ཁ་བྱང་།
 
༄༅།། སྐྱབས་འགྲོ་བྲན་གཡོག་གི་འདུ་ཤེས་ཡིན་ནམ། 
 
 
རྩོམ་པ་པོ།   ཤེས་རབ་བསྟན་དར།
 
 
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
བཀྲ་ཤིས་ཆོས་གླིང་ངེས་དོན་སྙིང་པོའི་དཔེ་ཚོགས་ཞིབ་འཇུག་སྡེ་ཚན།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
མདུན་ཤོག་པར་ལེན་པ།  གངས་ཕྲུག་དོན་འགྲུབ།
 
བོད་རྒྱལ་ལོ།  ༢༡༤༠  ཕྱི་ལོ།  ༢༠༡༣ ལོར་འཕྲུལ་དེབ་ཏུ་ཕབ།
 
ནང་པའི་ཆོས་ཚོགས་བཀྲ་ཤིས་ཆོས་གླིང་།

དབང་ཚད།
 
 
 
དེབ་འདིའི་དབང་ཚད་རྩོམ་པ་པོ་དང་།  བཀྲ་ཤིས་ཆོས་གླིང་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་ཉོ་ཚོང་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org
 
 

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་དོན་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼   ༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

རྩོམ་པ་པོ་མཚམས་སྦྱོར།

ཆོས་ལུགས་ཀྱི་སྐྱབས་འགྲོའང་དེ་བཞིན་ཏེ་གལ་ཏེ་ཁྱེད་ལ་དད་པ་མེད་ཅིང་འཁོར་བའི་སྡུག་བསྔལ་ལ་འཇིགས་པ་མེད་ན་དེ་ལས་ཐར་འདོད་ཀྱི་བློ་མི་སྐྱེ་ལ་དེ་མ་སྐྱེས་ན་སྐྱབས་འགྲོ་མི་སྐྱེ་བས་བྲན་གཡོག་གི་འདུ་ཤེས་དེ་བས་ཀྱང་མི་སྐྱེ་ལ་ཆོས་ལུགས་པ་ཞིག་གི་ངོས་ནས་བཤད་ན་སྐྱབས་འགྲོ་ནི་ཁོའི་རེ་སྨོན་ཡིན་པས་ཤེས་པ་རང་བཞིན་དུ་མི་གནས་པ་ཞིག་མིན་ན་རང་གི་རེ་སྨོན་བྲན་གཡོག་གི་འདུ་ཤེས་སུ་རྩི་མཁན་ཞིག་ག་ལ་སྲིད། དེང་སང་སྐྱབས་འགྲོའི་འདུ་ཤེས་བྲན་གཡོག་གི་འདུ་ཤེས་ཡིན་ཟེར་མཁན་ཚོ་ནི་ཆོས་ལུགས་ལ་མི་དད་མཁན་དག་ཡིན་པས་ཁོ་ཚོར་སྐྱབས་འགྲོ་མེད་དེ་དེ་ནི་འཁོར་བའི་སྡུག་བསྔལ་ལ་འཇིགས་སྐྲག་དང་དེ་ལས་སྐྱོབ་པའི་ནུས་པ་དཀོན་མཆོག་ལ་ཡོད་པའི་ཡིད་ཆེས་གཉིས་འཛོམས་དགོས། དེ་ཡོད་ན་ད་གཟོད་འཁོར་བའི་སྡུག་བསྔལ་ལ་བྲན་གཡོག་གི་འདུ་ཤེས་དང་དེ་ལས་ཐར་བར་སྐྱབས་འགྲོ་སྐྱེ་བ་ཡིན་པས། གོང་དུ་བཤད་པ་ལྟར་དེ་ཚོསབྲན་གཡོག་གི་འདུ་ཤེསཡིན་ཟེར་བ་ནི་སྐྱབས་འགྲོ་ལ་གོ་བ་མ་ཆགས་པར་གཡམ་ལ་རྒྱུགས་པའི་རྟགས་སོ། །
 
 
སངས་རྒྱས་པའི་ཆོས་འདི་བོད་ལ་དགོས་མཁོ་ཡོད།
 
 
དེང་སྐབས་ནང་བ་སངས་རྒྱས་པའི་ཆོས་འདི་བོད་ལ་དགོས་མཁོ་ཡོད་དམ་མེད། རྒྱུ་མཚན་ཅི། 
 
གངས་གཞོན་ལས་ཞོར་སློབ་གྲྭ། ཡོན་ཏན་རྒྱལ།  
 
ལན། དྲི་བ་འདི་ནི་ཤིན་ཏུ་གལ་ཆེ་སྟེ་སངས་རྒྱས་ཆོས་ལུགས་བོད་ལ་མཁོ་མིན་འདི་བོད་མི་རིགས་ལ་དེ་མཁོ་མིན་གྱི་གནད་དོན་ཡིན་ལ་མང་ཚོགས་ལ་མི་མཁོ་ཚེ་བོད་ལའང་མི་མཁོ་ཞིང་དེ་བཞིན་ལྟག་ཆུ་ཆད་པའི་རྫིང་བུ་བཞིན་རང་ཤུགས་ཀྱིས་ཡལ་འགྲོ་བ་ཡིན་ཏེ་ཆོས་ལུགས་གང་ཞིག་དར་བའམ་ཉམས་པ་དེ་རྒྱ་ཆེའི་མང་ཚོགས་ཀྱི་རྒྱབ་སྐྱོར་ལ་ཐུག་ཡོད་པས་སོ། ། 
དེ་བཞིན་མིག་སྔའི་གནས་ཚུལ་ལ་བལྟས་ན་བོད་ཀྱི་གཉེན་སྒྲིག་དང་གཤིན་སྒྲུབ། བྱིས་པ་བཙས་པ། ཁང་སྟོན་སོགས་ཆོ་ག་ཆེ་ཆུང་གང་ལའང་ཆོས་ལུགས་ཀྱི་བྱེད་སྒོ་འབྲལ་དུ་མེད་པ་ཆགས་ཤིང་བྱེད་སྒོ་དེ་མེད་ཚེ་ཁོ་ཚོའི་སེམས་པ་སྟོང་སྟོང་ཞིག་ལས་མེད་པ་དང་ཁྱད་པར་རིག་གསར་སྐབས་སུ་ཆོས་ལུགས་བཀག་འགོག་བྱས་ཚེ་རང་གི་སྲོག་ལའང་མ་འཛེམས་པར་ལྐོག་ཏུ་བྱེད་སྒོ་སྤེལ་བ་དང༌། ཆོས་ལུགས་རིག་དངོས་སྲུང་སྐྱོབ་བྱེད་པ་དང་སྲིད་ཇུས་གུ་ཡངས་སུ་སོང་མ་ཐག་ཡོད་ཚད་བཏོན་ནས་དགོན་སྡེ་སླར་གསོ་དང་ལྷ་རྟེན་ཆོས་གསུམ་བསྐྱར་བཞེངས་དང་བུ་ཕྲུག་གྲྭ་བ་ བྱེད་དུ་བཅུག་པ་སོགས་ལ་བལྟས་ན་ཆོས་ལུགས་ནི་ཁོ་ཚོར་མེད་དུ་མི་རུང་བའི་གྲུབ་ཆ་ཞིག་ཏུ་གྱུར་ཡོད་ལ་གནད་དོན་འདི་ནི་ཆོས་ལུགས་དད་མོས་རང་དབང་གི་སྲིད་ ཇུས་ཀྱི་དགོངས་དོན་དང་དགོས་པ། ལག་ལེན་བྱེད་ཚུལ་ལ་དཔྱད་ན་གསལ་བོར་ཤེས་ཐུབ་བོ། །
བདག་ནང་བ་སངས་རྒྱས་པ་ཞིག་ཡིན་པའི་ཆ་ནས་ཆོས་ལུགས་ཀྱི་ལྟ་བ་གཞིར་བཞག་ནས་བཤད་ན་སྤྱིར་ཆབ་སྲིད་ཀྱི་ལམ་ལུགས་ཡིན་ནའང་འདྲ། ཚན་རིག་པ་དང་དཔལ་འབྱོར་བའི་འདོད་ཚུལ་ཡིན་ནའང་འདྲ། ཆོས་ལུགས་ཀྱི་གྲུབ་མཐའ་ཁག་ཡིན་ནའང་འདྲ། ཚང་མའི་ཐུན་མོང་གི་རེ་འདུན་དང་ཐུན་མོང་གི་བསྙེག་བྱ་ནི་འཇིག་རྟེན་ཞི་བདེ་དང་བདེ་སྐྱིད་ཡིན། འོན་ཀྱང་འགྲོ་བ་མིའི་ཞི་བདེ་དང་བདེ་སྐྱིད་ནི་མིའི་བསམ་བློ་ཡིན་པའི་ཆ་ནས་ཡོང་བ་ལས་དྲག་ཆས་དང་ཚན་རིག དཔལ་འབྱོར་གྱིས་ཐག་གཅོད་མི་ཐུབ། དཔེར་ན་ཚན་རིག་གི་ཆ་ནས་ཟླ་བའི་གོ་ལར་སླེབས་ནས་མིའི་བདག་འཛིན་འདི་ཐག་གཅོད་མ་ཐུབ། དེ་བས་ཚན་རིག་ཡར་རྒྱས་སོང་བའང་མིའི་ཞི་བདེ་དང་བདེ་སྐྱིད་ལ་གནོད་བྱེད་དུ་གྱུར་ཏེ། མི་རང་རང་གི་གཅེས་འཛིན་གྱིས་གཞན་ལ་གནོད་པ་དང་གཞན་གྱིས་རང་ལ་གནོད་དམ་སྙམ་པའི་སེམས་ཁྲལ་དང་དེ་བས་གཞན་ལ་ཁ་གཏད་གཅོག་ཐབས་དང་རང་ཉིད་སྲུང་སྐྱོབ་བྱེད་པའི་མཚོན་ཆ་སྣ་ཚོགས་བཟོ་བར་འགྲན་རྩོད་བྱས་ཏེ་ད་ལྟ་གཞན་རྩ་མེད་དུ་བཏང་བའི་ཞོར་ལ་རང་ཉིད་ཀྱང་རྩ་མེད་དུ་གཏོང་བའི་མཚོན་ཆ་འདི་རིགས་བྱུང་བ་རེད། དེ་ནི་ཆབ་སྲིད་དང་ཚན་རིག་གིས་ཞི་བདེའི་རྩ་བ་རྙེད་མེད་པའི་བདེན་དཔང་གསལ་བོ་ཞིག་སྟེ་ཞི་བདེ་མི་འབྱུང་བའི་རྩ་བ་བདག་འཛིན་ལ་འཐབ་རྩོད་བྱེད་པའི་ཐབས་རྙེད་མེད་པས་ང་ཚོས་ངེས་པར་དུ་དེའི་ཐབས་ཤེས་དགོས་ཤིང༌། དེ་ནི་ཆོས་ལུགས་གཞན་དང་ནུབ་ཕྱོགས་ཀྱི་མཚན་ཉིད་རིག་པའི་གཞུང་ལུགས་གང་ནའང་མེད་པར་ནང་བ་སངས་རྒྱས་པ་ཉག་གཅིག་གི་གཞུང་ལུགས་སུ་ཡོད་པའི་སྟོང་ཉིད་སྒོམ་སྟངས་དེ་རེད། སྟོང་ཉིད་བསྒོམས་པ་ལ་བརྟེན་ནས་བདག་འཛིན་ཞི་བའམ་རྩ་མེད་དུ་འགྲོ་བས་གཞན་ཕན་གྱི་སེམས་པ་སྐྱེ་ལ་དེ་ནི་འཇིག་རྟེན་ལ་ཞི་བདེ་དང་ཀུན་སྤྱོད་བཟང་བོའི་རྒྱུ་རྐྱེན་ཉག་གཅིག་ཡིན་པས་སངས་རྒྱས་ཆོས་ལུགས་འདི་བོད་ཙམ་དུ་མ་ཟད་འཛམ་གླིང་ཟླུམ་པོ་འདིར་མཁོ་བ་ནི་བདེན་དོན་གྱིས་ཐག་བཅད་པ་ཞིག་རེད།
 
 
མི་རིགས་རྗེས་ལུས་ཀྱི་རྒྱུ་རྐྱེན་གཙོ་བོ་ཆོས་ལུགས་ལ་ཐུག་གམ
 
 
དེང་འདིར་ལ་ལས་དར་རྒྱས་ཆེ་བའི་རྒྱལ་ཁབ་ནི་ཆོས་ལུགས་ཀྱི་ཤུགས་རྐྱེན་མེད་པའི་རྒྱལ་ཁབ་ཡིན་ཟེར་ཞིང་མི་རིགས་ཤིག་རྗེས་སུ་ལུས་པའི་རྒྱུ་རྐྱེན་གཙོ་བོ་ཆོས་ལུགས་ལ་ཐུག་ཡོད་ཟེར་བ་བདེན་ནམ། 
 
མཚོ་སྔོན་མི་རིགས་སློབ་གྲྭ་ཆེན་མོ། སྤྲེལ་ཐར་འབུམ། 
 
ལན། དེ་ནི་བསམ་བཞིན་དུ་གཞན་མགོ་བསྐོར་བའི་ཆེད་དུ་ཀུ་རེ་རྩེད་པ་མིན་ན་རང་ཉིད་འཛམ་གླིང་གི་གནས་ཚུལ་ལ་རྨོངས་བཞིན་དུ་མཁས་རྟགས་སྟོན་པ་ཞིག་ཡིན་ངེས་ཏེ། དཔེར་ན་དབྱིན་ཇི་རྒྱལ་ཁབ་ལ་མཚོན་ན་ཡེ་ཤུའི་ཆོས་ལུགས་རྒྱལ་ཁབ་ཀྱི་ཆོས་ལུགས་སུ་གཏན་འཁེལ་བྱས་ཤིང༌། 1994ལོར་སློབ་གསོའི་བཅའ་ཁྲིམས་གཏན་ལ་ཕབ་སྟེ་ལག་བསྟར་བྱེད་མགོ་བརྩམས། དེར་སྲིད་གཞུང་དང་གཞུང་གིས་མ་དངུལ་གཏོང་བའི་སློབ་གྲྭ་དག་གི་ལོ་ལྔ་ནས་ལོ་བཅུ་དྲུག་བར་གྱི་སློབ་མ་ཚང་མ་སློབ་འབྲིངGESCརྒྱུགས་ལེན་གྱི་སྔོན་ཏུ་ངེས་པར་ཡེ་ཤུའི་ཆོས་ལུགས་སྦྱོང་བ་ལས་གཞན། ནང་བསྟན་དང་ཁ་ཆེའི་ཆོས་ལུགས། ཡེ་ཐེའི་ཆོས་ལུགས་ཀྱི་སློབ་ཚན་སྦྱང་དགོས་པས་རྒྱལ་ཁབ་དེའི་ཡུལ་ཆེ་བ Kent countn  དུ་ཡོད་པའི་སློབ་གྲྭ 630 ཚང་མས་ནང་བསྟན་ཨང་གཉིས་པའི་སློབ་ཚན་དུ་བཀོད་སྒྲིག་བྱས་ཡོད་ལ། ཨ་རི་ལ་སོགས་པའི་རྒྱལ་ཁབ་མང་བོ་ཞིག་གིས་ཆོས་ལུགས་དང་ཆབ་སྲིད་ཁ་ཁར་བྱས་ཡོད་ནའང་སྲིད་འཛིན་དམ་བཅའ་བ་དང་སྨོན་ལམ་སོགས་ཚང་མ་ཡེ་ཤུའི་ཆོས་ལུགས་དང་འབྲེལ་ནས་སྒྲུབ་བཞིན་ཡོད་པས་ཁོ་ཚོ་ཡང་ཆོས་ལུགས་དང་ཁ་འབྲལ་ཐུབ་ཀྱིན་མེད།　དེང་རབས་ཨ་རིའི་ཆོས་ལུགསཞེས་པ་ལྟར་ན། ཨ་རི་ན་ཆོས་ལུགས་ཚོགས་པ་ཉིས་སྟོང་ལྔ་བརྒྱ་ཡོད་ཅིང༌། རྒྱལ་ཁབ་དེའི་མི96%གིས་ཡེ་ཤུའི་ཆོས་ལུགས་ལ་དད་ཅིང༌། སློབ་གྲྭ་ཆུང་འབྲིང་གི་སློབ་མའི85%ཡན་གྱིས་ཆོས་ཚོགས་ཀྱི་སློབ་གྲྭ་འགྲིམ།　རྒྱལ་ཡོངས་སུ་ཆོས་ལུགས་རླུང་འཕྲིན་ཁང1200དང་ཆ་སྙོམས་སུ་བརྙན་འཕྲིན་ཁང་བཅུ་གཉིས་ནང་དུ་ཆོས་ལུགས་ཀྱི་བརྙན་འཕྲིན་ཁང་རེ་ཡོད་ལ་དུས་རབས་ཉི་ཤུའི་མཇུག་གི་ལོ་བཅུའི་ནང་དུ་ཆོས་ལུགས་ཀྱི་ལེ་ཚན75%འཕར། ཆོས་ལུགས་དུས་དེབ་སྣ་ལྔ་སྟོང་དངཞིན་ཡོ་གསུང་རབདཔར་གྲངས་དུང་ཕྱུར་གཅིག་ལ་སོན།　　 ལྷག་པར་དུ་དུས་རབས་ཉི་ཤུའི་ལོ་རབས་དགུ་བཅུའི་ནང་དུ་ལོ་རེ་བཞིན་ནང་བསྟན་ལས་རིགས་སུ་ཕུལ་བའི་དངུལ་གྲངས་ཨ་སྒོར་དུང་ཕྱུར500ཡོད་ལརྒྱལ་སྤྱིའི་ཆོས་སྤེལ་ཞིབ་འཇུག་སྤྱི་སྒྲོག（国际传教研究公报）གིས་བསྡོམས་རྩིས་བྱས་པ་ལྟར་ན་ཉིས་སྟོང་ལོར་འཛམ་གླིང་སྤྱིའི་མི་གྲངས་དུང་ཕྱུར60.55%ལས་ཆོས་ལ་དད་　　མཁན51.37%ཡོད་ཅིང༌། དེས་འཛམ་གླིང་སྤྱིའི་མི་གྲངས་ཀྱི84.8%ཟིན། དེའི་ནང་དུ་ཡེ་ཤུའི་ཆོས་ལུགས19.99%དང་ཁ་ཆེའི་ཆོས་ལུགས་པ11.8%བྲམ་ཟེའི་ཆོས་ལུགས་པ8.11%ནང་བ་དུང་ཕྱུར3.59%གོང་གི་ཆོས་ལུགས་ཆེན་མོ་བཞི་ལས་སྲོལ་རྒྱུན་གྱི་དད་མོས་བྱེད་མཁན་གྱིས་འཛམ་གླིང་གི་ཆོས་དད་མི་སྣའི88%ཡན་ཟིན། ལྷག་པར་གསར་དུ་བཙུགས་པའི་ཆོས་ལུགས་རྩ་འཛུགས་དབྱར་མཚོ་རྒྱས་པ་བཞིན་འབྱུང་བཞིན་ཡོད་དེ། ཞིན་ཧྭ་རྩོམ་བཏུས2002ལོའི་དེབ་དང་བོར་འཁོད་པ་ལྟར་ན་མིག་སྔར་འཛམ་གླིང་དུ་གསར་དུ་བཙུགས་པའི་ཆོས་ལུགས་རྩ་འཛུགས་ཁྲི་གཉིས་ཡོད་ཅིང༌། 1999ལོར་འཛམ་གླིང་དུ་གསར་དུ་དད་མོས་བྱེད་མཁན་དུང་ཕྱུར1.484ཡོད། དུས་རབས་ཉི་ཤུའི་ལོ་རབས་དྲུག་ཅུ་བ་ནས་ཨ་རིར་གསར་དུ་དར་བའི་ཆོས་ཚོགས2500ཡན་ལ་སླེབས་ཤིང་ཨོའུ་གླིང་ནུབ་མའི་རྒྱལ་ཁབ་བཅོ་བརྒྱད་ལ་གསར་དར་གྲུབ་མཐའ་ཆིག་སྟོང་སུམ་བརྒྱར་སླེབས། མིག་སྔར་ཉི་ཧོང་གིས་ཐོ་འགོད་བྱས་པ་ལྟར་ན་ཆོས་ཚོགས་ཁྲི18.5ཡོད་ཅིང་དེ་ལས་མང་ཆེ་བ་གསར་དར་ཆོས་ཚོགས་ཡིན། ཧྥེ་གླིང་ཧྲ་ཧྭ་ལའི་ལྷོ་ཁུལ་དུ་གསར་དར་གྲུབ་མཐའ་བདུན་སྟོང་ལྷག་བསྟུད་མར་བྱུང་ཟེར་བ་འདིས་བོད་ཀྱི་ན་གཞོན་སྐོར་ཅིག་གི་རང་འཁྲུལ་གཞན་རྨོངས་ཀྱི་སྐད་ཆ་དེ་དག་བདེན་མིན་གསལ་བོར་ཤེས་འགྲོ།
 
 
བཀའ་བསྟན་ནང་དུ་དེང་རབས་ཚན་རིག་གི་ཆ་ཡོད་དམ།
 
 
བཀའ་བསྟན་ཞེས་པ་ཅི་ཡིན། དེའི་ནང་དུ་དེང་རབས་ཚན་རིག་གི་ཆ་ཡོད་ཟེར་བ་བདེན་ནམ། 
 
གངས་གཞོན་ལས་ཞོར་སློབ་གྲྭ། ཡོན་ཏན་རྒྱལ།  
ལན། བཀའ་ཞེས་པ་ནི་སངས་རྒྱས་ཀྱི་གསུང་རེད། དེ་བོད་ལ་བསྒྱུར་ཏེ་བོད་སྐད་དུ་གྱུར་ཟིན་པ་ལ་བཀའ་འགྱུར་ཟེར། འདིའི་བསྟན་བཅོས་བཀའི་གཞུང་འགྲེལ་དང་བཟོ་རིག་པ་དང་ཚད་མ་གསོ་རིག་སོགས་ཀྱི་གཞུང་མང་བོར་བསྟན་བཅོས་ཞེས་བཤད་དེ་དེ་བོད་དུ་བསྒྱུར་ཏེ་གྱུར་པ་ལ་བསྟན་འགྱུར་ཟེར། བཀའ་བསྟན་གྱི་ཁྲོད་དུ་དེང་སང་སུས་ཀྱང་ཁས་ལེན་པ་ནི་སྐར་རྩིས་དང་གསོ་རིག་སོགས་ཡིན་ལ་དེ་དག་གིས་ནི་བོད་ཀྱི་རིག་པར་གཟི་མདངས་གསར་བ་ཞིག་བསྣན་ཏེ་དེང་གི་སྔོན་ཐོན་གྱི་རིག་པ་དག་ལ་འགྲན་རྩོད་བྱེད་བཞིན་ཡོད། ལྷག་པར་ནང་དོན་རིག་པའི་ཁྲོད་དུ་རྡུལ་ཕྲན་རིག་པའི་རྣམ་གཞག་ཕྲ་ཞིང་ཞིབ་པ་ཞིག་དང་ལྟོས་གྲུབ་ཀྱི་རིག་པ་ཆ་ཚང་ཞིག་གསུངས་ཡོད་པསརྡུལ་ཕྲན་གྱི་དུས་རབས་དང་སངས་རྒྱས་ཆོས་ལུགསཞེས་པར་རྡུལ་ཕྲན་མཚོན་ཆ་འབར་འགས་བྱུང་བ་འདིས་ཆོས་ལུགས་གཞན་ལ་གནོད་པ་ཆེན་པོ་ཞིག་བྱུང་ཡོད་མོད་ནང་བ་སངས་རྒྱས་པར་བདེན་དཔང་གསར་བ་ཞིག་བྱུང་ཡོད་ཅེས་བསྟན་ཡོད། དེ་བཞིན་བཀའ་ལས་རྫས་ཀྱི་ནུས་པ་བསམ་མི་ཁྱབ་ཅེས་སྔོན་ནས་གསུངས་ཡོད་ལ་དེང་རབས་ཚན་རིག་གིས་རིགས་པའི་ལམ་ནས་ནང་བ་སངས་རྒྱས་པའི་གཞུང་ལུགས་དག་ལ་བསྔོགས་འདོན་བྱས་ན་རིན་ཐང་ངེས་ཅན་ཞིག་ཡོད་པ་གདོན་མི་ཟའོ་སྙམ། དེ་བཞིན་ཧྭ་ཧྥོར་སློབ་གྲྭ་ཆེན་མོའི་དགེ་རྒན་རབ་འབྱམས་པ་ཧུ་ཕེ་ཐུ་པན་ཧྲིན（Henbent·Benson）གྱིས་བོད་ལ་ཆེས་ཕུལ་དུ་བྱུང་བའི་ནང་གི་ཚན་རིག་གི་རིག་པ་ཞིག་འདུག་ཅེས་དང༌། ཨ་རིའི་སེམས་ཁམས་རིག་པ་སྨྲ་བ་རབ་ འབྱམས་པ་ཏན་ནིས་ཨེར་ཀོན་མན（Daniel Goleman）གྱིས་ཀྱང༌། བོད་ཀྱི་ནང་བསྟན་དུ་མཛེས་ཤིང་ཉམས་དགའ་བའི་ནང་གི་ཚན་རིག་ཆ་ཚང་ཞིག་འདུག་ཅེས་གསུངས་ཤིང༌། ཁོ་ལོམ་པི་ཡ་སློབ་གྲྭའི་དགེ་རྒན་ཆེན་མོ་རབ་འབྱམས་པ། རོ་ཕེ་སོས་　　　མན（Robert A··Thurman）གྱིས། བོད་ཀྱི་ནང་དོན་ཚན་རིག་གིས་སེམས་ཀྱིས་ལུས་ལ་ཕན་གནོད་བྱེད་པའི་ནུས་པ་ལེགས་པར་ཤེས་འདུག་པ་དེ་ནི་ནུབ་ཕྱོགས་པ་དག་གིས་འགྲན་པའི་དོ་ཟླ་བྲལ་བ་ཞིག་རེད། ཅེས་གསུངས།
 
 
ཚེ་ཕྱི་མའི་ཡུལ་ཡོད་དམ།
 
 
སྲོལ་རྒྱུན་ཆོས་ལུགས་ལྟར་ན“ཚེ་ཕྱི་མའི་ཡུལ”ཞེས་པའི་གནས་འཇིགས་སུ་རུང་བ་ཞིག་ཡོད་པར་སྣང༌། འོན་ཀྱང་མི་ལ་ལས། མིའི་བློ་ངོར་མི་ཆོས་དང་མི་མཐུན་པའི་ལས་ལ་ཞུགས་པ་དེ་འགོག་བྱེད་དུ་བཤད་པ་ལས་དོན་དངོས་སུ་དེ་ལྟ་བུ་ཞིག་གཏན་ནས་མེད་ཅེས་བཤད་དེ། དོན་དངོས་སུ་དེ་ལྟ་བུ་ཞིག་ཡོད་དམ། 
 
མཚོ་སྔོན་གསོ་རིག་སློབ་གླིང༌། རྨ་སོག་བཀྲ་ཤིས་དབང་ཕྱུག
 
ལན། སྐྱེ་བ་སྔ་ཕྱི་ནི་ཆོས་ལུགས་ཀྱི་གནད་དོན་ཞིག་དང་མཚན་ཉིད་རིག་པའི་གནད་དོན་ཞིག་མ་ཡིན་པར་འགྲོ་བ་མིའི་རིགས་ཀྱི་གནད་དོན་ཞིག་རེད། གནད་དོན་དེ་ཐག་གཅོད་པར་ད་གཟོད་ཆོས་ལུགས་བྱུང་བ་རེད། མཐར་གཏུག་ན་སྐྱེ་སྔ་ཕྱི་ཡོད་མེད་དེ་རྣམ་ཤེས་ཡོད་མེད་ལ་ཐུག་ཡོད་པ་རེད། 
མི་ཤི་ཚེ་རྣམ་ཤེས་ཡོད་མེད་ལ་རྩོད་པ་བྱེད་བཞིན་ལོ་སྟོང་ཕྲག་མང་བོ་འགོར་བ་རེད། འོན་ཀྱང་གནད་དོན་འདི་ད་དུང་ཐག་མ་ཆོད་ཅིང་དཔྱད་གཞིའི་ཡིག་ཆ་རེ་གཉིས་ལྟར་ན་སྐྱེ་བ་སྔ་ཕྱི་ནི་ད་ལྟའང་ཚན་རིག་གིས་ཀྱང་རྟོགས་ཐུབ་མེད་པས་ཚན་རིག་པ་མང་བོས་རྣམ་ཤེས་ལ་ཞིབ་འཇུག་བྱེད་བཞིན་པ་མ་ཟད། སེམས་ཁམས་རིག་པ་མང་བོས་ཞིབ་འཇུག་གི་ཁ་ཕྱོགས་འདི་ལ་སྤྲོ་བ་བླ་ལྷག་རྒྱས་ཡོད་ཟེར། “ཚན་རིག་གི་ལས་འགན་ནི་ང་ཚོས་ཤེས་མེད་པའི་རིགས་ལ་ཞིབ་འཇུག་བྱས་ནས་མ་ཤེས་པ་དེ་ཤེས་པར་བྱེད་རྒྱུ་དེ་ཡིན”པས་གནད་དོན་འདི་ཐག་ཆོད་ན་འགྲོ་བ་སེམས་ཅན་ལ་ཞབས་ཞུ་བསྒྲུབ་ཐུབ་པའི་ཡིད་ཆེས་བྱེད་པ་ལས་རང་འཁྲུལ་གཞན་རྨོངས་ཀྱིས་རང་ཉིད་ཀྱི་དགོས་པར་དམིགས་པ་ཞིག་གཏན་ནས་མིན། 
གནད་དོན་དེ་ལས་བལྟས་ན་ཚན་རིག་པ་མང་བོ་ཞིག་གིས་སྐྱེ་བ་སྔ་ཕྱི་མེད་པའི་བསྡོམས་ཚིག་བཞག་ཡོད་ནའང་མིག་སྔའི་གནས་བབས་ལས་དཔྱད་ནས་ཚན་ རིག་མང་བོས“སྐྱེ་བ་སྔ་ཕྱིའི་ཚན་རིག”ཅེས་ཚན་རིག་གི་གནད་དོན་ཞིག་ཏུ་གཏན་ལ་ཕབ་པ་འདི་ཚན་རིག་གི་བྱ་བ་ཡར་རྒྱས་སུ་སོང་བའི་རྟགས་མཚན་ཞིག་རེད་སྙམ། དེ་ཡང་ཡིན་ཏེ། “ཚན་རིག་གི་མཁས་དབང་ཚོས་བཏོན་པའི་ལྟ་ཚུལ་ཚང་མ་བདེན་དོན་ཡིན་པའི་ངེས་པ་མེད་ལ་ཚང་མས་ཡིད་ཆེས་བྱས་པའི་བསམ་བློ་དེ་ཡང་དག་པ་ཡིན་པའི་ངེས་པ་ཡང་མེད་པ”བཞིན་ཕྱོགས་ཡོངས་ནས་ཞིབ་འཇུག་བྱེད་པ་ནི་བདེན་དོན་འཚོལ་བའི་བྱེད་ཐབས་གལ་ཆེན་ཞིག་ཡིན་པ་རེད། 
དེང་རབས་གསོ་བ་རིག་པའི་སྙིང་དཔྱད་གློག་ཀླད(心电图)ལས་གློག་རླབས་སྙོམས་པོར་གནས་ཚེ་མི་དེ་ཤི་བར་འཇོག་བཞིན་ཡོད། འོན་ཀྱང་དེའི་ཚེ་རྣམ་ཤེས་མེད་དམ་ཞེ་ན། ཀ་ན་ཊའི་མིང་དུ་གྲགས་པའི་སྨན་རམས་པ་བིན་ཧྲ་ཟེར་བས་མིའི་ རྣམ་ཤེས་ནི་ལུས་ལ་གནས་ཤིང་ཤི་བའི་དུས་སུ་རྣམ་ཤེས་ལུས་དང་ཁ་འབྲལ་བའི་ངོས་འཛིན་བྱས་ནའང་ཡོངས་ཁྱབ་ནས་བདེན་དཔང་གསལ་བོ་ཞིག་གསུངས་མི་འདུག ཧྥ་རན་སིའི་སྨན་པ་ཞིག་གིས་ཁྱད་མཚར་བའི་ཚོད་ལྟ་བརྒྱུད་ནས་མགོ་བོ་ལུས་དང་བྲལ་བའི་སྐད་ཅིག་མ་དེར་རྣམ་ཤེས་ཡོད་པ་གཏན་ལ་ཕབ། 
འདས་ལོག(濒死)ལ་ཞིབ་འཇུག་བྱས་པ་ལྟར་ན་སྙིང་དཔྱད་གློག་རིས་སྙོམས་པར་བསྡད་པའི་སྐབས་རྣམ་ཤེས་ཀྱི་རྒྱུན་ཡོངས་སུ་ཆད་པ་མིན་པར་གཤིན་པོར་འཕྲུལ་སྣང་སྣ་ཚོགས་ཤིག་སྐྱེས་པ་རེད། སེམས་ཁམས་སྤྱི་ཚོགས་རིག་པ་བ་ཁུན་ཉེ་སི་ལ་ཡིན་གུ（肯尼斯赖因格)ཡིས་འདས་ལོག་གི་དུས་ཡུན་བཞི་རུ་བགོས་ཡོད། གོ་རིམ་དང་བོར། རང་ཉིད་རླུང་དང་བསྟུན་ནས་ལྷབ་ལྷུབ་ཏུ་གཡོ་ཞིང་ཆེ་ལྷིང་འཇགས་དང་ལྷོད་ཡངས། བདེ་སྣང་བྱུང་བ། གཉིས་པར། རླུང་འཚུབ་ཅིག་གིས་ཁོད་ཡངས་པའི་མུན་དོང་དུ་དྲངས་པ་དང་མདུན་ཕྱོགས་སུ་འདེད་པའམ་འཐེན་པ་མ་ཟད་སྒྲ་འཇིགས་སུ་རུང་བ་ཞིག་ཐོས་པ། གསུམ་པར། དོང་སྣེར་འོད་ཅིག་འཚེར་བ་དང་དེ་ཉེ་སར་སླེབས་དུས་སུ་གཟུགས་སྟོབས་ཆེ་ཞིང་མཛེས་སྡུག་ལྡན་པ། འོད་སྒོར་མང་བོས་བསུ་བ། བཞི་བར། རང་ཉིད་འོད་དེར་ཐིམ་པ་ལས་སྟོང་བསམ་དང་གཅིག་ཏུ་འདྲེས་པ་ཇི་བཞིན་བདེ་བ་ཁྱད་པར་ཞིག་སྐྱེས་ཏེ་སྟོང་གསུམ་གྱི་གསང་བ་ཡོད་ཚད་རང་ལ་དབང་ཐོབ་པའི་ཉམས་སྣང་ཤར་བ་བཅས་ཏེ། འདི་ལས་རྣམ་ཤེས་དང་ཤི་བའི་བར་གྱི་འབྲེལ་བའི་ཐད་ནས་དཔྱད་གཞི་ཆེན་པོ་ཞིག་མཁོ་འདོན་བྱས་པ་སྟེ་ལུས་དང་རྣམ་ཤེས་ཁ་འབྲལ་བ་དེ་ཤི་བ་ཡིན་པར་གསལ་བོར་མཚོན་ཞིང༌། དུས་ཡུན་ངེས་ཅན་ཞིག་རྣམ་ཤེས་ཕྱིར་ལུས་ལ་ཞུགས་ཏེ“འདས་ལོག”བྱུང་བའི་གནས་ལུགས་དེ་གསལ་བོར་མཚོན་ཐུབ། ད་དུང་ཉེ་བའི་ལོ་འགའི་ནང་ཀ་ན་ཊ་དང་དབྱིན་ཇི། ཧྥ་རན་སི། ཨུ་རུ་སུ་སོགས་ནས་ལོ་བརྒྱ་ཕྲག་མང་བོར་ཆབ་རོམ་དུ་ལུས་པའི་མི་རོར་གསར་དུ་དབུགས་འབྱིན་རྔུབ་བཅུག་པ་ལས་མི་ཤི་རྗེས་རྣམ་ཤེས་ད་དུང་ཡུན་རིང་དུ་སྡོད་པའི་གསལ་བཤད་བྱས། འོན་ཀྱང༌། འདིའི་སྐོར་གྱི་ཡིག་ཆ་མ་འཛོམས་པས་དུས་ཡུན་རིང་བོ་དེའི་ནང་དུ་གཤིན་པོར་འཕྲུལ་སྣང་ཇི་བྱུང་ཐད་ནས་བརྗོད་ཐབས་བྲལ། 
སི་ཕན(新加波)རྒྱལ་ཁབ་ཀྱི་ལྷོ་ཕྱོགས་གྲོང་བརྡལ་ཞིག་ཏུ་བུད་མེད་ཅིག་དང་མོའི་ཚ་མོ་གཉིས་ཀྱིས་རང་གི་ཁྱིམ་དུ་སར་བཏིངས་པའི་སོ་ཕག་ལ་གདོན་གཟུགས་ཤིག་ཐེངས་འགར་མཐོང་ཞིང་དེའི་ནང་བུ་མོ་ཞིག་ཀྱང་ཡོད། རྗེས་སུ་བརྟག་དཔྱད་བྱས་པ་ལྟར་ན་ཁང་བ་འདིར་དུས་རབས་བར་མའི་བང་སོ་ཞིག་ཡོད་ཅིང༌། དེ་ལས་ཀྱང་མཚར་བ་ཞིག་ནི་དེ་གའི་སྒྲ་ཕབ་འཕྲུལ་ཆས་ཀྱི་སྒྲ་ཐག་ལ་དོན་མི་གོ་བའི་སྐད་ཆ་ཡ་མཚན་ཞིག་ཕབ་ཡོད། སྐད་ཆའི་བབ་ལ་བརྟགས་ན་སྐྱོ་གདུང་གིས་ཁེངས་ལ་ཕལ་ཆེར་སྣང་བའི་གཟུགས་རིས་ཀྱི་ཉམས་འགྱུར་དང་འདྲ་ཟེར། དེང་གི་ཚན་རིག་གིས་འདིའི་རིགས་ལ་འགྲེལ་བཤད་གསལ་བོ་ཞིག་བྱེད་མ་ཐུབ།  1963ལོར་ལུས་ཁམས་རིག་པ( 生理学)དང་གསོ་བ་རིག་པའི་ནོ་པེའར་བྱ་དགའ་ཐོབ་པའི་ཨོད་ཧྭ་ཨད་ཁུའར་སིས་མི་ཞིག་གི་མངལ་གྱི་འཕེལ་རིམ་མམ་བྱིས་པའི་སྐབས་སུ་གཟུགས་ཅན་མ་ཡིན་པའི་བསམ་གཞིག་དང་ཤེས་རྟོགས་ཀྱི་ནུས་པ་ཞིག་ཡོད་གསུངས།  འདི་ནི་མིའི་ཁྱད་ཆོས་ཤིག་ཏེ་འདི་ལ་འདུ་ཤེས་དང་བསམ་གཞིག དགའ་སྡང་སྔངས་སྐྲག་བཅས་འདུ་ཞིང་གཟུགས་ཅན་མ་ཡིན་པའི་བདག་དེ་གཟུགས་སུ་གྲུབ་པའི་ཀླད་པ་འཇིག་ནའང་ད་དུང་གསོན་པའི་བསྡོམས་ཚིག་བཞག་པ་དེས་ཐེ་ཚོམ་ཅི་ཡང་མེད་པར་རྣམ་ཤེས་རྒྱུན་མི་ཆད་པར་ཁས་བླངས་པ་རེད། 
དེང་འདིར་མི་རྣམས་ཧ་ལས་པའི་ངོ་མཚར་བ་ཞིག་ནི་པོ་ཅ་ལི་ཡི་བུ་མོ་  གཟུགས་ཡག་འཕེལ་ཟེར་བ་སྐྱེས་ནས་ཟླ་གཉིས་ལོན་པ་ན། ཧྥ་རན་སིའི་སྐད་དང་དབྱིན་ཇི། སི་ཕན། ཨུ་རུ་སུ། སྟག་གཟིག ལི་ཐོ་དབེན་གྱི་སྐད། ཉམས་ཟིན་པའི་ལ་ཏིང་གི་སྐད། རང་གི་རྒྱལ་ཁབ་ཀྱི་སྐད་དང་བཅས་དགུ་ཤེས་པར་གྱུར་ཅིང༌། ད་དུང་འཛམ་གླིང་གི་ས་གནས་སོ་སོར་ཡང་འདི་ལྟ་བུའི་སྣང་ཚུལ་ཧ་ཅང་མང་ཟེར་ཀྱང༌།  འདིའི་རྒྱུ་རྐྱེན་ལ་ད་ལྟའི་ཚན་རིག་གིས་གང་ཅིའི་ཐད་ནས་ཞིབ་འཇུག་གམ་འགྲེལ་ བཤད་གཏན་ནས་བྱེད་ཐུབ་མེད་ན་ཡང་བྱིས་པ་འདིའི་རིགས་ཀྱིས་མ་བསླབས་པར་སྐད་རིགས་སྣ་ཚོགས་ཤེས་པ་འདི་ཕལ་ཆེར་གཤམ་ནས་འབྱུང་བའི་སྐྱེ་བ་སྔ་ཕྱི་དྲན་པ་དང་གཅིག་མཚུངས་ཡིན་པས། ནང་བའི་གོམས་པའི་རྟགས་ཀྱིས་སྐྱེ་བ་སྔ་མ་ཡོད་པར་སྒྲུབ་ཚུལ་དང་སྦྱར་ན་ཤིན་ཏུ་འཕྲོད་པར་མ་ཟད་དཀའ་གནད་འགའ་ཞིག་ཀྱང་གསལ་འདོན་བྱེད་ཐུབ། འོན་ཀྱང་ཚན་རིག་པས་ཐབས་ལམ་འདི་བཀོལ་ནས་དཔྱད་པ་ད་དུང་བཏང་མེད། 
དཔེ་དེབ་འགའ་རེས་མི་གཉིད་དུ་ཡུར་དུས་རྨི་ལམ་ནས་རང་ཉིད་ཀྱི་སྐྱེ་བ་སྔ་མར་སླེབས་པ་ལྟ་བུའི་སྣང་ཚུལ་བྱུང་བས་སྐྱེ་བ་སྔོན་མར་བསྡད་མྱོང་བའི་ཁང་ཁྱིམ་དང་བགྲོད་མྱོང་བའི་ལམ། ཕ་མ་དང་གཉེན་ཉེ་སོགས་ཀྱི་མིང་བརྗོད་འདུག འོན་ཀྱང༌། སྐྱེ་བ་སྔ་ཕྱིར་ཞིབ་འཇུག་པ་འགའ་དོན་དངོས་དང་མི་འབྲེལ་བ་ཕར་ཞོག་རྫུན་གཏམ་དང་བསླུ་བྲིད་འབའ་ཞིག་ཡིན་པའི་ངོས་འཛིན་བྱས། འབྲེལ་ཡོད་ཡིག་ཆ་ལྟར་ན་རྨི་ལམ་ལ་འདས་པ་དྲན་པའི་ནུས་པ་ཡོད་པ་མ་ཟད། སྔོན་དཔག་གི་ནུས་པ་ཁྱད་མཚར་ཞིག་ཀྱང་ཡོད་པ་རེད། དེ་བས་རྨི་ལམ་ལས་གོང་ལྟར་སྣང་བ་ཡོད་ཚད་བདེན་པའི་ངེས་པ་གཏན་ནས་མེད་ནའང༌། ཡང་དག་པའི་ཆ་ཡོད་པའང་སོམ་ཉི་མི་དགོས་པ་ཞིག་ཡིན། དཔྱད་གཞི་ལྟར་ན་དབྱིན་ཇིའི་ལྕམ་མོ་བོའུ་ཉེ་ཁུ་ཁུའར(詹文尼科克尔) ཟེར་བས་རྒྱུན་དུ་རྨི་ལམ་ལ་རང་ཉིད་ཀྱི་སྐྱེ་བ་སྔ་མ་བསྡད་པའི་ས་ཆ་དང༌།   བྱིས་པ་ཡང་ཡང་ཤར་བས་ས་ཁྲའི་སྟེང་ནས་ས་ཆ་དེ་བཙལ་ནས་རྙེད་པ་མ་ཟད་རྗེས་སུ་ མཇལ་དུས་བྱིས་པ་དང་ཁྱིམ་ཚང་ནང་གི་བཀོད་པ་སོགས་ཡོད་ཚད་རྨི་ལམ་བཞིན་ བྱུང་སྟེ་སྤྱི་ལོ་གོ་གསུམ་ལོར་ཁྱིམ་དེ་རུ་དགའ་འཛོམས་སྟོན་མོ་ཞིག་བྱས་པར་མ་ཟད། མོས་ད་དུང《བུད་མེད་ཅིག་གིས་དུས་ཚོད་དང་ཤི་བ་བརྒལ་ཏེ་རང་ཉིད་ཀྱི་སྐྱེ་བ་སྔ་མའི་བུ་ཕྲུག་བཙལ་ཏེ་རྙེད་པ》ཞེས་པའི་དཔེ་དེབ་ཅིག་ཀྱང་བྲིས་ཡོད། མཁས་པ་ལ་ལས་ཁུ་ཁུའར་གྱི་རྨི་ལམ་ནི་མོས་བཀླགས་པའི་སྒྲུང་དང་ཐོས་པའི་གཏམ་རྒྱུད་ཀྱི་ཚོར་སྣང་ལས་གྲུབ་ཟེར་ནའང་རྨི་ལམ་དེ་མོ་རང་ལོ་གསུམ་ལ་ལོན་དུས་ཐོག་མར་རང་གི་མ་ཡུམ་ལ་བཤད་པས་ཕལ་ཆེར་སྐྱེ་བ་སྔོན་མ་ལ་འབྲེལ་བ་ཡོད་པ་སྨོས་མ་དགོས། སྨྱོ་ནད་རིག་པ་བ་ཆེན་པོ་པུ་ལ་ཨུན་བེ་སི་ཆེས་ཀྱིས་དེ་ནི་བརྫུན་གྱིས་བསྒྲིགས་པ་ཞིག་གཏན་ནས་མིན་པའི་ངོས་འཛིན་བྱས། 

ལན། དྲི་བ་འདི་ནི་ཤིན་ཏུ་གལ་ཆེ་སྟེ་ཐོག་མར་ཤེས་རྒྱུ་ནི་སྟོན་པ་སངས་རྒྱས་ཀྱིས་འཇིག་རྟེན་འདི་ལེབ་ལེབ་ཡིན་ཞེས་པ་ཁོ་ན་མ་ཡིན་པར་ཟླུམ་པོའི་རྣམ་བཞག་སོགས་གདུལ་བྱའི་ཁམས་དང་བསྟུན་ནས་སྣ་ཚོགས་ཤིག་གསུངས་ཡོད་པ་དེ་རེད།　　 ཤེས་རིག་འཕེལ་རིམ་གྱི་དབང་དུ་བྱས་ན་འཇིག་རྟེན་ལེབ་ལེབ་ཡིན་ཞེས་པའི་ལྟ་ཚུལ་འདི་ལོ་ཉིས་སྟོང་ལྷག་གི་སྔོན་གྱི་བསམ་བློའི་བཞེད་ཚུལ་དེ་ཡིན་པས་སྟོན་པ་སངས་རྒྱས་ལ་མཚོན་ན་སྤྱིའི་རྣམ་བཞག་གདུལ་བྱའི་ཁམས་དང་བསྟུན་ནས་མི་གསུང་ག་མེད་ཡིན་ཏེ། གནའ་བོའི་མིའི་རྣ་ལམ་དུ་ད་ལྟའི་གློག་ཀླད་དང་གནམ་གྲུ་བཤད་པའི་ཚེ་རྣར་གཏན་ནས་མི་འགྲོ་བའི་ཁར་ཨ་ཧ་འདིས་འཕྲུལ་སྣང་འབའ་ཞིག་བཤད་ཀྱིན་འདུག་ཅེས་ལོག་བཤད་དུ་བརྩི་ངེས་ཤིང༌། དེ་བཞིན་མཁས་དབང་ཚེ་ཏན་ཞབས་དྲུང་གིས་སྤྱིར་མངོན་པ་འོག་མ་སོགས་ལས་གསུངས་པ་ཕལ་ཆེར་བྲམ་ཟེ་བ་རྣམས་ཀྱི་འདོད་ཚུལ་དགོས་དབང་གིས་བཞག་པ་མང་ཞེས་གསུངས་པ་ལྟར་ཡིན། ལྷག་པར་སྒྲ་མི་སྙན་གྱི་ནམ་ཕྱེད་དང་ལུས་འཕགས་གླིང་གི་ཉི་མ་ནུབ་པ། འཛམ་བུའི་གླིང་གི་ཉི་མ་ཕྱེད་བ་ལང་སྤྱོད་ཀྱི་ཉི་མ་འཆར་བ་དུས་གཅིག་པ་དང་རང་རེའི་ཉིན་གུང་ཨ་རིའི་མཚན་གུང་ཡིན་པའི་ཚུལ་དེར་གླིང་བཞིའི་བཤད་ཚུལ་དང་ཕྱོགས་འདྲ་ཞིང༌། གཞུང་མང་བོར་རྒྱ་གར་རྒྱ་ནག་བོད་ཡུལ་བཅས་པའི་ཡུལ་འདི་ནི་འཛམ་བུ་གླིང་དུ་ངོས་འཛིན་པ་མཐོང་བས་འདི་དག་བསམས་ན་རིའི་རྒྱལ་བོ་རི་རབ་ནི་གཞན་མ་ཡིན་པར་གོ་ལ་ཟླུམ་པོ་འདིར་ངོས་བཟུང་ན་འགལ་བ་མེད་སྙམ་ཞིང༌། དེར་བཤད་པའི་གསེར་གྱི་རི་བདུན་རོལ་བའི་མཚོ་བདུན་སོགས་ནི་ལོ་ངོ་སྟོང་ཕྲག་མང་བོའི་སྔོན་གྱི་གནས་ཚུལ་ཡིན་པས་ས་གཞི་ཆེན་པོར་འགྱུར་བ་སྣ་ཚོགས་ཀྱི་དབང་གིས་དེ་བཞིན་སྡོད་པའི་ངེས་པ་མེད་སྙམ་སྟེ་དཔྱད་པར་བྱ་བའི་གཞིའོ། ། 
དེ་ནི་སྟོན་པ་སངས་རྒྱས་ཀྱིས་དངོས་པོའི་གནས་སྟངས་མཁྱེན་པའི་དབང་གིས་འཇིག་རྟེན་ཁམས་ལེབ་ལེབ་དང་ཟླུམ་པོ་སྣ་ཚོགས་གསུངས་པ་ཡིན་ལ་སུ་ཞིག་ གིས་དངོས་པོའི་གནས་སྟངས་འདི་མ་ཤེས་པའི་བར་དུ་ལྟ་བ་འདིའི་བདེན་དོན་ མཁྱེན་མི་སྲིད་པ་སྨོས་མེད་ཡིན་ཏེ།  བོད་རིག་པའི་མཁས་དབང་ཏུའུ་ཆིས་ནམ་ཞིག་ལ་འཇིག་རྟེན་ལེབ་ལེབ་ཡིན་པའི་བདེན་དཔང་གསར་བ་ཞིག་འབྱུང་ངེས་ཞེས་ གསུངས་དོན་ཡང་ཡིན། དེ་ནི་དངོས་པོའི་ཆོས་ཉིད་དང་སེམས་ཀྱི་འདུ་ཤེས་འཛིན་སྟངས་ལས་ཤེས་དགོས་ཏེ། དཔེར་ན་ཆུ་ནི་ཉ་རང་གི་འཚོ་གནས་དང་སེམས་ཁམས་དང་མཐུན་པའི་ཁོར་ཡུག་ཅིག་ཡིན་ལ་འདི་ལས་ཁོ་ཚོས་བདེ་ཞིང་སྐྱིད་པའི་འཚོ་བ་ རོལ་བ་ཡིན་པས་མི་དང་ཁོ་གཉིས་ཆུའི་འཇིག་རྟེན་ལྟ་ཚུལ་མི་འདྲ་བ་དང་འདུ་ཤེས་འཛིན་སྟངས་མི་འདྲ་བས་ཉས་ཆུ་ནི་བདེ་ཞིང་སྐྱིད་པའི་འཇིག་རྟེན་ཡིན་པས་དེ་དང་བྲལ་ན་དེ་མ་ཐག་ཏུ་ཤིའོ་ཟེར་ཞིང་མི་ནི་དེ་ལས་ལྡོག་སྟེ་དེར་ལྷུང་ཚེ་དེ་མ་ཐག་ཏུ་ཤི་བས་གཉིས་ཀ་གཅིག་ཏུ་མཐུན་མི་སྲིད། དེ་བཞིན་མེ་ནང་གི་སྲོག་ཆགས་དང་ཆུ་ནང་གི་སྲོག་ཆགས་ཀྱི་མོས་པ་མི་འདྲ་བ་དང་ས་འོག་གི་སྲོག་ཆགས་དང་ས་སྟེང་གི་སྲོག་ཆགས་ཀྱི་འདུ་ཤེས་འཛིན་སྟངས་ཀྱང་ག་ལ་འདྲ། དེ་བས་མིའི་འདུ་ཤེས་འཛིན་སྟངས་ཀྱིས་ཆུའི་ནང་གི་སྲོག་ཆགས་ཀྱི་འདུ་ཤེས་འཛིན་སྟངས་བཀག་ན་དངོས་པོའི་ཆོས་ཉིད་དང་འགལ་བ་ཡིན་ནོ། །
དེ་བས་སྟོན་པ་སངས་རྒྱས་ཀྱིས་སེམས་ཅན་རྣམས་ལ་འཇིག་རྟེན་ཁམས་སྣ་ཚོགས་སུ་སྣང་རུང་བར་དགོངས་ནས་མདོ་དྲན་པ་ཉེར་བཞག་དང་དཔལ་དུས་ཀྱི་འཁོར་ལོ། ཕལ་བོ་ཆེའི་མདོ། ཆོས་ཀྱི་རྣམ་གྲངས་ཀྱི་མདོ་སོགས་ན་འཇིག་རྟེན་ཁམས་མི་འདྲ་བ་དུ་མ་ཞིག་གསུངས་པ་ཡིན་གྱི་གཞན་དུ་ན་དངོས་འགལ་ཡིན་པས་སོ། །དེའི་ཕྱིར་དེ་ལྟར་གསུངས་པ་ནི་དངོས་པོའི་གནས་སྟངས་དེ་མཁྱེན་ཅིང་གཟིགས་པའི་འབྲས་རྟགས་ཡིན་ཏེ། དཔེར་ན་དཔལ་དུས་ཀྱི་འཁོར་ལོར་འཇིག་རྟེན་ཁམས་ཟླུམ་པོ་དང་དེ་ལ་ཉི་ཟླས་བསྐོར་བའི་རྣམ་བཞག་མཛད་པ་དེང་གི་སྔོན་ཐོན་ཚན་རིག་དང་འགལ་བ་ཡིན་ནའང༌། ཁོང་གིས་དེར་རྒྱུ་སྐར་རྒྱུ་བའི་ཚད་གཞི་གཏན་ལ་ཕབ་པ་བཞིན་བརྩིས་ན་ཉི་འཛིན་ཟླ་འཛིན་གྱི་ཆུ་ཚོད་སྐར་ཆ་གཅིག་གིས་ཀྱང་མ་ནོར་བར་དེང་གི་སྔོན་ཐོན་ཚན་རིག་ལྟར་གཏན་ལ་འབེབ་ཐུབ་པ་འདི་ལྟ་བུ་ནི་འཕྲུལ་ཆས་ལ་མ་བརྟེན་པར་དེང་གི་ཚན་རིག་པས་ཀྱང་གཏན་ལ་དབབ་མི་ཐུབ་པའི་གནས་ཚུལ་འདི་ཤེས་ལ་སྟོན་པ་སངས་རྒྱས་ཀྱིས་ལོ་ཉིས་སྟོང་ལྷག་གི་སྔ་རོལ་ཏུ་དེང་གི་ཚན་རིག་ལས་ཀྱང་སྔོན་ཐོན་ཡིན་པའི་གཞུང་ལུགས་ཤིག་བཟོས་པ་འདི་ཐམས་ཅད་མཁྱེན་པའི་རྟགས་ཤིག་མ་ཡིན་ནམ། 
གནས་ལུགས་འདི་ནི་སྟོན་པ་སངས་རྒྱས་ཀྱིས་མདོ་སྡེ་དུ་མ་ལས་གསུངས་ཏེ་པདྨ་རྣམ་པར་རོལ་བ་ཞེས་བྱ་བའི་མདོ་ལས་ལྷའི་བུ་རྣམ་པར་རོལ་བས་འཇམ་དཔལ་ལ་སྨྲས་པ། འཇམ་དཔལ་ཕྱི་རོལ་གྱི་ཡུལ་འདི་རྣམས་ནི་བྱེད་པ་བོས་བྱས་པའམ་ཇི་ལྟར་ལྟ་བར་བགྱི། འཇམ་དཔལ་གྱིས་སྨྲས་པ། ལྷའི་བུ་ཕྱི་རོལ་གྱི་ཡུལ་འདི་རྣམས་ནི་བྱེད་པ་བོས་བྱས་པ་མ་ཡིན་ཏེ་སེམས་སམ་རྟོག་པའི་བག་ཆགས་ཀྱིས་སྣང་བ་ཡིན་ནོ། །ལྷའི་བུས་སྨྲས་པ། བག་ཆགས་ཇི་ལྟར་བརྟས་ཀྱང་རི་དང་རྒྱ་མཚོ་དང༌། ཉི་མ་དང་ཟླ་བ་ལ་སོགས་པ་སྲ་ཞིང་འཐས་པ་ལྟར་གྱུར་པ་སྣང་ག་ལ་རུང༌། འཇམ་དཔལ་གྱིས་སྨྲས་པ། ལྷའི་བུ་སྣང་དུ་རུང་སྟེ། གྲོང་ཁྱེར་ཆེན་པོ་ཝ་རཱ་ཎ་སཱི་ན་བྲམ་ཟེ་མེ་སྦྱིན་ཞེས་བྱ་བས་རང་གིས་ལུས་སྟག་ཏུ་བསྒོམས་པས་གྲོང་ཁྱེར་གྱི་མི་རྣམས་ཀྱིས་སྟག་ཏུ་མཐོང་ནས་བྲོས་པས་གྲོང་ཁྱེར་སྟོང་བ་བྱུང་ངོ། །ཟད་པར་ས་ཆུ་བསྒོམས་པས་ས་དང་ཆུ་སྣང་བ་དང༌། རྣལ་འབྱོར་སྤྱོད་པའི་དགེ་སློང་གིས་མི་གཙང་བ་དང་རུས་གོང་གི་འདུ་ཤེས་བསྒོམས་པས་དེར་སྣང་བ་ཡིན་ན་ཐོག་མ་མེད་པའི་བག་ཆགས་ཀྱིས་བརྟས་པས་ཅི་སྟེ་མི་སྣང༌། ལྷའི་བུས་སྨྲས་པ། བག་ཆགས་བརྟས་པའི་དབང་གིས་རྣམ་པ་སྣ་ཚོགས་དག་ཅིའི་ཕྱིར་སྣང་བ་ཡིན། འཇམ་དཔལ་གྱིས་སྨྲས་པ། སྣང་བ་ཐམས་ཅད་མ་ངེས་ཏེ། ལ་ལའི་སྣང་བ་ནི་ལ་ལའི་མུན་པ་ཡིན་ནོ། །
འདི་ལྟར་ས་འབའ་ཞིག་ལའང་ས་ལ་སར་འདུ་ཤེས་པའང་ཡོད། ས་ལ་ལོངས་སྤྱོད་དུ་འདུ་ཤེས་པའང་ཡོད། ས་ལ་སྡུག་བསྔལ་དུ་འདུ་ཤེས་པའང་ཡོད། མེ་ལ་མེར་འདུ་ཤེས་པའང་ཡོད། མེ་ལ་ལོངས་སྤྱོད་དུ་འདུ་ཤེས་པའང་ཡོད། མེ་ལ་གནས་སུ་འདུ་ཤེས་པའང་ཡོད། མེ་ལ་ཟས་སུ་འདུ་ཤེས་པའང་ཡོད། ཆུ་ལ་སར་འདུ་ཤེས་པའང་ཡོད། ཆུ་ལ་བདུད་རྩིར་འདུ་ཤེས་པའང་ཡོད། ཆུ་ལ་གནས་སུ་འདུ་ཤེས་པའང་ཡོད། ནམ་མཁའ་ལ་སར་འདུ་ཤེས་པའང་ཡོད། དེ་བས་ན་ངེས་པ་མེད་པའི་ཕྱིར་བག་ཆགས་ཀྱི་དབང་གིས་གང་ལྟར་ཡང་སྣང་བ་ཡིན་ནོ་ཞེས་གསལ་བོར་གསུངས་ཡོད་པས་སོ། །
 
 
དེང་གི་རྩ་རླུང་དང་སངས་རྒྱས་ཆོས་ལུགས་པའི་སྒོམ་གཉིས་འདྲའམ།
 
 
དེང་སང་གི་རྩ་རླུང་དང་སངས་རྒྱས་ཆོས་ལུགས་པའི་སྒོམ་གཉིས་འདྲའམ་མི་འདྲ། མི་འདྲ་ན་སོ་སོར་ཁྱད་ཆོས་ག་འདྲ་ཡོད། 
 
མཚོ་སྔོན་མི་རིགས་སློབ་གྲྭ་ཆེན་མོ། དབང་འགྲུབ།
 
ལན། དེ་གཉིས་གཏན་ནས་མི་འདྲ་སྟེ་དེང་སང་གི་རྩ་རླུང་དག་གིས་ཆོས་གཞུང་གི་མན་ངག་རེ་ཙམ་ལ་བརྟེན་ནས་ལུས་ཀྱི་རྩར་རྒྱུ་བའི་རླུང་གི་རིམ་པ་སྒོམ་པའི་མན་ངག་ཉི་ཚེ་བ་ཙམ་ཡིན་ལ་དེ་ཕྱི་རོལ་པ་ལའང་ཡོད་དེ། དེས་ལུས་ཀྱི་བདེ་ཐང་དང་མངོན་ཤེས་ཉི་ཚེ་བ་ཙམ་སྐྱེས་ནའང་སྒོམ་པའི་རིམ་པ་ཆ་ཚང་བ་ཞིག་མེད་པས་ལུས་ཀྱི་བདེ་ཐང་ཐད་ལམ་ལོག་ཏུ་འགྲོ་བའི་ཉེན་ཁའང་ཤིན་ཏུ་ཆེ་ཞིང༌། ཕྱི་མའི་བདེ་ཐབས་དང་ཉོན་མོངས་སྤོང་བྱེད་དུ་མི་འགྲོ་ནའང་རླུང་གི་སྟོབས་ཀྱིས་རེ་ཞིག་ ཉོན་མོངས་ཀྱི་མགོ་སྨད་པ་དང་དགེ་སེམས་ཅུང་ཟད་རེ་སྐྱེས་ནའང་འཁོར་བ་ལས་ གྲོལ་བའི་ཐབས་སུ་མི་འགྲོ། འོན་ཀྱང་སྐྱབས་འགྲོས་ཟིན་ན་ནང་བའི་ཆོས་སུ་འགྲོ་བར་འགལ་བ་མེད། ནང་བའི་སྒོམ་ནི་གཞུང་ལུགས་ཆ་ཚང་ཞིག་གོལ་སའང་གསལ་ བོར་བསྟན་ཡོད་ལ་དེ་ཉམས་སུ་བླངས་པས་ཐར་བ་དང་ཐམས་ཅད་མཁྱེན་པ་ཐོབ་པ་དག་གིས་རང་གིས་ཇི་ལྟར་ཉམས་སུ་བཞེས་པའི་ཚུལ་ཕྱིས་འབྱུང་གི་དོན་དུ་གསུངས་པ་ཞིག་ཡིན། ནང་བའི་སྒོམ་ལ་དཔྱད་སྒོམ་དང་འཇོག་སྒོམ་ཞེས་པ་གཉིས་ཡོད་དེ་དཔྱད་སྒོམ་ནི་དངོས་པོའི་ཆོས་ཉིད་དང་རབ་དབྱེ་རྒྱུ་རྐྱེན་སོགས་ལ་དཔྱོད་པའི་ཤེས་རབ་ཡིན་ལ་འཇོག་སྒོམ་ནི་སེམས་དམིགས་པར་རྩེ་གཅིག་པར་སྒོམ་པའི་ཏིང་ངེ་འཛིན་གྱི་རིགས་རེད། འདི་སེམས་གནས་དགུའི་སྒོ་ནས་བསྒོམས་པས་ཞི་གནས་ཐོབ་ཅིང་ཞི་གནས་ཞེས་པའི་དོན་ནི་སེམས་ཕྱི་རོལ་ཏུ་འཕྲོ་བ་ཞི་ནས་ནང་དུ་གནས་པ་ཟེར། དེ་ཐོབ་ན་མངོན་ཤེས་དང་ལུས་ཀྱི་བདེ་བ་ཁྱད་པར་ཅན་དག་ཐོབ། དེ་ཡང་ལྷག་མཐོང་ཞི་གནས་ནི་སེམས་རྣལ་དུ་གནས་པ་དང་དེ་ལས་ལྷག་པའི་སྒོ་ནས་སྟོང་ཉིད་ལ་དཔྱད་དེ་མཐོང་བའི་ལྷག་མཐོང་དང་ཟུང་དུ་འབྲེལ་ནས་ཉོན་མོངས་ཐམས་ཅད་སྤངས་ཏེ་དགྲ་བཅོམ་པའི་གོ་འཕང་ངམ་སངས་རྒྱས་ཀྱི་གོ་འཕང་ཐོབ་པ་ཡིན་པས་དེང་གི་རྩ་རླུང་གིས་མངོན་ཤེས་ཟེར་བའང་ཉི་ཚེ་བ་ཙམ་ཡིན་ལ་སངས་རྒྱས་ཟེར་བ་ལམ་དུའང་མ་ཞུགས་པའི་སྐབས་ཙམ་ཡིན་ནོ། །བདག་གིས་རྩ་རླུང་བ་འགའ་རེ་དང་གླེང་མོལ་བྱེད་དུས་ཁོ་ཚོས་བདག་མེད་སྒོམ་ཚུལ་དང་གསང་སྔགས་ཀྱི་བདག་བསྐྱེད་སོགས་ལ་བློས་གཏན་ནས་མི་འཆུན་ཞིང་སྐྱབས་འགྲོའི་བདུད་རྩི་འབེབ་སྦྱངས་ནི་ཆེས་ཡ་མཚན་པར་འཛིན་པར་སྣང་ངོ༌། །
 
 
ཕྱི་གླིང་བས་ཆོས་ལུགས་ལ་དོ་སྣང་དང་མཐོང་ཆེན་བྱེད་དོན་གང་ཡིན་ནམ།
 
 
མི་སྒེར་དང་གཞུང་འབྲེལ་མ་ཡིན་པའི་ཚོགས་པ་སོ་སོ།   ཐ་ན་འཛམ་གླིང་གི་ཆེས་མཐོའི་སྲིད་དོན་རྩ་འཛུགས་གང་མང་ཞིག་གིས་ཆོས་ལུགས་ལ་དོ་སྣང་བྱེད་ བཞིན་ཡོད་དེ། ཁོ་ཚོའི་ཁྲོད་ན་ཆོས་དད་པའང་ཡོད་དེ་ཁོ་ཚོས་ཆོས་ལུགས་ལ་དོ་སྣང་དང་མཐོང་ཆེན་བྱེད་དོན་གང་ཡིན་ནམ། ངས་བལྟས་ན་དེ་ནི་སྤྱི་ཚོགས་བརྟན་ལྷིང་དང་འབངས་སེམས་བདེ་ལ་འགོད་ཐབས་ཤིག་རེད་སྙམ། ཁྱེད་ཀྱི་དགོངས་ཚུལ་ག་འདྲ་ཡིན་ནམ། 
 
ཀོས་ནན་རྫོང་རུ་མང་སྡེ་བ། གངས་འཚོ། 
 
ལན། ངའི་བསམ་ཚུལ་ལྟར་ན་ཆོས་ལུགས་མང་བོ་ཞིག་ཡོད་ནའང་དེ་ལས་སྤྱི་ཚོགས་བརྟན་ལྷིང་དང་འབངས་སེམས་བདེ་ལ་འགོད་ཐུབ་པའི་ཆོས་ལུགས་ཉུང༌།　　 འོན་ཀྱང་ཆོས་ལུགས་ཤིག་ཡིན་ཕྱིན་དེ་ལ་དད་མོས་བྱེད་པའི་མང་ཚོགས་ཀྱི་བསམ་ བློའི་འདུ་ཤེས་འཛིན་སྟངས་ལ་འབྲེལ་བས་སྤྱི་ཚོགས་བརྟན་ལྷིང་ལ་ཕན་ནུས་ངེས་ཅན་ཞིག་ཡོད་དེ། ད་ལྟ་འཛམ་གླིང་དུ་སྤྱི་ཚོགས་བརྟག་དཔྱད་སྙན་ཞུ་ལས་གསལ་བོར་བསྟན་ཡོད་པ་འདི་ལ་བལྟས་ན་གསལ་བོ་ཤེས་ཞིང༌། འཛམ་གླིང་འདི་ད་དུང་ཆོས་ལུགས་པས་བཟུང་ཡོད་པ་འདི་ལ་སྤྱི་ཚོགས་ཀྱི་བྱ་བ་བྱེད་མཁན་ཞིག་ཡིན་ན་དོ་སྣང་མི་བྱེད་ག་མེད་དུ་ཆགས་ཡོད། 
འཇིག་རྟེན་གྱི་ཚན་རིག་དང་རིག་གནས་འཕེལ་རྒྱས་དང་བསྟུན་ནས་ཆ་མ་ཚང་བའི་ཆོས་ལུགས་མང་བོར་བཅོས་བསྒྱུར་གྱིས་ཆ་ཇེ་ཚང་དུ་འགྲོ་ངེས་ཡིན་ལ། སྤྱི་ཚོགས་བརྟན་ལྷིང་ལ་མི་ཕན་པའི་ཆོས་ལུགས་ཀྱང་སྤྱི་ཚོགས་ལ་ཕན་ཞིང༌། འཇིག་རྟེན་ཞི་བདེ་ལ་ནུས་པ་འདོན་པའི་ཆོས་ལུགས་ཤིག་ཏུ་འགྱུར་ངེས་ཡིན། ལོ་མང་བོའི་རིང་ལ་དམག་འཁྲུག་དང་མེ་ལྕེའི་ཁྲོད་དུ་མི་རྣམས་ཀྱིས་རེ་བསྙེག་བྱ་ས་ནི་ཞི་བདེ་ཡིན་པས་ཞི་བདེ་ཐོབ་པ་ལ་ཆབ་སྲིད་ཁོ་ནས་མི་འོངས་པས་ཆོས་ལུགས་ལ་རེ་བ་བཅོལ་ཏེ་ཆོས་ལུགས་པའི་འགོ་ཁྲིད་དག་མཉམ་འབྲེལ་བྱེད་ཐུབ་ན་དགེ་མཚན་མི་དམན་པ་ཞིག་འཐོབ་ངེས་ཤིང༌། དེར་མ་ཟད་ཆབ་སྲིད་ཀྱི་དམིགས་ཡུལ་མང་བོ་ཞིག་འགྲུབ་པ་ལ་ཆོས་ལུགས་ལ་མི་བརྟེན་ག་མེད་ཡིན་པས་ཆོས་དད་མེད་པ་དག་གིས་ཆོས་ལུགས་ལ་དོ་སྣང་བྱེད་པའི་རྒྱུ་མཚན་དེ་ཡིན་ནོ། །
 
 
ནང་བསྟན་སྦྱོང་ན་ངེས་པར་དུ་གྲྭ་བ་བྱེད་པའམ་དགོན་པར་ཞུགས་དགོས་སམ།
 
 
ནང་བསྟན་གཞུང་ལུགས་ལ་སྦྱོང་ན་ངེས་པར་དུ་གྲྭ་བ་བྱེད་པའམ་དགོན་པར་ཞུགས་དགོས་སམ། 
 
མང་རའི་དགོན་ཆེན། ཕྱག་ཤུལ་སྤྲུལ་སྐུ། 
 
ལན། ནང་བསྟན་གཞུང་ལུགས་སྦྱོང་བའམ་ཆོས་ཉམས་སུ་ལེན་པ་ལ་གྲྭ་བ་བྱ་དགོས་པའི་ངེས་པ་མེད་དེ་སྟོན་པའི་འཁོར་རྣམ་བཞིའི་གྲས་ཀྱི་དགེ་བསྙེན་ཁྱིམ་པ་ཡིན་ལ་མི་སུ་དང་སུ་ཡིན་ནའང་འདྲ། དབང་བོ་རྣོ་རྟུལ་དང་རབ་ཏུ་བྱུང་མིན་གང་ལྟར་ཡང་ནང་བའི་ཆོས་ལ་སྦྱང་ཆོག་ལ་ཉམས་སུའང་བླང་ཆོག་ཅིང༌། རང་རང་གི་བློ་ཚོད་དང་མཐུན་པའི་འབྲས་བུའང་འབྱུང་ངེས་རེད། དཔེར་ན་རྒྱ་མཚོ་ཆེན་པོར་ཆུ་སྲིན་དང་ཉ། ཆུ་འབུ་སོགས་སོ་སོས་ལོངས་སུ་སྤྱོད་ཅིང་རང་རང་གི་སྐལ་བ་དང་འཚམ་པར་ཉམས་སུ་རོལ་ཐུབ་པ་བཞིན་རེད། རབ་ཏུ་བྱུང་མིན་དང་དགོན་པར་ཞུགས་མིན་གང་ལྟར་ཡང་ནང་བསྟན་གཞུང་ལུགས་སྦྱོང་བའི་དགོས་པ་ནི་རང་གི་སེམས་བཟང་བོ་བྱ་རྒྱུ་དང་འགྲོ་བ་གཞན་ཕན་པ་བསྒྲུབ་རྒྱུ་དེ་རེད། དེ་རབ་ཏུ་བྱུང་ཙམ་དང་དགོན་པར་ཞུགས་ཙམ་གྱིས་ཡོང་བ་ཞིག་མ་ཡིན་ལ་ཉམས་སུ་ལེན་རྒྱུའི་ཆོས་བཟང་བ་ཙམ་གྱིས་ཀྱང་མི་ཡོང་བས་གཙོ་བོ་ཉམས་སུ་ལེན་པའི་གང་ཟག་ལེགས་དགོས་པ་རེད། འོན་ཀྱང་རབ་ཏུ་བྱུང་བ་ནི་འདོད་ཆུང་ཆོག་ཤེས་དང་བྱ་བ་སྤྲོས་པ་དང་བྲལ་ཞིང༌། ངན་སྤོང་དགེ་སྒྲུབ་ཀྱི་བསམ་པ་ལྡན་ཞིང་ཚུལ་ཁྲིམས་དག་པས་ནང་བསྟན་གྱི་གཞུང་ལུགས་སྦྱོང་བ་དང་ཁྱད་པར་དུ་ཉམས་སུ་ལེན་པའི་རྟེན་ཁྱད་པར་ཅན་ཡིན་ནོ། །
 
 
ཁྲིམས་ལུགས་ཕལ་ཆེར་སྣོན་འཕྲི་བྱེད་པ་བཞིན་ཆོས་ཁྲིམས་སྣོན་འཕྲི་བྱ་རུང་ངམ།
 
 
ཁྲིམས་ལུགས་ཕལ་ཆེར་སྣོན་འཕྲི་བྱེད་ཀྱིན་ཡོད་པས་ཆོས་ཁྲིམས་སྣོན་འཕྲི་བྱ་རུང་ངམ། ཡང་ན་བྱ་དགོས་ས་ཡོད་དམ། 
རྩེ་ཁོག ཀུན་ཐར་རྒྱལ།  
 
ལན། ཆོས་ལུགས་གཞན་དང་གཞན་པ་དུས་དང་བསྟུན་ནས་བཅོས་སྒྱུར་བྱེད་བཞིན་ཡོད་ཅིང༌། ཁོ་ཚོའི་ཆོས་ཀྱང་དུས་དང་བསྟུན་ནས་འགྱུར་བ་ཐེབས་ཀྱིན་ཡོད་པ་ཁྱེད་ཀྱིས་གསུངས་པ་ནང་བཞིན་ཁྲིམས་ལུགས་ལ་འཕྲི་སྣོན་བྱེད་བཞིན་པ་མཚུངས། འདིའི་རྒྱུ་རྐྱེན་ལ་དཔྱད་ན་དུས་དང་བསྟུན་ནས་བཅོས་སྒྱུར་བྱེད་པ་ནི་ཁོས་གདོན་འོས་པའི་ནུས་པ་འདོན་མ་ཐུབ་པ་རེད། 
འོན་ཀྱང༌། ནང་བར་མཚོན་ན་ཆོས་ཁྲིམས་ཆ་ཚང་བ་ཞིག་གཏན་ལ་ཕབ་ཡོད་པས་འཕྲི་སྣོན་བྱེད་མི་དགོས་ལ་བྱེད་ཀྱང་མི་ཆོག  ཆོས་འདུལ་བ་ནི་སངས་རྒྱས་ཉག་གཅིག་མ་གཏོགས་གཞན་སུ་ལའང་མི་དབང་བས་སྤྱན་རས་གཟིགས་ཡིན་ནའང་འདྲ། འོད་དཔག་མེད་ཡིན་ནའང་འདྲ། རྒྱལ་བ་པཎ་ཆེན་ཡིན་ནའང་འདྲ་སུས་ཀྱང་བཅོས་བསྒྱུར་བྱ་མི་ཆོག གལ་ཏེ་བཅོས་བསྒྱུར་བྱེད་མཁན་ཞིག་ཡོད་ན་དེ་ནི་སྐྱེ་བོ་མཆོག་དམན་སུ་ལའང་མ་ལྟོས་པར་ངོ་རྒོལ་བྱ་ངེས་རེད། དེའི་རྒྱུ་མཚན་ནི་སངས་རྒྱས་ཀྱི་གསུང་དྲི་མ་ཅན་དུ་བྱས་པས་སོ། །
དུས་ཀྱི་འཕོ་འགྱུར་དང་བསྟུན་པའི་དངོས་པོ་གསར་བ་དང་བྱ་བ་གསར་བར་འཕྲད་ན་ག་འདྲ་བྱ་དགོས་ཟེར་ན་དེའི་ཐབས་ལམ་ནི་འདུལ་བ་ལས་གསལ་བོར་གསུངས་ཡོད་ཅིང་ནང་བ་ཚད་ལྡན་པ་ཞིག་གི་ངོས་ནས་བཤད་ན་འཕྲི་སྣོན་དང་བཅོས་བསྒྱུར་དགོས་ས་ཅི་ཡང་མེད་དོ། །
འོ་ན་རྗེ་ཙོང་ཁ་བས་སངས་རྒྱས་ཀྱི་བསྟན་པ་ལ་བཅོས་བསྒྱུར་བྱས་པ་མ་ཡིན་ནམ་ཟེར་ན་མ་ཡིན་ཏེ་ཁོང་གིས་ལྟ་སྒོམ་སྤྱོད་གསུམ་མ་དག་པ་བསྒྱུར་བཅོས་ཏེ་དག་ཐེར་གནང་བ་ལས་སངས་རྒྱས་ཀྱི་དགོངས་པ་ཇི་བཞིན་གསལ་བར་མཛད་པ་ཡིན་ལ། གལ་ཏེ་སངས་རྒྱས་ཀྱི་བསྟན་པ་བཅོས་བསྒྱུར་བྱས་ན་དེ་ནི་སངས་རྒྱས་ཀྱི་དགོངས་པ་མ་ཡིན་པས་དེ་ལ་ལོག་ཆོས་སྤེལ་མཁན་ཞེས་དགག་པ་གནང་དགོས་པ་ཡིན་ནོ། ། 

ལན། ནང་བའི་ལྟ་ཚུལ་ལྟར་ན་སྟོན་པ་སངས་རྒྱས་ནི་ཐམས་ཅད་མཁྱེན་པ་ཡིན་པས་དུས་གསུམ་ཀའི་ཤེས་བྱ་ཡོད་ཚད་མཁྱེན་པ་རེད།  དེ་བས་ད་ལྟའི་ཚན་རིག་གི་ཤེས་བྱ་མཐའ་དག་ཀྱང་མཁྱེན་ཅིང་གཟིགས་པ་སྨོས་མེད་ཡིན། འོན་ཀྱང་ང་ཚོ་ནང་བར་དེ་ལྟ་བུའི་བཤད་ཚུལ་ཡོད་པ་དེ་གལ་ཆེན་པོ་མ་རེད། ཆེས་གལ་འགངས་ཆེ་བ་ནི་ཐམས་ཅད་མཁྱེན་པ་ཡིན་པའི་བདེན་དཔང་བཙལ་རྒྱུ་དེ་རེད། གལ་ཏེ་བདེན་དཔང་རྣམ་དག་ཅིག་མེད་ན་ག་འདྲ་བཤད་ཀྱང་དེ་ནི་དངོས་གཙོའི་ལྟ་ཚུལ་དང་མཐུན་པ་མིན་པས་ང་ཚོས་ཁོང་གི་གསུང་ལ་བརྟེན་ནས་དཔྱད་དགོས་པ་ནི་སྨོས་མེད་རེད། 
ཁོང་གི་གསུང་ནི་རྒྱ་ཆེ་བ་ཞིག་ཡིན་ཏེ་བོད་ལ་འགྱུར་བ་ཁོ་ནར་པོད་བརྒྱ་དང་གསུམ་ལྷག་ཡོད་ཅིང་དེ་ལས་ང་ཚོར་དཔེ་གསལ་བོ་ཞིག་ནི་སྨན་དང་རྩིས་གཉིས་དང་ནང་བསྟན་རིག་པ་འདི་དག་སྟེ། སྨན་གྱི་བཅའ་སྟངས་ལས་དེང་རབས་གསོ་ རིག་ལས་སྔོན་དུ་ཐོན་ཞིང་སྐར་རྩིས་འདིས་ཉི་ཟླ་སྐར་གསུམ་གྱི་རྒྱུ་སྟངས་གཏན་ལ་ཕབ་པ་བཞིན་ཉི་འཛིན་ཟླ་འཛིན་སྐར་ཆ་གཅིག་ཀྱང་ནོར་བ་མེད་པ་དབྱུ་གུ་ཞིག་ཡོད་ན་གཏན་ལ་དབབ་ཐུབ་པ་འདི་ལྟ་བུ་དེང་རབས་གནམ་རིག་པས་ཀྱང་མི་ནུས་པ་དང་ནང་བསྟན་བསམ་བློས་ནུབ་ཕྱོགས་མཚན་ཉིད་རིག་པ་གཙོས་དེང་གི་མཚན་ཉིད་རིག་པ་བ་དག་གིས་འགྲེལ་བཤད་བྱེད་མ་ཐུབ་པ་དག་གསལ་བོར་བཤད་ཡོད་པ་འདིས་གསལ་བོར་ཤེས་ཐུབ་པ་རེད། འདིས་མཚོན་ཆབ་སྲིད་རིག་པ་དང་མཚན་ཉིད་རིག་པ་སོགས་ཀྱི་རྣམ་གཞག་དངོས་དང་བརྒྱུད་པའི་སྒོ་ནས་གང་སར་ཡོད་པ་འདིས་སེམས་གཙོ་སྨྲ་བའི་སློབ་དཔོན་ཞིག་གིས་བལྟས་ན་ཀྱེ་མ་སངས་རྒྱས་ནི་སེམས་གཙོ་སྨྲ་བ་ཁོང་དུ་ཆུད་པའི་སློབ་དཔོན་ཞིག་སྟེ་སེམས་གཙོ་སྨྲ་བའི་དཀའ་གནད་མང་བོ་ཞིག་སྔོན་ནས་ཐག་བཅད་འདུག་ཟེར། དེ་བཞིན་དངོས་གཙོ་སྨྲ་བ་དང༌། གསོ་རིག་པ།  སྐར་རྩིས་པ། དངོས་ལུགས་པ། ལུས་ཁམས་རིག་པ་བ། རྩ་རླུང་རིག་པ་བ། ཆོས་ལུགས་པ། སྐྱེ་དངོས་རིག་པ་བ་སོགས་སོ་སོས་སྟོན་པའི་གསུང་རབ་ལ་ཞིབ་འཇུག་བྱས་པའི་འབྲས་རྟགས་སུ་སྟོན་པ་ནི་རང་རང་གི་ལམ་འདི་ནས་ཕ་རོལ་དུ་སོན་ཞིང་གདམས་ངག་ཁོང་དུ་ཆུད་པའི་སློབ་དཔོན་ཞིག་ཡིན་ཞེས་བསྔགས་བརྗོད་བྱེད་བཞིན་པ་འདིས་ཁོང་ཐམས་ཅད་མཁྱེན་པ་ཡིན་པའི་བདེན་དཔང་བྱས་པ་ཞིག་རེད།（དེ་རེ་རེ་བཞིན་དྲངས་ན་མང་དོགས་ནས་མ་སྨྲོས）དེ་བཞིན་རྣམ་ཤེས་རླུང་སེམས་ཀྱི་གནས་སྟངས་དང་མི་ཚེའི་ཚན་རིག་གི་གསང་བ་མང་བོ་ཞིག་ལ་ད་དུང་ཚན་རིག་གི་འགྲེལ་བཤད་གནང་ཐུབ་མེད། དེ་བས་འདི་ལྟ་བུའི་བདེན་དཔང་ཡོད་བཞིན་ད་དུང་ཨུ་ཚུགས་བྱ་དགོས་པའི་རྒྱུ་མཚན་གཞན་མེད། 
དེ་ལས་བལྟས་ན་སྟོན་པ་སངས་རྒྱས་ནི་ལོ་ཉིས་སྟོང་ལྷག་གི་སྔོན་དུ་བྱོན་ནའང་ད་དུང་དེའི་གསུང་ལ་ནོར་འཁྲུལ་དང་ཡང་ན་བསམ་བློར་ནོར་འཁྲུལ་ཞིག་ཡོད་པ་ད་དུང་བདེན་དཔང་བྱེད་ཐུབ་ཀྱིན་མེད་རུང་ཁོང་གི་གསུང་མང་བོ་ཞིག་ནི་སྐབས་དེའི་མིའི་བློ་ཁ་དང་བསྟུན་ནས་གསུངས་པས་ད་ལྟའི་མིའི་བློ་ཁ་དང་མི་འཚམ་པ་ཡང་ཡོད་སྲིད་མོད་ཁོང་གི་གསུང་ནི་སྔོན་བཞིན་མིའི་ཁ་ཕྱོགས་དང་མདུན་ལམ་ཡང་དག་པར་སྟོན་པ་ལ་མི་འདང་ས་དང་ཞན་ཆ་གང་ཡང་མེད་པ་ཡིན་ལ་ལྷག་པར་དུས་རབས་འཕེལ་རྒྱས་དང་བསྟུན་ནས་དངོས་པོའི་དཔལ་ཡོན་གྱིས་བཟོས་པའི་སྐྱོ་གདུང་ཆེ་བའི་དུས་སྔར་ལས་ལྷག་པར་སྤྱི་ཚོགས་ལ་དགེ་མཚན་འདོན་ཐུབ་པ་ཡིན་ནོ། །

གནས་ཚུལ་འདི་མི་ཤེས་ཤིང་ནང་བསྟན་ལ་ཆ་རྒྱུས་ཙམ་ཡང་མེད་པའི་ཕྱི་རོལ་ཀྱི་མི་འགས་ནང་བསྟན་ནི་མི་ཆོས་རིག་གནས་ལ་དགག་པ་གཏོང་མཁན་ཞིག་ཏུ་ངོས་བཟུང་ནས་ལྷ་ཆོས་རིག་གནས་དང་མི་ཆོས་རིག་གནས་ཞེས་འགལ་བར་འཛིན་པ་ནི་རང་ཉིད་རྨོངས་ཤིང་ཆོས་ལུགས་ལ་ཆ་རྒྱུས་མེད་པ་ལས་གཞན་གང་ཡང་མི་མཚོན་ནོ། །
 
 
ནང་བསྟན་གྱི་ཞི་བདེའི་ལྟ་ཚུལ་དང་ཞི་བདེ་བརྩོན་ལེན་བྱེད་བྱེད་ཐབས་ག་འདྲ་གནང་དགོས།
 
 
སངས་རྒྱས་ཀྱི་བསྟན་པར་ཞི་བདེའི་ལྟ་ཚུལ་ག་འདྲ་ཡོད་པ་དང་འཇིག་རྟེན་འདིར་ཞི་བདེ་བརྩོན་ལེན་བྱེད་ན་བྱེད་ཐབས་ག་འདྲ་གནང་དགོས།
 
ཀོས་ནན་རྫོང་ནོར་སྲིད་ཅུའུ། མཁྱེན་རབ། 
 
ལན། ནང་བ་སངས་རྒྱས་པའི་ལྟ་ཚུལ་ལ་ཞི་བདེ་དངོས་ནི་སེམས་ནས་འབྱུང་དགོས་ཤིང༌། སེམས་ནས་མ་བྱུང་ན་བྱ་བ་གང་འདྲ་ཞིག་བསྒྲུབས་ཀྱང་ཞི་བདེ་འབྱུང་མི་ཐུབ། རྒྱུ་མཚན་ནི་མི་ལ་ཇི་སྲིད་བདག་འཛིན་ཡོད་པ་དེ་སྲིད་དུ་འདོད་ཆགས་ཞེ་སྡང་གཏི་མུག་འབྱུང་སྲིད། གཏི་མུག་ནི་བྱ་བའི་རྒྱུ་འབྲས་ལ་རྨོངས་པ་ཡིན་ཏེ་དེའི་དབང་གིས་གཞན་ལ་མ་བལྟས་པར་རང་ཉིད་ལ་ཞི་བདེ་འབྱུང་འདོད་ཀྱི་སེམས་པ་སྐྱེས་པས་དེའི་ཐབས་ལམ་དུ་གཞན་ལ་གནོད་བསྐྱེལ་བ་དང་འགྲོ་བ་གཞན་ལ་གནོད་འཚེ་བྱེད་པ་རེད། གནོད་འཚེ་དང་ལེན་བྱེད་མ་ཐུབ་པས་ད་གཟོད་ཚུར་གནོད་བསྐྱལ་ཏེ་ཞེ་སྡང་གི་གཡུལ་དུ་མི་འཇུག་པ་ག་མེད་བྱུང་ཞིང་དེ་ནི་ཞི་བདེ་མི་འབྱུང་བའི་རྒྱུ་རྐྱེན་གཙོ་བོ་ཞིག་རེད། 
དེ་བས་ཞི་བདེ་མི་འབྱུང་བའི་རྩ་བ་བདག་འཛིན་ཡིན།  དེ་མེད་པར་བྱེད་ཐབས་ནི་ནང་བ་ཁོ་ནར་མ་གཏོགས་མེད་དེ། ནང་བ་སངས་རྒྱས་ནི་ཞི་བདེའི་རྨང་གཞི་ཡིན་ལ་དེ་ཙམ་དུ་མ་ཟད། ནང་བའི་གཞན་ཕན་གྱི་སེམས་པ་དང་བྱམས་སྙིང་རྗེ་འདི་ནི་འགྲོ་བ་ཐམས་ཅད་ལ་ཞི་བདེ་འབྱུང་བྱེད་ཀྱི་རྒྱུ་རྐྱེན་རེད། གཞན་ཕན་གྱི་སེམས་པ་དང་བྱམས་དང་སྙིང་རྗེས་གཞན་ལ་གནོད་མི་སྐྱེལ་བར་ཕན་པའི་དོན་དག་བཟང་བོ་བསྒྲུབ་པ་དེ་ཡིན། དེ་ཡང་དེང་གི་ཆབ་སྲིད་ལྟར་རང་ཕྱོགས་ཁོ་ན་དང་འགྲོ་བ་མིའི་ཁེ་ཕན་ཁོ་ན་མི་བསམ་པར་སྲོག་ཆགས་སྣ་ཚོགས་ཀྱི་བདེ་ཐབས་བསམ་དགོས་ལ། དེ་ཡང་དེ་དག་གི་ཚེ་སྲོག་ལ་སྲུང་དགོས་པ་ཙམ་མ་ཡིན་པར་དེ་དག་སྡུག་བསྔལ་ ལས་བསྒྲལ་འདོད་དང༌། བྱམས་དང་སྙིང་རྗེ་དགོས་པ་དེ་རེད། ནང་བའི་བྱམས་སྙིང་རྗེ་ནི་འགྲོ་བ་མི་རང་གི་གཉེན་ཁོ་ནར་བྱེད་པ་ཞིག་མ་ཡིན་པར་དགྲ་གཉེན་ཐམས་ཅད་དང་དུད་འགྲོ་དང་བཅས་པའི་སྲོག་ཆགས་ཐམས་ཅད་ལ་དགོས་པ་ཞིག་ཡིན་ལ་མདོར་བསྡུས་ནས་བཤད་ན་འགྲོ་བ་ཐམས་ཅད་ལ་ཞི་བདེ་ཐོབ་པ་ནི་ནང་བ་སངས་རྒྱས་པའི་མཐར་ཐུག་གི་དམིགས་ཡུལ་ཡིན་ནོ། །དེ་བས་ཞི་བདེ་འབྱུང་བའི་ཐབས་ལམ་དུ་བྱམས་སྙིང་རྗེ་དང་གཞན་ཕན་གྱི་བསམ་པ། བདག་ཉིད་གཅེས་པར་འཛིན་པའི་གདོན་འདི་ཉིད་གཞོལ་བར་བྱེད་པའི་ཐབས་གཉེར་དགོས་པ་ཡིན་ནོ། །
 
 
ནང་བསྟན་དུ་མིའི་འབྱུང་ཁུངས་དང་རྒྱུ་རྐྱེན་མི་གཤིས་དང་ཁོར་ཡུག་བར་གྱི་འབྲེལ་བ་སོགས་ག་འདྲ་ཡོད་དམ།
 
 
དེང་རབས་སེམས་ཁམས་རིག་པ་བས་ཁོར་ཡུག་གིས་མི་གསར་དུ་བསྐྲུན་པ་ཡིན་ཞེས་མི་ཞིག་སྐྱེས་པ་ནས་ནར་སོན་པའི་བརྒྱུད་རིམ་ནང་མི་གང་འདྲ་ཞིག་ཏུ་འགྱུར་མིན་ནི་ཁྱིམ་ཚང་གི་སློབ་གསོ་དང་སྤྱི་ཚོགས་ཀྱི་སྣང་ཚུལ་ཁོ་ན་ལ་རག་ལས་པར་བཤད་པ་ལ་གནས་ལུགས་ངེས་ཅན་ཞིག་ཡོད། དོན་དུ་མིས་ཁོར་ཡུག་བསྐྲུན་པ་ཡིན་ནམ་ཁོར་ཡུག་གིས་མི་བསྐྲུན་པ་ཡིན། འཛམ་གླིང་གི་རིག་གཞུང་འདྲ་མིན་ཁག་གིས་ལན་སྣ་ཚོགས་ཤིག་བཏབ་ཡོད། ནང་ཆོས་གཏིང་ཟབ་ཅིང་ཕུན་སུམ་ཚོགས་པའི་ཤེས་རིག་ཅིག་ཡིན་པའི་ཆ་ནས་མིའི་འབྱུང་ཁུངས་དང་རྒྱུ་རྐྱེན་མི་གཤིས་དང་ཁོར་ཡུག་བར་གྱི་འབྲེལ་བ་སོགས་ལ་དགོངས་བཞེད་ག་འདྲ་བཟུང་ཡོད་དམ། 
 
ཀོས་ནན་རྫོང་རུ་མང་སྡེ་བ། གངས་འཚོ། 

དེའི་ཕྱིར་ངས་བསམ་པར་ནང་བའི་མི་ཆོས་ཀྱི་ལྟ་བ་སྤེལ་བ་དང་གཞན་ལ་ངོ་སྤྲོད་བྱེད་པ་ནི་དུས་རབས་ཉེར་གཅིག་པ་འདིའི་འཛམ་གླིང་གི་གནས་བབས་ཇེ་མཐོར་གཏོང་བའི་ཐབས་ལམ་དང་དངོས་པོའི་དཔལ་ཡོན་གྱིས་བཟོས་པའི་སྐྱོ་གདུང་དང་བློ་ཕམ་མཐའ་དག་གསོ་བའི་རྨང་གཞི་བཟང་བོ་ཞིག་རེད་སྙམ།
 
 
ལྷ་ཆོས་ཀྱིས་སྤྱི་ཚོགས་ལ་ཡར་སྐྱེད་འབྱུང་ངམ་ལྡོག་ཕྱོགས་ནས་ནུས་པ་འདོན།
 
 
ལྷ་ཆོས་རིག་གནས་ཀྱིས་མཐའ་གཅིག་ཏུ་སྤྱི་ཚོགས་ལ་ཡར་སྐྱེད་ཐོབ་ཐུབ་བམ། ཡང་ན་ལྡོག་ཕྱོགས་ནས་ནུས་པ་འདོན་སྲིད་དམ། ཤུགས་ཆེ་ཆུང་ག་འདྲ་རེད། 
 
རྩེ་ཁོག ཀུན་ཐར་རྒྱལ། 
 
ལན། སྤྱི་ཚོགས་མི་བདེ་བ་དང་ཡར་སྐྱེད་མེད་པར་འཐབ་རྩོད་དང་གཉའ་གནོན། སྡུག་བསྔལ་སོགས་ཀྱི་རྒྱུ་རྐྱེན་གཙོ་བོ་ནི་རགས་པའི་སྒོ་ནས་བཤད་ན་མི་ཆོས་རིང་ལུགས་ཀྱི་སློབ་གསོར་དམ་འཛིན་བྱས་མེད་པའི་རྐྱེན་རེད། ནང་བའི་མི་ཆོས་ཀྱི་ལྟ་སྟངས་ཀྱི་ཐད་ནས་བཤད་ན་དེ་ནི་མིའི་འདོད་ཆགས་ཞེ་སྡང་གཏི་མུག་གི་རྐྱེན་ལས་བྱུང་བ་རེད། འོན་ཀྱང་ང་ཚོས་ཧོབ་སྟེ་བལྟས་ན་ལྟ་བ་འདི་ནི་འཇིག་རྟེན་འཁོར་བས་དང་ལེན་བྱ་དཀའ་བ་ཞིག་དང་བྱེད་མི་འོས་པ་ཞིག་ཏུ་མཐོང་སྲིད་མོད། ཞིབ་ཏུ་བསམ་ན་ཧ་ལས་རྒྱུ་གང་ཡང་མེད་དེ་འདོད་ཆགས་ཀྱི་དབང་གིས་སྐྱེ་དངོས་ལ་གཏོར་བརླག་དང་མཁའ་དབུགས་བརླག་པར་དོ་སྣང་མི་བྱེད་པར་རང་གི་ཁེ་ཕན་བསྙེགས་པ་དང་གཞན་གྱི་ཁེ་དབང་སྣང་མེད་དུ་འཇོག་པར་བྱེད་པས་འཛམ་གླིང་གི་དམག་འཁྲུག་ཐམས་ཅད་ཀྱང་འདོད་ཆགས་ལས་མ་བྱུང་བ་མེད། མདོར་ན་མི་རང་གི་ཧམ་པས་དམག་འཁྲུག་བསླངས་པ་ཡིན་པས་སོ། །འདི་ནི་མིའི་འགྲོ་སྟངས་རེད་ལ་མི་རང་གི་འདོད་ཆགས་ཞེ་སྡང་གིས་མི་རང་ཉིད་སྡུག་ལ་གཏོད་བཞིན་པ་མ་ཟད་སྤྱི་ཚོགས་ལ་ཡར་སྐྱེད་མེད་པར་སོ་ན་གནས་པའམ་ཇེ་ཐུར་འགྲོ་བཞིན་པ་རེད། 
དེ་ལ་བལྟས་ན་ནང་བའི་མི་དགེ་བཅུ་སྤོང༌། བྱམས་སྙིང་རྗེ། གཞན་ཕན་ལྷག་བསམ། བདག་གཞན་མཉམ་བརྗེ་སོགས་དང་ནང་བའི་མི་ཆོས་རིག་པའི་ལྟ་བ་ནི་གནད་དོན་དེ་རིགས་ཐག་གཅོད་པའི་ཐབས་ལམ་ཉག་གཅིག་ཡིན། དེ་ཡིས་འདོད་ཆགས་ཞེ་སྡང་གཏི་མུག་གི་མགོ་དམད་དེ་ཀུན་སྤྱོད་ཆ་ཇེ་ཚང་དུ་འགྲོ་ཐུབ་ཅིང་དེའི་དགེ་མཚན་དར་སྤེལ་དང་ནུས་པ་ལེགས་འདོན་བྱ་ཐུབ་པས་སོ། །
འོ་ན་བྱམས་སྙིང་རྗེའི་ལྟ་བ་འདི་དར་སྤེལ་གཏོང་ན་མགོ་བཅག་ནའང་ཁ་རོག་བསྡད་དགོས་པ་ཡིན་ནམ་ཞེ་ན། དེ་ནི་ད་ལྟའི་ན་གཞོན་མང་བོ་ཞིག་གི་བསམ་ཚུལ་རེད། ནང་བའི་མི་ཆོས་རིག་པ་ལས་རྒྱུ་ནོར་ལོངས་སྤྱོད་སྒྲུབ་ཐབས་དང་དགྲ་འདུལ་གཉེན་སྐྱོང་གི་ཁྲིམས་ལུགས་སོགས་ཆ་ཚང་བསྟན་ཡོད་ཅིང༌། དགྲ་ལ་དགྲ་ལན་ཇི་ལྟར་སྐྱོང་ཚུལ་དང་ཐབས་ལ་ཐབས་ལན་ཇི་ལྟར་བྱེད་ཚུལ་སོགས་སྔོན་ཐོན་ཆབ་སྲིད་པའི་གཞུང་ལུགས་དང་དོ་རུ་འོས་པ་ཞིག་གསུངས་ཡོད་པ་ལས་བྱམས་སྙིང་རྗེ་སྒོམ་བཞིན་མི་སྡར་མ་ཞིག་དང་བླུན་པོ་ཞིག་བྱོས་ཞེས་པ་གཏན་ནས་མིན་ལ་གཞན་དོན་ལ་རེམ་པ་རང་དོན་ཤོར་དུ་བཅུག་ཅེས་པ་དེ་བས་ཀྱང་མ་ཡིན། འདི་ནི་འཇིག་རྟེན་ཡར་རྒྱས་གཏོང་བའི་རིག་པ་ཞིག་ཡིན་ལ་མདོར་ན་དཔལ་ཡོན་ཟུང་དོ་མཉམ་པའི་སྒོ་ནས་ཡར་རྒྱས་སུ་གཏོང་བའི་ཐབས་ལམ་དེ་ཡིན་པས་འཇིག་རྟེན་ཡར་བསྐྱེད་ཀྱི་གཞི་མ་ཡིན་ནོ། །
 
 
ཆོས་ལུགས་དང་ཚན་རིག་གཉིས་ཀྱི་རྒྱུ་འབྲས་ཀྱི་ངོ་བོ་ཐད་ནས་འདྲའམ་མི་འདྲ།
 
 
ཆོས་ལུགས་དང་ཚན་རིག་གཉིས་ཀྱི་རྒྱུ་འབྲས་ཀྱི་ངོ་བོའི་ཐད་ནས་འདྲའམ་མི་འདྲ།  
མཚོ་སྔོན་མི་རིགས་སློབ་གྲྭ་ཆེན་མོ། དབང་འགྲུབ། 

རིག་པའི་གཞུང་ལུགས་སྟེང་ནས་ཁུངས་བསྐྱེལ་ཐུབ་པའི་ཆོས་ལུགས་ཤིག་ཡིན་ཚེ་རིག་པའི་གཞུང་ལུགས་སྟེང་ནས་རྩོད་པ་ལས། མདའ་མདུང་གྲི་གསུམ་གྱི་རྩོད་པ་ནམ་ཡང་མི་འབྱུང་ལ་ལོ་རྒྱུས་སྟེང་སངས་རྒྱས་ཆོས་ལུགས་ཀྱི་གཞུང་ལུགས་ངེས་ཅན་ཞིག་ཡོད་པ་ཡིན་ཚེ་དྲག་པོས་གྲུབ་མཐའ་བརྩད་མྱོང་མེད་ལ་རྩོད་ཀྱང་མི་སྲིད་དེ། དེ་ལྟར་རྩོད་པ་ནི་རང་ཉིད་དང་ཡང་ན་ཆོས་ལུགས་ཉམས་བྱེད་དུ་འགྲོ་བའི་གནས་ལུགས་འདིས་ཤེས་པས་སོ། །
འོན་ཀྱང་ཁྱོད་ཀྱིས་བཤད་པའི་ལོ་རྒྱུས་ཀྱི་ཆག་འཇིག་དེ་གྲུབ་མཐའ་མི་ཤེས་པ་དག་གིས་རྩོད་པ་དང་ཡང་ན་གྲུབ་མཐའི་དར་ཆ་སྒྲེང་ནས་རང་གི་ཆབ་སྲིད་ཀྱི་ཁེ་ཕན་བསྒྲུབས་པ་ཡིན་པས་ཁྱེད་ཀྱིས་བཤད་པ་ལྟར་བོད་ཀྱི་མ་འོངས་པའི་ལོ་རྒྱུས་ལ་ཁེ་ཕན་མེད་པས་ང་ཚོས་ཆོས་སྲིད་གང་གི་ཐད་ནས་ཀྱང་དགག་པ་བརྒྱག་དགོས།
 
 
སེམས་ཙམ་པའི་གྲུབ་མཐའ་ཐེག་ཆེན་གྱི་གྲུབ་མཐའ་ཡིན་པའི་རྒྱུ་མཚན་ཅི།
 
 
སེམས་ཙམ་པའི་གྲུབ་མཐའ་ཐེག་ཆེན་གྱི་གྲུབ་མཐའ་ཡིན་པའི་རྒྱུ་མཚན་ཅི་ཡིན། 
ལྷོ་ནུབ་མི་རིགས་སློབ་གླིང༌། སངས་རྒྱས་མཚོ། 
 
ལན། གདུལ་བྱ་བློ་མཐོན་པོ་སྟེ་བྱང་ཆུབ་སེམས་དཔའ་ལ་གསུངས་པའི་ཆོས་ལ་ཐེག་ཆེན་གྱི་སྡེ་སྣོད་ཟེར། དེ་ལ་བརྟེན་ནས་གྲུབ་མཐའ་སྨྲ་བས་ན་སེམས་ཙམ་པ་དང་ངོ་བོ་ཉིད་སྨྲ་བ་གཉིས་ལ་ཐེག་ཆེན་གྱི་གྲུབ་མཐའ་སྨྲ་བ་དང་དེ་གཉིས་ཀྱི་གྲུབ་མཐའ་ལ་ཐེག་ཆེན་གྱི་གྲུབ་མཐའ་ཟེར། ཉན་རང་གཉིས་སོགས་བློ་ཁ་དམན་པའི་གང་ཟག་ལ་གསུངས་པའི་ཆོས་ལ་ཐེག་དམན་གྱི་སྡེ་སྣོད་དང་དེ་ལ་བརྟེན་ནས་གྲུབ་མཐའ་སྨྲ་བས་ན་ཐེག་དམན་གྱི་གྲུབ་མཐའ་སྨྲ་བ་ཟེར།
 
 
ནང་བས་སྡིག་པ་ཅི་ཡང་མི་བྱ་ན་གཞན་དོན་དུ་མི་གསོད་པའི་རྒྱུ་མཚན་ཅི་ཡིན།
 
 
ནང་བས་སྡིག་པ་ཅི་ཡང་མི་བྱ་ན་གཞན་དོན་དུ་མི་གསོད་པའི་རྒྱུ་མཚན་ཅི་ཡིན། 
 
མཚོ་སྔོན་མི་རིགས་སློབ་གྲྭ་ཆེན་མོ། དཔལ་མཁར་རྒྱལ། 
 
ལན། དེ་ནི་ཤིན་ཏུ་སྟབས་བདེ་བ་ཞིག་སྟེ། དཔེར་ན་མི་ཞིག་གིས་རྡུལ་ཕྲན་མཚོན་ཆ་འཕངས་ན་འཇིག་རྟེན་ཁམས་རྩ་མེད་དུ་གཏོང་བ་ན།  བྱང་ཆུབ་སེམས་དཔའ་གཅིག་གིས་ཁོ་རང་གིས་འཇིག་རྟེན་ཁམས་ཀྱི་མི་མཐའ་དག་བསད་ན་ཉེས་པ་རྒྱ་ཆེན་པོ་བསགས་པས་དམྱལ་བར་སྐྱེ་བ་ལས་ཐབས་མེད་ལ། དེར་སྐྱེས་ན་བསྐལ་བ་མང་བོར་སྡུག་བསྔལ་བཟོད་གླགས་མེད་པ་མྱང་དགོས་པས་ན་ཁོ་འཇུག་པའི་ལས་དེ་ནི་རང་གཞན་གཉིས་ཀ་ལ་ཤིན་ཏུ་གནོད་པ་ཞིག་ལགས་པས། ཁོས་དེ་ལྟ་བུའི་ཉེས་པ་ཚབས་ཆེན་བསགས་པ་ལས་ཁོའི་དོན་དུ་བདག་དམྱལ་བར་ལྷུང་ན་ཇི་མ་རུང་སྙམ་ནས་སེམས་པ་འདི་ལྟར་བསྐྱེད་དེ་ཕན་སེམས་དང་སྙིང་རྗེ་དྲག་པོའི་སྒོ་ནས་བསད་ན་ཁོ་ལའང་ཉེས་པ་དེ་བསྒྲུབ་ཏུ་མ་བཅུག་པས་ཕན་པ་རྒྱ་ཆེན་པོ་འབྱུང་ལ་གཞན་ལ་ཕན་པ་རྒྱ་ཆེན་པོ་འབྱུང་བའི་ཕྱིར་ཡིན་པ། དེ་བས་བྱང་ཆུབ་སེམས་དཔའ་དེས་འགྲོ་བ་གཞན་གསད་རྒྱུ་རེད་འདོད་ནས་ཁོང་ཁྲོ་དང་ཞེ་སྡང་གི་དབང་དུ་སོང་བ་མ་ཡིན་པའི་ཕྱིར་སྐྱེ་བོ་ཐ་མལ་བས་མི་གསོད་པ་ལྟ་བུ་མ་ཡིན་པས་བདག་གཞན་མཉམ་བརྗེའི་དབང་དུ་སོང་བ་ཡིན་པས་སོ། །
 
 
གཡུང་དྲུང་བོན་ལ་ཁྱོད་ཀྱིས་ངོས་འཛིན་ག་འདྲ་གནང་གི་ཡོད།
 
 
མེས་པོའི་ཆོས་ལུགས་ཏེ་བོད་རང་ས་ནས་བྱུང་བའི་སངས་རྒྱས་གཡུང་དྲུང་བོན་ལ་ཁྱོད་ཀྱིས་ངོས་འཛིན་ག་འདྲ་གནང་གི་ཡོད། 
 
བོད་ལྗོངས་ཆབ་མདོ། ཚེ་རིང་དཔལ་རྒྱས། 
 
ལན། ངའི་བསམ་པར་བོད་ཀྱི་གདོད་མའི་བོན་ཞེས་པ་ནི་ད་ལྟའི་གཡུང་དྲུང་བོན་ལ་གོ་མི་དགོས་སྙམ་ཏེ། བོན་གཞུང་དག་ཏུ་བོན་གྱི་འཇུག་ཚུལ་ཆོས་ཀྱི་འཇུག་ཚུལ་དང་མཐུན་པར་བཅུ་བཤད་ཡོད་ལ་ད་ལྟའི་ཆོས་ལུགས་དང་གདོད་མའི་བོན་ལུགས་ཞེས་པ་གཉིས་ནི་མིང་གི་བརྗོད་ཚུལ་མི་འདྲ་བ་མ་གཏོགས་སྤྱིའི་ཆ་ནས་འདྲ་བ་ཡིན་ཏེ་གཉིས་ཀ་ཆོས་ལུགས་ཞེས་པའི་དོན་ནོ། །འདི་ནི་ད་ལྟའི་བོན་པོ་དག་གིས་ཀྱང་ཁས་ལེན་ཏེ། བོན་ལ་ཕྱི་བ་དང་ནང་བ་གཉིས་ཡོད་པར་ཁས་ལེན་པ་དང་བོན་ཕྱི་བ་ལ་གྲངས་ཅན་པ་སོགས་སྔོན་རྒྱ་གར་གྱི་ཕྱི་རོལ་པའི་གྲུབ་མཐའ་དག་བགྲང་ཡོད་པས་སོ། །
དེས་ན་ངའི་བསམ་པར་སྔོན་ཆད་བོད་དུ་དར་བའི་བོན་ནི་ད་ལྟའི་བོན་འདི་མ་ཡིན་པར་བོན་ཕྱི་བ་སྟེ་རང་རེའི་བོད་ཀྱི་གདོད་བོན་དང་ད་ལྟ་བཤད་ན་བོན་མ་ཡིན་པར་ཆོས་ལུགས་གཞན་པ་ཞིག་ཡིན་པར་འདོད་དེ། དེང་སང་རྒྱ་སྐད་དུ་ས་མན་ཆོས་ལུགས་ཟེར་བ་དེ་ཡིན་པར་འདོད། དེ་ལ་ལྷ་འདྲེའི་བཤད་ཚུལ་ཙམ་དང་གནམ་ལ་དགའ་བ་དང་ཕྱུགས་ནོར་མང་བོས་མཆོད་སྤྱིན་བྱེད་པ་སོགས་ཏེ། རང་རེའི་ས་ཆར་ད་ལྟ་མནའ་སྐྱེལ་ན་གནམ་སྔོན་པོ་ཞེས་བཤད་ལ་མགོ་ནག་སྐྱིད་སྡུག་གནམ་གྱི་ལག་ཅེས་གཡུང་དྲུང་བོན་དང་མི་མཐུན་པའི་སྐོར་གང་མང་ཞིག་ཡོད་ལ་རང་རེའི་ལོ་རྒྱུས་སུ་སྟོན་པ་གཤེན་རབ་ཀྱིས་ཕྱུགས་ཀྱི་མཆོད་སྦྱིན་བྱེད་པ་སོགས་ཀྱི་སྲོལ་དེ་རྩ་མེད་དུ་བཏང་ནས་དེ་དག་གི་ཚབ་ཏུ་རྩམ་པས་བཟོ་བའི་སྲོལ་གཏན་ལ་ཕབ་པ་ཡིན་ཟེར་བ་ནི་ཤིན་ཏུ་བདེན་པ་ཞིག་ཏུ་འདོད། གལ་ཏེ་གཡུང་དྲུང་བོན་པོ་འདི་སྔོན་གྱི་གདོད་མའི་ཆོས་ལུགས་ཡིན་ན་ད་ལྟ་ཡང་ལུས་ཡོད་པའི་ཕྱི་རོལ་པའི་སྲོལ་འདི་དག་གཏན་ ནས་ཡོད་མི་སྲིད་པ་ཞིག་གོ །

བོད་ཀྱི་གྲྭ་བས་མི་གསོད་འཕྲོག་བཅོམ་དང་མི་དམངས་ལ་བཤུ་གཞོག་བྱས་པའི་གནས་ཚུལ་དེ་ནི་བོད་ཀྱི་ལོ་རྒྱུས་སུ་དངོས་སུ་བྱུང་བ་མ་ཡིན་པར་རིག་གསར་གྱི་སྐབས་སུ་བོད་ཀྱི་དགེ་འདུན་པར་མ་ཉེས་ཁ་གཡོག་བྱེད་པའི་གླེང་འགེལ་ཞིག་ཡིན་པས། ང་ཚོས་གཏན་ནས་ཁས་ལེན་ཐབས་མེད་ལ་དེ་ལ་འགྲེལ་རྒྱག་པའི་འགན་ནི་བོད་ཀྱི་གྲྭ་བ་དག་ལ་མེད་པར་དེ་ལྟར་གླེང་འགེལ་བྱེད་མཁན་དག་ལ་ཡོད་དོ། །
མི་རིགས་ཤིག་དང་དེའི་ཆོས་པའི་བར་གྱི་འབྲེལ་བ་ནི་མཐར་གཏུག་ནས་བཤད་ན་མི་རིགས་དང་དགོས་མཁོའི་འབྲེལ་བ་རེད་ལ་མི་རིགས་ཀྱི་དགོས་མཁོ་དེ་མེད་ཚེ་འབྲེལ་བ་དེ་ཡང་རང་བཞིན་གྱིས་མེད་པར་ཆགས་འགྲོ་བས་ཕན་ཚུན་ལ་རམ་འདེགས་ཀྱི་ནུས་པ་ལས་ཕན་ཚུན་སྡུག་ལ་སྦྱོར་བའི་ནུས་པ་དེ་ཐོན་མི་སྲིད། ཕན་ཚུན་གྱི་དགོས་མཁོ་སྐོང་བའི་དུས་རིམ་ནང་དུ་ཕན་ཚུན་ལ་འགན་འཁུར་ཞིག་མེད་པ་གཏན་ནས་མི་སྲིད་ལ་འགན་འཁུར་དེ་ཐེག་པར་བྱེད་པ་ནི་རང་གི་ཚེ་སྲོག་དང་འབྲེལ་བ་ཡོད་པའི་གནད་དོན་ཞིག་ཡིན། བོད་ཀྱི་དགེ་འདུན་པ་དང་མི་དམངས་བར་གྱི་འབྲེལ་བའང་དེ་ཡིན། དེ་ཤེས་ན་མི་རིགས་དང་དགེ་འདུན་པའི་བར་གྱི་འབྲེལ་བ་མང་བོ་ཞིག་གཏན་ལ་དབབ་ཐུབ། 
དེ་ལས་ལྷག་པར་བོད་ཀྱི་དགེ་འདུན་པས་བོད་མི་རིགས་ཐེངས་མང་བོར་སྲོག་ཉེན་ལས་བསྐྱབས་ཡོད། ཡིན་ནའང༌། བོད་ཀྱི་གྲྭ་བ་དག་ལ་སྐྱོན་ཆ་གཏན་ནས་མེད་པ་ཞིག་མིན་ལ་བོད་མི་དམངས་ལའང་སྐྱོན་ཆ་མེད་པ་ཞིག་གཏན་ནས་མིན། ཡིན་ནའང༌། ལོ་རྒྱུས་གང་ཞིག་ཡིན་རུང་ང་ཚོའི་ད་ལྟའི་གནས་བབས་ལ་ཕན་པ་མེད་པས་བོད་ཀྱི་གྲྭ་བས་གྲྭ་བའི་འོས་འགན་འཆོར་མི་ཉན་པ་དང་བོད་ཀྱི་སློབ་མས་སློབ་མའི་འོས་འགན་གཏོང་མི་ཉན་པ། བོད་ཀྱི་ལས་བྱེད་པས་ལས་བྱེད་པའི་འོས་འགན་བརྗེད་མི་ཉན་པ་དེ་ཡིན་ལ། དེ་ལས་ང་ཚོ་བོད་མི་དམངས་ཀྱི་གནས་བབས་ཀྱི་དོན་དུ་རང་རང་གི་འོས་འགན་དེ་ཉམས་སུ་བསྟར་ཐུབ་པ་ལས་ཕ་མེས་མ་འཁྱོངས་པ་དང་གཞན་གང་དང་གང་གིས་མ་འཁྱོངས་ཟེར་བ་དག་ནི་དོན་དུ་རང་གི་འོས་འགན་ལ་གཞོལ་འདོད་པ་ལས་མེད་ཅིང་དོན་གྱིས་དེ་དག་ནི་སྡར་མ་སྐོར་ཞིག་ཡིན་ནོ། །
 
 
སིལ་བུའི་སྐབས་ཀྱི་སྲིད་དབང་འཕྲོག་རེས་ཀྱི་འགན་ཆོས་ལུགས་ཀྱིས་འཁུར་དགོས་སམ།
 
 
སིལ་བུའི་སྐབས་ཀྱི་སྲིད་དབང་འཕྲོག་རེས་དེའི་འགན་ཆོས་ཀྱི་དར་ཆ་འཛིན་མཁན་ལས་ཆོས་ལུགས་ཀྱིས་འཁུར་མི་དགོས་པའི་སྒྲུབ་བྱེད་ཅིག་གསུང་རོགས།
 
ལྷ་ས། མང་རའི་ཐོས་བསམ། 
 
ལན། ཆོས་གཞུང་ཇི་བཞིན་བསྒྲུབས་ཏེ་བྱུང་བའི་སྐྱོན་ཡིན་ན་ཆོས་ལུགས་ཀྱི་སྐྱོན་ཡིན་ལ་ཆོས་ལུགས་ཀྱི་དགོངས་དོན་དང་འགལ་ཏེ་བསྒྲུབས་པ་ལས་བྱུང་བའི་སྐྱོན་ཡིན་ན་ཆོས་ལུགས་པའི་སྐྱོན་ཡིན་གྱི་ཆོས་ལུགས་ཀྱི་སྐྱོན་མིན། 
བོད་ཀྱི་སྲིད་དབང་འཕྲོག་རེས་བྱེད་མཁན་དག་ནི་ནང་བ་བ་ཡིན་མོད། ནང་བའི་གཞུང་དུ་སྲིད་དབང་འཕྲོག་རེས་བྱེད་པའི་དགོངས་པ་གཏན་ནས་མེད་ཅིང༌། ཁོ་ཚོས་ནང་བསྟན་དང་འགལ་ནས་རྩོད་གླེང་དང་གཡུལ་འཁྲུག་བྱེད་པ་དེ་ཆོས་ལུགས་པའི་སྐྱོན་ཆ་ལས་ཆོས་ཀྱི་སྐྱོན་ཆ་ཞིག་གཏན་ནས་ཡིན་མི་སྲིད། དཔེར་ན་འཇིགས་སྐུལ་ཚོགས་པས་ཚན་རིག་ལ་བརྟེན་ནས་མི་སྲོག་འཕྲོག་བཅོམ་བྱེད་པ་དེ་འཇིགས་སྐུལ་ཚོགས་པའི་སྐྱོན་ཡིན་གྱི་ཚན་རིག་གི་སྐྱོན་མིན་པ་བཞིན་ནོ། །
ཡང་གཅིག་བཤད་ན་དེ་ཆོས་ལུགས་པས་འགན་འཁུར་དགོས་པ་ཞིག་ཀྱང་མིན་ཏེ། འཕྲོག་རྩོད་བྱེད་མཁན་དེ་དག་ནི་ཆོས་ལུགས་པ་རེ་གཉིས་སམ་ཚད་དང་མི་མཐུན་པའི་ཆོས་ལུགས་པ་ཡིན་ལ་དེའི་བྱ་སྤྱོད་དང་སྐྱོན་ཆ་ནི་ཆོས་ལུགས་པ་ཚང་མས་བྱས་པ་ཞིག་མིན་པས་ན་ཆོས་ལུགས་པ་རེ་གཉིས་སམ་ཆོས་ལུགས་པའི་ཚད་དང་མི་མཐུན་པའི་ཆོས་ལུགས་པ་བྱས་པའི་སྐྱོན་དེ་ཆོས་ལུགས་པ་དེས་འཁུར་དགོས་པ་ལས་ཆོས་ལུགས་པས་ཁུར་དགོས་དོན་མེད། དཔེར་ན་གུང་ཁྲན་ཏང་ཡོན་གཅིག་རུལ་བསུང་དུ་གྱུར་ནས་སྐྱོན་ཆ་བྱུང་བའི་འགན་དེ་གུང་ཁྲན་ཏང་ཡོན་དེས་འཁུར་བ་ལས་གུང་ཁྲན་ཏང་གི་སྐྱོན་ཆ་མིན་པ་དང༌། སློབ་མ་གཅིག་གིས་མི་བསད་པ་ནི་སློབ་མ་དེའི་སྐྱོན་ཡིན་གྱི་སློབ་མའི་སྐྱོན་མིན་པ་བཞིན་ནོ། །
 
 
སྲོང་བཙན་སྒམ་པོས་ལྷ་ཆོས་དང་མི་ཆོས་ཀྱི་ཁྲིམས་བཅས་པ་དེ་ཆོས་སྲིད་གཉིས་ལས་གང་ལ་དམིགས།
 
 
བོད་རྒྱལ་སྲོང་བཙན་སྒམ་པོས་ལྷ་ཆོས་དགེ་བ་བཅུ་དང་མི་ཆོས་གཙང་མ་བཅུ་དྲུག་གི་ཁྲིམས་བཅོས་པ་དེ་ཆོས་སྲིད་གཉིས་ལས་གཙོ་བོ་གང་ལ་དམིགས་ནས་གཏན་ལ་ཕབ་པ་རེད། 
 
མཚོ་སྔོན་གསོ་རིག་སློབ་གླིང༌། གཅོད་པ་རྒྱལ།
 
ལན། བློ་རྒྱ་ཡངས་པའི་ཆབ་སྲིད་པ་ཞིག་ཡིན་ན་ཁོ་ཆོས་ལ་ཅི་འདྲ་དད་ཀྱང༌།　　 སྲིད་ལ་གནོད་པའི་ཆོས་ཁྲིམས་སྤེལ་མི་སྲིད་ལ། ཁོ་ཆོས་ལ་ཇི་འདྲར་མི་དགའ་རུང་ཆོས་ལུགས་རྩ་མེད་དུ་གཏོང་མི་སྲིད། སྲོང་བཙན་སྒམ་པོ་བོད་ཀྱི་ཆབ་སྲིད་པ་བླ་ན་མེད་པ་ཞིག་དང༌། སྐབས་དེར་ནང་བ་ཐོག་མར་དར་བ་ཞིག་ཡིན་པ་དེའི་སྟེང་ནས་དཔྱད་ན་ལྷ་ཆོས་དགེ་བ་བཅུ་ཆབ་སྲིད་དར་རྒྱས་ཀྱི་ཆེད་ཡིན་པ་ལས་ཆོས་ལུགས་ཁོ་ནའི་ཆེད་ཡིན་མི་སྲིད། 
ནང་བ་སངས་རྒྱས་པའི་མི་ཆོས་དང་ལྷ་ཆོས་ཀྱི་ལྟ་བ་སྐབས་དེའི་བོད་ཀྱི་སྤྱི་ཚོགས་ལ་དགེ་མཚན་ཆེན་པོ་ཐོན་པ་དེ་ནི་སྲོང་བཙན་སྒམ་པོས་བོད་དུ་ནང་ཆོས་སྤེལ་བའི་རྒྱུ་རྐྱེན་གཙོ་བོ་ཡིན་ཏེ། རྒྱལ་ཁབ་བཙན་གྱིས་བརྟན་པར་བྱེད་པ་ལ་རྒྱལ་ཁྲིམས་དགོས་ཤིང༌། བརྟན་པ་དེ་ཉིད་རྒྱུན་འཁྱོངས་པར་བྱེད་པ་ལ་ལྷ་ཆོས་ཀྱི་ལྟ་བ་དགོས་པ་རེད། ཁོང་གིས་མི་ཆོས་དང་ལྷ་ཆོས་ཀྱི་ཁྲིམས་གཏན་ལ་ཕབ་པ་དེ་ནི་རྒྱལ་ཁྲིམས་བཙན་པོ་ཞིག་ལས་ལྷག་པའི་ནུས་པ་ཞིག་ཐོན་ཡོང་ལ། སྲོང་བཙན་ནས་བོད་བཙན་པོའི་རྒྱལ་ཁབ་དེ་ཉིད་བརྟན་ཞིང་ཡར་རྒྱས་སུ་ཕྱིན་པ་ཡང་དེ་དང་ཐད་ཀར་འབྲེལ་བ་ཡོད་པ་ཞིག་རེད། དེ་ནི་རིག་པའི་གཞུང་ལུགས་ཀྱི་སྟེང་ནས་ལྟ་བ་ཆེས་མཐོ་ཞིང་དགེ་མཚན་ལྡན་པ་ཞིག་ཡིན་པས། ད་ལྟའི་དུས་རབས་འདིར་གཞི་ནས་ནུབ་ཕྱོགས་རྒྱལ་ཁབ་ཏུ་དར་ཞིང་འཕེལ་བ་ཡིན་ནོ། །
 
 
ཆོས་སྲིད་ཟུང་འབྲེལ་གྱི་ལམ་ལུགས་ཀྱི་དགེ་མཚན་དང༌ཉམས་ཉེས་ཅི་ཞིག་ཐོན་ཡོད།
 
 
བོད་དུ་ཆོས་སྲིད་ཟུང་འབྲེལ་གྱི་ལམ་ལུགས་བྱུང་བ་ནས་བཟུང་དགེ་མཚན་ཅི་ཞིག་ཐོན་ཡོད་པ་དང༌། ཉམས་ཉེས་ཅི་ཞིག་ཐོན་ཡོད་པར་ཁྱོད་ལ་ལྟ་ཚུལ་ག་འདྲ་ཡོད། 
 
མཚོ་སྔོན་མི་རིགས་སློབ་གྲྭ་ཆེན་མོ། བསོད་ནམས་ཀུན་ལྡན། 
 
ལན། ང་ཚོས་ལོ་རྒྱུས་ལ་ཞིབ་འཇུག་བྱེད་པ་ནི་དེ་ལས་བྱུང་བའི་སྐྱོ་གདུང་དང་སྡུག་བསྔལ། ཕམ་ཁ་བཅས་ལ་སྡུག་སྨྲེ་འདོན་པའི་ཆེད་དུ་མ་ཡིན་པར་དེའི་རྒྱུ་རྐྱེན་ལ་དབྱེ་ཞིབ་བྱས་ཏེ། བསླབ་བྱར་བཟུང་ནས་མ་འོངས་པར་ཕམ་ཁ་དེ་རིགས་མི་མྱོང་བའི་ཆེད་དུ་ཡིན་ལ། ལོ་རྒྱུས་ཀྱི་རྒྱལ་ཁར་དབྱེ་ཞིབ་བྱེད་པའང་ང་ཚོས་ལ་རྒྱ་བཤད་པའི་ཆེད་དུ་མ་ཡིན་པ་དེའི་དགེ་མཚན་དར་སྤེལ་གཏང་བའི་ཆེད་དུ་ཡིན། དེ་ལས་བལྟས་ན་ཆོས་སྲིད་ཟུང་འབྲེལ་གྱི་དགེ་མཚན་དང་ཉམས་ཉེས་དག་དང་བོད་ཀྱི་མ་འོངས་པའི་སྤྱི་ཚོགས་ལ་འབྲེལ་བ་ག་འདྲ་ཡོད། འབྲེལ་བ་དེ་ལས་དགེ་མཚན་གླེང་བ་ལས་དེ་མིན་ཆོས་སྲིད་ཟུང་འབྲེལ་ནི་འདས་ཟིན་པའི་ལོ་རྒྱུས་ཡིན་པས་དེར་དགེ་མཚན་ཡོད་ནའང་ང་ཚོར་མི་ཕན་ལ། སྐྱོན་ཆ་ཆེ་ནའང་ང་ཚོར་ཅི་ཡང་མི་གནོད་དེ། དགེ་མཚན་དང་ཉམས་ཉེས་དེ་དག་འདས་ཟིན་པས་ང་ཚོའི་འོས་འགན་ལོ་རྒྱུས་ལ་རྩོད་པ་བྱེད་པ་དེ་མ་ཡིན་པར་སང་ཉིན་ལ་ཧུར་བརྩོན་བྱེད་པ་ཡིན། 
ལོ་རྒྱུས་རིག་པའི་ལྟ་ཚུལ་ལས་བཤད་ན་སྲིད་གཞུང་གང་དང་གང་ལའང་བཟང་ཆ་དང་ཡང་ན་སྐྱོན་ཆ་མེད་པ་ཞིག་གཏན་ནས་མི་སྲིད་དེ་དུས་དང་བསྟུན་ནས་ཤེས་རིག་ཡར་རྒྱས་སུ་ཕྱིན་པ་ལ་བརྟེན་ནས་ཆབ་སྲིད་ཀྱི་ལམ་ལུགས་དང་སྒྲིག་གཞི། དོ་དམ་བཅས་འཐུས་ཚང་དུ་འགྲོ་ངེས་ཤིང་དེར་འགྲོ་བའང་དུས་རབས་ཀྱི་གནས་བབས་དང་བསམ་བློའི་འཁྱེར་སོ་དང་འབྲེལ་བ་ཡོད་པ་རེད། ཆོས་སྲིད་ཟུང་ འབྲེལ་ཀྱང་དེ་ལས་མ་འདས། 
སྤྱིར་སངས་རྒྱས་ཆོས་ལུགས་ལ་རིག་པའི་གཞུང་ལུགས་ཀྱི་རང་བཞིན་དང༌། མི་རིགས་ཀྱི་རང་བཞིན། མང་ཚོགས་ཀྱི་རང་བཞིན། རྒྱལ་སྤྱིའི་རང་བཞིན། ཡུན་རིང་གི་རང་བཞིན་བཅས་ཁྱད་ཆོས་ཆེན་པོ་ལྔ་ཡོད་པས་འདི་སྲིད་གཞུང་གིས་བེད་སྤྱོད་བྱས་པ་ལས་མི་རིགས་སྤྱི་ཚོགས་བདེ་འཇགས་དང་ཁོར་ཡུག་དང་སྐྱེ་དངོས་སྲུང་སྐྱོང༌།　རིག་གནས་འཕེལ་རྒྱས་བཅས་ཀྱི་ཐད་ལ་དགེ་མཚན་ལྡན་པའི་ནུས་པ་ཐོན་པ་དང་མིའི་རང་དབང་དང་ཆོས་ལུགས་ཀྱི་དམངས་གཙོའི་ཐད་ལ་ནུས་པ་ཆེན་པོ་བཏོན་ཡོད་ནའང་དེར་བཀས་བཀོད་རྒྱུན་འཛིན་གྱི་ཆབ་སྲིད་ལམ་ལུགས་འདྲེས་པའི་དབང་གིས་ཡོངས་ཁྱབ་ནས་དཔལ་འབྱོར་དང་ཆབ་སྲིད་སློབ་གསོ་བཅས་ཀྱི་ཐད་དུ་མ་ནུས་པ་དང་མ་འདང་བ་གང་མང་ཡོད། འོན་ཀྱང་མི་རིགས་ཤིག་དར་རྒྱས་འགྲོ་བ་ནི་ཆབ་སྲིད་དང་འབྲེལ་བ་ཟབ་མོ་ཡོད་པ་ལས་གཞན་སྐབས་དེའི་སྤྱི་ཚོགས་ཀྱི་གནས་བབས་དང་མང་ཚོགས་ཀྱི་བསམ་བློའི་གོ་རྟོགས་དང་ཡང་འབྲེལ་བ་ཡོད་དེ་སྲིད་གཞུང་གི་བྱ་བ་བཟང་བོ་གང་མང་ཞིག་མང་ཚོགས་ཀྱིས་ངོ་རྒོལ་བྱས་པས་འགྲུབ་མ་ཐུབ་པ་དང༌། གསར་བརྗེའི་བྱ་བ་གང་མང་ཞིག་མང་ཚོགས་ཀྱིས་རྒྱབ་སྐྱོར་མ་བྱས་པར་ཕམ་ཁ་མྱངས་པ་རེད། 
དེ་ལྟར་ནའང་གསལ་ཐག་ཆོད་ཅིག་བཤད་ཐུབ་པ་ནི་བོད་ཀྱི་ཆོས་སྲིད་ཟུང་འབྲེལ་གྱི་ལམ་ལུགས་ནི་དེང་གི་ན་གཞོན་ཁ་ཤས་ཀྱིས་འདོད་པ་ལྟར་ངན་པ་དགུ་འཛོམས་ཤིག་མིན་པ་དེ་རེད། དེ་ནི་ལམ་ལུགས་འདིའི་འོག་ཏུ་མང་ཚོགས་འོས་ལངས་མ་བྱས་པ་འདིས་གསལ་བོར་ཤེས་ཐུབ་མོད། ཡང་གཅིག་བཤད་ན་དེ་ནི་དགེ་མཚན་ཆེ་བའི་ཆབ་སྲིད་ཀྱི་ལམ་ལུགས་ཤིག་མིན་ཏེ་བཀས་འཀོད་རྒྱུད་འཛིན་གྱི་ལམ་ལུགས་འདྲེས་པ་དེ་ཁོ་ནས་ཀྱང་ཤེས་ཐུབ་པ་རེད།
 
 
ཨུ་དུམ་བཙན་པོའི་རྗེས་སུ་བོད་ཆེན་པོའི་རྒྱལ་ཁབ་དེ་བསྐྱར་གསོ་བྱེད་ནུས་པའི་མི་ཞིག་མ་བྱུང་བའི་རྒྱུ་མཚན་ཅི།
 
 
ཨུ་དུམ་བཙན་པོའི་རྗེས་སུ་བོད་ཆེན་པོའི་རྒྱལ་ཁབ་དེ་བསྐྱར་གསོ་བྱེད་ནུས་པའི་མི་ཞིག་མ་བྱུང་བའི་རྒྱུ་མཚན་ཅི། 
 
ཀོས་ནན་མི་རིགས་སློབ་འབྲིང༌། མཁའ་འགྲོ་རྒྱལ།
 
ལན། ཉམས་ཟིན་པའི་ཆབ་སྲིད་ཅིག་སླར་ཡང་གསོ་སྐྱོང་བྱ་བ་ལ་རྒྱུ་རྐྱེན་ངེས་ཅན་ཞིག་དགོས་ཤིང་རྒྱུ་རྐྱེན་དེ་དག་ལས་ཆེས་གཙོ་བོ་ཞིག་ནི་མིག་རྒྱང་རིང་བའི་ཆབ་སྲིད་པ་ཞིག་དང་ནུས་པ་ཐོན་པའི་ཆབ་སྲིད་ཀྱི་ཐབས་ལམ་ཞིག་དགོས་པ་རེད། དེ་མིན་འགྲུབ་དཀའ་བ་ནི་སྨོས་མ་དགོས།
བོད་བཙན་པོའི་ཆབ་སྲིད་ཐོར་བའི་རྗེས་སུ་ས་གནས་སོ་སོར་ཟིང་ཆ་ལངས་པས་གང་སར་དཔོན་ཆུང་རེ་བྱུང་ནའང་དེ་དག་ལ་བོད་བཙན་པོའི་རྒྱལ་རབས་སླར་གསོ་བྱེད་པའི་ཆབ་སྲིད་ཀྱི་དམིགས་ཡུལ་ལེགས་པོ་ཞིག་དང་གཞན་དབང་དུ་བསྒྱུར་བའི་བློ་རིག་དང་དམག་དཔུང༌། དཔལ་འབྱོར་བཅས་མེད་པའི་རྐྱེན་རེད། དེ་བས་རང་གི་ཡུལ་ན་རང་ཆེ་བ། ཁྲི་ཀའི་ཡུལ་ན་ལྷ་ཆེ་བའི་དཔེ་ལྟར་ལུས་པ་རེད། 
འོན་ཀྱང་རྗེས་སུ་ཧོར་དམག་གིས་ཨེ་ཤར་གླིང་དུ་དབང་བསྒྱུར་དུས་ཁོ་ཚོས་ཆབ་སྲིད་ཀྱི་དམིགས་ཡུལ་འགྲུབ་ཕྱིར་ས་སྐྱ་བའི་ཆོས་ལུགས་བེད་སྤྱོད་གཏོང་བའི་གོ་སྐབས་དེར་བསྟུན་ནས་ས་སྐྱ་བས་ཀྱང་ཆབ་སྲིད་ཀྱི་དམིགས་ཡུལ་བཟུང་སྟེ་བོད་མི་དམངས་ཉེན་ཁ་ལས་བསྐྱབས་པ་མ་ཟད། ཆོས་ལུགས་ཀྱིས་ཧོར་རྒྱལ་དབང་དུ་བསྡུས་ཤིང་དེའི་དྲག་ཤུགས་བེད་སྤྱད་ནས་བོད་གཅིག་གྱུར་བྱས་པ་ཡིན་པས་ས་སྐྱ་བ་ཡབ་སྲས་གཉིས་ནི་བོད་ཀྱི་ཆབ་སྲིད་སྟེང་དུ་ཆེས་གདེང་འཇོག་བྱ་དགོས་པའི་མི་སྣ་ཞིག་ཡིན་ཏེ་ཁོང་རྣམ་གཉིས་ལ་ཆབ་སྲིད་མེད་ལ་དམག་ཀྱང་མེད་པའི་གྲྭ་རྐྱང་གཉིས་ཡིན་པས་སོ། །འོན་ཀྱང་སྐབས་དེའི་གནས་ཚུལ་ལ་བལྟས་ན་བོད་གཅིག་གྱུར་བྱ་ཆོག་པའི་རྒྱུ་རྐྱེན་ནི་ཧོར་གྱིས་བཙན་འཛུལ་བྱེད་པ་དེ་ཁོ་ན་ཡིན་ནོ། །
 
 
ལྷ་ལུང་དཔལ་རྡོར་གདེང་འཇོག་ག་འདྲ་བྱ་དགོས།
 
 
དེང་དུས་གླང་དར་མར་དགའ་མཁན་ཇེ་མང་དུ་སོང་སྟེ་ལྷ་ལུང་དཔལ་རྡོར་ལོ་རྒྱུས་ཀྱི་ཉེས་ཅན་ཡིན་ཟེར་མཁན་ཤིན་ཏུ་མང༌། ལ་ལས་ལྷ་ལུང་དཔལ་རྡོར་རྒྱལ་སར་མ་བཞུགས་པར་མདོ་སྨད་དུ་འབྲོ་དོན་ཅི་ཡིན་ཟེར། ངའི་བསམ་པར་དེ་ནི་ཆ་མི་ཚང་བའི་ལྟ་བ་ཡིན་སྙམ་མོད། འོན་ཀྱང་ཆབ་སྲིད་ཀྱི་ལྟ་བའི་ཆ་ནས་བལྟས་ན་འདིར་གདེང་འཇོག་ག་འདྲ་བྱེད་པ་དང་ཆོས་ཕྱོགས་ཀྱི་ལྟ་བས་བལྟས་ན་འདིར་གདེང་འཇོག་ག་འདྲ་བྱེད་མིན་མི་ཤེས་པས་ཁྱེད་ཚོས་ལན་གསལ་བོ་ཞིག་འདེབས་པར་ཞུ། 
 
མང་རའི་དགོན་ཆེན། སྐྱ་རེངས།  
 
ལན། དེང་གི་ན་གཞོན་དག་གླང་དར་མ་ལ་དགའ་ཞིང་དཔལ་རྡོར་ལོ་རྒྱུས་ཀྱི་ཉེས་ཅན་ཡིན་ཟེར་བ་ནི་ལོ་རྒྱུས་ལ་དབྱེ་ཞིབ་བྱེད་མ་ཐུབ་པའི་སྐྱོན་དུ་མ་ཟད་བདེན་དོན་ལ་མི་དཔྱོད་ཅིང་གཡམ་ལ་རྒྱུགས་དགའ་བའི་སྐྱོན་ཡང་ཡོད། ཁོ་ཚོའི་བསམ་དོན་ནི་ཆོས་ལུགས་བསྣུབས་པར་དགའ་སྤྲོ་སྐྱེས་པ་ཙམ་ལས་དེའི་འབྲས་བུ་བོད་བཙན་པོའི་རྒྱལ་ཁབ་ཐོར་བའི་ཆབ་སྲིད་ཀྱི་ནོར་འཁྲུལ་དེར་དབྱེ་ཞིབ་བྱེད་མ་ཐུབ་པ་རེད། 
ཆོས་ལུགས་པས་གླང་དར་མ་བདུད་ཀྱི་སྤྲུལ་བ་ཡིན་ཟེར་བ་མ་དགའ་བའི་ གཏམ་ཡིན་སྲིད་ཀྱང་བག་མེད་པ་ལ་དགའ་ཞིང་ཨུ་ཚུགས་ཆེ་བ་སོགས་ཀྱི་བཤད་ཚུལ་དེ་ངེས་པར་ཁས་ལེན་དགོས་ཏེཐང་ཡིག་གསར་མལས། དར་མ་ནི་ཆང་འཐུང་བ་དང་རི་དྭགས་རྔོན་པར་དགའ་ཞིང་བུད་མེད་ལ་ཆགས་པ། གཏུམ་སྤྱོད་ཅན་ཞིག་ཀྱང་ཡིན་པས་འབངས་ལ་དྲིན་སྐྱོང་མ་ཐུབ་པས་རྒྱལ་ཁབ་ནང་ནས་འཁྲུགས་ཞེས་ཕྱོགས་ལྷུང་མེད་པར་གཟུ་བོའི་ངང་བཤད་པ་འདི་ལ་རིན་ཐང་ངེས་ཅན་ཞིག་ཡོད། 
ཆབ་སྲིད་ཀྱི་ལྟ་བའི་སྟེང་ནས་དཔྱད་ན་ཁོ་ནི་ཕམ་ཁ་རང་སྟེང་དུ་ལེན་མཁན་ཞིག་རེད། ཆབ་སྲིད་པ་ཞིག་ཡིན་ཚེ་ཁོས་ཆབ་སྲིད་བཅོས་བསྒྱུར་མ་བྱས་གོང་དེར་བྱེད་པའི་དུས་ཚོད་ཐོན་མིན་དང་བྱེད་སྟངས། མཇུག་འབྲས་བཅས་ཚང་མར་ཚོད་དཔག་བྱ་དགོས། དེ་མིན་ཆབ་སྲིད་པ་ཞིག་གི་གྲས་སུའང་མི་ཚུད། དེ་བས་གླང་དར་མས་ཆབ་སྲིད་ཀྱི་མཇུག་འབྲས་ལ་མ་བལྟས་ཤིང་སྤྱི་ཚོགས་ཀྱི་གནས་བབས་ཀྱང་མ་བསམ་པར་བཅོས་བསྒྱུར་བྱས་པར་མ་ཟད་བཅོས་བསྒྱུར་ཐལ་དྲགས་པ་སྟེ་དེ་ནི་མང་ཚོགས་ཀྱི་བདེ་སྡུག་བསམ་པས་ཡིན་ཟེར་ན་འགྲེལ་མི་ཆགས་པ་ཞིག་གོ །ཁོ་ནི་ཆོས་ལུགས་ལ་བརྙས་བཅོས་བྱེད་མཁན་ཞིག་ཡིན་པ་གྲྭ་བ་རི་དྭགས་རྔོན་པར་བཏང་བ་དང་སྐྱ་སར་ཕབ་པ། ནག་ཆང་ལ་མ་ཕབ་ན་སྲོག་གཅོད་པ་སོགས་ཀྱིས་གསལ་བོར་མཚོན་ཐུབ། དེ་མིན་འབངས་ཀྱི་ཁུར་བོ་བསམ་པ་ཡིན་ན་གྲྭ་བ་དག་གནས་ནས་སྐྲོད་པའམ་སོ་ནམ་བྱེད་དུ་བཅུག་སྟེ་རང་ཁ་རང་གསོ་བྱ་ཆོག་པ་ནི་སྐྱེ་བོ་ཕལ་བའི་ཡིད་ལའང་འཆར་ཐུབ་པ་རེད། དེ་ལྟར་སྤྱི་འབངས་ཀྱི་ཐོབ་ཐང་ལས་བརྒལ་བའི་གཉའ་གནོན་བྱས་ན་འོས་ལངས་བྱ་སྲིད་པ་ནི་སྨོས་མེད་ཡིན་ཏེ་ལྷ་ལུང་དཔལ་རྡོར་ནི་འོས་ལངས་མི་སྣའི་ཁྲོད་ཀྱི་དྲག་པོའི་མི་སྣ་ཞིག་སྟེ་ཁོ་ནི་གྲྭ་བ་ཞིག་ཡིན་པའི་ཆ་ནས་མ་བསྡད་པར་དྲག་པོའི་འོས་ལངས་བྱས་པ་རེད། ཁོ་ལ་མཚོན་ན་ཆབ་སྲིད་ཀྱི་ལྟ་བ་ཅི་ཡང་མེད་པའི་འཁོན་འཛིང་རིང་ལུགས་པ་ཞིག་སྟེ་ཁོའི་གྲོགས་པོ་དང་སློབ་དཔོན་གསོད་ཅིང་བརྙས་བཅོས་བྱེད་པའི་སྐབས་དེར་ཤི་བར་སྒུག་ནས་བསྡད་པ་མ་ཡིན་ལ་དེ་ཡང་མི་ཞིག་ཡིན་པའི་ཆ་ནས་བྱེད་སྲིད་པ་ཞིག་རེད། འོན་ཀྱང་ཁོ་ལ་རྒྱབ་རྟེན་ཅི་ཡང་མེད་པས་ཤ་འཁོན་དེ་ལས་སྔངས་སྐྲག་གིས་འབྲོ་དགོས་པ་སྨོས་མེད་རེད། 

དགེ་འདུན་ཆོས་འཕེལ་དང་ཁོང་གི་ལྟ་བ་ལ་གདེང་འཇོག་ཇི་ལྟར་བྱ་དགོས།
 
 
དགེ་འདུན་ཆོས་འཕེལ་གྱི་ལྟ་བར་ལ་ལས་ལྟ་ལོག་དང་ལ་ལས་ཡང་དག་ཏུ་ཁས་ལེན། ཡང་ལ་ལས་ཁོང་ལ་དད་པ་མེད་པ་དང་བུད་མེད་ཆང་དུད་སོགས་ལ་དགའ་བའི་གཏམ་སྣ་ཚོགས་སྨྲ་མོད་བཤད་མཁན་དག་ཀྱང་ལམ་འདིར་དངོས་སུ་ཞུགས་ཏེ་ཀླན་ཀ་བྱེད། དོན་དངོས་སུ་དགེ་འདུན་ཆོས་འཕེལ་དང་ཁོང་གི་ལྟ་བ་ལ་གདེང་འཇོག་ཇི་ལྟར་བྱ་དགོས།           
 
བླ་བྲང་དགོན་པ། འཇམ་དབྱངས་ཆོས་འཕེལ།  
 
ལན། དཔེ་ཆ་ལ་ལར་དགེ་འདུན་ཆོས་འཕེལ་ལྷ་རུ་བཞེངས་ཤིང་ལ་ལས་འདྲེ་རུ་བསྐྲུན་ཡོད། དངོས་སུ་ལྷ་མིན་ལ་འདྲེའང་མིན་མོད། ཁོང་བུད་མེད་ལ་དགའ་ཞིང་ཆང་དང་ཉལ་ཐར་རོལ་ནའང་འདྲ། བོད་ཀྱི་རིག་གནས་ལ་མཛད་རྗེས་རླབས་ཆེན་བསྐྲུན་པའི་ཆ་ཡིན་ནའང་འདྲ་སྟེ་ཚང་མ་ཁས་ལེན་དགོས་ཏེ། མི་སུ་ཡིན་རུང་སྐྱོན་ཆ་མེད་པ་ཞིག་ཀྱང་གཏན་ནས་མི་སྲིད་དེ（ཆོས་པ་ཚད་ལྡན་ཞིག་གི་ངོས་ནས་བཤད་ན་གཞན་ལ་དམོད་པ་ནི་ཁོའི་སྐྱོན་ཆ་ཆེན་པོ་ཞིག་སྟེ་དགེ་ཆོས་ལ་དམོད་པའང་དེ་ལས་མ་འདས）སྐྱོན་ཆ་དེས་བཟང་ཆ་འགེབ་ཐུབ་པ་ཞིག་གཏན་ནས་མིན་ལ་བཟང་ཆ་དེས་སྐྱོན་ཆ་བསུབ་ཐུབ་པ་ཞིག་གཏན་ནས་མིན། གལ་ཏེ་ཁྱོད་ཀྱིས་དེ་ལྟར་བྱ་རྩིས་བྱེད་ན་ཁྱོད་ནི་བདེན་དོན་གྱི་ཉེས་ཅན་ཞིག་ཡིན་པ་དང༌། གཟུ་བོ་ཡི་གླེན་རྟགས་ཤིག་ལས་མ་འདས། 
མི་ཞིག་ཡིན་པའི་ཆ་ནས་དད་མོས་དང་དགའ་ཕྱོགས་སྨྲ་བརྗོད་བཅས་ནི་གཞི་རྩའི་ཐོབ་ཐང་ཡིན་ལ་ཁྱོད་དང་ཡང་ན་ང་ཡང་དེ་བཞིན་ཡིན་ལ་དགེ་འདུན་ཆོས་འཕེལ་ཡང་དེ་ལས་མ་འདས་པས་ཁོའི་དད་མོས་དང་དགའ་ཕྱོགས་ལ་ངོ་རྒོལ་བྱེད་པ་ནི་འགྲོ་བ་མིའི་ཐོབ་ཐང་ལ་ངོ་རྒོལ་བྱེད་པ་རང་རེད། 
ཁོ་ནག་ཆང་ལ་དགའ་བ་དེའི་འགེབ་སྲུང་གི་དོན་དུ་ཏེ་ལོ་ན་རོའི་རྣམ་ཐར་དང་ཐུན་མོང་གི་སྣང་ཚུལ་དྲངས་ནས་མགོ་སྐོར་གཏོང་མི་དགོས་ལ།  བཟང་ཆ་དེ་ འགེབ་པའི་ཆེད་དུ་ནག་ཆང་ལ་དགའ་བ་དང་དད་པ་མེད་པ་སོགས་འདྲེན་ན་དེ་ནི་བདེན་དོན་ལ་ཆེད་དུ་གཡོལ་བའི་གཡོ་སྒྱུའི་སྤྱོད་པ་ལས་མ་འདས། ལོ་རྒྱུས་ནི་ཐུན་མོང་གི་སྣང་བ་ལས་འབྲི་དགོས་པས་དགེ་འདུན་ཆོས་འཕེལ་ལ་གདེང་འཇོག་བྱེད་ན་ཁོང་གི་སྐྱོན་ཆ་ལ་ཞིབ་འཇུག་བྱ་དགོས་ཤིང་དགེ་སྐྱོན་ཞིབ་བསྡུར་ཡང་བྱ་དགོས། དེ་མིན་ཁོང་གི་རྣམ་ཐར་ལ་ཆ་ཚང་བའི་གདེང་འཇོག་བྱས་པ་ཞིག་མིན་ཏེ་དད་པའི་ཆེད་དུ་རྣམ་ཐར་འབྲི་བ་དང་མཚུངས་ཤིང་འདི་ནི་ད་ལྟའི་བར་དུ་ལུས་པའི་བོད་ཀྱི་ལོ་རྒྱུས་སྨྲ་བ་དག་གི་སྐྱོན་ཆ་ཆེན་པོ་ཞིག་རེད། 
ཀླུ་སྒྲུབ་དགོངས་རྒྱནནི་དགེ་འདུན་ཆོས་འཕེལ་གྱི་གསུང་ཡིན་མིན་ཀ་ཀོར་སྣ་ཚོགས་སྨྲ་མི་དགོས་པར་ཚིག་གི་བབ་ལ་བརྟགས་པས་ཁོང་གི་གསུང་ཡིན་པ་ཆེས་གསལ་བོར་ཤེས་ཐུབ། དེ་བས་ཁོང་གི་ལྟ་བ་ནི་ཡོད་མིན་མེད་མིན་གྱི་ལྟ་བ་སྟེ་ཐ་སྙད་ཚད་གྲུབ་ཁས་མི་ལེན་པའི་ལྟ་བ་འདི་རེད། དེ་ནི་དེང་གི་ན་གཞོན་རེ་འགས་ཁོང་གིས་གསར་དུ་བཏོན་པའི་ལྟ་བ་རེད་ཟེར་བ་ལྟར་གཏན་ནས་མིན་པར་སྟག་ཚང་ལོ་ཙཱ་བ་སོགས་ཀྱི་ལྟ་བ་སྟེ། མི་འདྲ་ས་ཞིག་ནི་སྟག་ཚང་བས་ལུང་གིས་བསྒྲུབས་པ་དང་ཁོང་གིས་རིགས་པས་བསྒྲུབས་པ་དེ་རེད། ཁོང་གི་ལྟ་བ་དེ་རྣམ་དག་ཡིན་མིན་ཐད་ལ་སྔོན་གྱི་མཁས་གྲུབ་སྟག་སེང་ཁ་སྤྲོད་པ་ལྟ་བུས་རྩོད་པ་གནང་མྱོང་བ་བཞིན་དེ་དག་ལ་དཔྱོད་པ་གལ་ཆེ་ཞིང༌། རྗེ་བླ་མས་ཀྱང་ཡོད་མིན་མེད་མིན་གྱི་ལྟ་བ་ཐུགས་ལ་བདེ་བ་བྱུང་བའི་ལོ་རྒྱུས་བཞིན་གསེར་ཕྲེང་གི་ཚིག་ཟིན་དུའང་བཀོད་ཡོད་ཀྱང་རྗེས་སུ་སྟོང་བ་རྟེན་འབྱུང་གི་དོན་དུ་གཟིགས་པའི་མཐའ་བྲལ་དབུ་མའི་ལྟ་བ་རྒྱུད་ལ་སྐྱེས་པ་ཡིན་པས་ཡོད་མིད་མེད་མིན་གྱི་ལྟ་བའང་རྣལ་འབྱོར་བ་རྟོགས་པའི་ཚད་མཐོན་པོར་སོན་པའི་རྟགས་ཡིན་པ་ལས་ལྟ་བའི་གཞི་མ་ཚུགས་པ་རང་ཅག་ལྟ་བུས་རང་ཚོད་ལ་མ་བལྟས་པར་རོ་མདུང་བྱ་ས་ཞིག་གཏན་ནས་མ་རེད། འོན་ཀྱང་དགེ་འདུན་ཆོས་འཕེལ་གྱི་ལྟ་བའི་ཁུངས་གཏུག་ས་ཀླུ་སྒྲུབ་ཡིན་པས་རིགས་ཚོགས་དང་བསྡུར་ནས་དཔྱད་ན་ངེས་ཤེས་འདྲོང་རྒྱུ་མང་བོ་ཞིག་ཡོད་དོ། །དགེ་ཆོས་ལ་དད་པ་མེད་ནའང་འདྲ། ལྟ་བ་ལོག་ནའང་འདྲ། ཁོང་གི་རིགས་པས་དཔྱོད་སྟངས་དང་གཞུང་གི་རྩོམ་སྟངས་སོགས་ཀྱིས་བོད་ཀྱི་རིག་གནས་ཁྲོད་ཀྱི་གནད་དོན་མང་བོ་ཞིག་ཡོ་བསྲངས་དང་ངེས་ཤེས་བསྐྱེད་དེ་བོད་ཀྱི་རིག་གནས་འཕེལ་རྒྱས་ལ་སྐུལ་འདེད་བྱས་ཤིང་རྗེས་སུའང་མིག་དཔེ་བྱ་ཆོག་པའི་མཛད་རྗེས་དེ་ཕྲག་དོག་དང་མི་དགའ་བའི་འདོད་གཏམ་སྣ་ཚོགས་ཀྱིས་བསུབ་ཐུབ་པ་ཞིག་གཏན་ནས་མིན་ནོ། ། 
 
 
སྔོན་བྱོན་སྐྱེས་བུ་དམ་པ་མང་བོའི་མཛད་པར་གདེང་འཇོག་བྱེད་པར་ཐུགས་རྒྱུད་མ་ལོན་པའི་བཤད་ནོར་ཞིག་ཨེ་ཡོད།
 
 
ལོ་རྒྱུས་ཐོག་སྐྱེས་བུ་དམ་པ་མང་བོའི་མཛད་པར་ཆབ་སྲིད་ཀྱིས་གདེང་འཇོག་བྱེད་པར་ཐུགས་རྒྱུད་མ་ལོན་པའི་བཤད་ནོར་ཞིག་ཨེ་ཡིན། 
 
ལྷ་ས། མང་རའི་ཐོས་བསམ། 
 
ལན། འདི་ནི་ཐུགས་རྒྱུད་ལོན་མ་ལོན་གྱི་གནད་དོན་ཅིག་མིན་པར་ལོ་རྒྱུས་དབྱེ་ཞིབ་ཀྱི་གནད་དོན་ཞིག་སྟེ། ང་ཚོས་ལོ་རྒྱུས་ལ་དབྱེ་ཞིབ་བྱེད་དུས་ཐུན་མོང་མ་ ཡིན་པའི་སྣང་ཚུལ་དང་ཐུགས་རྒྱུད་ལོན་མ་ལོན་ནི་གནད་དོན་གཞན་ཞིག་ཡིན་པ་ ལས་སྐབས་སུ་བབས་པའི་གནད་དོན་མིན། སྐྱེས་བུ་དམ་པ་དག་ལོ་རྒྱུས་སུ་དངོས་སུ་བྱུང་བའི་མི་ཞིག་ཡིན་པའི་ཆ་ནས་མིའི་ལྟ་བ་གཞིར་བཞག་ནས་དཔྱད་བརྗོད་གནང་བ་ལས་ཐུན་མོང་མིན་པའི་ཆ་ནས་གདེང་འཇོག་བྱེད་ཐབས་མེད། 
ང་ཚོས་སྐྱེས་བུ་གང་ཞིག་དམ་པ་ཡིན་མིན་ཁོང་གི་མཛད་རྗེས་ལ་ལྟ་བ་ལས་ གང་ཞིག་གི་སྤྲུལ་མིང་ཡོད་པས་བཤད་པ་མིན་ལ་ཆོས་པ་རྣམ་དག་ཅིག་ཡིན་མིན་ཀྱང་ཆོས་ཀྱི་ཉམས་ལེན་ལ་བལྟ་བ་ལས་ཐོབ་གོ་ས་དང་རྒྱུ་ནོམ་པ་སོགས་ཀྱི་སྒོ་ནས་བལྟས་ན་གཏན་ནས་མི་རུང༌། དེ་བས་ཆོས་ལུགས་པ་ཞིག་ལ་གདེང་འཇོག་བྱེད་དུས་ཆོས་ལུགས་ཀྱི་དགོངས་དོན་གཞིར་གཟུང་དགོས་ལ། ཆབ་སྲིད་པ་ལ་གདེང་འཇོག་བྱེད་དུས་ཆབ་སྲིད་ཀྱི་ལྟ་བ་གཞིར་འཛིན་པ་ལས་ཆོས་ལུགས་ཀྱི་ལྟ་བས་གདེང་འཇོག་བྱེད་མི་ཐུབ། གལ་ཏེ་ཆོས་ལུགས་པ་ཞིག་ལ་ཆབ་སྲིད་ཀྱི་ལྟ་བའམ་ཡང་ན་ཕན་ཚུན་བཟློགས་ཏེ་དཔྱད་བརྗོད་བྱེད་པ་ནི་ལོ་རྒྱུས་དབྱེ་ཞིབ་ཀྱི་ནོར་འཛོལ་ཡིན་ཏེ། དཔེར་ན། ཕོའི་སྤྱོད་སྟངས་ཀྱིས་མོ་ལ་གདེང་འཇོག་བྱེད་པ་བཞིན་ནོ། །
འོན་ཏེ། ཆོས་ལུགས་པ་དེ་ཆབ་སྲིད་སྒྲུབ་མཁན་ཞིག་ཡིན་ན་དེའི་ཐད་ནས་ཆབ་སྲིད་དང་འབྲེལ་ཏེ་དཔྱད་བརྗོད་བྱ་དགོས་པ་སྨོས་མེད་ཡིན་ལ་སྤྱིར་སྐྱེས་བུ་དེའི་དགོངས་པ་ལོན་མི་ལོན་ཇི་ལྟར་ཡང་ཆབ་སྲིད་ཁོ་ནས་གདེང་འཇོག་བྱེད་པ་ནི་ནོར་འཁྲུལ་འབའ་ཞིག་གོ །

ལེའུ་གསུམ་པ། སློབ་གསོའི་སྐོར་གྱི་དྲིས་ལན།
 
 
དེང་སྐབས་བོད་མི་མང་བོས་རང་གི་བུ་ཕྲུག་བོད་ཀྱི་སློབ་གྲྭར་མི་སྐྱེལ་བའི་དོན་ཅི།
 
 
དེང་སྐབས་བོད་མི་ཕལ་ཆེ་བ་ཞིག་གིས་རང་གི་བུ་ཕྲུག་བོད་ཀྱི་སློབ་གྲྭར་མི་སྐྱེལ་བའི་གནད་དོན་གང་ལ་ཐུག
 
ཀོས་ནན་ཆ་ཚང་སློབ་གྲྭ།   གཡང་མཁོ་རྒྱལ།  
 
ལན། དེང་འདིར་བོད་རིགས་བྱིས་པ་རྒྱ་ཡིག་སློབ་གྲྭར་སྐྱེལ་བ་ནི་རང་ཉིད་ཀྱིས་རྒྱལ་ཁ་ལེན་འདོད་ནས་ཕམ་ཁ་ལག་ཏུ་བླངས་པ་ཞིག་ཡིན་ཏེ། མི་རིགས་ཤིག་གི་སྙིང་བོའམ་བླ་སྲོག་ནི་དེའི་སྐད་ཡིག་ཡིན། དེ་ནི་རིག་གནས་དང་བརྩེ་དུང་གི་གཞི་རྩ་ཡིན་པས་མི་རིགས་ཀྱི་འདུ་ཤེས་དང་ལ་རྒྱ་བརྩོན་སེམས་བཅས་ཚང་མ་སྐད་ཡིག་དང་རིག་གནས་ལ་བརྟེན་ནས་སྐྱེ་བ་ཡིན། དེའི་ཕྱིར་རང་གི་སྐད་ཡིག་དང་རིག་གནས་ཉམས་དམས་སུ་གྱུར་ནས་སྐད་རིགས་གཞན་པ་ཞིག་གིས་མི་རིགས་འདི་བསྐྱབ་རྒྱུ་ཟེར་བ་ནི་དོན་གྱིས་ཕམ་པའི་ནང་དུ་ད་དུང་ཕམ་ཁ་ངོས་ཟིན་མེད་པའི་རྟགས་རེད། དེ་བས་བལྟས་ན་གཞི་རྩའི་གནད་དོན་ནི་ཕམ་པ་དེ་རིགས་ཀྱིས་མི་རིགས་དང་སྐད་ཡིག་བར་གྱི་འབྲེལ་བ་ཤེས་མེད་པ་དང་མི་རིགས་ལ་བརྩེ་དུང་ཅི་ཡང་མེད་པ་དེ་ཡིན། འོན་ཀྱང་ཁོ་ཚོས་གླེང་བྱ་ནི་བོད་ཡིག་ལ་བཀོལ་ས་མེད་པ་དང་རྒྱ་ཡིག་སྦྱངས་ན་ འདུན་ལམ་ཆེ་ཞེས་པའི་གནད་དོན་དེ་རེད། དེ་ནི་མིག་སྔའི་སྤྱི་ཚོགས་ཀྱི་གནད་དོན་ཆེན་པོ་ཞིག་ཡིན་ནའང༌། ང་ཚོས་གནད་དོན་དེར་ཁག་བཞག་ན་མི་འགྲིག་སྟེ་གཅིག་ཏུ་རང་ཉིད་ཀྱིས་བོད་མི་ཞིག་ཡིན་པའི་འོས་འགན་བསྒྲུབས་མ་ཐུབ་པ་ཡིན་ལ།  གཉིས་སུ་ཕ་མ་ཞིག་ཡིན་པ་ལས་བོད་རིགས་ཀྱི་ཕ་མ་ཞིག་བྱེད་མ་ཐུབ་པ་རེད། 
མིག་སྔའི་བོད་ཡིག་གི་ཁྱབ་སྒོ་ཆུང་བའི་ལྟ་ཚུལ་དེར་དབྱེ་ཞིབ་བྱེད་པ་ཤིན་ཏུ་གལ་ཆེ་སྟེ་སྲིད་གཞུང་གིས་བོད་ཡིག་མ་སྤྱད་པས་བོད་ཡིག་སྦྱངས་པ་དེས་སྲིད་གཞུང་གིས་བྱ་བའི་སྟེང་དུ་ནུས་པ་འདོན་མ་ཐུབ་པར་ཐུག་ཡོད་ལ་འགའ་རེས་རྒྱ་ཡིག་དང་རྒྱ་སྐད་དེ་འདྲ་མ་ཤེས་པའི་དཀའ་ངལ་དེས་བྱིས་པ་ལའང་དེ་འདྲའི་དཀའ་ངལ་འབྱུང་དུ་མི་འཇུག་སྙམ་པ་དང་ལ་ལས་དེང་གི་སྐབས་འདིར་བོད་རིགས་མཐར་ཕྱིན་སློབ་མར་བྱ་བ་བཀོད་སྒྲིག་བྱེད་མ་ཐུབ་པས་རྒྱ་ཡིག་གི་སློབ་གྲྭར་འགྲིམ་སྟེ་མཐར་ཕྱིན་རྗེས་བྱ་བ་རེག་འདོད་པ་རེད་དེ་འདི་ནི་དེང་གི་ལས་བྱེད་པ་ཚང་མའི་ལྟ་ཚུལ་ཡིན།
འོན་ཀྱང་བོད་ཡིག་ལ་བརྟེན་ནས་བྱ་བ་འཚོལ་བ་ནི་མི་ས་ཡ་འགའི་ནང་དུ་བྱ་བ་འཚོལ་བ་ཡིན་ལ། རྒྱ་ཡིག་སྦྱངས་ཏེ་བྱ་བ་འཚོལ་བ་ནི་མི་དུང་ཕྱུར་བཅུ་ལྷག་ལས་བྱ་བ་འཚོལ་བ་ཞིག་ཡིན་པས། ཕ་མ་དེ་དག་གི་བསམ་བློའི་འཁྱེར་སོ་དེ་ནི་བོད་ཀྱི་ཁ་དཔེར་ཐང་ནས་རྡོ་བླངས་ནས་རུམ་གི་བྲོ་ལྟུང་ཞེས་པ་ལས་མ་འདས།
 
 
མི་རིགས་ཤིག་འཕེལ་རྒྱས་སུ་འགྲོ་དགོས་ན་གནད་དམ་པ་གང་ལ་ཐུག་ཡོད།
 
 
མི་རིགས་ཤིག་འཕེལ་རྒྱས་སུ་འགྲོ་དགོས་ན་གནད་དམ་པ་གང་ལ་ཐུག་ཡོད།             
 
ཀོས་ནན་ཆ་ཚང་སློབ་གྲྭ།  གཡང་མཁོ་རྒྱལ།   
 
ལན། མི་རིགས་དེའི་རིག་གནས་ལ་ཐུག་ཡོད་དེ་མི་རིགས་ཤིག་འཕེལ་རྒྱས་འགྲོ་བའི་གནད་དོན་དེ་ནི་དངོས་པོའི་དཔལ་ཡོན་དང་བསམ་པའི་དཔལ་ཡོན་གཉིས་ཀ་ཡར་རྒྱས་སུ་འགྲོ་བར་ཐུག་ཡོད་དེ། གལ་ཏེ་དངོས་པོའི་དཔལ་ཡོན་ལས་བསམ་པའི་དཔལ་ཡོན་མེད་པའི་མི་རིགས་ཤིག་ཡིན་ན་ཆེས་ཡ་ང་བ་ཞིག་ཡིན་ལ་བསམ་པའི་དཔལ་ཡོན་ལས་དངོས་པོའི་དཔལ་ཡོན་མེད་པའི་མི་རིགས་ཤིག་ཡིན་ན་ཆེས་ཐབས་སྡུག་པའི་མི་རིགས་ཤིག་ཡིན། དེ་བས་དཔལ་ཡོན་ཟུང་དོ་མི་མཉམ་པའི་ཡར་རྒྱས་ཡར་རྒྱས་མིན་ལ་སྟབས་ཉེས་ན་ཕམ་ཁ་ཞིག་ཏུའང་འགྱུར་སྲིད། དེས་ན་དཔལ་ཡོན་ཟུང་གི་ཡར་རྒྱས་དེ་མི་རིགས་དེའི་རིག་གནས་དང་འབྲལ་ཐབས་མེད་དེ་ཐོག་མར་མི་རིགས་ཡོངས་ལ་ཡར་རྒྱས་ཀྱི་དོན་སྙིང་ངོས་ཟིན་པ་ལ་རིག་གནས་ཀྱི་གོ་རྟོགས་དགོས་ཤིང་གོ་རྟོགས་འདི་ཡོད་ན་ད་གཟོད་མི་རིགས་བརྩེ་དུང་དང་ལ་རྒྱ་བརྩོན་ལེན་བཅས་འབྱུང་ཐུབ་ལ་མང་ཚོགས་ཀྱིས་དགེ་མཚན་ཡོད་པའི་ལས་འགུལ་ལ་རྒྱབ་སྐྱོར་དང་སློབ་གསོ་དང་རིག་གནས་ཚན་རིག ཆབ་སྲིད་བཅས་ཀྱི་མི་སྣ་སྐྱོང་བ་ལ་ཐུགས་ཁུར་གནང་ཐུབ། རང་དང་གཞན་ཞིབ་བསྡུར་དང་སྔོན་ཐོན་གྱི་ཤེས་རིག་དར་སྤེལ་དང་ ཉེས་འགོག་བཟང་སྤེལ་གྱི་ཐབས་ལམ་ལ་འབད་པ་བྱ་ངེས། དེ་ལྟ་བུའི་ཤེས་ཡོན་གྱིས་རྒྱ་ཆེའི་མི་དམངས་ཀྱི་བསམ་བློར་སྤྲས་ན་མི་རིགས་འཕེལ་རྒྱས་སུ་འགྲོ་ཐུབ་སྟེ།     དཔེར་ན་ཡུག་ཐེ་མི་རིགས་དེའི་སྡེ་བ་རེ་རེར་ཡང་དཔེ་མཛོད་ཁང་བཙུགས་ཤིང་དཔེ་མཛོད་ཁང་དེ་དག་གི་འཛམ་གླིང་གི་དཔེ་ཆ་ལེགས་ཤོས་དང་གསར་དེབ་གསར་ཤོས་ལ་བལྟ་ཐུབ་ཅིང་ཁོ་ཚོའི་མི་རྒན་གཞོན་སུ་ཡིན་རུང༌། དཔེ་ཆར་བལྟ་བའི་གོམས་སྲོལ་ཡ་མཚན་པ་ཞིག་ཡོད་དེ་ཁོམ་སྐབས་ཉུང་ཙམ་བྱུང་ན་དཔེ་མཛོད་ཁང་དུ་སོང་ནས་དཔེ་ཆ་ཀློག་པ་རེད། འདི་ནི་ཡུག་ཐེ་མི་རིགས་འཛམ་གླིང་དུ་སྔོན་ཐོན་མི་རིགས་ཤིག་ཏུ་འགྱུར་བའི་རྒྱུ་རྐྱེན་ཉག་ཅིག་རེད་ཟེར། འདི་ནི་ང་ཚོའི་མིག་དཔེ་བཟང་བོ་ཞིག་ཡིན་ནའང༌། ང་ཚོས་ཡིག་རྨོངས་སེལ་བའི་གནད་དོན་འདིའང་ལོ་མང་བོར་ཐག་གཅོད་བྱེད་མི་ཐུབ་ཅིངསློབ་བཤོལབྱས་པ་དག་གིས་ཀྱང་དཔེ་ཆ་ཕར་གཡུག་པ་ སོགས་ནི་མི་རིགས་འཕེལ་རྒྱས་སུ་འགྲོ་བའི་གེགས་གཙོ་བོ་ཞིག་ཡིན་པས་ང་ཚོས་གསར་རྙིང་རྩོད་པ་ལས་འདིའི་རིགས་ལ་ཞིབ་འཇུག་བྱས་ན་དགེ་མཚན་ཆེ་བ་ཡིན་ནོ། ། 
དེའི་དོན་འདི་བསྒྲུབ་པ་ལ་ཤེས་ཡོན་ཅན་མང་ཚོགས་ཀྱི་ཁྲོད་དུ་འགྲོ་ཕོད་པ་དང་མང་ཚོགས་ལ་སྐུལ་སློང་བྱེད་པ་སོགས་མང་ཚོགས་དང་བོད་ཀྱི་ཤེས་ཡོན་ཅན་གྱི་འབྲེལ་བ་ཇེ་ཟབ་ཏུ་གཏང་དགོས་པ་ལས་ཤེས་ཡོན་ཅན་ཡིན་ཟེར་མཁན་ཚོས་ཆང་ འཐུང་བཞིན་སྡིགས་སྨྲེ་བཏོན་པའི་ཉལ་ཐ་བསམ་བློ་འདིས་གང་ཡང་མི་ཡོང་ལ་ཆོས་ལུགས་དང་རྙིང་ཞེན་ལ་དམོད་པའི་རྩོམ་ཧྲུལ་འགའ་བྲིས་པས་ཀྱང་གང་ཡང་མི་ཕན། གལ་ཏེ་རྗེས་ལུས་དང་དམོད་པས་བསྒྲལ་ཐུབ་པ་ཞིག་ཡིན་ན་ང་ཚོས་སྔོན་ནས་སྔོན་ ཐོན་ལ་བསྙེགས་ཟིན་པ་ཡིན་ནོ། །དེའི་ཕྱིར་མི་རིགས་འདི་ཡར་རྒྱས་སུ་འགྲོ་དགོས་ན་ངེས་པར་དུ་རྒྱ་ཆེའི་མི་དམངས་ལ་བརྟེན་པ་ལས་ཕར་གཡུགས་མི་རུང་བས་དམངས་ཁྲོད་དུ་གང་ལ་གང་འཚམ་གྱིས་བྱ་འགུལ་སྣ་ཚོགས་སྤེལ་ནས་མང་ཚོགས་ཀྱི་བསམ་བློ་ཡར་སྐུལ་གནང་དགོས།
 
 
བོད་ཀྱི་ཡང་དག་པའི་སློབ་གསོའི་ཁ་གཏད་ས་གང་ཡིན།
 
 
བོད་ཀྱི་ཡང་དག་པའི་སློབ་གསོའི་ཁ་གཏད་ས་གང་ཡིན། 
 
གཙང་ཨ་རིག་སྒ་གངས་བུ་རིགས་ཞེན། 
 
ལན། ཡང་དག་པའི་སློབ་གསོ་ཞིག་ཡིན་ན་དཔལ་ཡོན་ཟུང་ལྡན་གྱི་སློབ་གསོ་ཞིག་ཡིན་དགོས་ལ། སྤྱི་ཚོགས་ལ་ཁ་གཏད་ཅིང་འབྱུང་འགྱུར་ལ་ཁ་གཏད་པ་དུས་རབས་ལ་ཁ་གཏད་པ་གསུམ་ནི་ངེས་པར་གལ་ཆེ། དང་བོ་དཔལ་ཡོན་ཟུང་ལྡན་གྱི་སློབ་གསོ་བྱ་དགོས་དོན་ནི་སློབ་གསོས་མི་རིགས་ཤིག་གསོ་སྐྱོང་བྱ་དགོས་པས་མི་རིགས་དེ་ནི་དཔལ་ཡོན་གཉིས་ལྡན་ཞིག་ལས་ཀླ་ཀློའི་དམུ་རྒོད་ཀྱི་མི་རིགས་ཤིག་གསོ་སྐྱོང་བྱ་མི་རུང་བ་དེ་ཡིན། དེ་ནི་ང་ཚོས་སྲོལ་རྒྱུན་སློབ་གསོ་རྨང་གཞིར་འཛིན་དགོས་པའི་གལ་ཆེན་རང་བཞིན་ཡིན་ཏེ་སྤྱིར་ན་མི་རིགས་ཤིག་གསོ་སྐྱོང་བྱེད་པ་ལ་དེའི་སྲོལ་རྒྱུན་རྨང་གཞིར་གཟུང་དགོས་པའི་ངེས་པ་མེད་ཅིང་བོད་ལ་མཚོན་ན་ཀུན་སྤྱོད་རིག་གནས་དང་བསམ་པའི་དཔལ་ཡོན་སྙིང་བོར་འཛིན་པའི་སྔོན་ཐོན་རིག་གནས་ཤིག་ཡོད་པས་དེ་གནད་དུ་འཛིན་དགོས་པ་ནི་ལོ་རྒྱུས་ཀྱི་འོས་འགན་རེད། 
རྨང་གཞི་དེའི་སྟེང་ནས་ཁ་གཏད་པ་གསུམ་བཤད་ན་དང་བོ་སྤྱི་ཚོགས་ལ་ཁ་གཏད་པ་ནི་བོད་ཀྱི་སློབ་གསོ་ནི་བོད་མི་རིགས་གོང་འཕེལ་དུ་གཏོང་བའི་སློབ་གསོ་རེད། སློབ་གསོ་འདིས་ངེས་པར་བོད་མི་རིགས་ཀྱི་སྤྱི་ཚོགས་ཀྱི་གནད་དོན་ཐག་གཅད་དགོས། ཐག་གིས་གཅོད་མི་ཐུབ་ན་དེ་ནི་བོད་ཀྱི་མི་རིགས་ཀྱི་སློབ་གསོ་ལམ་ལྷོངས་མ་བྱུང་བའི་རྟགས་རེད། དེས་ན་སློབ་གསོ་གནད་དུ་འཛིན་དུས་བོད་མི་རིགས་ཀྱི་སྤྱི་ཚོགས་ལ་ཁ་གཏད་ས་སྤྱི་ཚོགས་ཀྱི་གནས་བབས་དང་བསྟུན་ན་སློབ་གསོ་དེར་ལེགས་འབྲས་འབྱུང་བས་གནད་དོན་འདི་ནི་ཤིན་ཏུ་གལ་ཆེ་བ་རེད། 
ཁ་གཏད་ས་གཉིས་པ་ཡང་མ་འོངས་པར་ཁ་གཏད་པ་ནི་མི་ཞིག་ཡིན་ན་དེ་རིང་ཁོ་ན་ལ་འདང་བརྒྱབས་པས་མི་ཆོག་པར་སང་ཉིན་ལ་ངེས་པར་དུ་འདང་བརྒྱག་དགོས་པ་རེད། གལ་ཏེ་སང་ཉིད་ལ་འདང་མ་བརྒྱབས་ན་དེ་རིང་བྱ་བ་ལེགས་ཀྱང་སང་ཉིན་ཕམ་ཁ་འབྱུང་ཁོ་ཐག་ཡིན། དེ་བས་མི་རིགས་ཀྱི་སློབ་གསོ་དམ་འཛིན་བྱེད་པར་མིག་སྔའི་གནས་བབས་ལ་བལྟ་དགོས་མོད་མ་འོངས་པའི་མདུན་ལམ་ལ་བལྟ་རྒྱུ་ནི་ངེས་པར་གལ་ཆེ་བ་ཞིག་རེད། དེ་བས་ངེས་པར་མ་འོངས་པར་བལྟ་རྒྱུ་ནི་ཡང་དག་པའི་སློབ་གསོ་ཞིག་ཡིན་མིན་གྱི་ཚད་གཞི་ཉག་གཅིག་རེད་སྙམ། 
གསུམ་པ་འཛམ་གླིང་ལ་ཁ་གཏད་པ་ནི་མི་རིགས་སློབ་གསོ་ཞིག་ཡིན་ན་ཁོར་ཡུག་དོག་པོ་ཞིག་དང་བསྟུན་ན་མི་རུང་སྟེ་བྱེད་ཐབས་ཀྱི་སྟེང་ནས་འཛམ་གླིང་གི་སྔོན་ཐོན་རང་བཞིན་ཅན་དུ་བསྒྱུར་དགོས་ལ་དམིགས་ཡུལ་ཀྱི་སྟེང་ནས་ཀྱང་འཛམ་གླིང་གི་རང་བཞིན་ཅན་དུ་བསྒྱུར་དགོས་པ་རེད། དེ་ནི་སྤྱིར་བཤད་ན་བློ་རྒྱ་བསྐྱེད་པ་ཞིག་རེད། བློ་རྒྱ་བསྐྱེད་མི་ཐུབ་པའི་སློབ་གསོ་ནི་སློབ་གསོ་ཡང་དག་ཅིག་མིན། དེ་བས་ཁ་གཏད་ས་གསུམ་པ་འདི་ནི་བོད་ཀྱི་སློབ་གསོས་མི་རིགས་རང་ལ་སྔར་ལས་ལྷག་པར་ནུས་པ་གདོན་ཐུབ་པའི་ཆེད་དུ་རེད་སྙམ།
 
 
ང་ཚོས་བསམ་པའི་དཔལ་ཡོན་ངོམ་སོ་བྱེད་བཞིན་བསྡད་ན་འགྲིག་གམ།
 
 
དཔལ་ཡོན་གཉིས་ལས་དངོས་པོའི་དཔལ་ཡོན་གྱིས་སྔོན་ཐོན་དང་རྗེས་ལུས་ཀྱི་ཐ་སྙད་འདི་འཇོག་པ་འདྲ། ང་ཚོས་ཚན་རྩལ་ལས་ཐོན་པའི་འཇིགས་སྐྲག་ཁ་ཤས་མཐོང་ནས་སྐྱོན་དུ་བརྗོད་ཅིང་བསམ་པའི་དཔལ་ཡོན་ངོམ་སོ་བྱེད་བཞིན་བསྡད་ན་འགྲིག་གམ།
 
རྩེ་ཁོག ཀུན་ཐར་རྒྱལ། 
 
ལན། དངོས་པོའི་དཔལ་ཡོན་ནི་མི་རིགས་ཤིག་གམ་རྒྱལ་ཁབ་ཅིག་གི་ཕྱིའི་འཕེལ་རྒྱས་ཡིན་ལ་དེ་མེད་ན་དམག་དོན་དང་དཔལ་འབྱོར། ཚོང་ལས་སོགས་ཡར་རྒྱས་སུ་འགྲོ་ཐབས་མེད་ལ། བསམ་པའི་དཔལ་ཡོན་ནི་མི་རིགས་ཤིག་གམ་རྒྱལ་ཁབ་ཅིག་གི་བསམ་བློའི་ཡར་རྒྱས་ཡིན་ལ་དེ་མེད་ན་སྤྱི་ཚོགས་བདེ་འཇགས་དང༌། ཆབ་སྲིད་བརྟན་བརླིང༌། ཀུན་ཕན་གྱི་བྱ་ལས་སོགས་འབྱུང་དཀའ། དེ་བས་དངོས་པོའི་དཔལ་ཡོན་ལས་བསམ་པའི་དཔལ་ཡོན་མེད་པའི་སྔོན་ཐོན་སྔོན་ཐོན་ཕྱེད་ཀ་ཞིག་ཡིན་ལ་བསམ་པའི་དཔལ་ཡོན་ལས་དངོས་པོའི་དཔལ་ཡོན་མེད་པའི་སྔོན་ཐོནའང་སྔོན་ཐོན་ཕྱེད་ཀ་ཞིག་ཡིན། 
དེ་ལས་བལྟས་ན་མི་ལ་ལ་ཞིག་རྙིང་ཞེན་གྱི་དབང་དུ་སོང་ནས་ཚན་རིག་དང་དུ་མི་ལེན་ཞིང་དགེ་མཚན་ཆེ་བའི་རིག་གནས་དར་སྤེལ་གཏོང་བ་ལ་གེགས་བྱེད་པའི་རང་ཉིད་ཀྱི་ཁ་ཕྱོགས་དེ་མེད་པར་གཏང་དགོས་ཏེ་དེ་ནི་སྔོན་བྱོན་མཁས་པས་གསུངས་པའི་བླང་དོར་ཞེས་པའི་ནང་དུ་འདུས་པ་རེད། 
འོན་ཀྱང་ངས་བལྟས་ན་ང་ཚོས་སྔོན་ཐོན་ལ་འཇིགས་པ་མིན་པར་སྔོན་ཐོན་ལ་མ་བསྙེགས་པ་ཡིན་ལ། ཡང་གཅིག་བཤད་ན་སྔོན་ཐོན་ལ་བསྙེགས་པའང་མ་ཡིན་པར་སྔོན་ཐོན་བསྙེག་པའི་ཐབས་ལམ་མ་ཤེས་པ་སྟེ་མདོར་བསྡུས་ན་སྤྱི་ཚོགས་ཡོངས་ལ་ད་དུང་དེང་རབས་ཀྱི་སྔོན་ཐོན་བསྙེགས་པའི་བསམ་བློའི་འདུ་ཤེས་མེད་ལ་སྔོན་ཐོན་ལ་བསྙེག་ཅེས་འུར་བྱེད་མཁན་དག་ཀྱང་ཁ་ནས་དེ་ལྟར་བཤད་པ་ལས་རང་གིས་ལག་ལེན་བྱེད་ཀྱིན་མེད། སྔོན་ཐོན་ཞེས་པ་ཁ་ནས་བཤད་ནས་ལོན་པ་དང་རྗེས་ལུས་ཞེས་པ་དགག་པ་བརྒྱབས་ཏེ་འདོར་ཐུབ་པ་ཞིག་ཡིན་ན་ང་ཚོས་རིག་གསར་བསྐྱར་དུ་བོས་ཆོག་མོད་དེ་ནི་མིག་བཙུམ་ནས་གཡང་ལ་ལྡིང་བ་ཞིག་ཡིན། དེ་བས་སྔོན་ཐོན་བསྙེག་ན་དེའི་ཐབས་ལམ་ཤེས་དགོས་པས་ད་ལྟ་བོད་ལ་བོད་ཀྱི་སྤྱི་ཚོགས་དངོས་དང་མཐུན་པའི་སློབ་གསོ་གསར་བ་ཞིག་འབྱུང་ཐུབ་མེད་པས། ང་ཚོར་སྔོན་ཐོན་སློབ་གསོ་རིག་པ་དང་ཐབས་ལམ་ཁ་ཚང་ཞིག་དགོས་པ་ལས་ཉིད་ཀྱིས་གསུངས་པའི་འཇིགས་སྐྲག་གིས་སྐྱོན་དུ་བརྗོད་མཁན་ཞིག་ཡོད་མི་སྲིད་ལ་གལ་ཏེ་ཡོད་ཀྱང་དེ་ནི་ལ་ཁའི་ཕྱུགས་རྫིའམ་ཡང་ན་གོ་ཁའི་རྒན་མོ་འགའ་ཞིག་ཡིན་སྲིད་དོ། ། 
 
 
སྤྱི་ཚོགས་གླེང་བརྗོད་ཀྱི་དུས་དེབ་ཅིག་བསྐྲུན་ན་ཁ་ཕྱོགས་ཇི་འདྲ་བཟང་ངམ།
 
 
ང་ཚོ་གྲྭ་རིགས་འགས་འདི་ལྟ་བུའི་སྤྱི་ཚོགས་གླེང་བརྗོད་གཙིགས་སུ་བཟུང་སྟེ། དུས་དེབ་ཅིག་བརྒྱུད་མར་ཕུད་ན་ཁྱོད་ཀྱིས་ཁ་ཕྱོགས་ཇི་འདྲ་ཞིག་ལ་བློ་མོས་བྱེད། 
 
དུས་ཀྱི་མེ་ལོངརྩོམ་སྒྲིག་ཁང༌།   
 
ལན། ངའི་བསམ་ཚུལ་ཡིན་ན་གནད་དོན་གྱི་ཉེན་ཁ་གླེང་བ་ལས་གནད་དོན་ཐག་གཅོད་བྱེད་པའི་བྱེད་ཐབས་འཚོལ་དགོས་ལ། མཇུག་འབྲས་གླེང་བ་ལས་མཇུག་འབྲས་ཀྱི་རྒྱུ་རྐྱེན་ལ་རྟོག་དཔྱོད་བྱེད་པ་གནད་དུ་གཟུང་འོས། ལྷག་པར་ང་ཚོས་འཚོལ་དགོས་པ་ནི་ནང་བསྟན་དང་སྤྱི་ཚོགས་བར་གྱི་འབྲེལ་བ་སྟེ། ནང་བསྟན་གྱིས་ཇི་ལྟར་བྱས་ནས་དད་ལྡན་མང་ཚོགས་ཀྱི་འཚོ་བ་དང་རིག་གནས་དཔལ་འབྱོར།　མཐུན་སྒྲིལ། དགེ་བ་ལ་ནུས་པ་འདོན་པའི་བྱེད་ཐབས་འཚོལ་བ་དམིགས་སུ་འཛིན་བ་དེ་ཡིན་སྙམ།

དགོན་པ་ལ་ལ་ནས་སྒོར་མོ་ཡོད་ན་ཅི་ལ་ཡང་མི་བལྟ་བ་དེ་རིགས་ནི་ཆོས་འདུལ་བ་ཁྱད་དུ་གསོད་པ་ལས་དགོན་པ་གྲྭ་ཚང་དང་སངས་རྒྱས་ཀྱི་བསྟན་པ་ལ་ཕན་པའི་བྱ་བ་ཞིག་གཏན་ནས་མིན། དེས་ན་ངས་འདོད་པ་ནི་ཆོས་འདུལ་བ་དང་མཐུན་པའི་རང་ཁ་རང་གསོ་ཡིན་ལ་དགོན་པའི་གནས་བབས་དང་མཚམས་པའི་རང་ཁ་རང་གསོ་ཞིག་དགོས་པ་དེ་ཡིན། དེ་བས་ངའི་བསམ་པར་དགོན་པས་ཆོས་དང་མཐུན་པའི་ཚོང་ལས་གཉེར་ཆོག་སྟེ། ཆོས་དང་མཐུན་པའི་ཚོང་ལས་ཞེས་པ་ལ་ཆ་རྐྱེན་འགའ་ཡོད་དེ་དགོན་གཞུང་གིས་དཔལ་འབྱོར་གཉེར་ཆོག་པ་ལས་གྲྭ་བ་དང་བླ་མ་སོགས་མི་སྒེར་གྱིས་གཉེར་མི་ཆོག་པ་དང་གཅིག ཞི་བའི་ཚོང་ལས་གཉེར་བ་ལས་དུད་འགྲོའི་ཉོ་ཚོང་དང་ཆང་དུད་ཀྱི་རིགས་གཉེར་མི་ཆོག་པ་དང་གཉིས། གྲྭ་བའི་ཉེར་སྤྱོད་ཀྱི་རིགས་གཉེར་དུས་ཆོས་འདུལ་བ་དང་མི་མཐུན་པ་གཉེར་མི་ཆོག་པ་དང་གསུམ། ཉོ་ཚོང་སོགས་གཉེར་དུས་ནང་བའི་བདེན་དྲང་དང་ཚུལ་མཐུན་ཡོང་དགོས་པ་ལས་མགོ་སྐོར་དང་གཡོ་ཁྲམ་བྱེད་མི་ཆོག་པ་དང་བཞི། གསོ་བཅོས། ལྗོངས་རྒྱུ་ལྟ་སྐོར་དང་རིག་གནས་དར་རྒྱས་དང་འབྲེལ་བ་ཡོད་པའི་རིག་དངོས་བཟོ་འཚོང་གི་ལས་གཉེར་བ་དང་ལྔ། མང་ཚོགས་སྟབས་གང་བདེར་དམིགས་ནས་རང་གཞན་གཉིས་ཕན་བྱེད་པ་ལས་རང་ཉིད་ཁོ་ན་གཙོ་བོར་མི་འཛིན་པ་དང་དྲུག་བཅས་སོ། །
 
 
དགོན་པའི་སྔོན་གྱི་འགྲིག་ལམ་ལ་འདོར་ལེན་མི་དགོས་སམ།
 
 
ད་ལྟ་དགོན་པ་མང་བོ་ཞིག་གིས་སྔོན་གྱི་འགྲིག་ལམ་ལ་འདོར་ལེན་ཅུང་ཟད་ཀྱང་མེད་པར་སྔར་བཞིན་སྐྱོང་དགོས་ཟེར། དེ་ལྟར་བྱས་ན་དུས་རབས་ཀྱི་རྗེས་སུ་ལུས་པ་མ་ཟད། བསྟན་པ་དང་རྒྱུད་འཛིན་པ་གང་ཡིན་ནའང་ལེགས་པོ་འཁྱོངས་དཀའ་བ་འདྲ། ལན་ཞིག་གནོང་རོགས།
 
ཀན་ལྷོ་ཀླུ་ཆུ་རྫོང་སྒར་རྙིང་དགོན། དཔལ་ལྡན། 
 
ལན། དུས་རབས་འགྱུར་གྱིན་ཡོད་པས་སྔོན་གྱི་འགྲིག་ལམ་གང་མང་ཞིག་ཀྱང་ནུས་པ་མེད་པར་འགྱུར་བཞིན་ཡོད་ལ་དེ་ད་ལྟའི་གནས་བབས་དང་མི་འཚམ་པར་འགྱུར་བའང་དངོས་པོའི་ཆོས་ཉིད་ཡིན་པས་དུས་དང་བསྟུན་ནས་འགྲིག་ལམ་རྙིང་བ་འདོར་ལེན་དགོས་ལ་འགྲིག་ལམ་གསར་བ་མང་བོའང་ཁ་སྣོན་བརྒྱག་དགོས། དེ་ནི་དགོན་པ་རང་གི་ཆེད་དུ་ཡིན་པ་ལས་དུས་རབས་ཀྱི་རྗེས་སུ་ལུས་པའི་གནད་དོན་ཙམ་མིན།
སྤྱིར་ན་ང་ཚོས་ཆོས་ཁོ་ན་དོན་དུ་གཉེར་བ་ཡིན་ན་ཕྱི་རོལ་གྱི་དངོས་པོ་ཇི་ལྟར་འགྱུར་ཡང་ཁ་ཡ་བྱ་དགོས་དོན་མེད་ནའང༌། རང་སྟེང་ལ་འདང་བརྒྱབས་ན་ང་ཚོའི་ཕྱེད་ཀ་ཆོས་ཡིན་ལ་ཕྱེད་ཀ་འཇིག་རྟེན་གྱིས་བཟུང་ཚར་འདུག དེ་བས་ང་ཚོས་ཆོས་ཁོ་ན་བསྒྲུབས་ནས་སྡོད་མི་ཐུབ་པའི་གནས་ལུགས་དེ་གསལ་བོར་མཚོན་ལ། ཆོས་ཁོ་ན་བྱེད་པའི་མི་རིགས་ཤིག་གསོ་སྐྱོང་བྱེད་པ་ལ་མི་རིགས་དེའི་སེམས་ཁམས་དང་བསྟུན་པའི་སློབ་གསོ་ཞིག་དང་བྱེད་ཐབས་ཤིག་ངེས་པར་དགོས་པ་ཡིན། དེ་ཙམ་དུ་མ་ཟད་དགོན་པ་དག་གིས་རང་ཉིད་ཀྱིས་ཆོས་ཁོ་ན་སྒྲུབ་ནས་སྡོད་པ་ཙམ་གྱིས་མི་ཆོག་པར་རྒྱ་ཆེའི་མང་ཚོགས་དང་མི་རིགས་ཀྱི་རིག་གནས་ལའང་འདང་རྒྱག་དགོས་པ་རེད། དེ་ལྟ་བུའི་གནད་དོན་ཐག་གཅོད་པ་ལ་སྔོན་གྱི་འགྲིག་ལམ་དེ་ཁོ་ན་ལས་མེད་ན་མི་ཆོག་པ་རེད། 
ཡིན་ན་ཡང༌། འགྲིག་ལམ་གསར་བ་དག་གཏན་ལ་འབེབ་དུས་ཀྱང་འདུལ་བ་དང་བསྟུན་པ་ལས་དུས་རབས་དང་བསྟུན་མི་རུང༌། དགེ་མཚན་ལ་བསྟུན་པ་ལས་གསར་བར་བསྟུན་མི་རུང་བ་ནི་ཆེས་གནད་དུ་གྱུར་པའི་དོན་ཞིག་ཡིན། མདོར་ན་དུས་རབས་དང་མི་འགལ་བ་དང༌། འདུལ་བ་དང་མི་འགལ་བ། དགོན་སྡེའི་མདུན་ལམ་ལ་ཕན་པ་བཅས་དམིགས་སུ་འཛིན་དགོས་པ་ཡིན།
 
 
དགོན་པའི་ཞེ་རྩིས་ཆེ་མིན་དང་བསྟན་པའི་ལ་རྒྱ་ཡོད་མེད་དེ་གང་གིས་འབྱེད།
 
 
དགོན་པར་ཞེ་རྩིས་ཆེ་མིན་དང་བསྟན་པའི་ལ་རྒྱ་ཡོད་མེད་དེ་གང་གིས་འབྱེད་དགོས། 
 
《སྤྲིན་གྱི་མེ་ཏོག》རྩོམ་སྒྲིག་ཁང༌། 
 
ལན། སངས་རྒྱས་ཀྱི་བསྟན་པ་ནི་ནང་སེམས་ཀྱི་འཇིག་རྟེན་ཞིག་ཡིན་པས་དེའི་ལ་རྒྱ་ཡང་ནང་སེམས་ནས་འབྱུང་དགོས་པ་ལས་ཕྱིའི་དཔལ་འབྱོར་དང་ལྷ་ཁང༌། ལྷ་རྟེན་ཆོས་གསུམ་རྒྱ་ཆེན་པོ་བཞེངས་མིན་ལ་ཐུག་མེད། སྐུ་གསུང་ཐུགས་རྟེན་དང་རྒྱུ་ནོར་ལོངས་སྤྱོད།  མཆོད་གཞིས་མི་སེར་སོགས་ཇི་འདྲའི་རྒྱ་ཆེ་ཡང་དེས་སངས་རྒྱས་ཀྱི་བསྟན་པའི་ཕྱིའི་ཆ་རྐྱེན་ཙམ་ལས་སངས་རྒྱས་ཀྱི་བསྟན་པ་མིན་ལ་བསྟན་པའི་ལ་རྒྱ་ཡང་མིན། 
འགའ་རེས་བསྟན་པའི་ལ་རྒྱ་ནི་བཤད་སྒྲུབ་ཀྱི་བསྟན་པའི་སྟེང་དུ་མི་འཛིན་པར་དཔལ་འབྱོར་དང་འཁོར་གྱི་འདུ་ལོང་ཙམ་ལ་བསམ་པ་ནི་ཤིན་ཏུ་གོ་འཛོལ་བ་ཞིག་ཡིན་ཏེ། ཁྱོད་ལ་དཔལ་འབྱོར་ཡོད་ན་དཔལ་འབྱོར་དེ་ནི་ལུང་རྟོགས་ཀྱི་བཤད་སྒྲུབ་སྤེལ་བའི་ཆེད་དུ་གཏོང་བ་ལས་འཇིག་རྟེན་གྱི་དགྲ་འདུལ་གཉེན་སྐྱོང་གི་སྟེང་དུ་བཏང་ན་ཁྱོད་རང་འཇིག་རྟེན་པ་ཞིག་ལས་ཆོས་པ་ཞིག་ཡིན་མི་སྲིད་ལ།   ཁྱོད་ལ་བསྟན་པའི་ལ་རྒྱ་ཡང་ཡོད་མི་སྲིད། 
དེས་ན་རང་ཉིད་བཤད་སྒྲུབ་ཀྱི་བསྟན་པ་ལ་ཞུགས་ཏེ་རང་གི་འཁོར་དང་བཅས་པ་ལུང་རྟོགས་ཀྱི་བསྟན་པ་ལ་གཞུག་ཏུ་འཇུག་པ་ནི་བསྟན་པའི་ལ་རྒྱ་ཡིན་པ་ལས་མི་གཅིག་གི་ཆེད་དུ་མི་མང་བོ་མི་དགེ་བའི་ལས་ལ་གཞུག་ཏུ་འཇུག་པ་ནི་བསྟན་པའི་ལ་རྒྱ་ཡིན་མི་སྲིད་དོ། །
དགོན་པར་ཞེ་རྩིས་ཆེ་མིན་ཡང་དེ་བཞིན་ཏེ། ཆོས་འདུལ་བ་ལ་རང་དེར་གནས་ཤིང་གཞན་ཡང་དེར་འགོད་པ་དང་དགོན་པའི་ཆོས་འཆད་ཉན་དང་བསླབ་པ་སློབ་གཉེར་སྤེལ་བ་ཡིན་ལ། གནད་བསྡུས་ན་དགོན་པའི་ལྟ་སྤྱོད་སྒོམ་གསུམ་ལ་ཐུགས་རྩིས་ཆེ་བ་དེ་ལས་ཆོས་དང་མི་མཐུན་པའི་འདུ་ལོང་རྒྱ་བསྐྱེད་ཅིང༌། འཇིག་རྟེན་གྱི་ལ་རྒྱ་བརྩོན་པ་དེ་དག་ནི་དགོན་པར་ཐུགས་རྩིས་ཆེ་བ་ཞིག་ཏུ་ནམ་ཡང་ བརྗོད་མི་ཐུབ་སྟེ་དེས་དགོན་པའི་ཆོས་མཐུན་གྱི་བྱ་བ་དང་སངས་རྒྱས་ཀྱི་བསྟན་པ་ལ་ཤིན་ཏུ་གནོད་པས་སོ། །
 
 
བླ་མས་ཅི་གསུང་ཆོས་དང༌མཛུབ་མོས་གར་བསྟན་ཤར་ཡིན་ནམ།
 
 
བོད་ཀྱི་དགོན་སྡེ་ཁག་གི་བླ་མ་ལས་སྣེས་ཚོགས་གཏམ་གཏོང་སྲོལ་ཞིག་ལ་བླ་མས་ཅི་གསུང་ཆོས་དང༌། མཛུབ་མོས་གར་བསྟན་ཤར་ཞེས་བཤད་དེ་ཁོ་ཚོས་ནུབ་ལ་མཛུབ་མོ་བསྟན་ནས་འདི་ཤར་ཨེ་རེད་ཅེས་དྲིས་ན་ང་ཚོས་རེད་ཟེར་དགོས་པའི་འགལ་འདུའི་བཤད་ཕྱོགས་འདི་ལ་ཁྱོད་ལ་ལྟ་ཚུལ་ག་འདྲ་ཡོད་དམ། 
 
ཀན་ལྷོ། ཨ་སྐལ་རྒྱམ། 
 
ལན། བླ་མས་ཅི་གསུང་ཆོས་དང་མཛུབ་མོ་གར་བསྟན་ཤར་ཟེར་བ་ནི་དཔེ་ཞིག་ལས་དོན་དངོས་ཤིག་མ་རེད། ང་ཚོས་སྟབས་བདེ་བའི་སྒོ་ནས་བཤད་ན་ཁྲིམས་ལུགས་བརྩི་དགོས་པའི་དཔེ་ཞིག་རེད། ད་ལྟ་བོད་ཀྱི་སྐྱ་བོ་མང་བོ་ཞིག་གིས་གཏམ་དཔེ་འདི་ནི་བོད་ཀྱི་མི་འདྲ་མཉམ་མིན་པའི་རྟགས་ཤིག་ཏུ་སྙམ་པ་ནི་རང་གི་རིག་གནས་ལ་མཐོང་ཆུང་གི་གླེན་རྟགས་ཤིག་ལས་འཇིག་རྟེན་གྱི་ཆོས་ཉིད་ལ་དཔྱད་ནས་ཐོན་པའི་སྡོམ་ཚིག་ཅིག་ཡིན་མི་སྲིད། གནད་འདི་ནི་ཁྲིམས་ལུགས་ལ་བློ་ཁ་ཅུང་ཕྱོགས་པ་ཞིག་ཡིན་ན་ཤེས་ཐུབ་སྟེ། དེང་སང་དམངས་གཙོའི་ཚབ་ཏུ་བྱེད་པའི་ཨ་མེ་རི་ཀར་དཔེར་བལྟས་ནས་བཤད་ན་ཁྲིམས་དཔོན་བདག་གི་མཛུབ་མོ་ཤར་བསྟན་ཤར་ཡིན་ཏེ། ཁོ་ཚོས་ཐག་བཅད་པ་ལས་ཨ་རིའི་སྲིད་འཛིན་ཡང་འདའ་མི་ཐུབ་པ་ནང་བཞིན་རེད། དཔེར་ན། ཨ་རིའི་སྲིད་འཛིན་སྔོན་མ་འདེམས་དུས་འདེམས་ཤོག་འཕྲུལ་འཁོར་ལས་བརྩི་བས་པུའུ་ཧྲི་ལ་རྒྱལ་ཁ་ཐོབ་ནའང་རྗེས་སུ་མིས་བརྩིས་ཏེ་གུའར་ལ་རྒྱལ་ཁ་ཐོབ་དུས་ཁྲིམས་ཁང་གིས་འཕྲུལ་འཁོར་གྱིས་བརྩི་བ་གཞིར་འཛིན་དགོས་པའི་ཐག་བཅད་པ་ལ་སུས་ཀྱང་འདའ་མི་སྲིད་པ་བཞིན་ནོ། །དེ་ནི་མཛུབ་མོ་གར་བསྟན་ཤར་ཞེས་པའི་དཔེ་མཚོན་ཞིག་ཡིན་པས་ང་ཚོར་བསམ་གཞིག་ཆེན་པོ་གཏང་དགོས། 
བོད་ཀྱི་དགོན་སྡེའི་བཅའ་ཡིག་ཁྲིམས་ལུགས་ཤིག་ཡིན་པའི་དབང་དུ་བཏང་ན་དགེ་བསྐོས་ནི་ཁྲིམས་དཔོན་ཡིན་ལ་ཁྲིམས་དཔོན་གྱིས་ཐག་གཅོད་པ་ནི་དགོན་སྡེའི་ཁྲིམས་ལུགསཤིག་ཡིན་པའི་ཕྱིར་དགོན་བདག་ཀྱང་འདའ་ས་མེད་པའི་ཕྱིར་རོ།།  དགོན་སྡེའི་ཁྲིམས་ལུགས་ལ་མཚོན་ན་འཛམ་གླིང་ན་ཆེས་དམིགས་བསལ་གྱི་ཁྲིམས་ལུགས་ཡིན་པའི་ཕྱིར་ཏེ་འདི་ནི་སྟོན་པ་སངས་རྒྱས་ཀྱིས་དགོངས་པ་ཇི་བཞིན་གཏན་ལ་ཕབ་པ་ཞིག་ཡིན་ལ་འདིའི་མདུན་དུ་སྤྲང་བོ་ལག་ན་དབྱུག་པ་ཐོགས་པ་ཞིག་དང་བླ་མ་གསེར་ཁྲིའི་སྟེང་ན་ཡོད་པ་གཉིས་ལ་ཁྱད་ཅི་ཡང་མེད་པས་མཛུབ་མོ་གར་བསྟན་ཤར་བཞིན་བརྩི་དགོས་པ་ལས་རང་སྣང་གང་མཐོངས་ཀྱིས་དགོན་པའི་བཅའ་ཡིག་དང་འགལ་བའི་བྱ་སྤྱོད་སྣ་ཚོགས་བླ་མ་གྲྭ་བ་སུས་ཀྱང་བྱེད་མི་རུང་བ་དང་རང་རློམ་དང་བདེན་ལུགས་སྣ་ཚོགས་ལ་ཁ་གཡར་ནས་རང་འདོད་བྱ་ས་ཅི་ཡང་མེད་པ་ནི་ཤེས་དགོས་པ་ཞིག་ལས་ཚིག་ཟིན་ཙམ་ལ་བརྟེན་ནས་དོན་གྱི་གོ་བ་ཅི་ཡང་མི་འཚོལ་བ་ནི་ཤིན་ཏུ་མི་ལེགས། 
ལྷག་པར་བཤད་དགོས་པ་ཞིག་ནི་མཛུབ་མོ་གར་བསྟན་ཤར་ཞེས་པར་བརྟེན་ནས་ནུབ་ཤར་རེད་ཟེར་མཁན་ཡོད་ན་དེ་ནི་རྒྱུན་ལྡན་གྱི་མི་ཞིག་ཡིན་མི་སྲིད་ལ་ནང་བའི་འདུལ་ཁྲིམས་དང་འགལ་བར་བྱས་ཏེ། མཛུབ་མོ་གར་བསྟན་ཤར་ཟེར་བ་དེས་ནང་བའི་དགོན་སྡེའི་ནང་ཁྲིམས་ཀྱི་ཚབ་ཅི་ཡང་བྱེད་མི་ཐུབ་ལ་དེ་དག་ནི་མཛུབ་མོ་གར་བསྟན་ཤར་མིན་པར་རང་གིས་གར་བལྟས་ནུབ་ཏུ་སོང་བ་ཡིན་པས་གཏམ་དཔེ་འདིའི་གལ་ཆེན་རང་བཞིན་ལ་ཅི་ཡང་མི་གནོད་དོ།།
 
 
དགོན་སྡེ་སློབ་གསོ་དང་སློབ་གྲྭའི་སློབ་གསོ་གཉིས་ཀ་འདྲ་ས་དང་མི་འདྲ་ས་གང༌།
 
 
དགོན་སྡེའི་སློབ་གསོ་དང་སློབ་གྲྭའི་སློབ་གསོ་གཉིས་ཀར་འདྲ་ས་དང་མི་འདྲ་ས་གང༌། དེ་གཉིས་ཇི་ལྟར་མཐུན་སྡེབ་བྱས་ན་འགྲིག
 
ཐུན་རིན་མི་རིགས་སློབ་འབྲིང༌། ཀུན་བཟང༌། 
 
ལན། དེ་ནི་བདག་གི་དགོན་སྡེའི་སློབ་གསོ་རིག་པ་ལས་འདི་ལྟར་དཀར་ཆག་བཟོས་ཡོད་དེ་དགོན་སྡེའི་སློབ་གསོ་དང་སློབ་གྲྭའི་སློབ་གསོ་གཉིས་ཀྱི་ཁྱད་པར། 
༡མི་འདྲ་ས། （༡）སྲོལ་རྒྱུན་རྨང་གཞི་ཡོད་མེད་ཀྱི་ཁྱད་པར། （༢）མི་རིགས་ཀྱི་སེམས་ཁམས་དང་མཐུན་མིན་གྱི་ཁྱད་ཆོས། （༣）མི་རིགས་ཀྱི་རིག་གནས་ལྡན་མིན་གྱི་ཁྱད་པར། （༤）ཡིག་རིགས་སྣ་ཚོགས་ལ་སྦྱོང་མིན་གྱི་ཁྱད་པར།　（༥）གནས་སྐབས་དང་མི་ཚེའི་སློབ་གསོ་ཡིན་མིན་གྱི་ཁྱད་པར། （༦）དངོས་པོ་དང་བསམ་པའི་སློབ་གསོ་གཙོ་མིན་གྱི་ཁྱད་པར། 
༢འདྲ་ས། （༡）གཉིས་ཀས་བོད་ཀྱི་རིག་གནས་སྦྱོང་བ། （༢）གཉིས་ཀས་བོད་མི་ལ་ཁ་གཏོད་པ། （༣）གཉིས་ཀས་བོད་འཕེལ་རྒྱས་ལ་ཁ་གཏོད་པ་བཅས་ཡིན། 
དགོན་སྡེའི་སློབ་གསོ་ལས་བོད་ཀྱི་སློབ་གསོ་ལ་མེད་དུ་མི་རུང་བ༡སློབ་ཡོན་མི་དགོས་པ། ༢དགེ་རྒན་ཡོན་ཏན་ཀུན་གྱི་རྩ་བར་འཛིན་པའི་ཁྱད་ཆོས། ༣རིགས་པ་སྦྱོང་བའི་ཁྱད་ཆོས། ༤བསམ་བློའི་རིག་གནས་ཀྱི་རིན་ཐང༌། ༥སློབ་ཚན་གྱི་གོ་རིམ། ༦མི་ཚེ་སློབ་གསོ་ལ་གཏོང་བའི་སྤོབས་པ། ༧མི་རིགས་རིག་གནས་རྒྱུན་འཛིན་གྱི་སྤོབས་པ་བཅས་ཡིན།  དགོན་སྡེའི་སློབ་གསོ་ལ་མི་འདང་བ་ནི། དགོན་སྡེའི་སློབ་ གསོར་མི་འདང་ས་ཡང་དུ་མ་ཡོད་དེ། ༡ཡོངས་ཁྱབ་མིན་པ། （༡）སློབ་གཉེར་ཡོངས་ཁྱབ་མིན་པ། ༢གཅིག་གྱུར་མིན་པ། （༡）སློབ་དེབ་དང༌། （༢）རྒྱུགས་ལེན།　（༣）ཐོབ་ཐང༌། （༤）སློབ་ཡུན་གཅིག་གྱུར་མིན་པ། ༣ སྤྱི་ཚོགས་ཡོངས་ལ་ཁ་མི་ གཏོད་པ། （༡）དཔེ་དེབ་གོ་སླ་བ་མེད་པ། （༢）ཆ་འཕྲིན་སློབ་གསོ་མེད་པ།（༣） ནང་བསྟན་གྱིས་འཚོ་བར་སྐུལ་འདེབས་གནང་ཐུབ་ཀིན་མེད་པ་བཅས་ཡིན། 
འདི་དག་ཕན་ཚུན་གཅིག་ལས་གཅིག་ལེན་པ་མི་འདང་བ་ཁ་སྐོང་བྱེད་པ་ལྷག་པར་དགོན་སྡེ་སློབ་གྲྭ་གཉིས་ཀྱི་ཤེས་ཡོན་ཅན་གྱི་བགྲོ་གླེང་དང་འབྲེལ་འདྲིས་ཇེ་མང་དུ་གཏོང་བ་མཐུན་སྒྲིལ་ཇེ་ཟབ་ཏུ་གཏོང་བ་ནི་ཤིན་ཏུ་གལ་ཆེ་སྟེ། སློབ་གྲྭ་དང་དགོན་སྡེའི་གཉིས་ནི་བོད་ཀྱི་ཤེས་ཡོན་གྱི་སྡེ་ཁག་ཆེན་པོ་གཉིས་ཡིན་ལ་དེ་གཉིས་ཀྱི་ཁ་ཕྱོགས་གཅིག་སྡུད་དང་མཛའ་མཐུན་མཉམ་གནས་བྱ་ཐུབ་ན་དེ་ནི་མི་རིགས་དང་སྤྱི་ཚོགས་གང་ལའང་ཕན་པ་ངེས་ཅན་ཞིག་ཡོད་དོ། །
 
 
ང་ཚོའི་དགོན་སྡེ་སློབ་གསོ་དང་སློབ་གྲྭའི་སློབ་གསོའི་གཞི་རྩའི་ཁ་ཕྱོགས་གཅིག་མཚུངས་བྱས་ན་འགྲིག་གམ།
 
 
ང་ཚོས་དགོན་སྡེ་སློབ་གསོ་དང་སློབ་གྲྭའི་སློབ་གསོའི་གཞི་རྩའི་ཁ་ཕྱོགས་ གཅིག་མཚུངས་བྱས་ན་འགྲིག་གམ། 
 
གཙང་ཨ་རིག་སྒ་གངས་བུ་རིགས་ཞེན། 
 
ལན། དགོན་སྡེ་དང་སློབ་གྲྭའི་ཁ་ཕྱོགས་སྤྱིའི་ཆ་ནས་གཞི་གཅིག་ཏུ་བྱས་ན་མི་འགྲིག་པ་མེད་ཀྱང་བྱེ་བྲག་གི་ཆ་ནས་བཤད་ན་འགྲིག་པའི་ཆ་ཡོད་ལ་མི་འགྲིག་པའི་ཆའང་ཡོད་པས་མཐའ་གཅིག་ཏུ་ཁྱོན་ཡོངས་ནས་གཞི་གཅིག་ཏུ་བསྲེས་ན་གཏན་ནས་མི་འགྲིག
ངས་དེ་ལྟར་སྤྱི་དང་བྱེ་བྲག་གི་ལམ་ནས་བཤད་དོན་ནི་དགོན་སྡེའི་སློབ་གཉེར་གྱི་ལམ་ལུགས་དང་སློབ་གསོའི་ལམ་ལུགས་མང་བོ་ཞིག་གིས་སློབ་གྲྭའི་སློབ་གསོ་གོང་འཕེལ་དུ་གཏོང་བར་སྐུལ་འདེབས་གཏང་ཐུབ་ལ། བསམ་པའི་དཔལ་ཡོན་གྱི་སློབ་གསོ་དེ་ནི་དེང་གི་སློབ་གྲྭ་དག་ན་ངེས་པར་མཁོ་བ་ཞིག་ཡིན་ཞིང་སློབ་གྲྭའི་ལམ་ལུགས་ཀྱི་ཆ་ནས་ཀྱང་དགོན་སྡེ་ལ་མཁོ་བ་མང་བས་ལམ་ལུགས་ཀྱི་ཆ་ནས་གཞི་གཅིག་ཏུ་བསྲེ་རུང་མོད། སློབ་གྲྭ་འདི་འཇིག་རྟེན་གྱི་བྱ་ལས་ལ་གཙོ་བོར་སྦྱང་བ་དོན་དུ་གཉེར་བའི་རིགས་ཡིན་པས་དཔལ་འབྱོར་དང་དམག་དོན་སོགས་ངེས་པར་སྦྱང་དགོས་ལ་འཇིག་རྟེན་གྱི་འཚོ་གནས་གཙོ་བོར་བྱས་ཏེ་སྦྱང་དགོས་པ་སྨོས་མེད་ཡིན་པས།  དགོན་སྡེས་མཐའ་གཅིག་ཏུ་དེའི་རྗེས་སུ་འདེད་མི་རུང་ལ་དགོན་སྡེས་ཀྱང་དེ་ལ་བསྙེགས་ན་རབ་ཏུ་བྱུང་བ་དག་གི་དོན་སྒོ་འབོར་འགྲོ་བས་སོ། །དེ་བཞིན་སློབ་གྲྭས་ཀྱང་བོད་ཀྱི་རིག་གནས་ལ་སྦྱང་དགོས་མོད་མཐའ་གཅིག་ཏུ་ཉམས་ལེན་དང་འཇིག་རྟེན་བློས་གཏོང་བའི་རིགས་ལ་སྦྱོང་མི་དགོས་པའི་ཕྱིར་རོ། །
དེ་བས་བསླབ་བྱའི་ཆ་ནས་སློབ་གྲྭ་དང་དགོན་སྡེ་གཉིས་ཀ་ནས་གཅིག་ཏུ་བྱས་ཆོག་པ་ནི་བོད་ཀྱི་སྲོལ་རྒྱུན་གྱི་རིག་གནས་དང་བསམ་པའི་དཔལ་ཡོན་གྱི་རིག་གནས་ཡིན་ལ་མི་ཆོག་པ་ནི་གོང་དུ་བཤད་པ་ལྟར་རང་རང་ལ་མི་འཚམ་པའི་རིག་གནས་དག་ཡིན་པས་དེ་དག་ལ་བསམ་གཞིག་གཏོང་བ་ནི་ཤིན་ཏུ་གལ་ཆེའོ། །འདི་ནི་རང་རང་གིས་རང་རང་གི་བསླབ་བྱ་ལ་འཐུས་ཤོར་མེད་པ་ཞིག་བྱས་ནས་ཕན་ཚུན་རོགས་རམ་བྱེད་ཐུབ་པ་ཞིག་ལས་དགོན་སྡེའི་སློབ་གཉེར་དེས་བོད་ཀྱི་སྤྱི་ཚོགས་ལ་གནོད་པ་བྱས་པར་བསམ་མི་རུང༌། ང་ཚོས་སློབ་གྲྭ་ཡང་དགོན་སྡེ་ལ་གནོད་པའི་རྐྱེན་ཞིག་ཏུ་བསམ་མི་རུང་ལ་འགལ་བར་ནི་དེ་བས་ཀྱང་འགྲོ་མི་རུང་བའི་ཕྱིར་རོ། །བོད་ཀྱི་སློབ་གྲྭ་དང་དགོན་སྡེ་གཉིས་ནི་བོད་ཀྱི་ཤེས་ཡོན་གྱི་སྡེ་ཁག་ཆེན་པོ་གཉིས་ཡིན་པས་དེ་འདི་གཉིས་ཟུང་འབྲེལ་གྱིས་བོད་མི་རིགས་ལ་ཁ་ཕྱོགས་སྟོན་པ་དང༌།  སྣེ་ཁྲིད་བྱས་ན་དགེ་མཚན་བླ་ན་མེད་པ་འབྱུང་ངེས་པ་ནི་སློབ་གྲྭ་དང་དགོན་སྡེའི་ཤེས་ཡོན་ཅན་དག་གིས་ངེས་པར་ཐུགས་ལ་བསྣན་དགོས་པའི་བྱ་བ་གལ་ཆེན་ཞིག་ཡིན་པའི་ཕྱིར་རོ། །

དགོན་སྡེའི་གྲྭ་བ་ནི་ཚེ་གཅིག་རིང་སློབ་གཉེར་ལ་གཞོལ་དགོས་པ་ཞིག་ཡིན་པས་ན་ཤེས་ཡོན་གྱི་ཕྱོགས་ནས་རང་མགོ་ཐོན་པ་ཞིག་ཡིན་དགོས་པར་འདུག འོན་ཀྱང་དགོན་པ་ཕལ་ཆེར་སློབ་གཉེར་གྱི་ཕྱོགས་ལ་དེ་ཙམ་གྱི་དོ་སྣང་མེད་པ་དང༌། ལྷག་པར་མི་རིགས་གཞན་གྱི་སྐད་ཡིག་སྦྱང་རྒྱུར་དེ་ལས་ཀྱང་སྣང་མེད་དུ་བཞག་འདུག་པ་འདི་ལ་ལྟ་ཚུལ་ཅི་འདྲ་འདུག 
 
དུས་ཀྱི་མེ་ལོངརྩོམ་སྒྲིག་ཁང༌། 
 
ལན། དགོན་པ་ལ་ལས་སློབ་གཉེར་ཕྱོགས་ལ་དོ་སྣང་མེད་པ་ནི་མི་རིགས་མི་བསམ་པ་དང༌། བསྟན་པ་མི་བསམ་པ་ཞིག་ཏུ་མ་ཟད། མི་རང་ཉིད་ཀྱང་མི་བསམ་པ་ཞིག་རེད། རང་ཉིད་ཀྱང་མི་བསམ་པ་ཞིག་འཇིག་རྟེན་འདིར་འཚོ་བ་ལ་སྙིང་བོ་ཅི་ཞིག་ཡོད་དམ། 
མི་རིགས་གཞན་གྱི་སྐད་ཡིག་ནི་མི་རིགས་དེ་དང་འབྲེལ་བ་བྱེད་པའི་ཟམ་ པའམ་གྲུ་གཟིངས་ལྟ་བུ་རེད། ང་ཚོ་ཟམ་པ་དང་གྲུ་གཟིངས་ཅི་ཡང་མེད་པའི་གླིང་ཕྲན་ཞིག་ནས་ཉིན་མོ་གཏང་ཐུབ་བམ། ཡང་ཅིག་བཤད་ན། ཡི་གེ་ཞིག་ཤེས་པ་ན་མི་རིགས་ཤིག་ཤེས་པ་ཡིན་ལ། སྔོན་ཐོན་གྱི་མི་རིགས་ཤིག་ཤེས་ན་ད་གཟོད་རང་ཉིད་ཀྱང་སྔོན་ཐོན་ལ་བསྙེག་ངེས་རེད། གལ་ཏེ་འཇིག་རྟེན་ལ་ལྟ་མི་འདོད་ན་ང་ཚོ་གྲྭ་བ་ལ་མིག་ཅིག་དགོས་པའི་རྒྱུ་མཚན་ཡང་ག་ལ་ཡོད་དེ། ཡི་གེ་ནི་མིག་སྟེ་སྐད་ཡིག་གཞན་པ་ཞིག་ཤེས་ན་མིག་གཞན་པ་ཞིག་ཐོབ་པ་ཡིན་ནོ། ། 
 
 
ད་ལྟའི་དུས་དང་འཚམས་པར་གྲྭ་བ་ཚོར་དམིགས་བསལ་གྱི་ལྟ་བ་གང་ཞིག་དགོས་སམ།
 
 
ད་ལྟའི་དུས་དང་འཚམས་པར་གྲྭ་བ་ཚོར་དམིགས་བསལ་གྱི་ལྟ་བ་གང་ཞིག་དགོས་སམ། 
 
ལྷ་ས། མང་རའི་ཐོས་བསམ། 
 
ལན། དུས་རབས་འགྱུར་བཞིན་ཡོད་ལ་མི་རྣམས་ཀྱང་འགྱུར་བཞིན་ཡོད་པས་ད་ལྟའི་སྤྱི་ཚོགས་འདིའི་ལྟ་བ་དང་འགྲོ་སྟངས་ཀྱང་སྔོན་དང་མི་འདྲ་བས་གྲྭ་བ་ཚོའི་འགྲོ་སྟངས་སྤྱོད་སྟངས་དང་ལྟ་བ་ཡང་སྔོན་བཞིན་བསྡད་ན་མི་འགྲིག དེ་བས་སྤྱིའི་ཆ་ནས་རང་ཉིད་ནང་བསྟན་གྱི་ཤེས་ཡོན་ཅན་དུ་གཏང་དགོས་ལ་ཤེས་ཡོན་སྤྱི་ཚོགས་བེད་སྤྱོད་ཅན་དུ་བསྒྱུར་དགོས། 
དེའི་རྒྱུ་མཚན་ནི་སྤྱི་ཚོགས་འདིར་ཤེས་ཡོན་ཅན་ཇེ་མང་དུ་སོང་བ་དང་བསྟུན་ནས་ལྟ་བ་སྣ་ཚོགས་ཀྱི་འགལ་ཟླའི་རྩོད་པའང་ཤུགས་དྲག་འབྱུང་ངེས་པས་གྲྭ་བ་ཚོར་ནང་བསྟན་གྱི་ལྟ་བའི་རྨང་གཞི་མེད་ན་ང་ཚོའི་འཚོ་གནས་ལའང་ཉེན་ཁ་ཆེ་བ་དང༌། སྔོན་ཆད་གྲྭ་སའི་དགེ་བཤེས་སུ་གྱུར་ནའང་སྤྱི་ཚོགས་ལ་ནུས་པ་བཏོན་པ་མི་ལེགས་ཏེ་བཀའ་ཆོས་གསུངས་ནའང་གཞུང་གི་དཀའ་གནད་དང་ཆོས་ཀྱི་བརྡ་ཆད་སྤྱོད་པ་ལས་མང་ཚོགས་ཀྱིས་གོ་སླ་བའི་སྐད་ཆ་སྤྱོད་ཀྱིན་མེད་པ། གཞུང་རྩོམ་ནའང་གཞུང་གི་དཀའ་གནད་ཀྱི་མཐའ་དཔྱོད་དང་དོགས་སློང་མང་བ་ལས་མང་ཚོགས་ཀྱིས་གོ་སླ་བ་དང་སྤྱི་ཚོགས་དང་སྦྱར་ནས་གསུངས་པ་དཀོན་པ་དེ་ཁོང་རྣམ་པ་ཚོའི་བསམ་བློའི་སྟེང་གི་གནད་དོན་ཞིག་ཡིན་ལ་བྱེད་ཐབས་འདིས་ནང་བསྟན་དར་སྤེལ་དུ་གཏོང་བར་གེགས་རྒྱ་ཐེབས་འདུག 
ད་ལྟ་དེ་ཙམ་གྱིས་གཏན་ནས་ཆོག་པ་མ་ཡིན་པར་ནང་བའི་ཤེས་ཡོན་ཅན་གྱི་ཁ་གཏད་ས་སྤྱི་ཚོགས་ཡིན་པ་ལས་ནང་བསྟན་གྱི་ཤེས་ཡོན་ཅན་མིན་ལ་མང་ཚོགས་ལ་ཞབས་འདེགས་ཞུ་བ་ལས་མཁས་པ་ལ་ཞབས་འདེགས་ཞུ་དགོས་པ་མིན། ནང་བསྟན་གོ་སླ་བ་དང་སྤྱི་ཚོགས་དངོས་དང་སྦྱར་ནས་མང་ཚོགས་ཀྱིས་དང་ལེན་བྱེད་དུ་འཇུག་པ་ལས་གོ་དཀའ་བ་དང་བསམ་གྱིས་མི་ཁྱབ་པའི་གནས་ལུགས་བཤད་ནས་མགོ་ཉོག་ཏུ་འཇུག་པ་འདི་གཏན་ནས་མིན། 
དེ་བས་ང་ཚོས་འདུ་ཁང་ཞིག་བཞེངས་པ་ལས་ནང་བསྟན་ངོ་སྤྲོད་ཀྱི་འཛིན་གྲྭ་ཞིག་བསྒྲུབ་འོས་ལ། ལྷ་སྐུ་ཆེན་པོ་ཞིག་བཞེངས་པ་ལས་ནང་བསྟན་གྱི་གོ་བདེའི་རྒྱུན་ཤེས་ཀྱི་དེབ་ཅིག་བསྐྲུན་ན་བཟང་སྟེ། ང་ཚོས་ཚོགས་བསགས་དགོས་མོད་ནང་བསྟན་དར་རྒྱས་ཀྱི་ཐད་ལ་བརྩོན་པ་ནི་དེ་བས་ཀྱང་གལ་ཆེའོ། །
 
 
དུས་དང་བསྟུན་ནས་གྲྭ་ཆས་ལ་འགྱུར་བ་གཏོང་ཆོག་གམ།
 
 
དུས་དང་བསྟུན་ནས་གྲྭ་ཆས་ལ་འགྱུར་བ་གཏོང་དགོས་ཟེར་མཁན་ཡོད་པས་ཁྱོད་ལ་འདིའི་ཐད་ལ་ལྟ་ཚུལ་ག་འདྲ་ཡོད་དམ། 
 
བྱ་གཞུང་སྒ་བུ།  
 
ལན། དངོས་པོ་གང་ཞིག་ཡིན་རུང་ཕྱིའི་རྐྱེན་ཁོ་ནས་ཁྱོད་ལ་གེགས་རྒྱ་བཟོ་མི་ཐུབ་ལ། ནང་རུལ་ཚེ་རང་ཉིད་ཉམས་འགྲོ་བ་ནི་དངོས་པོའི་ཆོས་ཉིད་རེད། སངས་རྒྱས་ཀྱི་བསྟན་པའང་དེ་བཞིན་ཡིན་ཏེ། སྟོན་པ་སངས་རྒྱས་ཀྱིས་ཕྱི་རོལ་བ་ལ་སོགས་པས་ནང་བའི་བསྟན་པ་ལ་གནོད་མི་ཐུབ་མོད་རང་གི་ཉན་ཐོས་ཀྱི་ལྟ་སྤྱོད་མ་དག་པ་བྱུང་བ་དེ་སངས་རྒྱས་ཀྱི་བསྟན་པ་ཉམས་པའི་རྒྱུ་རྐྱེན་ཉག་གཅིག་ཏུ་གསུངས་ཡོད། 
དེང་སང་གྲྭ་བ་སྐོར་ཅིག་གིས་རང་ཉིད་བསམ་བློ་སྔོན་ཐོན་ཡིན་ཁུལ་གྱིས་གྲྭ་ཆས་ལ་འགྱུར་བ་གཏོང་དགོས་པའམ། བོད་ཀྱི་འདུལ་ཁྲིམས་ལ་བཟོ་བཅོས་བྱེད་དགོས་ཟེར་མཁན་ཡོད་པ་དེ་དག་ནི་བསྟན་པ་འཛིན་མཁན་མ་ཡིན་པར་བསྟན་པ་བཤིག་མཁན་ཡིན། རྒྱུ་མཚན་ནི་གྲྭ་ཆས་ཇི་ལྟར་བཟོ་བའི་ཚུལ་ནི་སངས་རྒྱས་བཅོམ་ལྡན་འདས་ཀྱིས་འདུལ་བ་ལས་ཇི་བཞིན་གཏན་ལ་ཕབ་ཡོད་པས་ང་ཚོ་ཕར་ཞོག་རྒྱལ་བ་པཎ་ཆེན་གྱིས་ཀྱང་བཅོས་བསྒྱུར་བྱས་མི་ཆོག་ལ་བྱམས་འཇམ་དབྱངས་ལའང་བཅོས་བསྒྱུར་བྱེད་པའི་དབང་ཆ་མེད། དེ་ནི་སྟོན་པ་རང་ཉིད་ཀྱིས་ཐག་བཅད་པ་རེད། 
གལ་ཏེ་མི་རེ་རེས་གྲྭ་ཆས་ལ་འགྱུར་བ་གཏོང་བའམ་འདུལ་བའི་བཅས་པ་ལ་འགྱུར་བ་བཏང་ན་སངས་རྒྱས་ཀྱི་བསྟན་པ་ཉོག་རྫོབ་ཏུ་འགྱུར་འགྲོ་བས་ན་སྟོན་པ་སངས་རྒྱས་ཀྱིས་ཁོང་མྱ་ངན་ལས་འདས་རྗེས་སྟོན་པ་དང་བསྟན་པའི་ཚབ་ཏུ་འདུལ་བ་འདི་ཡིན་ཞེས་གཏན་ལ་ཕབ་ཅིང་དུས་ཀྱི་འགྱུར་བ་ག་འདྲ་ཡིན་ནའང༌། ང་ཚོའི་ཆོས་འདུལ་བའི་ཀུན་སྤྱོད་འདུལ་བ་དང་བསྟུན་དགོས་པ་ལས་སུས་ཀྱང་འོལ་ཚོད་བྱས་མི་ཆོག་པར་ཐག་བཅད་ཡོད། 
དེ་བས་དུས་དང་བསྟུན་ནས་གྲྭ་ཆས་ལ་འགྱུར་བ་གཏོང་དགོས་ཟེར་མཁན་དེ་རིགས་ནི་སྟོན་པ་དང་བསྟན་པ་ལ་ངོ་ལོག་ཅིང་རང་ཉིད་ངན་སོང་དུ་འཕེན་པའི་ཆོས་སྤོང་གི་ལས་ཚབས་ཆེན་ཡིན་པས། ཚང་མས་འཛེམ་པར་བྱ་བ་དང་དེ་འདྲ་བའི་ལྟ་སྤྱོད་བྱུང་ན་ང་ཚོས་མཐའ་གཅིག་ཏུ་དགག་པ་གཏོང་དགོས་སོ།།
 
 
རབ་ཏུ་བྱུང་བ་ཡིན་ན་ངེས་པར་དུ་གཟན་ཤམ་གྱོན་དགོས་དོན་ཡོད་དམ།
 
 
དེང་སྐབས་ཆེན་པོ་རེ་འགས་རབ་ཏུ་བྱུང་བ་ཡིན་ན་ངེས་པར་དུ་གཟན་ཤམ་གྱོན་དགོས་དོན་མེད། གཙོ་བོ་སེམས་བཟང་དགོས་པ་རེད་ཟེར་བ་འདི་ཨེ་འགྲིག
 
《སྤྲིན་གྱི་མེ་ཏོག》རྩོམ་སྒྲིག་ཁང༌།
 
ལན། རབ་བྱུང་བ་སེམས་པ་བཟང་ངན་གང་ཡིན་ཀྱང་ཁྱིམ་པའི་རྟགས་བླང་མི་ཆོག་སྟེ། དེ་ནི་རབ་བྱུང་གི་རྟགས་ལེན་པ་དང་ཁྱིམ་པའི་རྟགས་སྤང་བ། མཁན་པོར་གསོལ་བ་བཏབ་པ་གསུམ་ག་ལས་ཉམས་པ་རེད། 
དེ་བས་དགེ་ཚུལ་སློང་གིས་ཁྱིམ་ཆས་སྤྲས་མི་ཆོག་པ་སྟོན་པས་གསུངས་པས་གཞན་བླ་མ་བླ་ཆེན་དང་དགེ་བཤེས་ཆེན་པོ་སུས་ཀྱང་ཆོག་ཟེར་མི་ཆོག་སྟེ། འདུལ་བའི་བཅས་པ་ནི་སྟོན་པ་སངས་རྒྱས་ཉག་གཅིག་ལ་དབང་བས་དེ་ལྟར་བརྗོད་ན་སྟོན་པའི་གསུངས་པའི་ཆོས་འདུལ་བ་ཁྱད་དུ་བསད་པ་ཡིན་བས་ཉེས་པ་ཤིན་ཏུ་ཆེའོ། །རབ་བྱུང་བའི་སེམས་པ་བཟང་ན་དེའི་ཆ་ནས་དགེ་བ་འབྱུང་ལ། ཁྱིམ་ཆས་སྤྲས་པའི་ཆ་ནས་ཉེས་པ་འབྱུང་བ་ཡིན། སེམས་པ་ངན་རུང་གཟན་ཤམ་ཐབ་ཚུལ་བཞིན་བགོས་པའི་ཆ་ནས་དགེ་བ་འབྱུང༌། 
ལྷག་པར་སེམས་པ་བཟང་ན་ཆོས་ངུར་སྨྲིག་བགོས་ན་དགེ་བ་ཉིས་འབྲེལ་དུ་འབྱུང་བ་ཡིན་ལ་སེམས་པ་བཟང་ཁུལ་གྱིས་སྟོན་པའི་བཅས་པ་ཁྱད་དུ་གསོད་པ་ནི་ཁོང་རུལ་བའི་རྟགས་ཡིན་ཏེ་མཁས་གྲུབ་རིན་པོ་ཆེས། རབ་བྱུང་ཁྱིམ་པའི་རྟགས་འཆང་བ། །བསྟན་པ་ཉམས་པའི་བརྟུལ་ཞུགས་ལགས། །ཞེས་གསུངས་སོ། །དེ་བས་ཁྱིམ་ཆས་སྤྲས་ན་སྐྱོན་མེད་སྙམ་པ་དེ་ཡང་ཀུན་སློང་མ་བཟང་བ་ཞིག་ཡིན་ལ། རབ་བྱུང་བས་ཁྱིམ་ཆས་སྤྲས་ན་བགོ་ཐེངས་རེ་ལ་ཉེས་པ་རེ་འབྱུང་བས་དེ་ལྟར་ཁྱིམ་ཆས་སྤྲས་ན་ཆོག་པར་འདོད་པ་དེ་ཀུན་སློང་ངན་པ་མིན་ན་གཞན་གང་ཞིག་ཡིན་ནམ།
 
 
ད་ལྟའི་གྲྭ་བཙུན་ལ་ལའི་སྐྱུག་བྲོ་བའི་སྤྱོད་ངན་དག་ཐེར་བྱ་ན། ཐབས་གང་ཞིག་བཀོད་ན་ལེགས་སམ།
 
 
ད་ལྟའི་གྲྭ་བཙུན་ལ་ལའི་སྐྱུག་བྲོ་ཞིང༌། བག་ཚ་དགོས་པའི་སྤྱོད་ངན་དག་ཐེར་བྱས་ཏེ་གཙང་སྦྲ་ལེགས་པོ་བྱ་དགོས་ན། ཆོས་ཁྲིམས་དང་རྒྱལ་ཁྲིམས་གང་རུང་ཞིག་བཀོལ་ན་ལེགས་སམ། དེ་ལས་གཞན་པའི་ཐབས་གང་རུང་ཞིག་བཀོད་ན་ལེགས། 
 
མཚོ་སྔོན་དགེ་འོས་སློབ་གྲྭ་ཆེན་མོ། བསོད་ནམས་རྒྱལ། 
 
ལན། གྲྭ་བ་ནི་ཀུན་སློང་རྣམ་པར་དག་ཅིང་སྤྱོད་པ་ཞི་ཞིང་དུལ་བ་ཞིག་ཡིན་དགོས་མོད་གཞུང་ལུགས་ལ་སྦྱོང་བ་སྔོན་དུ་མ་སོང་ཞིང་དགེ་བའི་བཤེས་གཉེན་ཚུལ་བཞིན་དུ་མ་བསྟེན་པ་ཞིག་ཡིན་ན་ཀུན་སྤྱོད་རྣམ་པར་དག་པ་ཞིག་འོང་རྒྱུ་ནི་ཤིན་ཏུ་དཀའ་སྟེ་ནང་ཆོས་ལས་ཐོས་རྟགས་ཞི་ཞིང་དུལ་བ་ཡིན་ཞེས་གསུངས་པ་ལྟར་ཡིན། དེང་སྐབས་སྤྱི་ཚོགས་སྟེང་གྲྭ་བ་ལ་ལའི་སྤྱོད་པ་མི་ལེགས་པའང་རྒྱུན་ལྡན་ཞིག་ཡིན་རྒྱུ་རེད་དེ། མང་ཆེ་བར་གོང་དུ་བཤད་པའི་ཆ་རྐྱེན་གཉིས་པོ་མ་འཛོམས་པས་སོ། །དེ་ཡང་རང་རེའི་བོད་ཀྱི་དགོན་སྡེ་མང་བོར་ཚུལ་ཁྲིམས་ཀྱི་བསླབ་པ་སྟོན་པའི་མཁན་པོ་མེད་ལ། གཞུང་ལུགས་ལ་སློབ་གཉེར་བྱེད་པའི་མཐུན་རྐྱེན་མེད་པའི་རྐྱེན་རེད། དེ་བས་གྲྭ་བའི་བསྲུང་བྱ་ཅི་ཡིན་མ་ཤེས་ན་སྤྱོད་པ་རྩིང་བོ་འབྱུང་བའང་ཆོས་ཉིད་ཡིན། 
དེ་བས་ངའི་བསམ་པར་གྲོང་ཆོག་ཁོ་ན་དོན་དུ་གཉེར་བའི་དགོན་སྡེ་དག་ལ་སློབ་གཉེར་གྱི་ལམ་ལུགས་འཛུགས་པ་དང་དགོན་སྡེ་སོ་སོའམ་རྫོང་ཁག་སོ་སོ་ཡང་ན་ཁུལ་རིམ་པའི་འབྲེལ་ཡོད་སྡེ་ཁག་གི་སྣེ་ཁྲིད་འོག་སློབ་སྦྱོང་འཛིན་གྲྭ་བཙུགས་ཏེ་བོད་ཀྱི་ལོ་རྒྱུས་དང་རིག་གནས། ཆོས་ལུགས་ཀྱི་རྨང་གཞིའི་རྒྱུན་ཤེས། འདུལ་ཁྲིམས་ཀྱི་སློབ་སྦྱོང་ལམ་ལུགས་འཛུགས་པ་དང་ཕན་ཚུན་འགྲན་བསྡུར་གྱི་བྱ་འགུལ་སྤེལ་བ་དང་སློབ་གཉེར་གྱི་ཆ་རྐྱེན་མེད་པའི་དགོན་པ་དག་ལ་དགོན་པ་ཆེན་པོ་དང་འབྲེལ་ཡོད་སྡེ་ཁག་གིས་རོགས་རམ་བྱས་ཏེ་སློབ་གཉེར་ལམ་ལུགས་ཆ་ཚང་ཞིག་བཙུགས་ན་དགེ་མཚན་ཆེན་པོ་གདོན་ཐུབ། 
མིག་སྔའི་གནས་ཚུལསྐྱུག་བྲོ་བའི་གྲྭ་བདེ་དག་ལས་ཆེས་མང་བོ་ཞིག་ནི་གྲྭ་བ་བརྫུན་མ་ཡིན་ཏེ། འོན་ཀྱང་སྤྱི་ཡོངས་ནས་བཤད་ན་དགོན་པ་དག་གམ། ས་གནས་དག་ལ་གྲྭ་བའི་སྒྲིག་ལམ་སྣ་ཚོགས་ཤིག་ཡོད་ཅིང་ཡོངས་ཁྱབ་ནས་ཆ་ཚང་བ་ཞིག་མིན། དེ་བས་ཞིང་ཆེན་ནང་བསྟན་མཐུན་ཚོགས་ཀྱིས་ཡོངས་ཁྱབ་ནས་ཆོས་ལུགས་ཀྱིས་མཁས་པ་གདན་དྲངས་ནས་དགོན་སྡེ་ཚང་མར་ཐུན་མོང་དུ་སྤྱོད་བདེ་བའི་བཅའ་ཡིག་ཅིག་སྟེ། སློབ་གཉེར་དང་སྒྲིག་ལམ་བཅས་སུ་དགོན་སྡེ་སོ་སོའི་བཅའ་ཡིག་གི་ལེགས་ཆ་རྨང་གཞི་བྱས་ཤིང༌། གཏན་ཁེལ་བྱས་ཏེ་བེད་སྤྱོད་བཏང་ན་འབྲེལ་ཡོད་སྡེ་ཁག་གིས་ཀྱང་བྱ་བ་བྱེད་བདེ་ལ་སྤྱི་ཚོགས་སྟེང་དུའང་དགེ་མཚན་ཐོན་ངེས་པ་ཡིན་ནོ། །
མདོ་ལས། སེང་གེ་ཤི་ནའང་སྲོག་ཆགས་གཞན་གྱི་ཟ་མི་ནུས་པར་ཁོའི་ཐོག་གི་འབུས་ཟ་བ་བཞིན་སངས་རྒྱས་ཀྱི་བསྟན་པའང་ཕྱི་རྐྱེན་གྱིས་འཇིག་མི་ནུས་པར་རང་གི་ཉན་ཐོས་ཀྱི་སྤྱོད་པ་མ་ལེགས་པ་ལ་བརྟེན་ནས་ཉམས་པར་གསུངས་ཏེ་དེ་བས་གྲྭ་བའི་ཀུན་སྤྱོད་དེ་གྲྭ་བ་དེ་ཁོ་ནར་འབྲེལ་བ་ཞིག་མིན་པར་སངས་རྒྱས་ཀྱི་བསྟན་པའི་དར་རྒུད་དང་འབྲེལ་བ་ཞིག་ཡིན་པས་ཆོས་སྲིད་གང་གི་ཐད་ནས་ཀྱང་བསམ་གཞིག་གནང་རྒྱུ་ནི་ཤིན་ཏུ་གལ་ཆེའོ།།
 
 
རབ་ཏུ་བྱུང་བའི་ཤ་ཟ་ཆོག་མིན་སྐོར་གྱི་དྲིས་ལན།

༡ རྣམ་གསུམ་དག་པའི་ཤ་ཞེས་པ་ཐེག་དམན་ལས་ཐེག་ཆེན་ལ་མ་གནང་ཟེར་བ་བདེན་ནམ། གལ་ཏེ་བདེན་ན་རང་ཅག་གིས་རྒྱུན་གྱི་ཉམས་ལེན་གང་གི་སྐབས་སུའང་ཐེག་ཆེན་གྱི་ལམ་ལ་སློབ་པ་དང༌། དེའི་སྤང་བྱ་སྤོང་ཅི་ཐུབ་ལ་བརྩོན་པ་ཡིན་མོད། འོན་ཀྱང་ཤའི་ཁ་ཟས་ཀྱི་སྐབས་སུ་རྣམ་གསུམ་དག་པའི་ཤ་ཡིན་ན་རུང་བ་ཡིན་ཞེས་ཐེག་དམན་གྱི་གཞུང་ལྟར་ལས། ཐེག་ཆེན་གྱི་གཞུང་ལྟར་མི་རུང་བའི་གཏམ་ཙམ་ཡང་མི་སྨྲ་བའི་རྒྱུ་མཚན་ཅི། 
 
ལན། རྣམ་གསུམ་དག་པའི་ཤ་འདུལ་བའི་སྡེ་སྣོད་ལས་གནང་བ་མ་གཏོགས་ཐེག་ཆེན་གྱི་སྡེ་སྣོད་ལས་མ་གནང་སྟེ་ལང་གཤེགས་ལས། བྱང་ཆུབ་སེམས་དཔའ་བདག་ཉིད་ཅན་གྱིས་ཤ་ཐམས་ཅད་མི་བཟའོ་ཞེས་མདོ་བསྟན་བཅོས་དག་ལས་ཤ་བཟའ་མི་རུང་བའི་ཚུལ་རྒྱ་ཆེར་གསུངས་པ་བཞིན་བྱང་ཆུབ་སེམས་དཔའ་རབ་བྱུང་དང་ཁྱིམ་པ་གང་ཡིན་ཐམས་ཅད་ཀྱིས་ཤ་བཟའ་མི་རུང༌། དེའི་རྒྱུ་མཚན་གྱིས་རབ་བྱུང་བས་ཟོས་མི་ཆོག་པར་སྨྲས་ན་མི་འོས་ཏེ། མཁས་གྲུབ་རིན་པོ་ཆེས། རབ་བྱུང་བ་ཙམ་གྱིས་ཤ་ཟ་མི་རུང་བའི་ཤེས་བྱེད་དུ་ཐེག་པ་ཆེན་པོའི་བྱང་སེམས་ཀྱིས་ཤ་བཟའ་བར་མི་བྱ་བའི་ལུང་འབད་པས་འདྲེན་པ་ནི་རབ་བྱུང་བ་ཙམ་གྱིས་རྡོར་དྲིལ་འཆང་དགོས་པའི་ཤེས་བྱེད། རྒྱུད་ལས། རྡོ་རྗེ་དྲིལ་བུ་ཕྱག་རྒྱ་ཡང༌། །ཡང་དག་ཉིད་དུ་གཟུང་བར་བགྱི། །ཞེས་འདྲེན་པ་དང་ཁྱད་པར་ཅི་ཡང་མེད་དོ་གསུངས། ས་སྐྱ་པཎ་ཆེན་གྱི་ཐུབ་དགོངས་ལས་ཀྱང༌། ཉན་ཐོས་རྣམ་གསུམ་དག་པའི་ཤ །མ་ཟོས་ལྷས་སྦྱིན་བརྟུལ་ཞུགས་འགྱུར། །ཐེག་ཆེན་རྣམ་གསུམ་དག་པའི་ཤ །ཟོས་ན་ཉེས་པ་ཆེན་པོ་འགྱུར། །ཞེས་གསལ་བོར་གསུངས་སོ། །
རང་ཅག་གི་ཉམས་ལེན་གང་གི་སྐབས་སུའང་ལམ་ལ་སློབ་པ་དང་དེའི་སྤང་བྱ་སྤོང་ཅི་ཐུབ་ལ་བརྩོན་པ་ནི་ཐེག་པ་ཆེན་པོ་ལ་མོས་པ་ཙམ་ལས་བྱང་ཆུབ་སེམས་དཔར་ཁས་ལེན་པ་མིན་ལ་དེ་བས་མོས་པ་ཙམ་གྱིས་ཤ་བཟའ་མི་རུང་བ་མ་ཡིན་ཏེ།　མཁས་གྲུབ་རིན་པོ་ཆེས། ཐེག་པ་ཆེན་པོ་ལ་མོས་པ་ཡོད་པ་ཙམ་དུ་ཁས་ལེན་ཀྱང་བྱང་ཆུབ་སེམས་དཔར་ཁས་ལེན་པའི་འདི་ཡིན་མེད་པའི་རབ་བྱུང་བ་དག་གིས་ཤ་ཙམ་བཟའ་མི་རུང་བ་ག་ལ་ཡིན། ཞེས་དང༌། གཞན་ཡང་བྱང་ཆུབ་སེམས་དཔའི་ཁས་ལེན་དང་མཚན་ཉིད་གང་ཡང་མ་ཚང་ཡང་རབ་བྱུང་ཡིན་ཙམ་གྱིས་ཤ་བཟའ་མི་རུང་བར་སྨྲ་བ་ནི་གསལ་བར་དབང་ཕྱུག་སྤྱོད་པ་ཡིན། ཞེས་གསུངས་པའི་ཕྱིར་རོ། །
༢ རྣམ་གསུམ་དག་པའི་ཤ་ཞེས་པ་ཟ་བ་བོའི་ངོས་ནས་དག་དགོས་སམ་བཟའ་བྱའི་ཤའི་ངོས་ནས་དག་དགོས། 
ལན། རྣམ་གསུམ་དག་པའི་དག་ཚུལ་ནི་ཤ་ཟ་བ་བོའི་ངོས་ནས་ཡིན་ཏེ་རྣམ་པ་གསུམ་ནི་ཟ་བ་བོའི་ཆེད་དུ་གསོད་པ་རང་གི་མཐོང་བའམ། གཞན་ལས་ཐོས་པ།　　　 སྐབས་སྟོབས་སོགས་ལས་བདག་གི་ཆེད་དུ་བསད་པ་ཡིན་ནམ་སྙམ་པའི་དོགས་པ་སྟེ་དེ་གསུམ་མེད་ན་བཟའ་རུང་བ་ཡིན་ཏེ། འདུལ་བ་རྒྱ་ཆེར་འགྲེལ་ལས། ཤན་པའི་གནས་ནས་ཤ་ཉོ་བར་གསུངས་ལ་ཤན་པའི་ལག་ནས་ཉོས་པའི་ཤ་ནི་སྲོག་བཅད་པའི་ཤ་ཡིན་པ་སུས་ཀྱང་ཤེས་ལ། སྲོག་མ་བཅད་ན་ཤ་མི་འབྱུང་ལ་ཟ་བ་བོ་ཡོད་པས་བསད་པ་ཡིན་ནོ་ཞེ་ན་དེ་ལྟར་ན་ཀོ་ལྤགས་ལྷམ་མཐིལ་སོགས་ཀྱང་མི་རུང་བར་འགྱུར་ཏེ་མཁས་གྲུབ་རིན་པོ་ཆེས། འོ་ན། ཀོ་ལྤགས་ལྷམ་མཐིལ་དང་མཆིལ་ལྷམ་གྱི་ཡུ་བ་ཙམ་ཡང་མི་རུང་བར་འགྱུར་ཏེ་དེ་དག་ཀྱང་ཕལ་ཆེར་སྲོག་མ་བཅད་པར་མི་འབྱུང་བའི་ཕྱིར་རོ། །
 
༣མཐོང་ཐོས་དོགས་གསུམ་ཞེས་པའི་དོགས་ལ་ཤ་འདི་ངའི་ཆེད་དུ་བསྔོས་པ་ཡིན་མིན་སྙམ་དུ་དོགས་པ་ལས། མིག་སྔར་མཆིས་པའི་ཤ་འདི་བསད་པའི་ཤའམ་ཤི་བའི་ཤ་ཡིན་སྙམ་པའི་དོགས་པ་ལ་གོ་ན་ཨེ་ཆོག སོ་སོའི་ཁུངས་གང་ཡིན་པ་དང༌།　　མདོ་ལས། སྟག་གི་གོད་མ་མི་བཟའོ། །ཞེས་གསུངས་པ་ལྟར་ཤའི་བྱེ་བྲག་རེ་རེ་ལས་ཤ་སྤྱིར་མ་བཀག་པ་ཡིན་ན་བཀག་པ་དེ་དག་ལས་གཞན་པའི་ཤ་ཟ་རུང་ངམ། རུང་ན་རྣམ་གསུམ་དག་པའི་ཤ་ཞེས་པ་འདིས་བཀག་པ་དེ་དག་ལས་གཞན་པ་སྟེ། ཟ་རུང་བའི་ཤའི་ངོ་བོ་བསྟན་པ་ཡིན་ནམ། 
ལན། རྣམ་གསུམ་གྱི་དོགས་པ་ལ་ཤ་འདི་བསད་པའམ་ཤི་བའི་ཤ་ཞེས་དོགས་པ་ལ་གོ་ན་མི་ཆོག་སྟེ། འདུལ་བ་རྒྱ་ཆེར་འགྲེལ་ལས། ཟ་བ་བོ་དེ་ཉིད་ཀྱི་ཕྱིར་སྦྱིན་བདག་གིས་ཤ་བསྔོས་པར་ཟ་བ་བོ་དེས་མཐོང་བ་དང་དོགས་པའི་སྒོ་ནས་ཤེས་ན་བཟའ་བར་མི་བྱ་སྟེ། བཤན་པའི་གནས་སམ་ཚོང་དུས་ཀྱི་ཤ་རུང་བ་དགེ་བསྙེན་དད་པ་ཅན་གྱིས་བླངས་ཏེ་བཟའ་བར་རྗེས་སུ་གནང་ངོ། །ཞེས་གསལ་བར་གསུངས་སོ། །སྟག་གི་གོད་མ་མི་བཟའོ་ཞེས་པས་ཤ་ཟ་རུང་བ་བསྟན་པ་ཡིན་ཏེ་མཁས་གྲུབ་རིན་པོ་ཆེས།　　 རྨིག་གཅིག་པ་སོགས་བཟའ་མི་རུང་བར་གསུངས་པས་ཀྱང་དེ་དག་ལས་གཞན་པའི་ཤ་རྣམས་ཟ་རུང་བར་ཤེས་ཏེ། ཤ་ཙམ་འགོག་པར་བཞེད་ན་སྤྱིར་བཀག་པས་ཆོག་གི་ཤའི་བྱེ་བྲག་རེ་རེ་ནས་སྨོས་ནས་འགོག་ག་ལ་དགོས། ཞེས་གསུངས་ཤིང་འདུལ་བ་རྒྱ་ཆེར་འགྲེལ་ལས། འདི་དག་སྨན་ཉིད་ཀྱི་སྐབས་ཡིན་མོད་ཀྱང་འཚོ་བ་གཞན་ལ་རུང་བ་ཉིད་ཡིན་ནོ། །ཞེས་དང༌། མཁས་གྲུབ་རིན་པོ་ཆེས་འདུལ་བ་ནས་ཤ་གནང་བ་ནད་པའི་དབང་དུ་བྱས་སོ་ཞེས་ཆ་མེད་རྒྱུས་གཏམ་སྨྲ་བ་ཡང་ཞེས་གསལ་བོར་གསུངས་སོ། །
 
༤ཅི་ཟ་ཅི་འཐུང་གི་ཕུད་ཀྱིས་མཆོད་པ་ཞེས་པའི་ཁུངས་སུ་ལོག་འཚོ་ལྔ་དང་ཤ་སོགས་ཨེ་འདུས་པ་དང་ཤ་ཟ་བའི་དུས་སུ་ཤ་མཆོད་འདོན་ཨེ་རུང༌། 
ལན། ཅི་བཟའ་ཅི་འཐུང་ཕུད་ཀྱི་མཆོད་པའི་ནང་དུ་ལོག་འཚོ་སོགས་མི་རུང་སྟེ་ལམ་རིམ་ཆེན་མོ་ལས། ཀུན་ནས་ཉོན་མོངས་ཅན་མ་ཡིན་པའི་མཆོད་པ་ནི་ཁྱད་གསོད་དམ། བག་མེད་ནམ། ལེ་ལོས་གཞན་དག་བྱེད་དུ་མི་འཇུག་གི་རང་གི་ལག་བདར་བྱེད་པ་དང༌། གུས་པས་བྱེད་པ་དང༌། སེམས་མ་གཡེང་བར་བྱེད་པ་དང༌།　ཆགས་སོགས་དང་མི་འདྲེས་པར་ཉོན་མོངས་ཅན་མ་ཡིན་པར་བྱེད་པ་དང༌། སངས་རྒྱས་ལ་དད་པའི་རྒྱལ་བོ་སོགས་ལས་བསྙེན་བཀུར་ཐོབ་ཏུ་རེ་ནས་མི་བྱེད་པ་དང༌།　མཐུན་པའི་དངོས་པོས་མཆོད་པ་སྟེ་དྲུག་གོ །མཐུན་པའི་དངོས་པོ་ནི་མི་མཐུན་པ་བ་བླས་བྱུགས་པ་དང༌། མར་ཁུས་འཁྲུ་བ། གུ་གུལ་གྱི་བདུག་པ། ཨརྐའི་མེ་ཏོག་ལ་སོགས་པ་དང༌། གཞན་ཡང་ཡོ་བྱད་རུང་བ་མིན་པ་དང་བྲལ་བ་རུང་ཞེས་གསལ་བོར་གསུངས་ཡོད་པས་སོ། །
༥ལོ་གསར་སོགས་སུ་འདུ་ཁང་དུ་མཆོད་རྫས་དང༌། ཤ་བཤམས་པ་དང་ལོ་རྒྱུན་ལྟར་ལོ་གསར་གྱི་སྐྱེས་སུ་དགེ་རྒན་ལ་ཤ་འབུལ་བའི་སྲོལ་འདུག་པ་དེ་དག་ཨེ་རུང༌། 
ལན། ང་ཚོས་འདུ་ཁང་སོགས་སུ་མཆོད་འབུལ་སྐབས་ཐེག་ཆེན་གཙོ་བོར་བྱེད་ཀྱིན་ཡོད་པ་དང་དེ་ལས་ཀྱང་མདོ་ལྟར་མཆོད་པ་འབུལ་གིན་ཡོད་པས་ཤ་སོགས་མི་མཐུན་པའི་དངོས་པོ་ཡིན་ཞིང༌། དེ་མི་ཆོག་པ་ནི་ལམ་རིམ་ཆེན་མོར་གསལ་བ་ལྟར་དང༌། དགེ་བའི་བཤེས་གཉེན་ཤ་བཞེས་ཤིང་དབུལ་བྱའི་ཤ་ཡང་རྣམ་གསུམ་དག་པ་ཡིན་ན་མི་རུང་བ་མེད་དེ་མཐུན་པའི་དངོས་པོར་འགྱུར་བའི་ཕྱིར་རོ། །
༦དགེ་འདུན་གྱི་ཐུག་རྡོའི་ཕྱིར་དུ་བསྔོས་པའི་ཤ་དང༌། ལོ་རྒྱུན་ལྟར་ཆག་མེད་དུ་འཁྱེར་འོངས་པའི་ཤ་སྐལ་སོགས་རྣམ་གསུམ་དག་པ་ཨེ་རེད། 
ལན། དེ་ལ་རྣམ་གསུམ་དག་པའི་ཤ་ཡིན་མིན་ཅི་རིགས་ཡོད་དེ། དཔེར་ན་ཚོང་འདུས་ནས་ཉོས་པ་ཡིན་ན་རྣམ་གསུམ་དག་པར་གོང་དུ་བཤད་པ་ལྟར་ཡིན་ལ། ཟ་བ་བོའི་ཕྱིར་བསད་པར་མཐོང་ཐོས་དོགས་གསུམ་བྱུང་ན་བཟའ་མི་རུང་སྟེ་འདུལ་ཊཱིཀ་རིན་ཆེན་འཕྲེང་བ་ལས། ཟ་བ་བོའི་ཕྱིར་ཤ་བསྔོས་པར་ཟ་བ་བོས་ཤེས་ན་བཟའ་བར་མི་བྱའོ་ཞེས་འདུལ་བ་རྒྱ་ཆེར་འགྲེལ་བཞིན་གསུངས་སོ། །ཡིན་ནའང༌།  གཉེར་བས་ཆོས་ཐོག་སོགས་ཀྱི་ཆེད་དུ་གསོད་དུ་འཇུག་པ་སོགས་ནི་གཏན་ནས་མི་རུང་སྟེ་དེ་ཡིན་ན་བཞེས་མཁན་རེ་རེ་ལའང་སྡིག་པ་འབྱུང་བར་གསུངས་སོ། །
༧ ཚོགས་མཆོད་དང་གསང་སྔགས་ཀྱི་དམ་རྫས་སོགས་སུ་ངེས་པར་དུ་ཤ་དགོས་པས་ཨེ་ཁྱབ་པ་དང༌། དེ་དག་གི་དོད་དུ་ཡིད་རྒྱ་བྱས་པས་ཨེ་ཆོག 
ལན། ཚོགས་མཆོད་ཀྱི་སྐབས་སུ་ཤ་ཆང་གཉིས་ངེས་པར་དགོས་ཏེ་གྲྭ་རྐྱང་ལྟ་བུས་རྒྱུན་ཏུ་ཚོགས་ཀྱི་ཡོ་བྱད་མང་བོ་མ་འཛོམས་ན་ཡང༌། ཤ་ཆང་ཙམ་བྱུང་ན་ཚོགས་འཁོར་བྱ་རུང་ཞིང་དེ་གཉིས་མེད་མི་རུང་བ་ཡིན་ཏེ་སྡོམ་འབྱུང་ལས། གཏོར་མ་མྱོས་བྱེད་མེད་པར་ལས། །མྱུར་དུ་འགྲུབ་པར་མི་འགྱུར་རོ། །ཞེས་དང༌། བདེ་མཆོག་རྩ་རྒྱུད་ལས། རྡོ་རྗེ་ལྷ་མོ་མྱོས་བྱེད་ཤ་རྣམས་ཀྱིས། །སྐྱེ་བོ་གུས་པས་དེ་རྣམས་མཆོད་བྱས་ན། །ཧེ་རུ་ཀ་དཔལ་མངོན་དགར་གྱུར་པ་ཡི། །གང་ཕྱིར་དེ་རྣམས་ལག་ན་མཆོག་གི་གནས། །མགུ་བའི་སེམས་ཀྱི་མཆོག་ནི་སྩོལ་བར་འགྱུར། །ཞེས་གསུངས་པས་འོལ་ཚོད་བྱེད་མི་རུང༌།

ལེའུ་བཞི་བ།  ཚད་མ་རིག་པའི་སྐོར་གྱི་དྲིས་ལན།
 
 
ཚད་མ་རིག་པའི་ཚབ་ཏུ་གཏན་ཚིགས་རིག་པ་བགྲང་བ་འགྲིག་གམ།
 
 
སྤྱིར་གནས་ལྔར་ཚད་མ་རིག་པ（ལས）བཞག་མེད་ཀྱང༌། དེང་སང་མཁས་པ་འགས་གཏན་ཚིགས་རིག་པ་དེའི་ཚབ་ཏུ་བགྲང་བ་འགྲིག་གམ། 
 
ལྷོ་ནུབ་མི་རིགས་སློབ་གྲྭ་ཆེན་མོ།  བློ་བཟང་རྒྱལ་མཚན་གྱིས་ཕུལ། 
 
ལན། ཁྱོད་ཀྱི་ལྟ་ཚུལ་དེ་གང་ཞིག་ལ་བརྟེན་པ་མི་ཤེས་ཀྱང་རིག་གནས་བཅུའི་ནང་དུ་གཏན་ཚིགས་རིག་པ་འདྲེན་པ་འདིར་ཁུངས་ཡོད་དེ། བྱང་ས་ལས། ཤེས་བྱ་ཐམས་ཅད་ལ་འཇུག་པ་དང་ཤེས་བྱ་ཐམས་ཅད་ལ་ཞོགས་པ་ཆོས་རབ་ཏུ་རྣམ་པར་འབྱེད་པ་གང་ཡིན་པ་རིག་པའི་གནས་ལྔ་བོ་ནང་གི་རིག་པ་དང༌། གཏན་ཚིགས་ཀྱི་རིག་པ་དང༌། གསོ་བ་རིག་པ་དང༌། སྒྲའི་རིག་པ། བཟོ་དང་ལས་ཀྱི་གནས་ཀྱི་རིག་པ་ལ་དམིགས་ནས་འཇུག་པ་འདི་ནི་བྱང་ཆུབ་སེམས་དཔའ་རྣམས་ཀྱི་ཤེས་རབ་ཀྱི་ངོ་བོ་ཡིན་པར་རིག་པར་བྱའོ། །ཞེས་གསུངས་ཤིང༌། ལམ་རིམ་ཆེན་མོ་ལས། ཕྱི་བ་དང་ནང་བའི་རིག་པའི་གནས་ཐུན་མོང་བ་སྒྲ་དང་གཏན་ཚིགས་རིག་པ། བཟོ་དང་གསོ་བ་རིག་པ་བཞི་ལ་སྦྱངས་པས་མཁས་པའི་ཕུལ་དུ་བྱུང་བར་གྱུར་ཏོ། །ཞེས་གསུངས་སོ། །
གཏན་ཚིགས་རིག་པ་དང་ཚད་མ་རིག་པ་གཉིས་དོན་གཅིག་ཏུ་འདོད་པ་དང་དོན་གཅིག་ཏུ་མི་འདོད་པའི་ལུགས་གཉིས་ཡོད་དེ་བོད་སྔ་རབས་པ་མང་བོས་དོན་གཅིག་ཏུ་འདོད་ལ་ད་ལྟའི་མཁས་པ་དག་གིས་དོན་གཅིག་ཏུ་མི་འདོད་པར་མཐོང་སྟེ་ལ་ལས་ཚད་མ་རིག་པ་ནི་ནང་བའི་གཏན་ཚིགས་རིག་པ་ཡིན་ལ་གཏན་ཚིགས་རིག་པ་ནི་སྤྱི་མིང་དུ་འདོད་པ་མཐོང༌། 
གཏན་ཚིགས་རིག་པ་ལ་སྔོན་རྒྱ་གར་འཕགས་པའི་ཡུལ་དུ་དར་བའི་རྟོག་གེའི་གཞུང་དང་ཞི་ལཱ་ཡི་མཚན་ཉིད་རིག་པ་ཡ་ལི་སི་ཏོ་ཏེ་ཡིས་སྤེལ་བའི་ཕྱི་ཚུལ་གཏན་ཚིགས་རིག་པ། རྒྱ་ནག་གི་ཡུལ་དུ་བྱུང་བའི་ཐ་སྙད་རྩོད་སྒྲུབ་རིག་པ་གསུམ་ཡོད་ཅིང་དེ་གསུམ་ལ་འཛམ་གླིང་གི་གཏན་ཚིགས་རིག་པ་ཆེན་པོ་གསུམ་ཟེར་རོ། །
 
 
ཚད་མ་རིག་པ་ནང་དོན་རིག་པར་གཏོགས་སམ།
 
 
བོད་སྔ་རབས་པའི་མཁན་ཆེན་ཞེ་ཆེན་ཚུལ་ཁྲིམས་རིན་ཆེན་དང་འཇུ་མི་ཕམ་ སོགས་རྗེས་འབྲངས་དང་བཅས་པས་ཚད་མ་རིག་པའམ་རྒྱུའི་རིག་པ། གཏན་ཚིགས་རིགས་པ་གསུམ་དོན་གཅིག་ཏུ་འདོད་ཕྱིར་ཚད་མ་རིག་པ་ནང་དོན་རིག་པའི་ཁོངས་སུ་མི་གཏོགས་ཞེས་གསུངས། དེ་ནང་དོན་རིག་པར་གཏོགས་སམ། རྒྱུ་མཚན་ཅི། 
 
ལྷོ་ནུབ་མི་རིགས་སློབ་གྲྭ་ཆེན་མོ། འཕགས་མོ་རྡོ་རྗེ། 
 
ལན། སྤྱིར་ཚད་མ་རིག་པ་ཕྱི་ནང་ཐུན་མོང་གི་རིག་གནས་ཤིག་ཡིན་པ་ལས་ནང་བའི་བསྟན་བཅོས་མིན་མོད་དེ་ལ་ནང་དོན་རིག་པའི་བསྟན་བཅོས་ཡོད་པ་མི་འགལ་ཏེ། གོང་གི་རྩོད་པ་དེ་ནི་ཚད་མ་མདོ་ལ་བརྟེན་ནས་བྱུང་བ་ཡིན། དེ་ལས་ནང་བའི་ལྟ་གྲུབ་ཀྱི་གསལ་ཁ་བྱུང་མེད་པས་སྔོན་བྱོན་མཁས་པ་མང་བོས་ནང་རིག་པའི་བསྟན་བཅོས་མ་ཡིན་པར་བཞེད་ནའང་དེ་བཤད་པའི་མངོན་སུམ་དང་རྗེས་དཔག་སོགས་ཚད་མ་ནི་ནང་བའི་ཐུན་མོང་མ་ཡིན་པའི་དེ་དག་བཤད་པ་ཡིན་པས། དེ་བཀའི་དགོངས་འགྲེལ་དུ་མི་འགྲོ་ན་བཀའི་དགོངས་འགྲེལ་ཞིག་སུས་ཀྱང་རྙེད་མི་ཐུབ། ལྷག་པར་མདོ་ལས་སྟོན་པ་དང་བསྟན་པ་ཚད་མར་སྒྲུབ་པ་བཞིན་རྣམ་འགྲེལ་གྱིས་ཀྱང་གསལ་ཞིང་རྒྱ་ཆེན་པོར་འགྲེལ་ཡོད། དེ་ལས་ཤེས་རྒྱུ་ནི་འགྲེལ་བས་འགྲེལ་རྒྱུ་དེ་རྩ་བས་མ་བསྟན་ན་རྩ་བ་དེའི་འགྲེལ་བ་མ་ཡིན་པར་འགྱུར་བའི་ཕྱིར་དང༌། ཁྱད་པར་རྣམ་འགྲེལ་ལས། སྐྱེ་བ་སྔ་ཕྱི་དང་བདེན་པ་བཞི་སྟོན་པ་ཚད་མའི་སྐྱེས་བུ་ཡིན་པ་རིགས་པས་གཏན་ལ་ཕབ་པས་དེ་དག་ནང་བའི་བསྟན་བཅོས་ཡིན་པ་མངོན་སུམ་དུ་གྲུབ་བོ། །དེ་ལྟར་བསྟན་པས་ད་དུང་ནང་བའི་བསྟན་བཅོས་ཀྱི་གོ་མི་ཆོད་ན་མངོན་པ་མཛོད་དང་མངོན་པ་སྡེ་བདུན་ཡང་ནང་བའི་བསྟན་བཅོས་མ་ཡིན་པར་འགྱུར་རོ།།
 
 
〈〈ཚད་མ་འཇུག་སྒོ〉〉རྩོམ་པ་བོ་སློབ་དཔོན་དབང་ཕྱུག་སྡེ་གཉིས་མི་གཅིག་ཡིན་ནམ།
 
 
《ཚད་མ་རིགས་འཇུག》（商羯罗主《因明正入论》）རྩོམ་པ་བོ 商羯罗主དེང་གི་ལོ་ཙཱ་བ་ལ་ལས་དབང་ཕྱུག་སྡེའམ་སངས་རྒྱས་བསྐྱངས་ལ་ངོས་འཛིན། ལ་ལས་དབང་ཕྱུག་སྡེ་དང་སློབ་དཔོན་ཕྱོགས་གླང༌། ལ་ལས་སློབ་དཔོན་ཤང་ཀ་རས་མཛད་པ་སོགས་འདོད་ཚུལ་སྣ་ཚོགས་མཆིས་ལ་དོན་དངོས་སུ་སུས་མཛད་པ་དང་སློབ་དཔོན་དབང་ཕྱུག་སྡེ་དང་ཤང་ཀ་ར་གཉིས་མི་གཅིག་ལ་མིང་འདོགས་ལུགས་མི་འདྲ་གཉིས་བྱུང་བ་ཡིན་ནམ།
 
ལྷོ་ནུབ་མི་རིགས་སློབ་གྲྭ་ཆེན་མོ། འཕགས་མོ་རྡོ་རྗེ། སངས་རྒྱས་མཚོ། 
 
ལན། ཚད་མ་རིགས་འཇུག་གི་རྩོམ་པ་བོའི་གནད་དོན་ནི་ཚད་མ་རིག་པའི་ལོ་རྒྱུས་སྟེང་རྩོད་པ་ཤིན་ཏུ་ཆེ་བའི་གནད་དོན་ཞིག་ཡིན། ཡིན་ནའང༌།  རྒྱ་ཡིག་གི 商 羯罗主 ཞེས་པ་སངས་རྒྱས་བསྐྱངས་གཏན་ནས་མིན་ཏེ་སངས་རྒྱས་བསྐྱངས་ཀྱིས་ཚད་མའི་གཞུང་ཞིག་བརྩམས་པ་ད་སྔ་མཐོང་ཐོས་མ་བྱུང་ལ་ཕྱོགས་གླང་ནི་རྒྱ་ནག་ སྐད་དུ阵那ཞེས་པ་ཡིན་ལ་རྒྱ་གར་སྐད་སོར་བཞག་བྱས་པ་སྟེ་རྒྱ་གར་སྐད་དུ་དིག་ནཱག་ཅེས་པ་འདི་ཡིན། དབང་ཕྱུག་སྡེའི་སྐད་དོད་ནི་ཤང་ཀ་ར་སྭཱ་མིན（śankarasvaãmin） ཟེར། ཡིན་ནའང༌།  བོད་ཀྱི་ཚད་མ་རིག་པའི་གཞུང་དུ་གྲགས་ཆེ་བའི་བྲམ་ཟེ་ཤང་ཀ་ར་ན་ད་མིན་ཏེ།  དེ་ནི་ཚད་མ་རྣམ་འགྲེལ་གྱི་འགྲེལ་བཤད་འཕྲོ་ཇི་སྙེད་པ་མཛད་མཁན་དེ་ཡིན་ལ་རྣམ་འགྲེལ་ཐར་ལམ་གསལ་བྱེད་ཀྱི་གཞུང་གི་དཀའ་གནད་སྐོར་དེའི་རྗེས་སུ་འབྲངས་ནས་བཤད་པ་གནང་ཡོད་དེ་དེའི་མིང་བོད་སྐད་དུ་བྲམ་ཟེ་བདེ་བྱེད་དགའ་བ་ཟེར་བས་དེ་དང་དབང་ཕྱུག་སྡེ་གཉིས་མི་གཅིག་ ཡིན་པ་གཏན་ནས་མི་སྲིད་དོ། །
ཚད་མ་རིགས་འཇུག་འདི་སློབ་དཔོན་ཕྱོགས་གླང་གིས་མཛད་པར་འདོད་མཁན་ནི་བོད་དག་ཡིན་ཏེ་བསྟན་འགྱུར་གྱི་ཁྲོད་དུ་བཞུགས་པའི་རྒྱ་འགྱུར་མའི་མཇུག་ཏུ་རྒྱའི་ལོ་ཙཱ་བ་ཐང་སན་ཙང་གིས་བསྒྱུར་ཅིང༌། སླད་ཀྱི་རྒྱའི་དགེ་བཤེས་སིང་གྱང་བོད་ཀྱི་དགེ་བཤེས་སྟོན་གཞོན་གྱིས་བསྒྱུར་ཅིང༌། ཕྱིས་གཞི་ཐམས་ཅད་ཡོད་པར་སྨྲ་བའི་སྡེ་བ་ལས་རབ་ཏུ་བྱུང་བའི་རྒྱ་ནག་ཆེན་པོའི་ལྷའི་བཙུན་པ་ཆོས་ཀྱི་རིན་ཆེན་གྱིས་དཔལ་ལྡན་ས་སྐྱའི་གཙུག་ལག་ཁང་དུ་རྒྱའི་དཔེ་དང་བོད་ཀྱི་དཔེ་གཉིས་ལ་བསྟུན་ནས་འགྱུར་བཅོས་བྱས་པ་དེ་ཡིན། བོད་ཀྱི་མཁས་པ་དག་གིས་འདི་ཚད་མ་རིགས་པའི་སྒོ་ཡིན་པར་བཟུང་ནས་འདི་རྩོམ་པ་བོ་ཕྱོགས་གླང་ཡིན་པར་འདོད་པ་འདྲ་སྟེ་དཔེ་དེའི་མཇུག་ཏུ་རྒྱ་དཔེ་ལ་རིགས་པ་འཇུག་པ་ཞེས་སྣང༌། དེང་སང་བོད་རྣམས་རིགས་པའི་སྒོ་ཞེས་གསུངས་ཡོད་པ་ལ་བལྟས་ན་གསལ་བོར་ཤེས་སྙམ། 
ཡིན་ནའང༌།  ང་ཚོའི་བོད་དུ་རིགས་སྒོ་འགྱུར་མེད་པས་འདི་རིགས་སྒོར་བཟུང་བ་ལ་ཁོང་རྣམ་པར་ཐུགས་ཡིད་གཏད་ས་རྒྱ་ཆེན་པོ་ཡོད་ནའང་དེ་ནི་གཏན་ནས་མི་འདྲ་སྟེ་ཐང་སན་ཙང་གིས་དེ་གཉིས་བསྒྱུར་བ་ལས་རིགས་སྒོ་ལ《正理门论》ཟེར་ལ་རིགས་འཇུག་ལ《因明正入论》ཟེར་བས་བསྟན་འགྱུར་ཁྲོད་ཀྱི་རིགས་འཇུག་གི་ཁྲོད་དུ་“རྒྱ་དཔེ་ལ་རིགས་པ་ལ་འཇུག་པ་སྣང་དེང་སང་བོད་རྣམས་ཀྱིས་རིགས་པའི་སྒོ་ 　ཞེས་གྲགས་སོ”ཞེས་མི་འཐད་པའི་གསུང་སྣང་ཞིང༌། གཞན་ཡང་ལུང་འགལ་ཀྱི་སྐབས་སུ་ཕྱོགས་ཀྱི་ཆོས་ནི་སྔ་རྒོལ་དང་ཕྱི་རྒོལ་གཉིས་ལ་ངེས་པར་བཟུང་ངོ༌། །དེ་བཞིན་མཐུན་ཕྱོགས་དང་མི་མཐུན་ཕྱོགས་ལའང་སྦྱར་བར་བྱའོ་ཞེས་དྲངས་པའི་རིགས་སྒོའི་ལུང་གི་དོན་དོན་ཐོབ་ཙམ་ཡང་མེད་པ་ནི་ཞིབ་བསྡུར་གྱིས་བལྟས་པ་ཙམ་གྱིས་ཤེས་ཐུབ་ལ་ཐང་སན་ཙང་གིས་ཀྱང商羯罗主ཞེས་ཕྱོགས་གླང་གི་མཚན་མ་བཀོད་པ་ལ་རྒྱུ་མཚན་ཆེན་པོ་ཡོད་དེ་སྐྱེས་བུ་ཆེན་པོ་དེ་ནི་རྩོམ་པ་བོ་ནོར་སྲིད་པའི་མཁས་པ་ཞིག་གཏན་ནས་མ་ཡིན་པའི་ཕྱིར་རོ། །
རྒྱུ་མཚན་དེ་དག་གིས་རིགས་འཇུག་ཕྱོགས་གླང་གི་མིན་པ་ཤིན་ཏུ་གསལ་ནའང་ང་ཚོས་གཏན་ལ་དབབ་དགོས་པ་ནི商羯罗主སྟེ་ཤང་ཀ་སྭཱ་མིན་དེ་སུ་ཞིག་ཡིན་པ་དེ་རེད། དེའི་དོན་བསྒྱུར་བྱས་ན 自在军ཡིན་པའང་སུས་ཀྱང་བསྙོན་འདིང་མི་ནུས། རྒྱ་ཡིག་གི 商羯罗主 ཞེས་པའི་ནི་ཤང་ཀ་རའི་སྒྲ་སོར་བཞག་ཡིན་ལ་དེ་བོད་སྐད་ལ་བསྒྱུར་ན 商羯罗དབང་ཕྱུག་གི་དོན་ཡིན་ལ་主ནི་སྭཱ་མིན་གྱི་སྐད་དོད་དེ་བོད་ སྐད་ལ་བསྒྱུར་ན་སྡེ་ཞེས་བསྒྱུར་ན་འགྲིག དེ་བས་商羯罗主དབང་ཕྱུག་སྡེར་ངོས་བཟུང་ན་མིང་གི་ཆ་ནས་ཆ་འགྲིག་ཡང་འགྲིག་ཏུ་སོང་བ་སྨོས་མེད་ཡིན། 
རྒྱ་རྒྱུད་ནང་བསྟན་གྱི་མཁས་པ་སྐོར་ཞིག་གིས་བོད་ཀྱིས་གཞུང་འདི་རྩོམ་པ་བོ་དང་ཕྱོགས་གླང་གཉིས་ནོར་འདུག་ཟེར་བ་ནི་བདེན་ནའང་ཁོང་ཚོས།  商羯罗主   དབང་ཕྱུག་སྡེ་དང་མི་གཅིག་པར་སློབ་དཔོན་ཕྱོགས་གླང་གི་སློབ་མ་གཞན་ཞིག་ཡིན་ཁུལ་བྱས་པ་ཡང་ནོར་འདུག་སྟེ་དེ་ནི་ཁོང་ཚོས་སྐད་དོད་ཀྱི་སྟེང་ནས། 商羯罗主ཤང་ཀ་སྭཱ་མིན（ś ankarasvaãmin）་གྱི་སྒྲ་བསྒྱུར་དང་自在军དོན་བསྒྱུར་ཡིན་པའི་གནད་དེ་ངོ་མ་འཕྲོད་པའི་རྐྱེན་ཡིན་ལ། དེ་ནི་ཁོ་བོས་གོང་དུ་བཤད་པ་ལྟར་སྐད་དོད་ཀྱི་སྟེང་ནས་ངོ་འཕྲོད་ཅིང་རྒྱ་ནག་དང་བོད་ཀྱི་ལོ་རྒྱུས་གང་ལ་བལྟས་ཀྱང་སློབ་དཔོན་ཕྱོགས་གླང་ལ་དེ་ལྟ་བུའི་སློབ་མ་མཁས་པ་གཉིས་ཡོད་པའི་སྒྲོས་ཅི་ཡང་མེད་དོ། །
བོད་རིག་པའི་མཁས་པ་ཏུའུ་ཆིས 商羯罗主འདི་ཁོང་ནི་ཀུ་མ་ནི་རས་བཤད་པའི་བྱེ་བྲག་པའི་སློབ་དཔོན商羯罗主ཞེས་པ་དེའམ་ཡང་ན་ནང་བའི་སློབ་དཔོན་མ་ཡིན་པའི་ཐུགས་དགོངས་ཡོད་པ་འདྲ་སྟེ་ཁོང་གིས་རྒྱ་ནག་གིས་ལོ་ཙཱ་བས 商羯罗主ལ་བྱང་ཆུབ་སེམས་དཔའ་ཞེས་འབོད་ཅེས་མི་འཐད་པའི་ཚིག་ཟུར་བྱོན་པར་སྣང་ལ་རྒྱ་སྐད་ཀྱི自在军དང商羯罗主ཞེས་པ་གཉིས་སྔ་མ་དབང་ཕྱུག་སྡེ་དང་ཕྱི་མ་གཞན་ཞིག་ཏུ་ངོས་བཟུང་ནས་གང་ལྟར་ཡང་ནང་བ་མ་ཡིན་པ་ཁོང་གིས་གཞུང་གི་ཞིབ་བསྡུར་གྱིས་ལམ་ནས་ཐག་བཅད་ཡོད། 
ཡིན་ནའང༌།  商羯罗主མིང་དང་འདྲ་བ་ཕྱི་རོལ་པའང་མི་སྲིད་པ་ཞིག་གཏན་ནས་མིན་ནའང་ཐང་སན་ཙང་ནི་ན་ལེན་དྲའི་མཁན་པོར་བཞུགས་པའི་མཁས་པ་ཞིག་ཡིན་ལ་ཁོང་གིས་བསྒྱུར་བྱའི་གཞུང་ནི་གཅིག་ནས་ཚད་ལྡན་ཞིག་ཡིན་དགོས་པ་དང་གཉིས་སུ་དེར་མིང་གྲགས་ཡོད་ཅིང་རང་གི་ཐུགས་ལ་བབས་པ་ཞིག་ཡིན་དགོས། གསུམ་དུ་ནང་བ་སངས་རྒྱས་པའི་གཞུང་ཞིག་ཡིན་དགོས་པ་ནི་ང་ཚོས་ཐག་བཅད་ཆོག་པ་སྟེ་གཅིག་ཏུ་ཁོང་ནི་ན་ལེན་དྲའི་ཁྲིར་བཞུགས་པའི་སྐྱེས་བུ་དམ་པ་ཞིག་ཡིན་ལ་གཉིས་སུ་ཚད་མའི་གཞུང་ལ་ནང་བྱན་ཆུད་པའི་མཁས་པ་ཆེན་པོ་ཞིག་ཡིན་པ་དང་རྒྱ་ཡིག་ཏུ་བསྒྱུར་བ་ལ་ཁོང་གི་རྒྱ་བརྒྱུད་ནང་བསྟན་གྱི་བསླབ་དེབ་ཀྱི་རེ་བ་ཡོད་པ་དང་བཞིས་ཐག་བཅད་ཆོག་ལ་ལྷག་པར་ཁོང་ནི་རྩོམ་པ་བོའི་མིང་སྟེང་ནས་འཁྲུལ་བ་འབྱུང་བའི་མཁས་པ་ཞིག་གཏན་ནས་མིན་པས་ཕྱི་རོལ་པ་ཞིག་དང་བྱང་ཆུབ་སེམས་དཔའ་གཉིས་ནོར་སོང་ཟེར་བ་ནི་སློབ་དཔོན་ཆེན་པོ་གང་ལ་མཐོང་ཆུང་གི་སྐད་ཆ་ཞིག་གོ །
འདིར་གསལ་བཤད་བྱེད་རྒྱུ་ཞིག་ནི་དེ་དབང་ཕྱུག་སྡེའི་ཡིན་ན་ཅིའི་ཕྱིར་ཁོང་གིས་འདོད་པའི་ཚུལ་དྲུག་ལ་སོགས་པ་མེད་དམ་ཞེ་ན་ཚུལ་དྲུག་སོགས་འདོད་པའི་ལྟ་བ་དེ་ཁོང་གི་སྔོན་གྱི་ལྟ་བ་ཡིན་ཞིང་རྗེས་སུ་ཁོང་གིས་ཀྱང་ལྟ་བ་ཐུགས་ལ་མ་བབས་པས་ཁོང་གི་སློབ་མ་སློབ་དཔོན་ཆོས་གྲགས་ལ་ཁོང་རང་ཉིད་ཕྱོགས་སྔར་བྱས་ནས་ཚད་མ་མདོའི་གཞུང་འགྲེལ་རྩོམ་དུ་བཅུག་པ་སོགས་ཀྱི་ཚུལ་ལ་བསམ་ན་ཁོང་གིས་རྗེས་སུ་ཐུགས་འགྱུར་ནས་བརྩམས་པ་ཞིག་ཡིན་སྲིད་དེ། ཁོང་གི་ཚུལ་དྲུག་སྟོན་པའི་བསྟན་བཅོས་ད་ལྟ་མཐོང་རྒྱུ་མེད་པ་དེ་ལ་བསམ་ན་ཡང༌། གོ་བ་བདེ་བླག་ཏུ་སྟེར་ཐུབ་སྙམ་པས་བློ་ལྡན་དག་གི་དཔྱད་པར་བྱའོ།།
ལེའུ་ལྔ་བ།  མཚན་ཉིད་རིག་པའི་སྐོར་གྱི་དྲིས་ལན།
 
 
哲学 ཟེར་བ་ཤེར་རྟོགས་རིག་པར་སྒྱུར་བཞིན་པ་འདི་འགྲིག་གམ།
 
 
མཚན་ཉིད་རིག་པ་སྟེ་རྒྱ་སྐད་དུ哲学ཟེར་བ་ད་ལྟའི་མི་འགའ་རེས་ཤེར་རྟོགས་རིག་པ་ཞེས་པ་ཞིག་ཏུ་སྒྱུར་བཞིན་པ་འདི་འགྲིག་གམ། 
 
ཀླུ་ཚང་དགོན། ཕྱག་ཤུལ་སྤྲུལ་སྐུ། 
 
ལན། ནུབ་ཕྱོགས་སྐད་ཆའི་ནང་གི་མཚན་ཉིད་རིག་པ་ཞེས་པའི་ཐ་སྙད་དེ་གནའ་རབས་གྷི་རིགས་ཀྱི་སྐད་ཆPhilosophiaཞེས་པ་འདི་ལས་བྱུང་ལ་འདི་ནི་དགའ་ཞེན་དང་ཤེས་རབ་ཅེས་པའི་ཚིག་ལས་གྲུབ་པས་ངོ་གདོང་ལྟར་ན་ཤེས་རབ་ལ་དགའ་ཞེན་བྱེད་པ་ཞེས་པ་སྟེ་དོན་དུ་ཤེས་རབ་ཐོབ་པ་ཞེས་པ་ཡིན་རུང་ཡང་དག་པའི་མཚན་ཉིད་རིག་པ་ལས་མ་གཏོགས་ཤེས་རབ་མི་ཐོབ་པ་སྨོས་མེད་ཡིན། 
དུས་རབས་བཅུ་དགུ་བའི་ལོ་རབས་བདུན་ཅུ་བར་འཇར་པན་དུ་ནུབ་ཕྱོགས་མཚན་ཉིད་རིག་པའི་གཞུང་ལུགས་གསར་དུ་སྒྱུར་དུས་རྒྱའི་ཐ་སྙད哲学ཞེས་བསྒྱུར་པ་རེད། 1896ལོའི་སྔ་གཞུག་ཏུ་འཇར་པན་ལས་ནུབ་ཕྱོགས་མཚན་ཉིད་རིག་པ་རྒྱ་ཡིག་ཏུ་སྒྱུར་དུས་ཐ་སྙད་འདི་སོར་བཞག་བྱས་པ་རེད། 
དེ་བས་གནའ་བོའི་ཀེ་རུ་སུ་དང་རྒྱ་སྐད་གང་གི་དབང་དུ་བྱས་ཀྱངཤེར་རྟོགས་རིག་པཞེས་བསྒྱུར་པ་ལ་སྐྱོན་ཆ་འགའ་འབྱུང་སྟེ་བོད་ལ་མཚན་ཉིད་རིག་པའི་གཞུང་ལུགས་མེད་པ་དོན་གྱིས་ཁས་བླངས་ཏེ་ཐ་སྙད་ཙམ་ཡང་མེད་པའི་ཕྱིར། བོད་ལ་མཚན་ཉིད་རིག་པ་བ་བྱོན་མ་མྱོང་བའང་དོན་གྱིས་ཁས་བླངས་ཏེ་དེའི་ཐ་སྙད་ཙམ་ཡང་རྣ་ཐོས་མེད་པའི་ཕྱིར། དེར་མ་ཟདཤེར་རྟོགས་རིག་པཞེས་པའི་ཚིག་ལའང་སྐྱོན་ཆགས་ཏེཤེས་རབ་རྟོགས་པའི་རིག་པཞེས་པའི་ཚིག་སྡུད་ཡིན་ན་རིག་པ་རྟོགས་བྱེད་དང་ཤེས་རབ་ཡུལ་དུ་འགྱུར་བས་སྐབས་འདིའི་རིག་པ་གཞུང་ལ་མི་གོ་བར་ཐལ་ལཤེས་རབ་ཀྱིས་རྟོགས་པའི་རིག་པཞེས་པ་ཡིན་ན་གཞུང་ལུགས་ལ་ཤེས་རབ་ཀྱིས་མ་རྟོགས་པའི་གཞུང་ལུགས་ཤིག་བཞག་དགོས་པར་འགྱུར་བས་ཆེས་རགས་པའི་ནོར་འཁྲུལ་ཏེ་ན་གཞོན་འགའ་དེའི་རྗེས་སུ་རྒྱུགས་པ་ནི་རང་གི་བླང་དོར་དཔྱོད་པའི་བློ་མིག་ཀུན་ནས་ལྡོངས་པའི་རྟགས་ལས་མ་འདས། 
དེ་བས་བོད་རང་ལ་མཚན་ཉིད་རིག་པ་ཞེས་པའི་ཐ་སྙད་སྔོན་ནས་ཡོད་པ་བཞིན་བཀོལ་སྤྱོད་བྱས་ཤིང་གཅིག་གྱུར་བྱུང་བ་ལྟར་བཀོལ་ན་ལེགས་ཏེ་དེའི་དོན་ཡང་འཇིག་རྟེན་ཐོག་གི་བྱ་བ་དང་དངོས་པོ་ཚང་མ་ཕྱིའི་སྣང་ཚུལ་དང་ངོ་བོ་གཉིས་ཡོད་པའི་ནང་ནས་ངོ་བོ་ངོ་མ་དེ་ངོས་འཛིན་བྱེད་སྐབས་རང་རང་སོ་སོའི་ཕྱིའི་སྣང་ཚུལ་བརྒྱུད་ནས་ངོས་འཛིན་བྱེད་པ་མ་གཏོགས་ཕྱིའི་སྣང་ཚུལ་དེ་མ་བརྒྱུད་པར་ངོ་བོ་ངོ་མ་དེ་ངོས་འཛིན་བྱེད་མི་ཐུབ། ཕྱིའི་སྣང་ཚུལ་དེ་ནི་ངོ་བོ་མཚོན་པའི་རྟགས་མཚན་ཡིན་པས་དེ་ལ་མཚན་མ་ཟེར་ཞིང་སྣང་ཚུལ་དེ་ལ་ངོ་བོ་དང་ཆོས་ཉིད་ཅིག་ཡོད་པས་དེ་འདྲའི་མཚན་མ་དང་ཆོས་ཉིད་ཟུང་དུ་འབྲེལ་ནས་བརྟག་དཔྱད་བྱེད་ཐབས་ཀྱི་རིག་པ་དེ་ལ་མཚན་ཉིད་ཟེར་བས哲学འདིར་བསྒྱུར་ན་འགལ་བ་ཅི་ཡང་མེད་ཅིང་མཁས་པ་རྣམས་ཀྱིས་དེ་ལྟར་སྤྱོད་བཞིན་པ་ལྟར་བྱས་ན་ལེགས་སོ། །
 
 
སེམས་གཙོ་རིང་ལུགས་ནི་ཀླད་པ་མེད་པའི་མཚན་ཉིད་རིག་པ་ཡིན་ནམ།
 
 
ལ་ལས་སེམས་གཙོ་རིང་ལུགས་ནི་ཀླད་པ་མེད་པའི་མཚན་ཉིད་རིག་པ་རེད་ཅེས་བརྗོད་པ་ལ་ཁྱེད་ལ་དགོངས་ཚུལ་ག་འདྲ་ཡོད་དམ། 
 
ཀོས་ནན་རྫོང་ནོར་སྲིད་ཅུས། མཁྱེན་རབ། 
 
ལན། མཚན་ཉིད་རིག་པ་ནི་འགྲོ་བ་མིའི་རིགས་ཀྱི་བསམ་བློའི་གོ་རྟོགས་མཐོན་པོ་ཞིག་ཏུ་སོན་པ་ལས་ཐོན་པ་ཡིན། ད་ལྟའི་འཇིག་རྟེན་འདིའི་སེམས་གཙོ་རིག་པའི་ཁྱབ་ཁོངས་སུ་དེ་ལ་མཆོག་དམན་སྣ་ཚོགས་ཤིག་ཡོད་ནའང༌། སྤྱིའི་ཆ་ནས་སེམས་གཙོ་དང་དངོས་གཙོ་གང་ཡིན་རུང་དེ་དག་ནི་བསམ་གཞིག་གི་ཚད་གཞི་མཐོན་པོ་ཞིག་ཡིན་པ་འདི་ཤེས་དགོས། སེམས་གཙོ་སྨྲ་བ་དག་ལ་ཀླད་པ་ཡོད་ཅིང་དེ་དག་གི་ཀླད་པ་ནི་ཀླད་པའི་ནང་གི་ཀླད་པ་དྭངས་མོ་ཞིག་ཡིན་པས་ཅི་ལ་ཡང་མི་བསམ་པར་སེམས་གཙོ་རིག་པ་ནི་ཀླད་པ་མེད་པའི་མཚན་ཉིད་རིག་པ་ཟེར་བ་ནི་ཟེར་མཁན་དེ་ལ་ད་གཟོད་ཀླད་པ་མེད་པའི་རྟགས་རེད། 
 
 
ང་ཚོར་མིའི་འཚོ་གནས་རྐྱང་བར་གཞོལ་བའི་མཚན་ཉིད་རིག་པ་ཆགས་མ་ཐུབ་པའི་རྒྱུ་མཚན་ཅི་ཡིན།
 
 
ང་ཚོར་མིའི་འཚོ་གནས་རྐྱང་བར་གཞོལ་བའི་མཚན་ཉིད་རིག་པའི་མ་ལག་ཅིག་ད་ལྟའི་བར་དུ་ཆགས་མ་ཐུབ་པའི་རྒྱུ་མཚན་ཅི་ཡིན། ད་ལྟ་དེ་ལྟ་བུའི་མཚན་ཉིད་རིག་པ་སྤེལ་དགོས་ན་གཞི་གང་ལ་བརྟེན་འོས།
 
ཐུན་རིན་མི་རིགས་སློབ་ཆུང༌། ཀུན་བཟང༌། 
 
ལན། ཁྱོད་ཀྱི་དྲི་བ་འདི་ནི་གནད་ཤིན་ཏུ་ཆེ་སྟེ་ང་ཚོ་འཇིག་རྟེན་དུ་འཚོ་བའི་མི་རིགས་ཤིག་ཡིན་ན་དེ་ལ་འཇིག་རྟེན་དུ་འཚོ་བ་ཇི་ལྟར་རོལ་བའི་མཚན་ཉིད་རིག་པ་ཞིག་དགོས་པ་ནི་ཤིན་ཏུ་གལ་ཆེ་སྟེ། མིའི་རིགས་ནི་རང་དོན་དང་རང་གཅེས་འཛིན་གྱི་ཆགས་སྡང་གི་འཁོར་ལོ་ལས་འཁོར་བཞིན་ཡོད་ཅིང་མ་རིག་པའི་རབ་རིབ་ལས་འཚོ་བ་རོལ་བཞིན་ཡོད་པས་དེ་ལ་ཁ་ཕྱོགས་སྟོན་པའི་རིག་གནས་ཤིག་དགོས་པ་ནི་སྨོས་མ་དགོས་སོ། །འཛམ་གླིང་མི་རིགས་མང་བོར་མིའི་འཚོ་གནས་རྐྱང་བར་གཞོལ་བའི་མཚན་ཉིད་རིག་པ་ཡོད་ཅིང་མཚན་ཉིད་རིག་པ་དེ་དག་གིས་འགྲོ་བ་མིའི་རིགས་ཀྱི་འཚོ་གནས་ལ་སྐུལ་འདེབས་གནང་བཞིན་པ་ནི་རིག་གནས་དར་རྒྱས་སུ་སོང་བའི་རྟགས་རེད། 
འོ་ན་ང་ཚོའི་བོད་ལ་ཅིའི་ཕྱིར་མིའི་འཚོ་གནས་རྐྱང་བར་རོལ་བའི་མཚན་ཉིད་རིག་པ་ཞིག་མ་བྱུང་བ་ཡིན་ནམ་ཞེ་ན། གཅིག་ནི་ཁོར་ཡུག་གི་རྐྱེན་ཏེ་ཁོར་ཡུག་གི་རྐྱེན་ལས་མི་རིགས་གཞན་པར་འབྲེལ་འདྲིས་མ་བྱུང་བས་གཞན་པའི་རིག་གནས་དེ་དག་གི་དགེ་མཚན་ལ་འདང་མ་བརྒྱབས་པ་དང༌། དང་ལེན་བྱེད་པའི་གོ་སྐབས་མ་བྱུང་བ་རེད། གཉིས་སུ་བོད་མི་འཇིག་རྟེན་པ་སྟེ་ཁྱིམ་པ་མང་བོར་རིག་གནས་ཅི་ཡང་མེད་ཅིང་རང་གི་འཚོ་བ་འདི་རིག་གནས་ཤིག་ཡིན་པ་དང༌། དེ་ལ་མཚན་ཉིད་རིག་པ་ཞིག་དགོས་པར་བློ་ཁ་མ་ཕྱོགས་པ་རེད། གསུམ་དུ་ཚང་མ་ཆོས་ལུགས་ཀྱི་མཚན་ཉིད་རིག་པར་ཕྱོགས་ནའང་དེའི་ནང་དུ་བཤད་པའི་འཇིག་རྟེན་འཚོ་གནས་ཀྱི་རིག་པ་དག་ལ་དོ་སྣང་མ་བྱས་པའི་རྐྱེན་གྱིས་ཀྱང་རེད། བཞི་ན་བོད་ཀྱི་མཁས་པ་དག་གིས་བོད་མི་དམངས་ཀྱི་འཚོ་གནས་གོང་འཕེལ་དུ་གཏོང་བའི་ཐད་ལ་འདང་བརྒྱབས་ཡོད་ནའང༌། རིག་པའི་གཞུང་ལུགས་ཀྱི་ལམ་ནས་སྐུལ་འདེབས་གཏོང་བའི་ཐད་ལ་ཐུགས་གཞིག་དེ་འདྲ་མ་བཏང་བ་ནི་རྒྱུ་རྐྱེན་གཙོ་བོ་རེད་སྙམ། 
ངའི་བསམ་པར་བོད་ལ་འཚོ་གནས་རྐྱང་བར་གཞོལ་བའི་མཚན་ཉིད་རིག་པ་ཞིག་དགོས་ཀྱང་དགོས་ལ་ང་ཚོའི་མི་རབས་འདིར་འབྱུང་ངེས་པ་ཞིག་ཀྱང་ཡིན་སྙམ། རྒྱུ་མཚན་ནི་ཁྱོད་ཀྱི་དྲི་བ་འདི་གདོན་དགོས་བྱུང་བ་ལ་བལྟས་ནའང་གསལ་བོར་ཤེས་ཐུབ། གལ་ཏེ་ཁྱོད་རང་དུས་རབས་བཅོ་བརྒྱད་པར་བྱུང་བ་ཡིན་ན་ཁྱོད་རང་སློབ་གྲྭ་ཆེན་མོའི་དགེ་རྒན་ཞིག་ཡིན་ཀྱང་ཁྱོད་ཀྱི་ཡིད་ལ་འདི་ལྟ་བུའི་དྲི་བ་ཤར་མི་སྲིད་པ་དེ་ཆེས་གསལ་བའི་རྒྱུ་མཚན་ཞིག་ཡིན། དེར་མ་ཟད་སྐུ་ཞབས་འབྲོང་བུས་བོད་དང་ནུབ་ཕྱོགས་མཚན་ཉིད་རིག་པ་ཟུང་དུ་འབྲེལ་བའི་མཚན་ཉིད་རིག་པར་བསམ་གཞིག་བྱེད་པ་དེ་ཡིས་བོད་དུ་འཇིག་རྟེན་འཚོ་གནས་རྐྱང་བར་གཞོལ་བའི་མཚན་ཉིད་རིག་པ་བྱུང་བར་སྐུལ་འདེབས་བྱ་ཐུབ་ལ། ཁོ་བོས་ཀྱང་གངས་རིའི་རིང་ལུགས་ཀྱི་མཚན་ཉིད་རིག་པ་དང་བོད་བརྒྱུད་ནང་བསྟན་ལས་བྱུང་བའི་འཇིག་རྟེན་འཚོ་གནས་ཀྱི་མཚན་ཉིད་རིག་པ་ལ་བསམ་གཞིག་བྱེད་བཞིན་ཡོད་པའང་ཁྱོད་ཀྱི་གསུངས་པ་ལྟར་གྱི་ལམ་དེར་བསྙེགས་པ་ཞིག་ཡིན་ལ་འདི་ནི་ཁོ་བོས་ལྟ་བུ་ཞིག་གིས་ཆ་ཚང་བ་ཞིག་བསྐྲུན་ཐུབ་པ་ཞིག་མིན་ནའང་རང་ལ་འདི་ལྟ་བུའི་ཡིད་ཆེས་བརྟན་པོ་ཞིག་ཡོད། 
དེས་ན་བོད་ཀྱི་འཇིག་རྟེན་འཚོ་གནས་རྐྱང་བར་གཞོལ་བའི་མཚན་ཉིད་རིག་པ་ཞིག་བསྐྲུན་པ་ལ་ཁོ་བོས་ཆེད་དུ་བསམས་ཤིང་ལོ་རྒྱུས་དང་འབྲེལ་ནས་འདང་བརྒྱབས་མྱོང་ལ་མ་འོངས་པ་དང་འབྲེལ་ནས་ཀྱང་འདང་བརྒྱབས་མྱོང་མོད། ཆེས་གལ་ཆེ་བ་ནི་མི་རིགས་ཀྱི་འདུ་ཤེས་གཞིར་གཟུང་དགོས་པ་དང་མི་རིགས་ཀྱི་རིག་གནས་གཞིར་གཟུང་དགོས་ལ་དེ་ལྟར་མི་རིགས་ཀྱི་རྨང་གཞི་ལས་དངོས་བོའི་དཔལ་ཡོན་དང་ལྡན་ལ་བསམ་པའི་དཔལ་ཡོན་དང་ལྡན་པའི་འཇིག་རྟེན་འཚོ་གནས་ཀྱི་མཚན་ཉིད་རིག་པ་ཞིག་བསྐྲུན་པ་དེ་ཡིན། དེ་ནི་མཐར་གཏུག་ན་འཚོ་གནས་དཔལ་ཡོན་ཡིན་དགོས་པ་ལས་དཔལ་ཡོན་མིན་པའི་འཚོ་གནས་ལ་གཞོལ་མི་ཉན། དེ་བས་མི་རིགས་ཀྱི་སེམས་ཁམས་ནང་ན་རིན་པོ་ཆེའི་གཏེར་ཁ་ཡོད་ལ་མི་རིགས་ཀྱི་རིག་གནས་སྟེང་ནའང་རིན་པོ་ཆེའི་གཏེར་ཁ་ཡོད་པས་དེ་གཞིར་བཟུང་ནས་དེང་གི་མི་རིགས་གཞན་པའི་འཇིག་རྟེན་འཚོ་གནས་རིག་པ་ལས་ཀྱང་ལེགས་ཆ་གང་མང་ཞིག་བླངས་ན་ང་ཚོས་འཛམ་གླིང་གི་སྔོན་ཐོན་གྱི་མཚན་ཉིད་རིག་པ་ཞིག་བསྐྲུན་ཐུབ། དཔེར་ན་ཐེ་ཝན་གྱི་དམངས་གཙོ་དེ་ནི་འཛམ་གླིང་དུ་ཆེས་གསར་བའི་དམངས་གཙོ་ཡིན་ནའང༌། ཆེས་སྔོན་དུ་བྱུང་བའི་ཨ་རིའི་དམངས་གཙོ་ལས་ཀྱང་ཆ་ཚང་བ་ལྟར་ཡིན་སྙམ། 
 
 
སྲིད་ཀྱི་དོན་དུ་ཆོས་གཉེར་ན་ཆོས་མིན་པ་དང༌། ཆོས་ཀྱི་དོན་དུ་སྲིད་གཉེར་ན་ཆོས་ཡིན་ནམ།
 
 
སྲིད་ཀྱི་དོན་དུ་ཆོས་གཉེར་ན་ཆོས་མིན་པ་དང༌། ཆོས་ཀྱི་དོན་དུ་སྲིད་གཉེར་ན་ཆོས་ཡིན་པ་ཞེས་པ་འདི་ག་འདྲ་ཞིག་ལ་ཟེར། 
                                                              བྱ་གཞུང་སྒ་བུ། 
 
ལན། སྲིད་ཀྱི་དོན་དུ་ཆོས་གཉེར་བ་ནི་ཆོས་ཀྱི་སླད་དུ་མིན་པ་དང་འགྲོ་བ་སེམས་ཅན་ལ་ལྷག་བསམ་དཀར་བས་ཀྱང་མིན་པར་རང་གི་ཆབ་སྲིད་ཀྱི་དགོས་པ་བསྒྲུབ་པའི་ཆེད་དུ་ཆོས་ལུགས་བེད་སྤྱད་པས་ཆོས་ལུགས་ནི་ཆབ་སྲིད་སྒྲུབ་བྱེད་ཀྱི་ལག་ཆ་ཞིག་ཏུ་གྱུར་པ་རེད། དེ་ལྟར་བྱེད་དོན་དམངས་ཀྱི་རྒྱབ་སྐྱོར་གྱི་ཆེད་དུ་ཆོས་ལུགས་ལག་ཆར་བཟུང་སྟེ་རང་གི་དམིགས་ཡུལ་དེ་བསྒྲུབས་པས་ཆོས་རྣམ་དག་ཏུ་འགྲོ་ཚུལ་མེད་ཅིང༌། དེ་ལྟ་བུའི་བྱེད་ཐབས་དེ་ནི་ཆོས་ཀྱི་ཆེད་དུ་མ་ཡིན་པར་སྲིད་ཀྱི་ཆེད་དུ་ཡིན་ལ་གཞན་གྱི་ཆེད་དུ་མ་ཡིན་པར་རང་གི་དོན་དུ་ཡིན་པས་ཆབ་སྲིད་ཅིག་ལས་ཆོས་ཤིག་མིན་ལ། ཆོས་ཀྱི་དོན་དུ་སྲིད་དོན་དུ་གཉེར་བ་ནི་བསྟན་པ་དང་འགྲོ་བའི་བདེ་སྐྱིད་དོན་དུ་གཉེར་བ་ཡིན་ལ་དེའི་སྒྲུབ་བྱེད་ཐབས་མང་བོ་ཞིག་ཡོད་པ་ལས་ཆབ་སྲིད་ཀྱང་བྱེད་ཐབས་དེའི་ནང་གི་གཅིག་སྟེ། དེ་ལྟར་འགྲོ་བའི་བདེ་སྐྱིད་དང་འཇིག་རྟེན་ཞི་བདེ། སེམས་ཅན་གྱི་ཕན་བདེའི་ཆེད་དུ་སྲིད་གཉེར་ཞིང༌། ཆབ་སྲིད་ནི་དེ་སྒྲུབ་པའི་ལག་ཆར་བཟུང་བས་རང་གི་ཆེད་དུ་ཆབ་སྲིད་བཟུང་བ་མིན་པར་གཞན་གྱི་ཆེད་དུ་ཡིན་ལ་རང་གི་སྒེར་སེམས་ལས་བྱུང་བ་མ་ཡིན་པར་གཞན་ཕན་གྱི་བསམ་བློ་ལས་བྱུང་བ་རེད། དེ་ནི་མཐར་གཏུགས་ན་གཞན་བདེའི་བློ་ལས་བྱུང་བ་ཡིན་པས་ཆོས་ཡིན་པ་སྨོས་མ་དགོས་པ་ཡིན། 
གོང་གི་གནད་འདི་ལ་གོ་བ་ཆགས་ན་ང་ཚོས་ཆོས་སྲིད་ཟུང་འབྲེལ་གྱི་རྩ་བའི་རྨང་གཞི་མཐོང་ཐུབ་ལ་ནང་བསྟན་ཆོས་སྲིད་ཟུང་འབྲེལ་གྱི་རྩ་བའི་དམིགས་ཡུལ་ནི་ཆབ་སྲིད་ཉེ་རིང་དང་ཆགས་སྡང༌། བཙན་གཉོམ་ཅི་ཡང་མེད་པར་འདྲ་མཉམ་དང་ཞི་བདེའི་ངང་ནས་བསྐྱང་རྒྱུ་དེ་ཡིན། དེ་ལྟ་བུའི་ཆབ་སྲིད་ནི་དམ་པའི་ཆོས་ཀྱི་དགོངས་དོན་ལ་མ་བརྟེན་ན་དམངས་གཙོ་ཞེས་ཇི་ལྟར་གླེང་ཡང་ཁྱོན་ཡོངས་ནས་དམིགས་ཡུལ་དེ་མངོན་པར་འགྲུབ་མི་ཐུབ། ཡིན་ནའང༌། ལོ་རྒྱུས་ཁྲོད་དུ་ནང་བསྟན་ཆོས་སྲིད་ཟུང་འབྲེལ་བྱུང་ཡོད་མོད། ང་ཚོའི་ནང་བསྟན་ཆོས་སྲིད་ཟུང་འབྲེལ་གྱི་ཆབ་སྲིད་ལས་བལྟས་ན་དེ་ནི་ཆ་ཚང་བ་ཞིག་གཏན་ནས་མིན་ཏེ། གནད་དོན་འདི་དག་ནི་ཚིག་རེ་གཉིས་ཀྱིས་གླེང་ཐུབ་པ་ཞིག་མིན་པས་རྗེས་སུ་ཆ་ཚང་བའི་སྒོ་ནས་ཞིབ་འཇུག་བྱ་རྩིས་ཡོད་དོ།།
 
 
ནང་ཆོས་སེམས་གཙོ་ཡིན་ནམ་དངོས་གཙོ་ཡིན་ཟེར།
 
 
ནང་ཆོས་ནི་ལ་ལས་སེམས་གཙོ་ཡིན་ཟེར། ལ་ལས་དངོས་གཙོ་ཡིན་ཟེར། དོན་ངོ་མར་གང་ཡིན་ལན་གསལ་བོ་ཞིག་འདེབས་པར་འཚལ། 
 
བྱ་གཞུང་སྒ་བུ། 
 
ལན། ཨེན་ཁེ་སིས་མཚན་ཉིད་རིག་པ་ཡོངས་རྫོགས་དང་ལྷག་པར་དེང་རབས་ཀྱི་མཚན་ཉིད་རིག་པའི་རྩ་བར་གྱུར་པའི་གནད་དོན་གལ་ཆེན་ནི་བསམ་གཞིག་དང་དངོས་པོའི་བར་གྱི་འབྲེལ་བའི་གནད་དོན་དེ་རེད། ཅེས་གསུངས་པ་ལྟར་མཚན་ཉིད་རིག་པའི་འཕེལ་རྒྱས་ཁྲོད་དུ་གྲུབ་མཐའ་མི་འདྲ་བ་གཉིས་བྱུང་བ་ནི་སེམས་གཙོ་རིང་ལུགས་དང་དངོས་གཙོ་རིང་ལུགས་གཉིས་སོ། །

ནང་བསྟན་གྱི་ངོས་ནས་བཤད་ན་དད་པ་ནི་ཡོན་ཏན་ཐམས་ཅད་ཀྱི་མ་ལྟ་བུ་ཡིན་ཏེ། ནང་བསྟན་གྱི་དད་པ་དེ་ནི་བདེན་ལུགས་ལས་སྐྱེས་པའི་དད་པ་སྟེ་ཤེས་རབ་དང་འབྲེལ་བའི་དད་པ་ལས་བདེན་ལུགས་མེད་ན་དད་པའི་གཞི་མེད་པའི་ཕྱིར་ཏེ། དད་པ་ནི་ཡོན་ཏན་ཐམས་ཅད་ཀྱི་གཞི་བརྩོན་འགྲུས་སྐྱེ་མིན་དེ་དོན་གཉེར་གྱི་འདུན་པ་ཡོད་མེད་ལ་ལྟོས་ཤིང༌། འདུན་པ་སྐྱེ་བ་ལ་ཡིད་ཆེས་པའི་དད་པ་དགོས་ཏེ་དད་པ་མེད་ན་དོན་གཉེར་གྱི་འདུན་པ་མི་འབྱུང་བའི་ཕྱིར་རོ། ། 
 
 
བསམ་བློ་སྨྲ་བ་བཅུ་ཞེས་པར་དགོངས་བཞེད་ག་འདྲ་ཡོད།
 
 
བོད་རང་ལ་བསམ་བློ་བ་ཞེས་པའི་ཐ་སྙད་འདི་བྱུང་ནས་ཡུན་རིང་མ་འགོར་མོད་མིའི་འཚོ་གནས་ཀྱི་ལྟ་སྟངས་དང༌། ཀུན་སྤྱོད་ཀྱི་ཚད་གཞི། མ་འོངས་པའི་ཁ་ཕྱོགས་བཅས་ལ་ཕྱོགས་སྟོན་བྱེད་པའི་བསམ་བློའི་རིག་གནས་ཤིག་གནའ་ནས་བྱུང་ཡོད་འདུག ཉེ་ཆར་བསམ་བློ་སྨྲ་བ་བཅུ་ཞེས་པ་ཞིག་ཐོན་མོད་ཁོང་ཚང་མ་སངས་རྒྱས་ཤཱཀྱ་ཐུབ་པའི་ལྟ་བར་འགལ་མེད་པ་གཅིག་འདྲ་ཡིན་པསརྟེན་འབྲེལ་དང་སྤྲོས་བྲལ་བརྗོད་འདས་གཞན་སྟོང་ཆེན་མོ་ཞེས་པའི་ཐ་སྙད་ཙམ་ཁ་ལ་འཁྱེར་ནས་གཞི་རྩའི་ངོ་བོ་མི་འདྲ་བར་བཤད་པ་ཧ་ཅང་མི་འོས་སྙམ་སྟེ་ཁྱེད་ལ་དེའི་ཐད་དུ་དགོངས་བཞེད་ག་འདྲ་ཡོད།
 
ཀོས་ནན་རྫོང་རུ་མང་སྡེ་བ། གངས་འཚོ། 
 
ལན། འདིའི་ཐད་ལ་ང་རང་ཁྱེད་ཀྱི་ལྟ་ཚུལ་དང་མཐུན་པ་ཡིན་ཏེབསམ་བློ་སྨྲ་བ་བཅུའིལྟ་ཚུལ་བཏོན་མ་ཐག་མི་མང་བོ་ཞིག་གིས་དགའ་བསུ་བྱས་པ་རེད། དེའི་རྒྱུ་རྐྱེན་ནི་ནང་བསྟན་གྱི་གཞི་ལམ་འབྲས་གསུམ་ལ་ཆ་རྒྱུས་མེད་པར་མི་རིགས་ཀྱི་ལ་རྒྱར་བསམ་ནསབསམ་བློ་སྨྲ་བ་བཅུཡོད་པར་དགའ་སྤྲོ་སྐྱེས་པ་རེད། འོན་ཀྱང་གཞུང་ལུགས་ཀྱི་སྟེང་ནས་བཤད་ན་བདེན་པ་བདེན་ཐུབ་སྨྲ་བ་ལས་ལ་རྒྱའི་དབང་དུ་འགྲོ་མི་རུང༌། གལ་ཏེ་ཁྱོད་རང་ལ་རྒྱའི་དབང་དུ་སོང་ན་དོན་དངོས་མང་བོ་ཞིག་ལ་འཁྱོག་བཤད་མི་བཤད་ག་མེད་ཡིན་ཏེ། དེ་ལྟ་བུའི་ཁོར་ཡུག་ནི་རང་མགོ་རང་གིས་གཡོགས་པ་ཞིག་རེད། རྟེན་འབྲེལདངསྤྲོས་བྲལཡོད་མིན་མེད་མིནསོགས་ནི་སྟོན་པའི་གསུང་རབ་ལ་བརྟེན་ནས་བཀྲལ་བ་ཡིན་ལ་ཁོང་ཚོ་སུས་ཀྱང་ཁོ་རང་གིས་དགོངས་པ་གསར་གཏོད་ཅིག་ཏུ་ཁས་ལེན་མི་སྲིད། ལྷག་པར་རྟེན་འབྲེལ་གྱི་ལྟ་བ་ནི་སློབ་དཔོན་ཀླུ་སྒྲུབ་ཀྱིས་རྒྱས་པར་བཤད་ཅིང་ཡོད་མེད་མིན་མེད་སོགས་ནི་བོད་སྔ་རབས་པའི་ལྟ་བ་རེད་ལ། བདག་གཞན་མཉམ་བརྗེ་ནི་དཔལ་ཞི་བ་ལྷ་ལས་བརྒྱུད་པ་ཡིན་པས་འབྲོམ་གྱི་བསམ་བློར་བཤད་ཚུལ་མེད་ཅིང༌། མ་གཅིག་གི་གཅོད་ཀྱང་ཕ་དམ་པ་ལས་བརྒྱུད་པ་ཡིན་ཏེ་ཁོང་གིས་དར་རྒྱས་མཛད་པ་ལ་བསྙོན་དུ་མེད། དེ་བསབསམ་བློ་སྨྲ་བ་བཅུཞེས་བསམ་བློ་འཇོག་ཚུལ་ནི་རིག་པའི་གཞུང་ལུགས་ཀྱི་ཁུངས་སྐྱེལ་མེད་ལ་ནང་བའི་གཞུང་ལུགས་ལས་བལྟས་ན་དེ་ནི་ཉ་དང་ཉུང་མ་བསྲེས་པ་ཞིག་ཡིན། གྲགས་ཚོད་ལྟར་ན་ཡང་རྗེ་བླ་མའི་བསྟན་པ་ལ་མདོ་སྔགས་ཟུང་འབྲེལ་གྱི་ལྟ་བ་ཟེར་བ་ལས་སྟོང་བ་རྟེན་འབྲེལ་གྱི་ལྟ་བ་མི་ཟེར་བས་འདི་ནི་རིགས་པའི་ལམ་ནས་གཞི་ཚུགས་ཐུབ་མེད་དོ། །
 
 
ཁྱོད་ལ་གསར་བ་དང་རྙིང་བའི་བར་རམ་དེའི་འབྲེལ་བ་ལ་ལྟ་ཚུལ་ཅི་ཡོད།
 
 
ཁྱོད་ལ་གསར་བ་དང་རྙིང་བའི་བར་རམ་ཡང་ན་དེའི་འབྲེལ་བ་ལ་ལྟ་ཚུལ་ཅི་ཡོད།                
 
མང་རའི་དགོན་ཆེན། སྐྱ་རེངས།   
 
ལན། ད་ལྟའི་ན་གཞོན་མང་བོ་རྙིང་བ་ཞེས་པའི་ཐ་སྙད་ལའང་སྐྱུག་བྲོ་བཞིན་ཡོད། ང་རང་ཡིད་སྐྱོ་བ་ནི་དེ་མ་ཡིན་པར་དུས་རབས་ཉེར་གཅིག་པ་འདིར་གསར་རྙིང་བར་གྱི་འབྲེལ་བ་གསལ་བཤད་བྱ་དགོས་བྱུང་བ་འདི་ཡིན། 
གསར་རྙིང་ཞེས་གླེང་དུས་འགའ་རེས་དགེ་འདུན་ཆོས་འཕེལ་ཀྱི་སྐད་ཆ་དེ་དྲངས་ནས་བསམ་བློ་ངོམ་སོ་བྱེད། ངས་བལྟས་ན་དགེ་འདུན་ཆོས་འཕེལ་མཁས་པ་ཡིན་རུང་མི་དེ་རིགས་གླེན་པ་རེད་དེ། ཁོ་ཚོ་ལུང་འཛིན་རིང་ལུགས་ཀྱིས་བསམ་བློ་རབ་རིབ་ཏུ་བཟོས་ཡོད་པ་རེད། བདེན་དོན་ལག་ལེན་གྱི་སྟེང་ནས་ར་འཕྲོད་བྱ་དགོས་པ་དང་ལག་ལེན་གྱི་སྟེང་ནས་བསམ་བློའི་ཉི་གཞོན་སྦར་དགོས་པ་རེད། དེ་མ་ཤེས་པར་ལུང་འཛིན་རིང་ལུགས་དང་རིག་པའི་གཞུང་ལུགས་ཀྱི་རྨོངས་དད་མཁན་འགའ་རེས་དངོས་པོའི་ལྟོས་བཅས་ཀྱི་ཆོས་ཉིད་དེ་མ་ཤེས་ཤིང་བདེན་དོན་ཕྱི་ཡུལ་ལས་གྲུབ་ཅིང་ལག་ལེན་ལས་ར་འཕྲོད་བྱུང་བའི་གནས་ཚུལ་དེ་མ་ཤེས་པའི་དབང་གིས་གསར་རྙིང་གི་འབྲེལ་བ་ལ་དབྱེ་ཞིབ་བྱེད་མ་ཐུབ་པར་ཚ་གྲང་ལྟར་འགལ་བར་འཛིན་པ་རེད། 
གསར་རྙིང་ཞེས་པ་ནི་དངོས་པོའི་འཕོ་འགྱུར་ལས་ཐོན་པ་སྟེ་འབྲལ་ཐབས་མེད་པའི་ལྟོས་གྲུབ་ཀྱི་འབྲེལ་བ་རེད། འབྲེལ་བ་དེ་མཐར་གཏུགས་ན་རྒྱུ་འབྲས་དང་འབྲེལ་བ་སྟེ་རྒྱུ་ནི་རྙིང་བ་དང་འབྲས་བུ་དེ་གསར་བར་འཛིན་པ་རེད། ཡང་སྙིང་རྒྱུ་དེ་རྙིང་བ་ཡིན་ནམ་ཞེ་ན་ཁོའི་རྒྱུ་ལ་ལྟོས་ནས་གསར་བ་དང་འབྲས་བུ་ལ་ལྟོས་ནས་རྙིང་བར་འཇོག་པ་རེད། དེའི་ཕྱིར་རྒྱུ་འབྲས་ཀྱི་འབྲེལ་བའི་སྟེང་ནས་གསར་རྙིང་གི་འབྲེལ་བར་བསམ་བློ་གཏང་དགོས། 
ད་དུང་གསལ་བོར་བཤད་ན་དམ་པའི་ལྷ་ཆོས་ཀྱང་རྒྱལ་བོ་ཟས་གཙང་གི་དུས་སུ་ཆེས་གསར་བ་ཡིན་ནའང༌། ད་ལྟ་རྙིང་བར་གྱུར་ཅིངཉི་མའི་ཆོས་ལུགསདུས་རབས་གསར་བ་ཡིན་ཡང་རིམ་བཞིན་རྙིང་བར་འགྱུར་བ་ནི་དངོས་པོ་ཐམས་ཅད་སྐད་ཅིག་གིས་འགྱུར་བ་ལ་བརྟེན་ནས་བྱུང༌། གནས་ལུགས་དེ་མ་ཤེས་པས་གནམ་ས་ལྡོག་པ་ལྟ་བུའི་ནོར་འཁྲུལ་བྱུང་བ་སྟེ་གོམས་སྲོལ་རྙིང་བ་ལུགས་སྲོལ་རྙིང་བ་དང་བསྟུན་ནས་ཤི་དགོས་ཞེས་དང་རྙིང་བ་རྒུད་པ་ཀུན་གྱི་རྩ་བ་ཡིན་ཞེས་མིག་བཙུམས་ནས་གཡང་ལ་མཆོང་བའི་ཁ་གཡང་སྒྲོག་པ་ལྟ་བུ་རེད། 
རིག་པའི་གཞུང་ལུགས་ཀྱི་ཁྱབ་ཁོངས་ནས་བལྟས་ན་གྲུབ་འབྲས་སམ་གསར་གཏོད་ཡོད་ཚད་རྙིང་བ་དང་འབྲལ་ཐབས་མེད་དེ་དཔེར་ན་མའོ་ཙེ་ཏུང་གི་དམག་ཇུས་ནི་རྒྱའི་གནའ་རབས་ཀྱི་དམག་འཐབ་ཀྱི་རྨང་གཞི་ལས་བྱུང་ཞིང་ཚན་རིག་གི་བཤད་སྲོལ་རྙིང་བ་དག་གི་རྨང་གཞི་ལས་ཚན་རིག་གི་གྲུབ་འབྲས་གསར་བ་དག་བྱུང་བ་སྟེ་དཔེར་ན་འདབ་ཆགས་ཀྱི་འཕུར་སྟངས་དེ་མེད་ན་དེ་རིང་གི་གནམ་གྲུ་བྱུང་མེད་ལ། ཨེ་དབྱིན་སི་ཐན་གྱིས་ལྟོས་བཅས་སྨྲ་བའི་ལྟ་ཚུལ་བཏོན་མེད་ན་རྡུལ་ཕྲན་མཚོན་ཆའི་གསར་གཏོད་ཀྱང་འབྱུང་མི་ཐུབ། ཀུ་ཤུའི་སྡོང་བོ་དེ་མིན་ན་ཉིག་ཏུན་གྱིས་སའི་གོ་ལའི་འཐེན་ཤུགས་ཀྱང་རྟོགས་མི་ཐུབ། 
འོན་ཀྱང་ལྟ་བ་དང་ཡུལ་གྱི་འབྲེལ་བའི་སྟེང་ནས་བལྟས་ན་ཉིག་ཏུན་གྱིས་སའི་གོ་ལའི་འཐེན་ཤུགས་ཀྱི་ལྟ་བ་དེ་སྐབས་དེར་གསར་བ་ཡིན་ཡང་སའི་གོ་ལའི་འཐེན་ཤུགས་ནི་སྐབས་དེར་རྙིང་བ་རྙིང་ནག་ཅིག་ཡིན་པ་རེད། སའི་གོ་ལའི་འཐེན་ཤུགས་སྔོན་ནས་ཡོད་ནའང་དེ་སྔོན་སུས་ཀྱང་ལྟ་བ་དེ་བཏོན་མེད་པས་འཐེན་ཤུགས་ལྟ་བ་དེ་གསར་བར་གྱུར་པ་རེད། ད་ལྟ་བལྟས་ན་འཐེན་ཤུགས་ལྟ་བ་དེ་རྙིང་བ་རྙིང་ནག་ཏུ་གྱུར་པ་གང་ཡང་མིན་པ་མ་ཟད་ད་ལྟའི་གསར་བའི་གྲུབ་འབྲས་མང་བོ་ཞིག་ཀྱང་ལྟ་བ་དེ་རྨང་གཞི་ལས་འབྱུང་བཞིན་ཡོད་པ་རེད། 
སྤྱི་ཚོགས་འཕེལ་བའི་ལོ་རྒྱུས་ལས་རྙིང་བ་མང་བོ་ཞིག་གིས་རྙིང་བའི་སྐྱོན་ཆ་རྒྱུད་འཛིན་བྱས་པས་ཆེས་འཇིགས་སུ་རུང་བའི་གསར་བ་གྲུབ་པ་ནི་དེང་རབས་སྔོན་ཐོན་ལག་རྩལ་ལྡན་པའི་སྤྱི་ཚོགས་ནག་པོ་དང་འཇིགས་སྐུལ་ཚོགས་པས་བདེན་དཔང་བྱེད་པ་རེད། 
འཛམ་གླིང་འཁྲུག་ཆེན་གཉིས་པར་རྡུལ་ཕྲན་མཚོན་ཆ་བྱུང་བ་ནི་ཆེས་གསར་བ་ཞིག་ཡིན་ལ་དེ་ནི་རྡུལ་ཕྲན་རིག་པའི་རྨང་གཞི་ལས་གྲུབ་པ་ཡིན་མོད་སྐད་ཅིག་མ་གཅིག་ལ་མི་ཁྲི་ཚོ་མང་བོ་དང་སྲོག་ཆགས་བྱེ་བ་འབུམ་ཕྲག་མང་བོ་ཤི་ལམ་དུ་བསྐྱལ་ནས་འཇིག་རྟེན་འདིར་སྔོན་མེད་པའི་ནད་ཡམས་མང་བོ་ཞིག་བསྐྱལ་འོང་བ་ནི་གསར་བ་དེའི་འབྲས་བུ་རེད་ལ་ཞི་ཐི་ལེས་ཡི་ཐེ་མི་རིགས་སྡེབ་གསོད་བྱས་པ་ནི་རྙིང་བའི་འཁོན་འཛིན་རེད། དེའི་ཕྱིར་གསར་རྙིང་གང་ཡིན་ཡང་འགྲོ་བ་མིའི་རིགས་ཀྱི་བདེ་སྐྱིད་ལ་ཕན་ཐོགས་པ་ནི་ཆེས་བཟང་བོ་ཞིག་ཡིན། འགྲོ་བ་མིའི་བདེ་སྐྱིད་ནི་གསར་རྙིང་གི་ཐ་སྙད་འདི་གལ་མི་ཆེ་བར་མིའི་སེམས་ལ་བདེ་བ་འབྱུང་བའི་བདེན་དྲང་དང་འདྲ་མཉམ། གཞན་ཕན། ཞི་བདེ་བཅས་ལས་འབྱུང་དགོས་པ་ལས་བཙན་གཉོམ་དང་བདག་འཛིན། གཡོ་ཁྲམ། འཁྲུག་རྩོད་སོགས་ག་ལ་ཡིན། 
ངས་བསམ་པར་དངོས་པོའི་དཔལ་ཡོན་ཁོ་ནས་མི་ལ་བདེ་སྐྱིད་སྟེར་མི་ཐུབ་པའི་ཁར་མིའི་འཚོ་གནས་ལ་འཇིགས་སྣང་སྐུར་བཞིན་ཡོད། དེ་བས་ཆབ་སྲིད་ཀྱི་ལྟ་བ་ཡིན་ནའང་འདྲ། སྤྱི་ཚོགས་རིག་པའི་ལྟ་བ་ཡིན་ནའང་འདྲ། ཆོས་ལུགས་ཡིན་ནའང་འདྲ། ཚང་མས་བསམ་པའི་དཔལ་ཡོན་དར་སྤེལ་དུ་གཏོང་བ་ནི་ཤིན་ཏུ་གལ་ཆེན་པོ་རེད། བསམ་པའི་དཔལ་ཡོན་ནི་སྲོལ་རྒྱུན་གྱི་ལྟ་བ་རྙིང་བ་དང་ཆོས་ལུགས་འདུ་ཤེས་ལས་བྱུང་བ་ཡིན་ལ་འགྲོ་བ་མིའི་རིགས་ཀྱི་བདེ་སྐྱིད་ནི་དཔལ་ཡོན་ཟུང་དོ་མཉམ་པ་ལས་འབྱུང་བ་ཡིན་པས་གསར་རྙིང་རྩོད་པ་ནི་ཅོལ་ཆུང་གི་རང་རྟགས་ལས་མ་འདས། 
 
 
ད་ལྟ་གསར་རྙིང་གི་ལྟ་བའི་བར་དུ་བརྒལ་བརྟག་བྱེད་མཁན་མང་བ་འདིས་སྤྱི་ཚོགས་སྟེང་ཕན་ནམ།
 
 
དེང་དུས་བོད་ཀྱི་སྤྱི་ཚོགས་ནང་དུ་གསར་རྙིང་གི་ལྟ་བའི་བར་དུ་བརྒལ་བརྟག་བྱེད་མཁན་མང་ཙམ་མཐོང་བ་འདིས་སྤྱི་ཚོགས་སྟེང་ཕན་ནུས་ཅི་ཞིག་འདོན་ཐུབ། 
 
དུས་ཀྱི་མེ་ལོངརྩོམ་སྒྲིག་ཁང༌། 
 
ལན། གསར་རྙིང་ལ་རྩོད་པ་ནི་གཞི་མེད་ལ་རྩོད་པ་ཙམ་ཡིན། གཞི་མེད་དེས་བོད་ཀྱི་སྤྱི་ཚོགས་ལ་འཁོན་འཛིན་དང་རིས་འཁྱེར། གཏོར་བཤིག་ལས་འབྱུང་མི་ཐུབ། གཞི་མེད་ཅེས་པ་ནི་དངོས་པོའི་ཆོས་ཉིད་ལས་འདས་པ་ལ་བཤད་དེ། ཁོང་ཚོས་གསར་རྙིང་འགལ་ཟླར་འཛིན་པ་ལས་དེ་གཉིས་ལ་ལྟོས་བཅས་ཀྱི་འབྲེལ་བ་དང་ཕན་ཚུན་རག་ལ་ལས་པའི་ཆོས་ཉིད་དེ་ངོས་འཛིན་ཐུབ་མེད། ངོས་འཛིན་ཟབ་མོ་ཅི་ཡང་མེད་ཅིང་ལྟ་བའི་གཞི་གཟུང་ས་བྲལ་བའི་རྩོད་པ་དེ་ནི་ཀུ་ཅོ་ཞིག་སྟེ་ཀུ་ཅོ་དགོས་ན་ཁྱི་རྒྱགས་སྐར་མར་ཟུག་པའི་ང་རོ་དེ་ཇི་འདྲའི་རྩུབ་ཨང༌། 
ངས་བསམ་ན་བོད་ཀྱི་སྤྱི་ཚོགས་ཀྱི་འགལ་འདུའི་འབྲེལ་བ་དང་བཀག་རྒྱ་སྣ་ཚོགས་དེ་གསར་རྙིང་བརྩད་དེ་སོད་ཐུབ་པ་ཞིག་མིན་ལ། ཁ་གཡང་བསྒྲགས་ཏེ་ཕམ་པར་བྱེད་ཐུབ་པ་ཞིག་ཀྱང་གཏན་ནས་མིན་པར། མཛའ་མཐུན་གྱི་མཉམ་ལས་དང་ཐུན་མོང་གི་སྟོབས་ཤུགས་ལ་བརྟེན་ན་ད་གཟོད་མངོན་འགྱུར་བྱ་ཐུབ། 
 
 
ད་ལྟ་རང་གི་རིག་གནས་ལ་རྡོག་བརྫིས་གཏོང་མཁན་མང་བའི་རྒྱུ་རྐྱེན་གང༌།
 
 
རང་རིགས་ལ་མཚོན་ན་ཕལ་ཆེ་བ་ཞིག་གིས་རང་གི་རིག་གནས་དང་ཆོས་ལུགས།  ཡུལ་སྲོལ་གོམས་གཤིས་སོགས་ལ་རྡོག་བརྫིས་གཏོང་མཁན་ཧ་ཅང་མང༌།  དེའི་རྒྱུ་རྐྱེན་གཙོ་བོ་གང་ལ་ཐུག་པ་རེད། 
 
ཀན་ལྷོ་ཀླུ་ཆུ་རྫོང་སྒར་རྙིང་དགོན་པའི་དཔལ་ལྡན།
 
ལན། ངས་བསམ་ན་དེའི་རྒྱུ་རྐྱེན་གཙོ་བོ་ཞིག་ནི་གཅིག་ནི་མི་རིགས་གཞན་པའི་རིག་གཞུང་གི་སློབ་གསོ་མྱངས་ནས་ཆོས་ལུགས་ནི་སྤྱི་ཚོགས་ཀྱི་གེགས་རྒྱ་ཞིག་ དང་མི་དམངས་ཀྱི་བསམ་བློ་སྦྲིད་པར་བྱེད་པའི་ཉལ་ཐ་ཞིག་ཡིན་སྙམ་པའི་བསམ་བློ་དེའི་ཤན་ཞུགས་པ་རེད། དེ་དང་མཉམ་དུ་ད་དུང་རྒྱུ་རྐྱེན་གཞན་ཞིག་ཡོད་པ་ནི་ནང་བསྟན་གྱི་རྒྱུ་ནོར་མི་རྟག་པ་དང་འཁོར་བར་སྙིང་བོ་མེད་པ། ངེས་འབྱུང་གི་སེམས་པ་དང༌། སྙིང་རྗེའི་དབང་གིས་རྒྱུ་ནོར་དོན་དུ་མི་གཉེར་ཞིང༌། འཇིག་རྟེན་གཙོ་བོར་མི་འཛིན། དགྲ་ལ་འཁོན་ལན་མེད་པའི་བསམ་ཚུལ་བྱུང་སྟེ་དེ་ནི་བོད་རྗེས་ལུས་ཡིན་པའི་རྒྱུ་རྐྱེན་གཙོ་བོ་རེད་སྙམ་གྱིན་ཡོད། 
ཡིན་ནའང༌།  དེ་ནི་དེ་དག་གིས་རབ་བྱུང་དང་ཁྱིམ་པའི་ལྟ་བ་གཅིག་ཏུ་བསྲེས་པའི་ནོར་འཁྲུལ་ཞིག་སྟེ་ནང་བ་ལའང་མི་ཆོས་རིག་པ་ཞིག་ཡོད་པ་གཏན་ནས་ཤེས་མེད་པ་དེ་རེད། གནད་དོན་འདི་ཐག་གཅོད་དགོས་ན་ཆ་རྐྱེན་གཉིས་དགོས་ཏེ་གཅིག་ནི་བོད་ཀྱི་སྤྱི་ཚོགས་ཀྱི་གནས་བབས་འདིར་ཡང་དག་པའི་སྒོ་ནས་དབྱེ་ཞིབ་ ཅིག་བྱས་ནས་རྒྱུ་རྐྱེན་གང་ཞིག་ནི་ང་ཚོའི་གེགས་རྒྱ་ཡིན་པ་ངོས་ཟིན་པར་བྱ་རྒྱུ་དེ་རེད།  གཅིག་ནི་ནང་བསྟན་གྱི་ལྷ་ཆོས་དང་མི་ཆོས་གཉིས་ལ་ཡང་དག་པའི་གོ་བ་བླངས་ནས་ནང་བསྟན་གྱི་འཇིག་རྟེན་གྱི་འཚོ་གནས་རིག་པ་གང་འདྲ་ཞིག་ཡིན་པ་ ངོས་ཟིན་པར་བྱས་ནས། ནང་བའི་གྲྭ་བའི་གཉེར་བྱ་དང་ཁྱིམ་པའི་གཉེར་བྱ་གཉིས་བསྲེས་མི་རུང་ལ། ཁྱིམ་པ་དང་གྲྭ་བ་གཉིས་ཀྱི་སློབ་གསོ་གཞི་གཅིག་ཏུ་གཏོང་མི་ཉན་པ་དེ་རེད།  འདི་ལྟར་བཤད་ན་མང་བོ་ཞིག་ལ་ཐེ་ཚོམ་སྐྱེ་ངེས་ཡིན་མོད། གཞུང་ཆེན་མོ་ལ་ཞིབ་ཏུ་འདྲིས་པར་བྱས་ན་དེ་གཉིས་ཀྱི་ཁྱད་དང་རང་དང་བསྟུན་པའི་དགེ་བ་སྒྲུབ་ཚུལ་སོགས་གསལ་བོར་ཤེས་ངེས་ཤིང། སོམ་ཉིའི་མདུད་པའང་རང་སར་འཁྲོལ་བར་འགྱུར་རོ། །
 
 
རྨོངས་སྐྲན་འཇོམས་པའི་གཏར་ཁ་ལ་ཁྱེད་ཀྱི་དགོངས་པར་ག་འདྲ་འཛིན
 
 
མཚོ་སྔོན་བོད་ཡིག་ཚགས་པར་སྟེངརྨོངས་སྐྲན་འཇོམས་པའི་གཏར་ཁཞེས་པའི་རྩོམ་ཡིག་ཅིག་སྤེལ་བ་ལས་གྲག་འགུལ་མི་ཉུང་བ་ཞིག་འབྱུང་བཞིན་ཡོད་དེ་ཁྱེད་ཀྱི་དགོངས་པར་དེ་ལ་ལྟ་སྟངས་ག་འདྲ་འཛིན་བཞིན་ཡོད་པའི་ལན་གསལ་པོ་ ཞིག་འདེབས་པར་ཞུ།     
 
མཚོ་སྔོན་མི་རིགས་སློབ་གླིང་གི་སློབ་མ་ཞིག་གིས། 
 
ལན། ངས་རྩོམ་ཡིག་དེར་བལྟས་མྱོང༌། རིག་པའི་གཞུང་ལུགས་ཀྱི་སྟེང་ནས་བཤད་ན་དེ་ལ་རིན་ཐང་ཅི་ཡང་མེད་དེ་ཁོའི་ཐབས་ལམ་ནི་རིག་གནས་གསར་བརྗེའི་ཁ་གཡང་བཞིན་སྐད་ཆ་འཇིགས་པོ་བཤད་དེ་མི་རྣམས་འདྲོག་སློང་བ་ཙམ་རེད།　རྩོམ་ཡིག་དེ་མདོར་བསྡུས་ན་སྲོལ་རྒྱུན་རིག་གནས་དང་ནང་བསྟན་ཆོས་ལུགས་ལ་ངོ་རྒོལ་བྱེད་པ་རེད་དེ་མདོར་ནརིག་གསར་གྱི་ལས་འགུལདེ་ཡིད་ཚིམ་པ་ཞིག་ཡིན། དེ་བས་ངས་དེ་ལ་གདེང་འཇོག་ག་འདྲ་བྱེད་མིན་ཡང་སྲོལ་རྒྱུན་རིག་གནས་དང་ཆོས་ལུགས་གཉིས་ལས་གླེང་བར་བྱ་སྟེ། 
གཅིག སྲོལ་རྒྱུན་རིག་གནས་ཞེས་པ་ནི་མི་རིགས་ཤིག་གྲུབ་ནས་བཟུང་རིམ་བཞིན་འཕེལ་རྒྱས་སུ་སོང་བའི་གཞི་ཚུགས་པའི་རིག་གཞུང་ལ་ཟེར་ཞིང་མི་རིགས་ཤིག་ལོགས་སུ་འབྱེད་དོན་ཡང་སྲོལ་རྒྱུན་རིག་གནས་འདི་ཡིན་ལ་དེ་བས་མི་རིགས་ཀྱི་འདུ་ཤེས་དང་མི་རིགས་ལ་རྒྱ། མི་རིགས་ཀྱི་གཅིག་གྱུར། མི་རིགས་ཀྱི་མཐུན་སྒྲིལ་བཅས་ཐམས་ཅད་སྲོལ་རྒྱུན་རིག་གནས་ལས་བྱུང་ཞིང་གལ་ཏེ་སྲོལ་རྒྱུན་རིག་གནས་ཡོད་ན་མི་རིགས་དེ་ག་འདྲ་ཞིག་ཏུ་གྱུར་ཀྱང་སྔར་བཞིན་གསོན་པོ་རེད་དེ། དེ་བས་མི་རིགས་ཀྱི་སྲོག་ཤིང་དུ་གྱུར་པའི་རིག་གནས་ལ་ངོ་རྒོལ་བྱེད་པ་ནི་དོན་གྱིས་མི་རིགས་འདིར་ངོ་རྒོལ་བྱེད་པ་ཁོ་ན་རེད། 
གཉིས། ནང་བའི་ཆོས་ལུགས་ནི་རིགས་པའི་ཆོས་ལུགས་ཡིན་ལ་སུས་ཀྱང་རིགས་པ་རྣམ་དག་གིས་དཔྱད་ཆོག་ལ་དཔྱད་དགོས་པར་སྟོན་པས་ཀྱང་གནང་ཡོད། དེ་བས་ནང་བར་དགག་པ་ལ་ནང་བའི་ཆོས་ཀྱི་གནས་ལུགས་ཤེས་དགོས་ཏེ་ཤེས་ནས་བཀག་ན་རིག་གཞུང་གི་རིན་ཐང་ཡོད་ལ་དེ་ལ་ལན་ཡང་རིགས་པ་རྣམ་དག་གིས་འདེབས་པ་རེད། དེ་ལྟར་རྩོད་པ་བྱས་ན་རིག་གནས་ཡར་སྐུལ་དུ་འགྲོ་བས་དགེ་མཚན་ཆེ་ལ་བདེན་དོནའང་གསལ་བོར་བྱེད་ཐུབ། སྐུ་ཞབས་ཞོགས་དུང་ལ་མཚོན་ན་ཆོས་ལུགས་ཀྱི་ཕྱི་རོལ་ཀྱི་མི་ཞིག་ཡིན་ལ་ཆོས་ལུགས་ཅི་ཡང་མི་ཤེས་པ་ཁོང་གི་རྩོམ་ཡིག་ལས་བདག་མེད་དང་ལས་དབང་སོགས་ལ་གོ་བ་མ་ལོན་པར་སྐོར་ལོག་རེ་འགྲེལ་ཏེ་དགག་པ་མཛད་འདུག་པས་དོན་གྱིས་རང་ཉིད་དགག་པར་སོང་འདུག་པས་ཁ་ཡ་མ་བྱས་ཀྱང་སྐྱོན་ཅི་ཡང་མི་འདུག 
ལྷག་པར་རྩོམ་ཡིག་འདིར་མ་མཐའ་ཡང་བླང་དོར་ཞེས་པའང་མེད་ལ་རྙིང་བ་རྒུད་པ་ཀུན་གྱི་རྩ་བ་ཡིན་ཞེས་ཐག་བཅད་པས་རིག་གཞུང་གི་ཞིབ་འཇུག་གི་ལྟ་བས་དཔྱད་ན་རིག་པའི་གཞུང་ལུགས་ཅི་ཡང་མེད་ཅིང་རིག་གསར་གྱི་ཁ་གཡང་ལྟ་བུ་ཞིག་ཡིན་དོན་ཡང་དེ་ཡིན་ནོ། །ན་གཞོན་མང་བོ་ཞིག་དེའི་རྗེས་སུ་རྒྱུགས་པ་ལ་ཁག་མེད་དེ་ཁོ་ཚོའི་དེའི་བདེན་པའི་རང་བཞིན་ལ་ཕྲ་ཞིང་ཞིབ་པར་དཔྱོད་མ་ཐུབ་པ་མ་ཟད་ཨ་གསར་ཆེས་དགའ་བས་ཡིན་ནོ། །
 
 
འཇིག་རྟེན་པས་རང་གི་བསམ་བློའི་བསྒྲགས་གཏམ་སྤེལ་ན་ཆོས་ལུགས་པས་འགོག་གམ།
 
 
འཇིག་རྟེན་པའི་བསམ་བློ་ཆོས་ལ་ཕྱོགས་ཐལ་ན་འཇིག་རྟེན་སྟེང་འཚོ་བཞེས་ ཀྱང་དཀའ་བའི་གནས་སུ་འདུག ཡང་གཅིག་བཤད་ན་ཆོས་ལ་དད་མོས་བྱེད་མིན་ནི་མི་རང་ཉིད་ཀྱི་ཁེ་དབང་ཞིག་ཡིན་ལ་ཆོས་ལུགས་པས་དེར་ཐེ་གཏོགས་བྱེད་མི་རུང༌། དེའི་ཕྱིར། འཇིག་རྟེན་པས་རང་གི་བསམ་བློའི་འཁྱེར་སོའི་བསྒྲགས་གཏམ་སྤེལ་ན་ཆོས་ལུགས་པས་དངོས་ཤུགས་གང་རུང་ནས་བཀག་འགོག་བྱེད་དམ། 
 
མཚོ་སྔོན་མི་རིགས་སློབ་གྲྭ་ཆེན་མོ། ཞི་བདེ་མེ་ཏོག 
 
ལན། ཁྱེད་ཀྱིས་བཤད་པ་ནང་བཞིན་ཆོས་ལ་དད་མིན་དེ་མི་རང་ཉིད་ཀྱི་ཁེ་དབང་ཡིན་པ་བཞིན་བསམ་བློ་ཆོས་ལ་ཐལ་མི་ཐལ་དེ་ཡང་མི་རང་ཉིད་ཀྱི་ཁེ་དབང་ཡིན་པས་འཇིག་རྟེན་སྟེང་འཚོ་བཞེས་ཐད་ཀྱི་གནད་དོན་གྱི་གདམ་ག་བྱེད་པ་དེ་ཡང་མི་རང་ཉིད་ཀྱི་ཁེ་དབང་ཡིན། ཡང་གཅིག་བཤད་ན་དུས་རབས་འདི་དང་སྤྱི་ཚོགས་འདི་ལྟ་བུར་མི་གཅིག་གི་བསམ་བློ་ཆོས་ལ་ཐལ་ཆེས་ན་དེ་འཚོ་གནས་ནི་ཆེས་དཀའ་བ་མ་ཡིན་པར་སླ་བ་ཡིན་ལ་སྤྱི་ཚོགས་ཡོངས་ཀྱི་བསམ་བློ་ཆོས་ལ་ཐལ་ཆེས་པ་ནི་ཆེས་སླ་བ་མ་ཡིན་པར་ཆེས་དཀའ་བ་ཡིན།  མིག་སྔའི་གནས་ཚུལ་ལ་བལྟས་ན་མི་རང་གི་འཚོ་གནས་ལ་འདང་མི་རྒྱག་པའམ་རང་གི་འཇིག་རྟེན་འདིའི་བདེ་སྡུག་ཇི་མི་སྙམ་པའི་ཆོས་ལུགས་པ་ནི་ཉིན་མོའི་སྐར་མ་ལྟར་དཀོན་པས་འགའ་ཞིག་གིས་དེང་གི་སྤྱི་ཚོགས་སུ་ཆོས་ལུགས་ཀྱིས་མིའི་འཚོ་བར་གེགས་བྱེད་བཞིན་ཡོད་ཟེར་བ་སྤྱི་ཚོགས་འདིར་དབྱེ་ཞིབ་ཅི་ཡང་མེད་པའི་སྐད་ཆ་སྟོང་བ་ཞིག་རེད། 
ཁྱེད་ཀྱིས་བཤད་པ་ལྟར་འཇིག་རྟེན་པས་རང་གི་བསམ་བློའི་འཁྱེར་སོའི་བསྒྲགས་གཏམ་སྤེལ་ཆོག་ལ་དེར་བཀག་འགོག་བྱེད་མི་ཆོག་པ་ནི་འགྲོ་བ་མིའི་གཏམ་བརྗོད་རང་དབང་ཡིན་པས་སོ། །འོན་ཀྱང་རང་གི་བསམ་བློའི་བསྒྲགས་གཏམ་དེ་སྤེལ་དུས་དོན་དངོས་ཀྱིས་ཁུངས་སྐྱེལ་དང་རིགས་པས་བརྡར་ཤ་གཅད་དགོས་ཏེ་དེ་མིན་ཆོས་ལུགས་པས་དཔྱད་བརྗོད་ཀྱིས་བགྲོ་གླེང་བྱེད་ངེས་ལ་དེ་ཡང་བདེན་དོན་གྱི་ཆེད་དུ་ཡིན་པས་མི་སུ་ཡིན་ནའང༌། བདེན་དོན་འཚོལ་བ་དང་ནོར་འཁྲུལ་སུན་འབྱིན་པའི་ཐོབ་ཐང་ཡང་ཡོད་པས་ང་ཚོ་སུ་ཡིན་རུང་བདེན་དོན་གྱི་ཆེད་དུ་སྐད་ཆ་བཤད་བཞིན་ཡོད་པས་བསམ་བློའི་བསྒྲགས་གཏམ་སྤེལ་འདོད་ཚོས་བློ་དོགས་གནང་མི་དགོས་སོ། །
 
 
ལུགས་གསར་བའི་ལས་འགུལ་ལས་མི་ཆོས་ཀྱི་རིག་གནས་ལས་འགུལ་འབྱུང་དཀའ་བའི་རྒྱུ་མཚན་ཅི།
 
 
བོད་དུ་ཆོས་ལུགས་གསར་བའི་ལས་འགུལ་ལངས་ཐུབ་པ་ལས་ཕྱི་གླིང་བའི་རིག་རྩལ་བསྐྱར་དར་ལྟ་བུའི་མི་ཆོས་ཀྱི་རིག་གནས་གསར་བའི་ལས་འགུལ་འབྱུང་དཀའ་བའི་རྒྱུ་མཚན་ཅི། 
 
ཀོས་ནན་མི་རིགས་སློབ་འབྲིང༌། མཁའ་འགྲོ་རྒྱལ།  
 
ལན། ངས་གོ་བ་བླངས་པ་ནོར་མེད་ནཆོས་ལུགས་གསར་བཞེས་པ་དེ་དགེ་ལུགས་པ་ལྟ་བུའི་སྲོལ་གསར་དུ་ཚུགས་པར་གོ་བ་ཡིན་པ་འདྲ། དེ་མིན་ཆོས་ལུགས་གཞན་པ་སྟེ་ཡེ་ཤུའི་ཆོས་ལུགས་ལྟ་བུའི་ལས་འགུལ་གཏན་ནས་ལངས་དཀའ་རྒྱུ་རེད། 
ངས་བལྟས་ན་རིག་གནས་གསར་བའམ་ཆོས་ལུགས་གསར་བའི་ལས་འགུལ་གང་བརྩམས་ནའང་ཆ་རྐྱེན་ཆེན་པོ་ཞིག་དགོས་པ་ལ་གཅིག་ནི་ལས་འགུལ་དེ་འབྱུང་བའི་རིག་གནས་ཀྱི་རྨང་གཞི་དགོས་ཤིང༌། གཉིས་སུ་ལས་འགུལ་དེ་འབྱུང་བའི་གོ་རིམ་ཡང་དག་པ་ཞིག་ཡོད་དགོས། གསུམ་དུ་ལས་འགུལ་དེ་རྩོམ་པའི་དབུ་ཁྲིད་མཁྱེན་པ་ཡངས་ཤིང་ནུས་པ་ལྡན་པ་ཞིག་དགོས། བཞི་རུ་ལས་འགུལ་དེ་རྩོམ་པའི་རིག་པའི་གཞུང་ལུགས་ཁ་ཚང་ཞིང་དེ་མིན་ལས་འགུལ་རྩོམ་པའི་དུས་ལ་བབས་མེད་པས་དེ་ལྟ་བུའི་ལས་འགུལ་བརྩམས་ཀྱང་དང་ལེན་བྱེད་མི་སྲིད་ལ་མཇུག་ཀྱང་འཁྱོང་དཀའ་བ་རེད། དེ་མ་ཟད་རིག་པའི་གཞུང་ལུགས་ཀྱི་སྟེང་ནས་ངོ་རྒོལ་བྱ་སྲིད་པ་རེད། དཔེར་ན་དེང་གི་ན་གཞོན་འགའ་རེས་ལས་འགུལ་གསར་བ་རེ་རྩོམ་རྩིས་བྱེད་ནའང་དེ་མ་ཐག་ཏུ་ཕམ་འགྲོ་བ་ལྟ་བུ་རེད། དེའི་རྒྱུ་རྐྱེན་ནི་ཁོ་ཚོས་གནས་བབས་ལ་མ་བསྟུན་པའི་ཁར་གཙོ་བོ་ཁོ་ཚོར་རིག་པའི་གཞུང་ལུགས་ཁ་ཚང་ཞིག་མེད་པར་བསམ་བློ་བ་ཆེན་པོའི་ལད་མོ་བྱས་པ་དེ་རེད་འདི་དག་ནི་བོད་ཀྱི་གཏམ་དཔེར་རང་ཚོད་ལ་མ་བལྟས་པར་རོ་མདུང་བྱས་པའི་དཔེ་རེད། 
དགེ་ལྡན་པ་ལྟ་བུའི་གྲུབ་མཐའ་གསར་དུ་སྤེལ་བའི་ལས་འགན་རྒྱ་ཆེན་པོར་སྤེལ་ཐུབ་པ་ནི་གོང་གི་ཆ་རྐྱེན་དེ་དག་འཛོམས་པའི་རྐྱེན་གྱིས་ཡིན་ལ་དེས་རིག་པའི་གཞུང་ལུགས་ཀྱི་སྟེང་ནས་དར་སྤེལ་བྱེད་ཐུབ་པའི་རྒྱུ་མཚན་གྱིས་ཡིན་མོད། རིག་གནས་གསར་བའི་ལས་འགུལ་དེ་སློང་ཐུབ་པའི་བསམ་བློ་བ་ཞིག་ད་དུང་བོད་ལ་བྱུང་མེད་པས་ཡིན་ནོ། །
ལེའུ་དྲུག་པ། རྩོམ་རིག་སྒྱུ་རྩལ་སྐོར་གྱི་དྲིས་ལན།
 
 
བོད་ཀྱི་སྙན་ངག་གི་བསམ་བློའི་ཁ་གཏད་ས་གང་ཡིན། 
 
ནུབ་བྱང་མི་རིགས་སློབ་གྲྭ་ཆེན་མོ། གངས་ཞུན། 
 
ལན། སྙན་ངག་ལ་ཚོད་འཛིན་བྱེད་པ་ནི་སྙན་ངག་འཕེལ་རྒྱས་ཀྱི་བཀག་སྡོམ་ཡིན་པས་མི་གཅིག་གིས་སྐད་ཆ་སྦོམ་པོ་བཤད་དེ་ཡོད་ཚད་ལ་ཚོད་འཛིན་བྱ་མི་རུང༌། དེ་བས་ང་ཚོས་དེང་རབས་སྙན་ངག་གི་ཞབས་ཞུ་དང་སྒྱུ་རྩལ། གནས་བབས། ཀློག་པ་བོ་དང་འབྲེལ་བ་བཅས་ཕྱོགས་སོ་སོ་ནས་བལྟས་ནས་བཤད་ན་བྱམས་སྙིང་རྗེ་དང་གཞན་ཕན་གྱི་བསམ་བློ་ལ་བརྟེན་དགོས་ཏེ་འདིས་མི་རིགས་ཤིག་གི་མདུན་ལམ་དང་ཁོར་ཡུག་སྐྱེ་དངོས་ཞི་བདེ་བཅས་ཀྱི་གནད་དོན་ཐག་གཅད་ཐུབ་པར་མ་ཟད། མི་རིགས་གཞན་དང་ཡང་ན་འཇིག་རྟེན་འདིའི་དཀའ་རྙོག་གི་གནད་དོན་ཡོད་ཚད་ཐག་གཅད་ཐུབ་པ་རེད། དེ་ཡང་ཡིན་ཏེ། མིག་སྔའི་འཇིག་རྟེན་འདི་ནི་ཆབ་སྲིད་པ་དང༌། ཚན་རིག་པ། དཔལ་འབྱོར་བ་བཅས་ཀྱིས་གཡོ་སྒྱུ་འགྲན་བསྡུར་བྱ་སའི་གཡུལ་ས་ཞིག་ཏུ་གྱུར་པས་སྣོད་བཅུད་མཐའ་དག་གི་སྐེ་ལ་འབྲལ་དུ་མེད་པའི་ལྕེབས་ཐག་ཅིག་བཟོས་ཡོད་ཀྱང་ལྕེབས་ཐག་དེ་ནི་རྡུལ་ཕྲན་མཚོན་ཆ་མ་ཡིན་པར་མི་རང་གི་རྒྱུད་ཀྱི་གཅེས་འཛིན་འདི་ཉིད་ཡིན་པས་འདིའི་སྟེང་ང་ཚོས་རང་གི་བྱམས་དང་སྙིང་རྗེ། གཞན་ཕན་གྱི་བསམ་པ་འདིར་བརྟེན་ནས་འཇིག་རྟེན་གྱིསྐྱུག་བྲོ་བའི་ཟློས་གརའདི་དང་ཁ་གཏད་དུ་ལངས་ནས་བོད་ཀྱི་དེང་རབས་སྙན་ངག་འདི་འཛམ་ གླིང་གི་རང་བཞིན་ཅན་དུ་འགྱུར་ཐུབ་པའི་ཡིད་ཆེས་ཡོད། 
 
 
བོད་མི་རིགས་ལ་མཚོན་ན་སྙན་ངག་གོ་དཀའ་སླ་གཉིས་ལས་གང་མཁོ་ཆེ།
 
 
དེང་རབས་བོད་མི་རིགས་ལ་མཚོན་ན་སྙན་ངག་གོ་དཀའ་སླ་གཉིས་ལས་གང་མཁོ་ཆེ། 
 
《སྤྲིན་གྱི་མེ་ཏོག》རྩོམ་སྒྲིག་ཁང༌། 
 
ལན། སྙན་ངག་ནི་མིའི་རིགས་ཀྱི་སེམས་ཁོང་ནས་འཕྱོ་བའི་རོལ་དབྱངས་ཤིག་ཡིན་ལ་འགྲོ་བ་མིའི་རིགས་ལ་དེ་ལྟ་བུའི་རོལ་དབྱངས་ཤིག་འབྱུང་དོན་ཡང་འགྲོ་བ་མིའི་རིགས་ལ་ཆགས་སྡང་དང་བརྩེ་སེམས་ཡོད་པའི་རྐྱེན་གྱིས་རེད། མིའི་སེམས་ཁམས་མི་འདྲ་བའི་དབང་གིས་སྙན་ངག་ལ་གོ་སླ་མིན་གྱི་སོ་སོའི་ཁྱད་པར་ཡོད་པར་གྱུར། དེ་བས་སྙན་ངག་གོ་སླ་མིན་གནད་དེ་སྙན་ངག་གི་ངོས་ནས་ཡོད་ལ་ཀློག་པ་བོའི་ངོས་ནས་ཀྱང་ཡོད། སྙན་ངག་ཅིག་ལ་མཐའ་གཅིག་ཏུ་གོ་སླ་བ་ཡིན་ཞེས་པའམ་མཐའ་གཅིག་ཏུ་གོ་དཀའ་བ་ཡིན་ཞེས་བརྗོད་ན་ཅུང་མི་འཚམས་ཏེ་ལ་ལས་གོ་སླ་བ་ལ་ལར་གོ་དཀའ་བར་འགྱུར་བས་ངེས་པ་གཏན་ནས་མེད་པའི་ཕྱིར་རོ། །
སྙན་ངག་གོ་སླ་མིན་དེ་སྙན་ངག་པ་དང་ཀློག་པ་བོའི་བསམ་པའི་འཁྱེར་སོ་དང་མཐུན་མིན་ལ་ཐུག་ཡོད་དེ། བོད་མི་རིགས་ཀྱི་བསམ་པའི་འཁྱེར་སོ་དང་མི་མཐུན་པའི་སྙན་ངག་དེ་མི་རིགས་ག་གེ་མོའི་བསམ་པའི་འཁྱེར་སོ་དང་མཐུན་ན་དེར་གོ་སླ་བ་ཡིན་རུང་ང་ཚོའི་མི་རིགས་འདིས་གོ་དཀའ་བ་སྨོས་མེད་ཡིན་ཏེ་དཔེར་ན་“ཆུ་སྲིན་གྱི་མིག་ཆུ”་ཞེས་པའི་ཚིག་འདི་ལྟ་བུ་སྙན་ངག་ལས་འབྱུང་ན་ང་ཚོ་བོད་པས་ཤིན་ཏུ་གོ་དཀའ་བ་སྟེ་ང་ཚོས་བསམ་པའི་འཁྱེར་སོ་ལས་བལྟས་ན་དེ་ལ་གཡོ་སྒྱུའི་ནང་དོན་ཞིག་ཡོད་པ་གཏན་ནས་གོ་མི་ཐུབ་ནའང་ཕྱི་གླིང་བས་དེ་མ་ཐག་ཏུ་གོ་བར་འགྱུར་བས་སོ། །དེ་བཞིན་བོད་ཀྱི་“གངས་སེང་དཀར་མོ”དང་“ཚེར་མའི་མེ་ཏོག”“ཝ་མོའི་འཛུམ་དཀར་”སོགས་ནི་བོད་རང་གི་བསམ་པའི་འཁྱེར་སོ་ལྟར་ན་ཤིན་ཏུ་གོ་སླ་བ་ཡིན་མོད་མི་རིགས་གཞན་པར་མཚོན་ན་གོ་དཀའ་བ་སྨོས་ཅི་དགོས། འདི་ནི་སྤྱིའི་ཆ་ནས་བཤད་ན་རྒྱུན་ཤེས་ཤིག་རེད། བྱེ་བྲག་གི་ཆ་ནས་བཤད་ན་ལག་ལེན་ཞིག་རེད། དེ་བཞིན་མི་རེ་རེའི་བསམ་པའི་འཁྱེར་སོ་མི་འདྲ་བའི་དབང་གིས་གོ་སླ་མིན་སྣ་ཚོགས་འབྱུང་བའང་བཤོལ་ཐབས་མེད་པ་ཞིག་རེད། 
དེ་བས་ང་ཚོས་གོ་དཀའ་བ་ལ་དབྱེ་ཞིབ་བྱས་ན་ད་དུང་མེ་ལོང་མའི་གོ་དཀའ་བ་དང་དེང་རབས་ཀྱི་གོ་དཀའ་བ་དང་འབྲི་མ་ཤེས་པའི་དབང་གིས་གོ་དཀའ་བ་དག་ཡོད་ལ་མེ་ལོང་མའི་གོ་སླ་མིན་དེ་གཙོ་བོ་རྩོམ་གྱི་ངོས་ནས་ཡིན་ལ་དེར་ཚིག་སྡུད་དང་ཡུལ་སྲོལ་ལས་བརྒལ་བའི་འུད་བརྗོད་ཀྱིས་ཀློག་པ་བོའི་བསམ་པའི་འཁྱེར་སོ་དང་མ་མཐུན་པས་གོ་དཀའ་བར་གྱུར་ནའང་གོ་དཀའ་བ་དེ་ཀློག་པ་བོའི་བསམ་པའི་གོ་རྟོགས་ལ་འབྲེལ་བ་མེད་པ་ཞིག་གཏན་ནས་མ་ཡིན་ཏེ་ཀློག་པ་བོ་སྐད་ཡིག་གི་ཆུ་ཚད་ཇི་ལྟར་མཐོ་ན་དེ་ལྟར་གོ་སླ་བ་ཡིན། དེང་གི་སྙན་ངག་གསར་བ་གོ་སླ་མིན་དེ་མཚོན་བྱ་དང་མཚོན་བྱེད་ཀྱི་འབྲེལ་བའི་ངོས་ནས་མི་རིགས་ཀྱི་བསམ་པའི་འཁྱེར་སོ་དང་མ་མཐུན་པས་གོ་དཀའ་བར་གྱུར་པ་ཡིན་པས་ཀློག་པ་བོའི་སྐད་ཡིག་གི་ཆུ་ཚད་དང་འབྲེལ་བ་མེད། 
སྤྱིར་བཤད་ན་གོ་སླ་མིན་ནི་སྙན་ངག་གི་ཁྱད་ཆོས་སྟེང་དུ་འགལ་བ་མིན་ཏེ་སྙན་ངག་གཅིག་གི་སྟེང་དུ་གོ་སླ་མིན་གཉིས་ཀའི་ཁྱད་ཆོས་ཡོད་མོད། ང་ཚོས་མི་རིགས་རིང་ལུགས་ཀྱི་མིག་ཟུང་གིས་སྙན་ངག་འབྲི་བ་ནི་མི་རིགས་ཀྱི་ཆེད་དུ་ཡིན་པས་སྙན་ངག་པའི་ཆེད་དུ་མིན་ལ་ཀློག་པ་བོས་སྙན་ངག་ཀློག་པ་ཡང་སྙན་ངག་གི་ཆེད་དུ་མིན། སྙན་ངག་གི་ཁ་གཏད་ས་མི་རིགས་འདི་ཡིན་པས་སྙན་ངག་གི་བསམ་པའི་འཁྱེར་སོ་དང་མཚོན་བྱ་མཚོན་བྱེད་ཀྱི་ཐད་ནས་མི་རིགས་འདིའི་ཁྱད་ཆོས་གཞིར་བཟུང་ན་ཚིག་གི་སྒྱུ་རྩལ་གྱི་ཚད་གཞི་ལ་གནོད་པ་མི་འབྱུང་བའི་ཁར་སྙན་ངག་དེ་མི་སྒེར་གྱི་སྙན་ངག་ནས་མི་རིགས་ཀྱི་སྙན་ངག་ཏུ་འགྱུར་ལ་སྙན་ངག་གིས་མི་རིགས་ཀྱི་སླད་དུ་ནུས་པ་ཆེན་པོ་འདོན་ཐུབ་པས་ཤིན་ཏུ་ལེགས་སྙམ།
 
 
རང་མོས་སྙན་ངག་ལ་བརྗོད་བྱ་དང་རྗོད་བྱེད་རྣམ་པ་ཅི་ལྟ་བུའི་བཀག་རྒྱ་གཞུང་ལུགས་བཙུགས་ན་འགྲིག་གམ།
 
 
《ལང་ཚོའི་རྦབ་ཆུ》བྱུང་བ་ནས་གཞོན་སྐྱེས་ཚང་མ་རང་མོས་སྙན་ངག་ལ་དགའ་བར་གྱུར་ཏེ་དུས་དེབ་སྣ་ཚོགས་ཀྱི་སྟེང་དུ་སྤུས་ཀ་ཞན་པའི་རང་མོས་སྙན་ངག་སྣ་ཚོགས་ཤིག་མཐོང་རྒྱུ་འདུག་པས་རང་མོས་སྙན་ངག་ལ་བརྗོད་བྱ་དང་རྗོད་ བྱེད་རྣམ་པ་ཇི་ལྟ་བུའི་བཀག་རྒྱའི་གཞུང་ལུགས་བསྐྲུན་ན་འགྲིག་གམ།  
 
མཚམས་ཁང་དགོན། བློ་བཟང་རྒྱ་མཚོ། 
 
ལན། ངའི་བསམ་པར་སྙན་ངག་གསར་དུ་འབྲི་བའི་དུས་སུ་སྤུས་ཀ་ཞན་པའི་ སྙན་ངག་གང་མང་ཞིག་འབྱུང་བ་ནི་ཆོས་ཉིད་ཅིག་ཡིན་ལ་དེས་ང་ཚོའི་སྙན་ངག་ནར་སོན་པའི་བརྒྱུད་རིམ་ཞིག་ཡིན་པས་བཀག་འགོག་གཏན་ནས་བྱེད་མི་རུང་སྟེ།  དེས་ང་ཚོའི་སྙན་ངག་དར་རྒྱས་སུ་འགྲོ་བར་ཕན་པ་ལས་གནོད་ཅི་ཡང་མེད། 
གཞུང་ལུགས་ནི་ལག་ལེན་གྱི་སྡོམ་ཚིག་སྟེ་དེས་ལག་ལེན་ལ་སྐུལ་འདེབས་ཆེན་པོ་གདོན་སྲིད་ཅིང༌། ལྷག་པར་ལས་དང་བོར་སྙན་ངག་འབྲི་བར་སློབ་སྟོན་བླ་ན་མེད་པ་ཞིག་སྟོན་སྲིད་པས་སྙན་ངག་གི་གཞུང་ལུགས་ཤིག་བསྐྲུན་པ་ནི་ཤིན་ཏུ་གལ་ཆེ་བ་ཡིན་ལ། ང་ཚོས་བརྩོན་པ་བྱ་དགོས་པ་ཞིག་ཀྱང་ཡིན་མོད། གཞུང་ལུགས་དེས་ནམ་ཡང་ལག་ལེན་ལ་བཀག་རྒྱ་བཟོ་མི་ཐུབ་ལ། བཟོ་ཡང་མི་འོས་ཏེ། སྙན་ངག་གི་ལག་ལེན་ནི་སོ་ན་གནས་པ་མ་ཡིན་པར་སྙན་ངག་པའི་རིག་པའི་རྩལ་གྱིས་དར་རྒྱས་སུ་འགྲོ་ངེས་པ་ལས་བཀག་རྒྱ་བཟོ་བ་ནི་གནོད་བྱེད་ལས་མེད་དོ། །
 
 
ད་ལྟ་བོད་ཁུལ་དུ་རྩོམ་རིག་དུས་དེབ་དང་ཚགས་པར་མང་བོ་བྱུང་བ་འདིས་བོད་ཀྱི་སྤྱི་ཚོགས་ལ་ནུས་པ་གང་འདྲ་ཐོན་སྲིད།
 
 
ད་ལྟ་བོད་ཁུལ་དུ་རྩོམ་རིག་སྐོར་གྱི་དུས་དེབ་དང་ཚགས་པར་མང་བོ་བྱུང་དང་འབྱུང་མུས་ཡིན་པ་འདིས་བོད་ཀྱི་སྤྱི་ཚོགས་ལ་ནུས་པ་གང་འདྲ་ཐོན་སྲིད།   
 
མང་རའི་དགོན་ཆེན། ཕྱག་ཤུལ་སྤྲུལ་སྐུ།   
 
ལན། སྐད་ཡིག་ནི་མི་རིགས་དེའི་ཚེ་སྲོག་རེད་ལ་མི་རིགས་དེ་དར་རྒྱས་སུ་འགྲོ་བའི་རྒྱུ་རྐྱེན་གཙོ་བོ་རེད། གལ་ཏེ་སྐད་ཡིག་ཉམས་ཚེ་དཔལ་འབྱོར་ཡར་རྒྱས་སུ་སོང་ནའང་དོན་གྱིས་མི་རིགས་དེ་ཡར་རྒྱས་སུ་སོང་བ་མིན་པར་ཕམ་ཁ་མྱངས་པ་རེད། དེ་ཕྱིར་སྐད་ཡིག་མི་བསམ་པར་མི་རིགས་བསམ་མཁན་དག་ནི་མི་རིགས་འདི་མུན་པར་སྐྱེལ་མཁན་སྐོར་ཅིག་རེད། 
དེའི་ཕྱིར་སྐད་ཡིག་དར་རྒྱས་སུ་གཏོང་བ་དང་མི་རིགས་འདིའི་བཟང་སྤེལ་ངན་འགོག་གི་ནུས་པ་འདོན་མཁན་ནི་དུས་དེབ་དང་ཚགས་པར་ཡིན་ལ་འདིས་མི་རིགས་ཤིག་གི་ཁ་ཕྱོགས་དང་ཁ་ཚ་དགོས་གཏུག་གི་གནད་དོན་མང་བོ་ཐག་གཅོད་པར་སྐུལ་འདེད་ཀྱི་ནུས་པ་ཐོན་པས་སྐད་ཡིག་ལ་བརྟེན་ནས་མི་རིགས་སྐྱོབ་པའི་བསམ་བློ་དེ་ཡང་འདི་ལས་མངོན་པར་གསལ་བ་ཞིག་ཡིན། དེའི་ཕྱིར་མིག་སྔར་བོད་ཀྱི་སྤྱི་ཚོགས་སུ་བོད་ཡིག་མཁོ་མེད་སྨྲ་བའི་ཁ་གཏད་དུ་ལངས་ནས་དུས་དེབ་དང་ཚགས་པར་མང་བོ་ཐོན་པ་འདིས་མིག་སྔར་ཡིན་ནའང་འདྲ། མ་འོངས་པར་ཡིན་ནའང་འདྲ། ནུས་པ་ཆེན་པོ་ཐོན་ངེས་ལ་གདོན་ཡང་འོས་ཏེ་དེ་མིན་བོད་ཡིག་མཁོ་མེད་སྨྲ་བ་འདི་རྒྱ་ཡན་དུ་སོང་བ་ཞིག་ཡིན་པས་ཉེན་ཁ་ཤིན་ཏུ་ཆེ། 
འོན་ཀྱང་དེང་གི་དུས་དེབ་དང་ཚགས་པར་ཐམས་ཅད་རྩོམ་རིག་གི་ལས་དོན་གཙོ་བོར་འཛིན་པས་འདི་ཙམ་གྱིས་མི་རིགས་འདིར་ཆ་ཚང་བའི་ནུས་པ་ཞིག་མི་ཐོན་ཏེ་དེས་དཔལ་འབྱོར་དང་ཆབ་སྲིད་ཕྱོགས་ཀྱི་དགོས་མཁོ་སྐོང་མི་ཐུབ་པས་སོ། ། 

ཡིན་ནའང༌། སྒྱུ་རྩལ་གྱི་རིན་ཐང་ངོས་ནས་བཤད་ན་སྒྱུ་རྩལ་ནི་དཔལ་འབྱོར་གྱི་ཆེད་དུ་མིན་ལ་ཆོས་ལུགས་ཀྱི་ཆེད་དུའང་མིན། རྒྱུ་མཚན་ནི་སྒྱུ་རྩལ་དང་དཔལ་འབྱོར་ལ་འབྲེལ་བ་ཡོད་ནའང༌། དཔལ་འབྱོར་གྱི་ཆེད་དུ་སྒྱུ་རྩལ་གཉེར་ན་སྒྱུ་རྩལ་ལ་ལྷག་བསམ་དཀར་བའི་རྟགས་མིན་ཏེ། ཁོའི་འགན་འཁུར་མི་དམངས་ཀྱི་ཆེད་དུ་སྒྱུ་རྩལ་དར་སྤེལ་གཏོང་བ་སྟེ་དེང་གི་སྐད་ཆས་བཤད་ན་མི་དམངས་ལ་ཞབས་འདེགས་ཞུ་བ་ནི་དེ་ཡིན་པ་ལས་གཞན་དུ་ན་དེ་ནི་མིང་དོན་མཐུན་པའི་སྒྱུ་རྩལ་པ་ཞིག་ཡིན་མི་སྲིད་དོ། །
 
 
བོད་ཀྱི་ལྷ་རིས་སྒྱུ་རྩལ་གྱིས་རྩོམ་པ་བོའི་བསམ་བློའི་བརྩེ་དུང་མཚོན་ཐུབ་བམ།
 
 
བོད་ཀྱི་ལྷ་རིས་སྒྱུ་རྩལ་གྱིས་རྩོམ་པ་བོའི་བསམ་བློའི་བརྩེ་དུང་མཚོན་ཐུབ་བམ། 
 
མཚོ་སྔོན་མི་རིགས་སློབ་གླིང་སྒྱུ་རྩལ་སྡེ་ཁག  ཚེ་རིང་རྡོ་རྗེ། 
 
ལན། སྒྱུ་རྩལ་གྱི་དྭངས་མ་ཞིག་ཡིན་ན་རྩོམ་པ་བོའི་བརྩེ་དུང་ངེས་པར་མཚོན་དགོས་ཏེ། དེ་ནི་རི་མོ་དང༌། འདྲ་པར། སྙན་ངག རོལ་མོ། ཟློས་གར་བཅས་ཀྱི་རྩ་བའི་རྒྱུན་ཤེས་ཡིན་ལ། དེ་མེད་ན་སྒྱུ་རྩལ་གྱི་རིན་ཐང་མཚོན་དཀའ་སྟེ་དཔེར་ན་མོང་ན་ལི་ཧྲ་ཞེས་པའི་རི་མོ་སྤྱིར་བུ་མོ་ཞིག་བྲིས་པ་ཡིན་ན་བུ་མོ་དེའི་འཛུམ་དང་ཉམས་འགྱུར་ལས་སྒྱུ་རྩལ་གྱི་ནུས་པ་རྨད་དུ་བྱུང་བ་ཐོན་པས་རྩོམ་པ་བོའི་བརྩེ་དུང་ཡང་ང་ཚོས་མྱང་ཐུབ་པ་ཡིན། 
བོད་ཀྱི་ལྷ་རིས་སྒྱུ་རྩལ་ལ་མཚོན་ནའང་དེ་ལས་འདས་མེད་ནའང་ད་སྔའི་ལྷ་རིས་མང་བོ་ཞིག་ལ་དེའི་ཐད་ནས་སྟོང་ཆར་ལུས་འདུག་ལ་ཁོར་ཡུག་གིས་ཀྱང་མི་སྣའི་སེམས་ཁམས་ལ་རམ་འདེགས་བྱེད་མི་ཐུབ་མོད་ངའི་འདོད་ཚུལ་ལྟར་ན་མི་སྣའི་སེམས་ཁམས་ལ་ནུས་པ་འདོན་མི་ཐུབ་པ་ནི་བྲིས་ལྷག་ཤོར་བ་ཞིག་ལས་མ་འདས་སྙམ། དེ་བས་ངེས་པར་དུ་རྩོམ་པ་བོའི་བསམ་བློའི་བརྩེ་དུང་མཚོན་པ་ལ་འབད་དགོས། 
ཡིན་ནའང༌། རྩོམ་པ་བོའི་བརྩེ་དུང་མངོན་པའི་ཚུལ་དེ་ནི་ངེས་པར་ནང་བསྟན་གྱི་དགོངས་དོན་དང་བསྟུན་དགོས་པ་ལས་དེ་ལས་བརྒལ་མི་རུང་སྟེ་ང་ཚོས་ འབྲི་བཞིན་པ་ནི་ལྷ་རིས་ཡིན་པས་ལྷ་རིས་འབྲི་བ་ལའང་ཁོའི་འགྲོ་སྟངས་དེ་ནི་ལྷ་རིས་འབྲི་བའི་དགོས་པ་དང་འབྲེལ་ཡོད་ལ་དགོས་པ་དེ་དང་འགྲོ་སྟངས་དེ་བོར་ན་ལྷ་རིས་སྒྱུ་རྩལ་མ་ཡིན་པའི་ཕྱིར་རོ། །
 
 
བུད་མེད་ཀྱིས་ལྷ་སྐུ་བྲིས་མི་ཆོག་ཟེར་བ་བདེན་ནམ།
 
 
འགའ་རེས་བཤད་པ་ལྟར་ན་ཆོས་འགའ་ཞིག་བུད་མེད་ཀྱིས་བྲིས་མི་ཆོག་པ་དང་བུད་མེད་ཀྱིས་ལྷ་སྐུ་བྲིས་མི་ཆོག་ཟེར་བ་བདེན་ནམ།   
 
མཚོ་སྔོན་མང་ཚོགས་སྒྱུ་རྩལ་ཁང༌། སྤྲེལ་ཐར་འབུམ། 
 
ལན། ནང་བ་སངས་རྒྱས་པའི་ལུགས་ལ་མི་སུ་ཡིན་རུང་འཚང་རྒྱ་ངེས་ཡིན་ལ། ཆོས་སྒྲུབ་པའི་ཐད་ནས་འགྲོ་བ་མིའི་རིགས་ཡོངས་ལ་བཟང་ངན་གྱི་ཁྱད་པར་ཅི་ཡང་མེད་དེ། འགའ་རེས་བུད་མེད་ལ་དམའ་འབེབ་སྣ་ཚོགས་ཤིག་བཤད་བཞིན་ཡོད། དེ་དག་གིས་རང་གི་ལོག་རྟོག་དེ་ནང་བ་སངས་རྒྱས་པའི་ལྟ་བར་ཁ་གཡར་ནས་བཤད་བཞིན་ཡོད་པ་དེ་ནི་རྩ་བའི་ཆ་ནས་ནོར་འཁྲུལ་ཆེན་པོ་ཞིག་རེད། ནང་བ་སངས་རྒྱས་པའི་དམིགས་ཡུལ་ནི་སེམས་ཅན་ཐམས་ཅད་སྡུག་བསྔལ་ལས་བསྒྲལ་བ་དེ་ཡིན་ལ།　སྡུག་བསྔལ་ལས་སྒྲོལ་བའི་ཆེད་དུ་ཆོས་ཉམས་སུ་ལེན་པ་ཡིན་ལ་བདག་ཅག་གི་སྟོན་པས་ཆོས་ཀྱི་ཕུང་བོ་བརྒྱ་ཁྲི་བཞི་སྟོང་གསུངས་པ་ནི་སེམས་ཅན་ཐམས་ཅད་སྡུག་བསྔལ་ལས་སྒྲོལ་བའི་ཐབས་མི་འདྲ་བ་བརྒྱད་ཁྲི་བཞི་སྟོང་གསུངས་པ་ཡིན་པས་ཉམས་སུ་ལེན་མི་ཆོག་པ་ཞིག་ག་ལ་ཡོད་དེ། བུད་མེད་ཀྱིས་ཆོས་འགའ་རེ་ཉམས་སུ་བླངས་མི་ཆོག་ཟེར་བ་ནི་བུད་མེད་སངས་རྒྱས་མི་ཆོག་ཟེར་བ་ཡིན་པས་དེ་ནི་ནང་བར་ཁ་གཡར་ནས་ནང་བའི་དགོངས་དོན་ལ་ལོག་བཤད་བྱས་པ་ཞིག་རེད། 
 
 
གླུ་དང་རྡུང་ལེན་གྱི་རིགས་ལ་སློབ་གསོའི་ནུས་པ་ཡོད་དམ།
 
 
 
གླུ་དང་རྡུང་ལེན་གྱི་རིགས་ལ་སློབ་གསོའི་ནུས་པ་ཡོད་དམ། 
 
སྐྱ་རེངས་གློག་རིས་སྒྱུ་རྩལ་ལས་ཤག
 
ལན། གླུ་ནི་མིའི་སེམས་ཀྱི་འགྱུར་བ་ལས་མངོན་པའི་ངག་གི་སྒྱུ་རྩལ་ཞིག་ཡིན་ཞིང༌། རིམ་བཞིན་སྒྱུ་རྩལ་གྱི་རྣམ་པའི་མིའི་རོལ་རྩེད་ཅིག་ཏུ་གྱུར། འདི་ལྟར་རང་སེམས་ཀྱི་འགྱུར་བ་ནས་སྤྲོ་བའི་རོལ་རྩེད་ཅིག་ཏུ་འགྱུར་བ་འདི་ཡང་སྒྱུ་རྩལ་ཀུན་ལ་ཐུན་མོང་དུ་ཡོད་པའི་ཁྱད་ཆོས་ཤིག་ཡིན་ལ། ཁྱད་ཆོས་འདི་ནི་སྒྱུ་རྩལ་གྱི་རིགས་འདི་སློབ་གསོའི་རྣམ་པར་བསྒྱུར་བའི་རྨང་གཞི་གལ་ཆེན་ཞིག་རེད། 
འདི་ནི་མི་རིགས་ཤིག་ལ་མཚོན་ན་ཤིན་ཏུ་གལ་ཆེ་བ་ཞིག་ཡིན་ལ་སློབ་གསོ་བ་ཞིག་ལ་མཚོན་ན་ཡང་ཤིན་ཏུ་གལ་ཆེ་བ་ཞིག་ཡིན་པར་འདོད། བདག་གིས་འདིར་མཐའ་ཆོད་པའི་སྒོ་ནས་བཤད་རྒྱུ་ནི་གལ་ཏེ་སྙན་ངག་དང་ལྷུག་རྩོམ་ལ་སློབ་གསོའི་ནུས་པ་ཡོད་ན་གླུ་གར་ལ་དེ་ལས་ལྷག་པའི་སློབ་གསོའི་ནུས་པ་ཡོད། གལ་ཏེ་སྙན་ངག་དང་ལྷུག་རྩོམ་ལ་གཏོར་བཤིག་གི་ནུས་པ་ཡོད་ན་གླུ་གཞས་ལ་དེ་ལས་ལྷག་པའི་གཏོར་བཤིག་གི་ནུས་པ་ཡོད་པར་འདོད། དེའི་རྒྱུ་མཚན་ཡང་ཤིན་ཏུ་སླ་སྟེ། སྙན་ངག་ནི་ཡིག་ཐོག་གི་གླུ་ཡིན་ལ། གླུ་ནི་ངག་ཐོག་གི་སྙན་ངག་ཡིན་པས། དེ་ནི་ངག་གི་སྙན་ངག་འདི་རིགས་ལོངས་སུ་སྤྱོད་མཁན་ནི་ཡི་གེ་ཤེས་མིན་ལ་ལྟོས་པ་མེད་པས་འདིའི་ཁྱབ་རྒྱ་ནི་སྙན་ངག་དང་ལྷུག་རྩོམ་ལས་རྣམ་པར་བརྒལ་བ་ཡིན། 
ལྷག་པར་གླུ་ནི་སྙན་ངག་དང་སྒྲུང་རྩོམ། ལྷུག་རྩོམ་དང་འབོལ་རྩོམ་དག་དང་མི་འདྲ་བར་མི་རྣམས་ལ་ཤུགས་རྐྱེན་ཆེན་པོ་ཐེབས་ངེས་རེད། ཤུགས་རྐྱེན་ཆེན་པོ་དེ་ལས་མང་བོ་ཞིག་གིས་གླུ་ལ་རོལ་དུས་རྩེད་མོ་དང་སྤྲོ་སྐྱིད་ཀྱི་ཆེད་དུ་རོལ་བཞིན་ཡོད་མོད། དེ་ནི་མི་ཚེ་སྟོང་ཟད་དུ་གཏོང་སྤྱད་དུའང་འགྱུར་འགྲོ་ལ། དུས་ཚོད་ཆུད་ཟོས་སུ་འགྲོ་བའི་རྒྱུ་རུ་འང་འགྱུར་འགྲོ། ལྷག་པར་གླུ་བ་དག་གཞན་གྱི་སྤྲོ་སྣང་འབྱུང་བྱེད་ཀྱི་འཆོར་རྫས་སུ་འགྲོ་བས་ན། དེ་ལྟ་བུའི་གླུ་བ་ནི་རྩེད་མོ་སྟོན་བྱེད་ཅིག་ལས་འདས་མེད། 
འོན་ཀྱང་གླུ་ནི་སྤྲོ་བའི་རོལ་རྩེད་ཅིག་ཏུ་འགྱུར་བའི་ངེས་པ་དེ་བས་ཀྱང་མེད་དེ། བོད་ཀྱི་གཏམ་དཔེ་ལ། སྐྱིད་ན་ཇ་ཆང་མཚར་གླུ་དང༌། །སྡུག་ན་རང་སེམས་གསོ་གླུ། །ཞེས་པའི་དཔེ་ལྟར་རང་གི་སེམས་པ་གླུ་རུ་ལེན་པའི་གླུ་བྱུང་བས་དགའ་བའི་སྐྱིད་གླུ་དང་སྐྱོ་བའི་སྡུག་གླུ།  འདོད་པའི་བརྩེ་གླུ།  ཕྱུགས་རྫིའི་རི་གླུ། ཁྲོམ་པའི་ཤགས་གླུ།　　 དཔའ་བོའི་ངར་གླུ། རྣལ་འབྱོར་མགུར་གླུ། དབུ་མའི་ལྟ་གླུ། དམ་པའི་ཆོས་གླུ་སོགས་མང་བོ་ཡོད། འདི་ལ་བལྟས་ན་ང་ཚོས་གསལ་བོར་ཤེས་ཐུབ་པ་ནི་གླུ་ནི་རྩེད་མོ་བྱས་ཀྱང་ཆོག་ལ། བསམ་བློ་སྤེལ་བྱེད་དུ་བཟུང་ན་ཡང་ཆོག ལྷག་པར་ཆོས་སྲིད་ཀྱི་བྱ་ ལས་གལ་ཆེན་སྤེལ་བའི་ཐབས་སུ་བཟུང་ན་ཡང་ཆོག་པའི་གནས་ལུགས་དེ་གསལ་བཤད་བྱས་ཡོད། 
དེ་ལས་བལྟས་ན་གླུ་ལེན་པ་ནི་ངག་སྙན་པ་དག་གིས་ལེན་མི་ཆོག་པའི་རྒྱུ་མཚན་ཅི་ཡང་མེད་ན་ཡང༌། གླུ་ལེགས་པོ་ཞིག་ལེན་པ་ལ་ངག་སྙན་པོ་ཡོད་པ་ཙམ་གྱིས་མི་ཆོག་པའི་གནས་ལུགས་དེ་གསལ་བོར་བསྟན་ཡོད། དངོས་པོའི་གནས་ལུགས་ལས་བསམ་ན་ཡང་དེ་ག་ལས་མ་འདས་ཏེ། གླུ་ལ་སྙིང་བོ་ཡོད་པའི་གླུ་དང་མེད་པའི་གླུ་ཞེས་གཉིས་སུ་དབྱེ་རུང་ལ། སློབ་གསོའི་ནུས་པ་ཡོད་པའི་གླུ་གཞས་ཀྱི་རིགས་ནི་མི་རིགས་འདིར་མཚོན་ན་ངེས་པར་དགོས་པ་ཞིག་ཡིན། དེ་ལྟ་བུའི་གླུ་ལེན་པའི་གླུ་བ་ནི་མི་རིགས་དང་རིག་གནས། རང་གི་རྒྱལ་ཁབ་བཅས་བསམ་པའི་གླུ་བ་ཞིག་ཡིན་ལ།　　 སྙིང་བོ་ཅི་ཡང་མེད་པའི་འདོད་གླུ་དང༌། དགོས་པ་ཅི་ཡང་མེད་པའི་བསྟོད་གླུས་མི་ཚེ་བཏང་ན་སྙིང་བོ་མེད་ལ། གླུ་ལ་རོལ་མཁན་ཞིག་གིས་ཀྱང་དེ་ལྟ་བུའི་སྙིང་བོ་མེད་ཅིང་དགོས་པ་མེད་པའི་གླུ་ལ་རོལ་ན་གླུ་ནི་སྦྲང་བོའི་ཉིན་མོ་གཏོང་བྱེད་དུ་འགྱུར་རོ། །
གལ་ཏེ་རྒྱ་རིགས་ལྟ་བུ་ཞིག་ཡིན་ན། མི་ཚེ་སྤྲོ་སྐྱིད་ཀྱིས་བཏང་ན་ཡང་མི་རིགས་ཀྱི་ངོས་ཐད་ནས་སྐྱོན་ཆེན་པོ་མེད་མོད། རང་ཅག་ལྟ་བུ་སྐད་ཡིག་དང༌། རིག་གནས་བཅས་ཟུངས་ཟད་ཀྱི་ནད་པ་སྨན་པས་བོར་བ་ལྟ་བུའི་འཇིག་བཞིན་པ་ལ་མཚོན་ན་མི་རིགས་ཀྱི་རླབས་པོ་ཆེའི་བྱ་བ་དེ་དག་བསྐྱུར་ནས་དེ་ལྟ་བུར་སྤྲོ་རྩེད་ལ་རོལ་ན་སྙིང་བོ་མེད་པ་དེ་ཡིན། གལ་ཏེ་དེ་ལྟ་བུའི་གླུ་དང་གར་ལ་དགའ་བའི་མི་རིགས་ཤིག་ཡིན་ན། དེ་ནི་མི་རིགས་དེ་ག་རྐྱལ་སྟོང་གི་མི་རིགས་ཤིག་ལས་མདུན་ལམ་ཡོད་པའི་མི་རིགས་ཤིག་མིན་ལ། དེ་ལྟ་བུའི་གླུ་གར་གྱི་རྒྱ་མཚོ་ཞིག་ཡོད་ཀྱང་ཉིན་མོ་གཏོང་བྱེད་ཀྱི་ཆང་ཞིམ་པོའི་རྒྱ་མཚོ་ཞིག་ཡོད་པ་ལས་མ་འདས། 
དེས་ན་ང་ཚོ་མི་རིགས་འདི་གླུ་གར་གྱི་རྒྱ་མཚོ་རུ་འབོད་པ་བཞིན་ང་ཚོའི་གླུ་གར་འདི་སྙིང་བོ་ཡོད་མེད་དང་གང་ཞིག་ཏུ་འགྲོ་མིན་ལ་བསམ་རྒྱུ་ནི་ཤིན་ཏུ་གལ་ཆེ་བ་ཞིག་རེད། བོད་ཀྱི་གླུ་གཞས་ལ་ཞིབ་འཇུག་བྱེད་མཁན་ཞིག་གིས་ངོས་འཛིན་ལ།  བོད་ཀྱི་དེང་རབས་ཀྱི་གླུ་གཞས་མང་ཆེ་བ་ཇ་གླུ་ཆང་གླུ་དང༌། འདོད་པའི་བརྩེ་གླུ་རུ་སོང་བས་མི་རིགས་ཀྱི་ངོས་ནས་བཤད་ན་དགོས་པ་ཅི་ཡང་མེད་པར་ངོས་འཛིན་བྱས་འདུག་པ་དེ་ལ་བདག་ཀྱང་ཤིན་ཏུ་མོས་པ་བྱུང༌། 
སྐབས་འདིར་བདག་གིས་བོད་ཀྱི་བུ་མོ་སྐོར་ཞིག་གིས་མི་རིགས་གཞན་པའི་གླུ་དབྱངས་སྐོར་ཞིག་ལ། རང་གིས་ཚིག་བརྩམས་ཏེ་རང་གི་སྤོབས་པ་རྒྱས་བྱེད་དུ་བྱས་ཤིང༌། དེས་སྐུལ་མ་ཐེབས་ནས་ངར་ཤུགས་རྒྱས་པའི་ལོ་རྒྱུས་དེ་དག་ཐོས་དུས་དབང་མེད་དུ་མིག་ལ་མཆི་མ་འཁོར་ཡོང༌། བོད་ཀྱི་གླུ་བ་དག་ལ་བུ་མོ་འདི་དག་གི་སྙིང་སྟོབས་འདི་དང་བསམ་བློ་འདི་རྒྱས་ན་ཇི་མ་རུང་སྙམ་པའི་བསམ་པ་ཞིག་ཀྱང་དབང་མེད་དུ་སྐྱེ་འོང༌། ཡིན་ན་ཡང༌། འདི་ལྟ་བུའི་བསམ་བློ་ནི་ཤིན་ཏུ་དཀའ་ཡང༌། བོད་ཀྱི་གླུ་བ་ན་གཞོན་ཕོ་མོ་དག་གིས་ཕྱི་ནང་དུ་རྐྱེན་མང་བོ་ཞིག་གིས་མ་གཏོགས་འདི་ལྟ་བུའི་སྤོབས་པ་དང་ངར་ཤུགས། བསམ་བློ་དང་ཤེས་རིག་ལྡན་པའི་གླུ་ལེན་ཐུབ་པར་ཡིད་ཆེས་ཡོད། 
དེ་བས་ད་ལྟའི་བོད་ཀྱི་གླུ་བ་མང་ཆེ་བས་གླུ་ཡི་ཆེད་དུ་གླུ་ལེན་པ་ལས་མི་རིགས་ཀྱི་ཆེད་དུ་གླུ་ལེན་ཐུབ་ཀྱིན་མེད་ལ། རང་གི་ཆེད་དུ་གླུ་ལེན་པ་ལས་རིག་གནས་ཀྱི་ཆེད་དུ་གླུ་ལེན་ཐུབ་པ་མེད་པ་ནི་བོད་གླུ་གཞས་ལ་སློབ་གསོའི་ནུས་པ་མི་འབྱུང་བའི་རྒྱུ་རྐྱེན་ཉག་གཅིག་རེད། དེ་ནི་གླུ་ཡི་བློ་སྦྱོང་དམན་པའི་རྐྱེན་གྱིས་ཡིན་ལ། གླུ་དང་མི་རིགས་དང་མི་རིགས་ཀྱི་རིག་གནས་བར་གྱི་འབྲེལ་བ་ལ་ངོས་ཟིན་ཟབ་མོ་ཞིག་མེད་པའི་རྐྱེན་གྱིས་ཀྱང་རེད། ད་ལྟའི་གླུ་བ་མང་ཆེ་བ་ནི་སྐད་ངག་ཙམ་གྱིས་གླུ་ལེན་པའི་གླུ་བ་ཡིན་པས་གཅིག་ཏུ་མི་རིགས་ཀྱི་རིག་གནས་ལ་ཆ་རྒྱུས་ཆུང་བས་རང་ཉིད་ཀྱི་མི་རིགས་ཀྱི་བརྩེ་བ་དང་གང་ཞིག་ཏུ་འཁོར་དགོས་པ་མི་ཤེས་པ་དང༌། གཉིས་སུ་བསམ་བློའི་འཁོར་རྒྱ་དོག་པས་ཆེ་ས་ནས་གླུ་ཡི་དོན་སྙིང་དེ་མི་རིགས་ཀྱི་ངོས་ནས་འདང་རྒྱག་མི་ཐུབ་པ་དང༌། གསུམ་དུ་གླུ་དེ་གཞན་ལ་གང་སྙན་སྙན་དུ་གཏོང་ནས་འགྲིག་པར་བསམ་པ་ལས་གླུ་དེ་མེ་ལྕེ་གསོན་པོ་ཞིག་ཏུ་བཟུང་ནས་ཉན་མཁན་གྱི་བྱང་ཁོག་ནས་གངས་སེང་གི་ངར་སྐད་བཞིན་དུ་འབར་རྒྱུ་ཡོད་མེད་ལ་བསམ་བློ་མ་བཏང་བ། བཞི་ན་རང་གིས་ཚིག་རྩོམ་མི་ཤེས་ལ་དབྱངས་ཀྱང་སྦྱོར་མི་ཤེས་པས་རང་གི་མགྲིན་པས་གཞན་གྱི་སྙིང་གི་སྐད་ཆ་གཞན་གྱི་སེམས་ནས་ཐོན་པའི་དབྱངས་ལས་ལེན་དགོས་པས། གསོན་ཞིང་འབར་བའི་གདངས་དང༌། འཕྱོ་ཞིང་ལྡིང་བའི་སེམས། སྙན་ཞིང་དུང་བའི་ངག་རྣམས་གཞི་གཅིག་ཏུ་འདྲེས་མ་ཐུབ་པ་རེད། 
དེ་ནི་བོད་ལ་གླུ་བ་མང་ཡང་མི་རིགས་ཀྱི་གླུ་བ་ཚད་དང་ལྡན་པ་ཞིག་དང༌།    ཡང་ན་མི་རིགས་ཀྱི་གླུ་བ་རླབས་པོ་ཆེ་ཞིག་འབྱུང་མི་ཐུབ་པའི་རྒྱུ་རྐྱེན་ཉག་གཅིག་རེད། དེ་བས་ན་གཞོན་གླུ་བ་དག་གིས་སེམས་ལ་འཛིན་རྒྱུ་ནི་བོད་ཀྱི་རིག་གནས་ལ་ སློབ་སྦྱོང་ལེགས་པོ་བྱ་རྒྱུ་དང༌། མི་རིགས་ཀྱི་མགྲིན་པའི་ཁྱད་ཆོས་སྙིང་བོར་འཛིན་རྒྱུ། མི་རིགས་ཀྱི་དུང་བ་སྙིང་དབུས་སུ་འཛིན་རྒྱུ་བཅས་ནི་ཤིན་ཏུ་གལ་ཆེ་བ་ལས། དེང་སང་རྒྱ་གར་བོད་མིའི་གླུ་བ་འགའ་རེ་ལྟར་བོད་གླུ་རྒྱ་གར་བའི་དབྱངས་ཀྱིས་ལེན་པ་དང༌། རྒྱ་གར་དང་དབྱིན་ཇི་བོད་སྐད་བཅས་སྐད་རིགས་གསུམ་བཞི་བསྲེས་ཏེ་འདྲེ་སྐད་ཀྱིས་ལེན་པ། བོད་ནང་གི་གླུ་བ་འགའ་རེ་ལྟར་བོད་གླུ་རྒྱ་ཡི་དབྱངས་ཀྱིས་ལེན་པ་སོགས་ར་མ་ལུག་གི་སྤྱོད་པ་དང་ཡ་མ་ཟུང་གི་ཚུགས་ཀ བྱ་མ་བྱེའུ་ཡི་སྤྱོད་པ། འདྲ་མ་འདྲེ་ཡི་སྐད་ཆ། ཡ་མ་བརླ་ཡི་བསམ་བློ་ལྡན་པའི་གླུ་གཞས་དེ་དག་ནི་མི་རིགས་ཀྱི་སློབ་གསོ་ལ་གཏོར་བརླག་བྱེད་སྤྱད་ཅིག་ལས་མ་འདས་སྙམ་མོ། །དེ་ལྟའི་གླུ་བ་ཚོ་ལ་རིག་གནས་ཀྱི་རང་ཚུགས་མེད་པ་འདིས་ཁོའམ་ཁོ་མོའི་གླུ་དེས་མི་རིགས་ལ་སློབ་གསོའི་ནུས་པ་འབྱུང་བ་ཕར་ཞོག་གཏོར་བརླག་གི་ནུས་པ་འབྱུང་བཞིན་ཡོད་པ་རེད། 
ད་དུང་གསལ་བོར་བཤད་ན་གླུ་ལ་སློབ་གསོའི་ནུས་པ་འབྱུང་མིན་དེ་གླུ་བ་ཁོ་ནར་ཐུག་ཡོད་པ་ཞིག་དེ་བས་ཀྱང་མིན་ཏེ། གླུ་ནི་གླུ་བ་དང༌། གདངས་རྩོམ་མཁན།　　 ཚིག་རྩོམ་མཁན་གསུམ་ལ་འབྲེལ་ཡོད་པ་མ་ཟད། ཉན་པ་བོར་འགན་འཁུར་མེད་པ་ཞིག་དེ་བས་ཀྱང་ཡིན་མི་སྲིད། ༡ གླུ་ཚིག་རྩོམ་པ་བོ་ལ་བསམ་བློའི་ཚད་ངེས་ཅན་ཞིག་ཡོད་དགོས། ༢དབྱངས་རྩོམ་པ་བོས་བསམ་བློའི་འགྱུར་བ་དང་མཐུན་པའི་དབྱངས་ཤིག་སྦྱོར་ཐུབ་མིན་ལ་རག་ལས། ༣ལེན་པ་བོས་དེ་ལྟ་བུའི་བསམ་བློ་རྒྱུས་ལོན་པར་བྱས་ནས་རང་གི་སྐད་གདངས་དང་བསམ་བློ་དེ་གཉིས་དབྱེར་མེད་དུ་འདྲེས་པར་བྱ་དགོས། གལ་ཏེ་དེ་ལྟར་བྱ་ཐུབ་ན་རང་གི་གླུ་དེ་ནི་ཉིན་མོ་གཏོང་སྤྱད་ཅིག་དང་སྣང་བ་གསོ་བྱེད་ཅིག་ཏུ་མི་འགྱུར་བར་མི་རིགས་ལ་ཕན་པའི་གླུ་ཞིག་ཡིན་པས། དེ་ལས་སློབ་གསོའི་ནུས་པ་ཆེན་པོ་འབྱུང་ཐུབ་པ་སྨོས་མ་དགོས། 
རིག་གནས་མེད་པའི་གླུ་བ་དེ་ནི་ཁ་གདངས་ཤེས་པ་ཙམ་དང༌། རིག་གནས་མེད་པའི་གླུ་བ་ནི་གླུ་ལེན་ཤེས་པ་ཙམ་རེད། དེ་བས་གླུ་བ་མང་ཡང་ཕན་པ་མེད་ལ། གླུ་མང་དུ་བླངས་ཀྱང་སྙིང་བོ་མེད་པས་མི་རིགས་ཀྱི་རིག་གནས་ལ་སྦྱོང་བ་ནི་མི་རིགས་ཀྱི་གླུ་བ་ཞིག་ལ་མཚོན་ན་ངེས་པར་དགོས་པ་ཞིག་ཡིན་པས། སློབ་སྦྱོང་དང་སློབ་སྦྱོང༌། ད་དུང་སློབ་སྦྱོང་བྱ་དགོས་པ་ནི་ཆེས་མེད་དུ་མི་རུང་བ་ཞིག་རེད། དེ་ནི་གླུ་བ་ཚད་ལྡན་ཞིག་འབྱུང་བའི་ཆེད་དུ་གླུ་ཡིས་མི་རིགས་ལ་ཞབས་འདེགས་ཞུ་བའི་ཆེད་དེ། ད་ལྟའི་རྣམ་གཡེང་རྩེད་འཇོའི་གླུ་འདི་སྲོག་དང་ལྡན་པའི་གླུ་ཞིག་ཏུ་འགྱུར་བ་དང༌། ཇ་ཁ་ཆང་ཁའི་གླུ་གར་འདི་མི་རིགས་ཀྱི་ངར་ཤུགས་སུ་བསྒྱུར་བ། ད་ལྟའི་འདོད་ལྡན་ཡ་མ་ཟུང་གི་གླུ་འདི་རིག་གནས་ཀྱི་སྲོག་དང་ལྡན་པར་བསྒྱུར་བ་ནི་ཚད་མཐོན་པོའི་མིག་གིས་གླུ་ལ་བལྟས་ནས་བཤད་པ་ཡིན་ནོ། །

ལེའུ་བདུན་པ། རིག་གནས་སྐོར་གྱི་དྲིས་ལན།
 
 
སྔོན་ཆད་བོད་ཀྱི་རིག་གནས་དེ་དགོན་པས་སྒེར་སྡོམ་བྱས་སམ།
 
 
སྔོན་ཆད་བོད་ཀྱི་རིག་གནས་དེ་དགོན་པས་སྒེར་སྡོམ་བྱས་པས་མི་སྐྱའི་བརྒྱ་ཆའི་བརྒྱ་ཡིག་རྨོངས་རེད་ཟེར་ན་འགྲིག་གམ། 
 
ཀོས་ནན་མི་རིགས་སློབ་འབྲིང༌། མཁའ་འགྲོ་རྒྱལ། 
 
ལན། གནད་དོན་འདི་བཤད་པར་ཐོག་མར་སྒེར་སྡོམ་ཞེས་པའི་ཐ་སྙད་འདིར་གོ་བ་གསལ་བོ་ཞིག་ལེན་དགོས་ཏེ། སྒེར་ཞེས་པ་ནི་མི་སྒེར་རམ་དང་ཚོགས་པ་ཞིག་དང་རྒྱལ་ཁབ་ཅིག་ལ་སྐབས་ཐོབ་ཀྱིས་གོ་ན་ཆོག་ཅིང་སྡོམ་ཞེས་པ་ནི་བཀག་སྡོམ་བྱས་པ་སྟེ། ཕལ་ཆེར་ཐུན་མོང་གི་རྒྱུ་ནོར་རམ་དངོས་པོ་ཞིག་རང་ཁོ་ན་ལས་གཞན་ལ་ལོངས་སུ་སྤྱོད་དུ་མི་འཇུག་པའི་སྣང་ཚུལ་ལ་ཟེར། དཔེར་ན་གཏེར་ཁ་ཞིག་རང་ཉིད་ཁོ་ནས་བདག་གིར་བཟུང་སྟེ་གཞན་ལ་ལོངས་སྤྱོད་དུ་མ་བཅུག་པ་དེ་ནི་གཏེར་ཁ་དེ་ སྒེར་སྡོམ་བྱས་པ་རེད། འོན་ཀྱང༌། རྨ་ཆུ་ལྟ་བུ་སུས་ཀྱང་བེད་སྤྱོད་བྱས་ཆོག་པ་ལ་རང་གིས་སྤྱད་ཅིང་ཆུའི་ཐོན་ཁུངས་ལ་སྲུང་སྐྱོང་བྱས་པ་སོགས་སུ་གཞན་གྱིས་དོ་སྣང་མ་བྱས་ཤིང་ལོངས་སུའང་སྤྱོད་འདོད་མེད་ཅིང༌།  དེར་རྩོལ་བའང་མི་བྱེད་ན་དེ་ཁོ་རང་གི་ལན་པ་ལས་རྨ་ཆུར་ལོངས་སུ་སྤྱོད་ཅིང་སྲུང་སྐྱོང་བྱེད་མཁན་དེའི་བྱེད་ཐབས་ཀྱི་ ཉེས་པ་མིན་པ་བཞིན་ནོ། །
དེ་ལས་བལྟས་ན་དགོན་སྡེས་རིག་གནས་འཛིན་སྐྱོང་སྤེལ་གསུམ་བྱས་པ་དེ་སྒེར་སྡོམ་གྱི་དོན་དུ་མི་འགྲོ་སྟེ་མི་སྐྱ་དག་རིག་གནས་སྦྱོང་བར་བཀག་འགོག་བྱས་པ་མ་ཡིན་པས་སོ། །དཔེར་ན། ནུབ་ཕྱོགས་པར་ཚན་རིག་དར་རྒྱས་ཆེ་བ་དེ་ནུབ་ཕྱོགས་པས་ཚན་རིག་སྒེར་སྡོམ་བྱས་པས་ང་ཚོ་རྗེས་སུ་ལུས་པ་མ་ཡིན་པས་གཙོ་བོ་ང་ཚོའི་དགོན་སྡེས་རིག་གནས་འཛིན་སྐྱོང་སྤེལ་གསུམ་བྱས་པརསྒེར་སྡོམགྱི་མིང་མི་ཐོབ་ཅིང་མི་སྐྱ་དག་ཡིག་རྨོངས་ཡིན་པའང་སྐབས་དེར་སྤྱི་ཚོགས་ཀྱི་དབུ་ཁྲིད་ཐུབ་པའི་མི་ཞིག་བྱུང་མ་ཐུབ་པས་ཡིན་ནོ། །ཆོས་ལུགས་པའི་ཁྲོད་དུ་མི་སྐྱའི་ཁྲོད་དུ་རིག་གནས་དར་སྤེལ་བྱས་ན་དགེ་མཚན་ཆེ་བའི་ལྟ་བ་ཐོན་མཁན་མང་དུ་བྱུང་ནའང་གཅིག་ནི་ཁོ་ཚོ་གྲྭ་རྐྱང་ཡིན་པས་ཆབ་སྲིད་དང་མང་ཚོགས་ཀྱིས་རྒྱབ་སྐྱོར་མ་བྱས་པས་ལེགས་གྲུབ་འབྱུང་མ་ཐུབ་པ་ཡིན་ནོ། །
 
 
བོད་ཀྱི་རིག་གནས་ཀྱི་མ་ལག་རྒྱས་པར་ཐབས་གང་ཞིག་སྤེལ་འོས།
 
 
བོད་ཀྱི་རིག་གནས་ཀྱི་མ་ལག་རྒྱས་པར་ཐབས་གང་ཞིག་སྤེལ་འོས། 
 
ཀོས་ནན་ཆ་ཚང་སློབ་གྲྭ། སྙིང་དཀར་རྒྱལ།   
 
ལན། མིག་སྔའི་བོད་ཀྱི་གནས་བབས་ལ་བལྟས་ན་བོད་ཀྱི་རིག་གནས་དར་སྤེལ་གཏོང་བ་ནི་ཤིན་ཏུ་གལ་ཆེ་སྙམ་དུ་མ་ཟད། མྱུར་སྐྱོབ་ཀྱི་ཚད་ལ་སླེབས་འདུག དེ་ནི་བོད་ལ་སྔར་བཞིན་ཡིག་རྨོངས་ཀྱིས་ཁེངས་འདུག་པ་མང་བོ་ཞིག་ལ་བོད་ཡིག་སྦྱངས་འདོད་མེད། ལྷག་པར་དགོན་པ་མང་བོ་ཞིག་ལ་སློབ་གཉེར་གྱི་མཐུན་རྐྱེན་མེད་པ་དང་སྤྱི་ཚོགས་སྟེང་གི་ན་གཞོན་ཕོ་མོ་མང་བོ་ཞིག་ལ་བོད་ཀྱི་རིག་གནས་སྦྱོང་བའི་འདུན་པ་ཡོད་ཀྱང་ཆ་རྐྱེན་ཞན། 
དེ་བས་བོད་ཀྱི་རིག་གནས་དར་སྤེལ་གཏོང་བའི་རྨང་གཞི་ནི་ཁྱོན་ཡོངས་ནས་བརྩོན་པ་བྱ་དགོས་པའི་གནད་ཅིག་ཡིན་ལ་མིག་སྔའི་གནས་ཚུལ་ལ་བལྟས་ན་སྲིད་གཞུང་དང་ཆབ་སྲིད་སྟེང་ནས་བསྒྲུབ་དཀའ་བ་ཞིག་ཡིན་པས་འདིའི་འོས་འགན་གཙོ་བོ་ནི་བོད་མི་ཤེས་ཡོན་ཅན་རེ་རེས་འཁུར་དགོས་པ་ཞིག་ཡིན་པ་ལས་བོད་ཡིག་བཀོལ་སྤྱོད་གཏོང་གིན་མི་འདུག་ཅེས་སྡུག་སྨྲེ་བཏོན་པས་ཅི་ཡང་མི་ཕན། དེས་ན་དེ་རིང་ནས་བཟུང་སྟེ་ང་ཚོས་གཤམ་གསལ་གྱི་ལས་དོན་ནས་ལག་ལེན་འདེབས་　དགོས།
གཅིག་ནི་མི་རིགས་ལ་ཤ་ཚ་བའི་ཤེས་ཡོན་ཅན་རེ་རེས་རང་གི་ཕ་ཡུལ་དུ་རྨོངས་སེལ་འཛིན་གྲྭ་བསྒྲུབ་དགོས་ལ་རིག་རྩལ་གྱི་བྱ་འགུལ་སྣ་ཚོགས་སྤེལ་ནས་མང་ཚོགས་ལ་སྤྲོ་བ་འབྱུང་དུ་འཇུག་དགོས། དེ་མི་ནུས་ཀྱང་རང་གི་ཤ་ཉེ་དང་གྲོགས་པོ་དག་དེ་བཞིན་རྨོངས་སེལ་གྱི་ལམ་ལ་ཁྲིད་དགོས།
 གཉིས། བོད་ཀྱི་སྐྱ་སེར་ཤེས་ཡོན་ཅན་ཕན་ཚུན་རྒྱུས་ལོན་དང་མཉམ་འབྲེལ་གྱིས་ཕྱོགས་སོ་སོར་སློབ་ཡོན་མི་ལེན་པའི་འཛིན་གྲྭ་བསྒྲུབ་སྟེ། སུམ་རྟགས་དག་ 　གསུམ་དང་ལོ་རྒྱུས་སོགས་སྲོལ་རྒྱུན་རིག་གནས་དང༌། དེང་རབས་རིག་གནས་ཀྱི་སློབ་སྦྱོང་བྱ་བའི་ཁོར་ཡུག་བསྐྲུན་དགོས། 
གསུམ། དུས་ཆེན་ཁག་གམ་ཡང་ན་ཆེད་དུ་རིམ་པ་དུ་མ་ཡོད་པའི་ཤེས་རིག་འགྲན་བསྡུར་དང༌། རིག་གནས་དར་སྤེལ་གྱི་གཏམ་བཤད་འགྲན་བསྡུར་གྱི་བྱ་འགུལ་སྣ་ཚོགས་སྤེལ་ཏེ་མང་ཚོགས་ལ་སྤྲོ་སྣང་འབྱུང་དུ་འཇུག་དགོས་ལ་སྤྱི་ཚོགས་ཡོངས་ཀྱི་དོ་སྣང་བྱེད་དུ་འཇུག་དགོས། 
བཞི། དེ་ལྟའི་བོད་ཀྱི་རིག་གནས་དར་སྤེལ་གཏོང་བའི་བྱ་བ་དེ་དམངས་ཁྲོད་ནས་འགོ་རྩོམ་པ་མ་ཐུབ་པར་མཐོ་ས་ནས་མགོ་རྩོམ་བཞིན་པ་ཡོད་པས་གྲུབ་འབྲས་ཆེན་པོ་འབྱུང་ཐུབ་ཀིན་མེད་པས་མང་ཚོགས་ཁྲོད་དང་སྡེ་བ་སོ་སོར་ནས་བྱ་འགུལ་སྤེལ་ན་བོད་ཀྱི་རིག་གནས་སྤེལ་ཐུབ་ལ་དེའི་ཐོག་ནས་སྤེལ་ཏེ་གོང་ནས་དོ་སྣང་བྱ་ཐུབ་པ་ཞིག་བྱས་ན་འོས་པ་ལས་གོང་ནས་བཤད་དེ་འོག་ནས་རུལ་ན་གཏན་ནས་མི་འོས་སོ། ། 
 
 
བོད་ཀྱི་རིག་གནས་གཞན་ལ་ངོ་སྤྲོད་བྱེད་པའི་དགོས་པ་དང་རྒྱུད་རིམ་གང་ཡིན།
 
 
བོད་ཀྱི་རིག་གནས་ཕྱི་རོལ་ཏུ་ངོ་སྤྲོད་བྱེད་པའི་དགོས་པ་དང་བརྒྱུད་རིམ། ངོ་སྤྲོད་བྱེད་སྟངས། དེས་གཞན་ལ་ཤུགས་རྐྱེན་ཐེབས་ཚུལ་བཅས་ལ་ཁྱེད་ཀྱི་དགོངས་ ཚུལ་ག་འདྲ་ཡིན། 
 
མང་རའི་དགོན་ཆེན།    ཕྱག་ཤུལ་སྤྲུལ་སྐུ།  
 
ལན། མི་རིགས་ཀྱི་རིག་གནས་མི་རིགས་གཞན་ལ་ངོ་སྤྲོད་བྱེད་པ་ནི་རྩ་བའི་ཆ་ནས་མི་རིགས་དེ་ངོ་སྤྲོད་བྱེད་པ་ཡིན་ལ་བོད་རིགས་ཀྱི་གནས་བབས་དང་འབྱུང་འགྱུར་ལ་གདེང་འཇོག་ག་འདྲ་བྱེད་པ་འདི་ལ་ཐུག་ཡོད་དེ་མི་རིགས་དང་རྒྱལ་ཁབ་གླིང་གཞན་པ་དག་གིས་བོད་ཀྱི་རིག་གནས་རྒྱུས་ལོན་བྱུང་བ་ལ་བརྟེན་མི་རིགས་མཐུན་སྒྲིལ་དང་ཕན་ཚུན་རོགས་རམ་བཅས་ལ་ནུས་ཤུགས་འདོན་ཐུབ་པ་རེད། 
བོད་ཀྱི་རིག་གནས་ཕྱི་རོལ་ལ་དར་སྤེལ་གཏོང་བའི་གནས་ལུགས་དེ་ཡིན་མོད་ང་ཚོས་ད་དུང་དོན་དངོས་ཀྱི་གནས་བབས་ལ་བལྟས་ན་མི་རིགས་འདིའི་མདུན་ལམ་ཁོ་ནར་བསམ་ན་ད་དུང་ཁྱབ་ཆུང་སྟེ་བོད་ཀྱི་ཤེས་རིག་འདི་ནི་ནང་བསྟན་བསམ་བློ་གཙོ་བྱས་ནས་གྲུབ་པ་ཡིན་ལ་ནང་བསྟན་བསམ་བློའི་གཙོ་བོ་ནི་འཇིག་རྟེན་ཞི་བདེ་དང་འདྲ་མཉམ་གཞན་ཕན་གཅེས་སྐྱོང་གི་མི་ཆོས་རིག་པའི་བསམ་བློའི་སྙིང་བོའང་ཡིན་པ་རེད། དེའི་རྐྱེན་གྱིས་ཤེས་རིག་འདི་འཇིག་རྟེན་འདིའི་བདེ་དགེའི་རྩ་བར་གྱུར་ཡོད་པ་དང༌། མ་འོངས་པའི་འཇིག་རྟེན་གྱི་ཁ་ཕྱོགས་ཉག་གཅིག་ཡིན་པ་རེད། 
མིག་སྔའི་འཇིག་རྟེན་འདི་དང་ལྷག་པར་རྒྱལ་ཁབ་དག་གི་གནས་སྟངས་ལ་བལྟས་ན་དངོས་པོའི་དཔལ་ཡོན་ཡར་རྒྱས་སུ་ཕྱིན་དྲགས་པས་བསམ་པའི་དཔལ་ཡོན་ཆ་ནས་རྗེས་སུ་ལུས་པས་འཇིག་རྟེན་ལ་གནོད་ཅིང་མི་རྣམས་འཚོ་གནས་ལ་ཡིད་ཆད་པའི་གནས་ཚུལ་ཐོན་ཏེ་ནང་གི་བསམ་པའི་དགོས་མཁོ་སྐོང་ཐབས་བྲལ་བ་རེད། དེ་བས་མི་རྣམས་ཀྱི་བསྙེག་བྱ་ནི་ནང་བསམ་པའི་དཔལ་ཡོན་དར་སྤེལ་བཏང་ནས་མི་ཚེའི་འཚོ་གནས་སྡུག་བསྔལ་བསལ་བ་དང་དཔལ་ཡོན་ཟུང་དོ་མཉམ་པར་བྱ་རྒྱུ་ཤིན་ཏུ་གལ་ཆེ་བ་རེད། 
དེ་ལྟ་བུའི་གནས་སྟངས་འོག་ཏུ་བོད་ཀྱི་ཤེས་རིག་མི་རིགས་གཞན་དང་རྒྱལ་ཁབ་གཞན་ལ་དར་སྤེལ་གཏོང་བ་ནི་དངོས་པོའི་དཔལ་ཡོན་གྱིས་བཟོས་པའི་ཡིད་ཆད་བསལ་ཅིང་མི་ཚེར་བདེ་སྐྱིད་འབྱུང་དུ་གཞུག་ཐུབ་པ་སྟེ་བདེ་སྐྱིད་དངོས་འབྲེལ་ནི་ནང་བསམ་བློ་ལས་སྐྱེ་དགོས་པ་རེད། དེ་ལོ་ངོ་བཅུ་ཕྲག་བཞིའི་ནང་དུ་ནུབ་ཕྱོགས་རྒྱལ་ཁབ་ཏུ་ས་ཁྱབ་གནམ་ཁྱབ་འགྲོ་བ་འདིས་བདེན་དཔང་གསལ་བོ་བྱ་ཐུབ་སྟེ་དེ་མིན་ཚན་རིག་གི་ཚད་མཐོ་ཞིང༌། དཔལ་འབྱོར་རྒྱས་པའི་མི་རིགས་འདི་དག་གིས་རང་གི་ཕ་མེས་ཀྱི་ཆོས་ལུགས་རྒྱབ་ཏུ་བསྐྱུར་ནས་དཔལ་འབྱོར་དང་ཚན་རིག་གི་ཆ་ནས་ཆེས་རྗེས་སུ་ལུས་པའི་མི་རིགས་འདིའི་རིག་གཞུང་དང་ལེན་བྱེད་སྲིད་དམ། 
དེའི་ཕྱིར། དུས་རབས་ཉེར་གཅིག་པ་ནི་བོད་རིག་པའི་དུས་རབས་ཡིན་ཞེས་བཤད་ཀྱང་འགལ་བ་མེད། འོན་ཀྱང་དེང་གི་སློབ་གྲྭ་ཆེན་མོ་བ་འགའ་རེས་ད་ལྟ་གླིང་གཞན་དང་རྒྱལ་ཁབ་གཞན་པའི་ཚད་ལྡན་མཁས་པ་མང་བོས་བོད་ཀྱི་སྲོལ་རྒྱུན་རིག་གནས་ལ་སློབ་སྦྱོང་དང་ཞིབ་འཇུག་བྱེད་བཞིན་པར་བློ་དོགས་གནང་བ་སྟེ་ཁོ་རྣམ་པས་བོད་ཀྱི་རིག་གནས་འདི་བེད་སྤྱོད་ཀྱིས་མཐར་བོད་ཀྱི་ལག་ནས་འཕྲོག་ངེས་རེད་སྙམ་མོད་ངའི་བསམ་པར་མི་རིགས་འདིའི་སྲོལ་རྒྱུན་རིག་གནསཧམ་འཕྲོགབྱེད་མཁན་ཞིག་ཡོད་ན་དེ་ནི་མི་རིགས་དེའི་ངའོ་སྙམ་ཆོག་པ་ཞིག་ལས་རིག་གནས་ཤིག་རང་གི་ལག་ནས་འཕྲོག་པ་ཞིག་གཏན་ནས་གཞི་མ་གྲུབ་པ་ཡིན། དེའི་ཕྱིར་དེ་ནི་འཕྲོག་པ་མ་ཡིན་པར་ཤོར་བ་ཡིན་ཏེ་ཤོར་བ་ནི་རིག་གཞུང་ཙམ་མ་ཡིན་པར་མི་རིགས་འདིའི་རིན་ཐང་ཤོར་བ་རེད། རང་གིས་དར་སྤེལ་དང་རྒྱུན་འཛིན་བྱེད་མ་ཐུབ་ན་དེ་ནི་རང་གི་ལན་པ་ལས་ཕྱི་གླིང་བ་ལན་པ་མིན་ལ་ཕྱི་གླིང་བའི་དོན་གཉེར་དེ་ལས་དེ་ལྟ་བུའི་སྔངས་འཚུབ་སྐྱེས་པ་ནི་ཤ་ཞེན་ཆེ་བའི་སློབ་གྲྭ་ཆེན་མོ་བ་སྐོར་ཞིག་གི་སྒྱིད་ལུག་གི་བསམ་ཚུལ་མངོན་པར་མཚོན་པ་རེད། 
དེ་བས་འདི་ནི་རིག་གཞུང་ངོ་སྤྲོད་བྱས་པ་ཙམ་མ་ཡིན་པར་བྱམས་སྙིང་རྗེ་གཙོ་བྱས་པའི་འཇིག་རྟེན་འདྲ་མཉམ་དང་ཞི་བདེའི་ལྟ་བ་ངོ་སྤྲོད་བྱས་པ་ཞིག་ཡིན། ཡིན་ནའང༌། མི་རིགས་འདིའི་ཤེས་རིག་གི་ཁྲོད་དུ་མི་ལེགས་པའི་ཆའང་ཡོད་པ་སྨོས་མེད་ཡིན། དེ་རིགས་ངོ་སྤྲོད་བྱས་ན་མི་ལེགས་ཤིང་ལྷག་པར་ད་སྐབས་ནི་ང་ཚོས་ངོ་སྤྲོད་བྱས་པ་ཤིན་ཏུ་མི་འདང་བ་རེད། 

ལན། ལ་ལས་དགོན་སྡེའི་རིག་གནས་དང་སློབ་གྲྭའི་རིག་གནས་ཞེས་པ་ནི་གནས་ཚུལ་དངོས་ལ་འདང་མ་བརྒྱབས་པར་བོད་ཀྱི་རིག་གནས་དུམ་གཅོད་དང་ཡང་ན་སྲོལ་རྒྱུན་རིག་གནས་བོད་ཀྱི་སྤྱི་ཚོགས་དང་འབྲལ་བར་འདོད་པའི་ཀུན་སློང་ངན་པ་ཞིག་རེད་དེ་ཕྱི་ཚུལ་ནི་སློབ་གྲྭ་བས་རིག་གནས་གསར་བ་སྦྱོངས་ཞེས་མི་རིགས་ལ་ཤ་ཚ་ཁུལ་གྱིས་དགོན་སྡེ་ཁག་རིག་གནས་གསར་བ་དང་ཁ་འབྲལ་དུ་འཇུག་འདོད་པ་རེད། སྲོལ་རྒྱུན་རིག་གནས་དང་ཁ་བྲལ་ན་མི་རིགས་ཀྱི་བརྩེ་དུང་མེད་ལ་རིག་པ་གསར་བ་དང་ཁ་བྲལ་ན་མི་རིགས་ལ་ཡར་རྒྱས་མེད་པ་དེའི་ཕྱིར་ངས་ལྟ་བ་ངན་པ་དེར་མཐའ་གཅིག་ཏུ་དགག་པ་གཏོང་འདོད། 
དེང་གི་སློབ་གྲྭ་དང་དགོན་སྡེ་མིང་དང་རྣམ་པའི་སྟེང་ནས་ཅུང་མི་འདྲ་བ་མ་གཏོགས་དོན་དངོས་སུ་བོད་ཀྱི་དགོན་སྡེ་དག་ནི་ད་ལྟའི་གནས་ཚུལ་ལས་བརྗོད་ན་བོད་ཀྱི་སྲོལ་རྒྱུན་སློབ་གྲྭ་ཞེས་བརྗོད་ཆོག་ཅིང་སེ་འབྲས་དགེ་གསུམ་དང་བླ་བྲང་བཀྲ་ཤིས་འཁྱིལ་སོགས་ནི་བོད་ཀྱི་སྲོལ་རྒྱུན་སློབ་གྲྭ་ཆེན་མོ་ཉག་གཅིག་ལགས་པས་འདི་དག་ཏུ་ཆོས་ཁོ་ནར་སྦྱོང་བ་ཞིག་གཏན་ནས་མིན་པར་བཟོ་གསོ་ཐ་སྙད་རིག་གནས་ཀྱི་སྐོར་ཡང་སྦྱངས་ཏེ་བོད་ཀྱི་སྤྱི་ཚོགས་ཀྱི་དགོས་མཁོ་བསྐངས་དང་སྐོང་བཞིན་པ་ནི་ཁ་གསལ་མིག་མཐོང་ལགས་པས་ཨུ་ཚུགས་ཅན་དག་ལ་རྩོད་པ་བྱེད་དོན་ཅི་ཡང་མེད། དེ་བས་སློབ་གྲྭ་དང་དགོན་སྡེ་གཉིས་ཀྱི་ཁ་ཕྱོགས་ནི་མི་རིགས་དར་རྒྱས་སུ་གཏོང་བ་དེ་ཡིན་མོད། འོན་ཀྱང་མི་གཅིག་ས་ཞིག་ཡོད་པ་ནི་དགོན་སྡེས་ཕྱི་མའི་དོན་ཡང་གཙོ་བོར་འཛིན་བཞིན་ཡོད་པ་རེད། འོན་ཀྱང་སྐྱེ་བ་ཕྱི་མ་དོན་དུ་གཉེར་བ་ནི་སྤྱི་ཚོགས་དང་ཁ་བྲལ་བ་ཞིག་གཏན་ནས་མ་ཡིན་པར་སྤྱི་ཚོགས་འདིར་ཆེད་དུ་ཞབས་ཞུ་སྒྲུབ་པ་དང་གཞན་ཕན་གྱི་ལས་དོན་སྣ་ཚོགས་བསྒྲུབ་དགོས་པ་སྟེ་ཕྱི་མ་དོན་དུ་གཉེར་བའང་མཐར་གཏུགས་ན་ལྷག་བསམ་རྣམ་དག་དང་འགྲོ་བ་གཞན་ལ་ཕན་འདོགས་པ་དོན་དུ་གཉེར་བ་ཡིན་པ་ལས་སྤྱི་ཚོགས་བདེ་དགེ་དང་བྲལ་ནས་ཕྱི་མ་དོན་གཉེར་བྱེད་ཐབས་ཤིག་གཏན་ནས་མེད་པས་སོ། །འདི་ནི་བོད་ཀྱི་དགོན་སྡེས་སྤྱི་ཚོགས་ལ་ཞབས་འདེགས་ཞུ་བའི་གཞི་རྩ་རེད། 
མིག་སྔའི་གནས་ཚུལ་ལ་བལྟས་ན་དེ་རིང་གི་མི་རིགས་འདིའི་ཉེན་ཁ་སྐྱོབ་མཁན་ནི་དགོན་སྡེ་དག་ཡིན་ཞེས་བརྗོད་ཀྱང་ཆོག་སྟེ་འཚོ་བའི་ཁྲོད་བོད་ཡིག་བཀོལ་སྤྱོད་དང་བོད་ཀྱི་རིག་གནས་འཛིན་སྐྱོང་སྤེལ་གསུམ་བྱེད་པ་འདིས་ཀྱང་ཤེས་པའི་ཕྱིར། དེ་ལྟ་ནའང་དགོན་སྡེའི་སློབ་གསོ་ནི་སྲོལ་རྒྱུན་རིག་གནས་ཁོ་ནས་ཆོག་གོ་ཟེར་ན་དེ་ནི་ནོར་འཁྲུལ་ཆེན་པོ་ཡིན། ལོ་རྒྱུས་ཀྱིས་བདེན་དཔང་བྱས་པ་བཞིན་དུས་རབས་སོ་སོར་རིག་གནས་གསར་བར་བརྩོན་ལེན་བྱེད་མཁན་དགོན་སྡེའི་དག་ཡིན་པས་གོམས་སྲོལ་བཟང་བོ་དེ་དམ་འཛིན་བྱེད་པ་ནི་ཤིན་ཏུ་གལ་ཆེ་བ་བཞིན་དགོན་སྡེའི་ནང་དུ་སྲོལ་རྒྱུན་རིག་གནས་ཀྱིས་གཙོས་ཚན་རིག་གསར་བ་སྟེ་དངོས་ལུགས་དང་རྫས་འགྱུར་སོགས་རིག་པ་གསར་བའི་སློབ་ཚན་ཡང་གང་ལ་གང་མཁོ་བཞིན་བཀོད་སྒྲིག་བྱ་རྒྱུ་ཡིན་ལ་དགོན་པ་རེ་གཉིས་སུ་གྲ་སྒྲིག་གི་སྦྱོར་བའང་རྩོམ་བཞིན་ཡོད་ཅིང༌། སེ་འབྲས་དགེ་གསུམ་འཛིན་གྲྭ་དབུ་མ་ཡན་སྐོར་ཅིག་བསལ་ཏེ་ཚན་རིག་གི་འཛིན་གྲྭའང་བཙུགས་ཡོད་པ་རེད། མ་འོངས་པར་ནང་བའི་ཚན་རིག་ཞིབ་འཇུག་ཁང་ཡང་འཛུགས་གཉེར་བྱེད་ངེས་ཡིན་ཏེ་ད་ལྟ་དགོན་པ་ཆེན་པོ་རེ་གཉིས་སུ་དེང་རབས་ཀྱི་ཁྱད་ཆོས་ལྡན་ཞིང་ཚན་རིག་གི་ལག་རྩལ་བེད་སྤྱོད་བྱེད་པའི་སྨན་ཁང་འཛུགས་གཉེར་གྱིས་སྤྱི་ཚོགས་ཐོག་གི་དེང་རབས་སྨན་ཁང་ཆེན་པོར་འགྲན་རྩོད་བྱེད་པའི་དབུ་བཙུགས་པ་རེད། 
འདི་ལྟར་བཀོད་སྒྲིག་བྱེད་དོན་ཡང་ཚན་རིག་དར་རྒྱས་སུ་སོང་བས་ཆོས་ ལུགས་མང་བོ་ཞིག་གི་ལྟ་བ་གཞི་བརྟེན་མེད་པར་གྱུར་ནས་ཉམས་དམས་སུ་འགྱུར་ བཞིན་ཡོད་ནའང་ནང་བར་མཚོན་ན་ལྟ་བའི་རྒྱབ་སྐྱོར་གསར་བ་ཞིག་འབྱུང་བཞིན་ཡོད་པས་ཚན་རིག་གི་ལམ་ནས་ནང་བའི་བདེན་དོན་གསལ་བའི་ཆེད་དང་ཚན་རིག་དང་ནང་བསྟན་གཉིས་ཕན་ཚུན་སློབ་སྦྱོང་གིས་མི་འདང་བ་ཁ་སྐོང་བྱས་ཏེ་སྤྱི་ཚོགས་ལ་ཞབས་འདེགས་ཞུ་བའི་ཆེད་དུ་ཡིན་ལ་གྲྭ་བའི་གྲངས་འབོར་ངེས་ཅན་ཞིག་ཟིན་ པའི་བོད་ལ་མཚོན་ན་དེ་ནི་མི་རིགས་དར་རྒྱས་སུ་འགྲོ་བར་ཆེས་ནུས་པ་ཐོན་པ་ཞིག་རེད། 
དུས་རབས་མི་འདྲ་བའི་ནང་དུ་བོད་ཀྱི་དགོན་སྡེར་ཤེས་ཡོན་གསོ་སྐྱོང་བྱེད་པའི་ཚད་གཞིའང་མི་འདྲ་སྟེ་དེང་གི་དགོན་སྡེ་སོ་སོར་གྲྭ་བའི་གནས་ཚུལ་ལ་བལྟས་ན་ནུབ་ཕྱོགས་མཚན་ཉིད་རིག་པ་དང་ཕྱི་ཡིག་ཆབ་སྲིད། རི་མོ། རོལ་དབྱངས།　ལྗོངས་རྒྱུ། ཚོང་ལས། ཁྱིམ་གློག་ཞིག་གསོ་བཅས་ཕྱོགས་སོ་སོར་སློབ་སྦྱོང་བྱེད་མཁན་མང་ལ་སློབ་གྲྭ་དང་གཅེས་སེམས་ཚོགས་པ་རྩ་འཛུགས་བྱེད་མཁན་ཡང་ཡོད་པས་དགོན་སྡེས་ནི་སྔར་བཞིན་བོད་ཀྱི་སོ་ཚིས་ཆེད་དུ་ནུས་པ་འདོན་བཞིན་པ་སུས་ཀྱང་བསྙོན་དུ་མེད་དོ། །
 
 
རིག་གནས་ཆེ་བ་ལྔའི་ཡ་གྱལ་བཟོ་རིག་པས་དེང་རབས་དངོས་པོ་གསར་བ་བཟོ་ཐུབ་བམ།
 
 
རིག་གནས་ཆེ་བ་ལྔའི་ཡ་གྱལ་བཟོ་རིག་པ་ནི་གཞུང་དུ་སྐུ་གསུང་ཐུགས་གསུམ་གྱི་སྐོར་ཡིན་པ་ལས་གཞན་ཡིད་འཕྲོག་པའི་ཁྱད་ཆོས་ཤིག་བསྟན་མེད། དེས་ན་བོད་ཀྱི་བཟོ་རིག་པའི་བསྟན་བཅོས་སུ་དེང་རབས་དངོས་པོ་གསར་བཟོ་ལ་ནུས་པ་འདོན་ཐུབ་པའི་རྨང་གཞི་ཚད་ལྡན་ཞིག་ཨེ་ཡོད། 
 
མཚོ་སྔོན་མི་རིགས་སློབ་གྲྭ་ཆེན་མོ། བསོད་ནམས་ཀུན་ལྡན།
 
ལན། རིག་གནས་ཆེ་བ་ལྔའི་ཡ་གྱལ་བཟོ་རིག་པ་ནི་རིག་གཞུང་ཚན་ཁག་ཅིག་གི་མིང་ཡིན་པ་ལས་སྐུ་གསུང་ཐུགས་གསུམ་གྱི་སྐོར་ཁོ་ན་ཡིན་དགོས་པའི་ཚད་གཞི་ཅི་ཡང་མེད། བོད་ཀྱི་རིག་གནས་འདུ་ཤེས་འཁྱེར་སྟངས་ལས་བལྟས་ན་དེང་གི་ཚན་རིག་ཀྱང་བཟོ་རིག་པ་ཡིན་པས་དེའི་ཡ་གྱལ་གྱི་བཟོ་རིག་པ་ལ་ནང་བསྟན་གྱི་སྐུ་གསུང་ཐུགས་རྟེན་སྐོར་དང་བོད་ཀྱི་སྲོལ་རྒྱུན་གྱི་བཟོ་རིག་ཙམ་ལ་གོ་དགོས་པའི་རྒྱུ་མཚན་མེད་ལ་སྔོན་ཆད་བྱུང་མྱོང་བའི་བཟོ་རིག་ཙམ་ལ་ངོས་འཛིན་པའི་སྒྲུབ་བྱེད་དེ་བས་ཀྱང་མེད། 
བོད་ཀྱི་བཟོ་རིག་པར་མཚོན་ན་མེས་པོ་རྣམས་ཀྱི་ལག་ལེན་གྱི་ཁྲོད་ནས་གསར་བཏོད་བྱས་པའམ་སྐབས་དེའི་མི་རིགས་གཞན་པའི་སྔོན་ཐོན་གྱི་ལག་རྩལ་ནང་འདྲེན་བྱས་ཏེ་སྤྱི་ཚོགས་འཕེལ་རྒྱས་ལ་ནུས་པ་ཆེན་པོ་ཞིག་བཏོན་ཡོད་མོད། དེ་ད་ལྟའི་ཚབ་ཐུབ་པའི་བཟོ་རིག་ཅིག་གམ་དེང་རབས་དངོས་པོ་གསར་བཟོའི་ནུས་པ་འདོན་ཐུབ་པའི་རྨང་གཞི་ཚད་ལྡན་ཞིག་ཡིན་མི་སྲིད་དེ་སྔོན་ནས་བཟོ་རིག་ཆ་ཚང་བ་ཞིག་ཡིན་ན་དེ་ནི་བུས་བསྒྲུབ་རྒྱུ་ཕས་བསྒྲུབས་པ་ཡིན་ལ་ང་ཚོས་རིག་གཞུང་དར་སྤེལ་ཟེར་དགོས་དོན་དེ་བས་ཀྱང་མི་འདུག 
མིའི་ལག་ལེན་ཁྲོད་ནས་ཐོན་པའི་རིག་པའི་གཞུང་ལུགས་གང་ཞིག་ཡིན་ནའང་འདྲ། སྐབས་དེར་སྔོན་ཐོན་གང་འདྲ་ཞིག་ཡིན་རུང་དུས་ཀྱི་འགྱུར་བ་དང་བསྟུན་ནས་དར་སྤེལ་མེད་ན་དུས་ཀྱི་དགོས་མཁོ་བསྐང་མི་ཐུབ་སྟེ་དར་སྤེལ་ཅེས་པ་གཞུང་ལུགས་ཁྱབ་སྤེལ་ཙམ་མ་ཡིན་པར་དེ་རྨང་གཞི་བྱས་ཏེ་འཕེལ་རྒྱས་སྙེག་པ་དེ་རེད། དེ་ནི་དུས་རབས་སོ་སོའི་མིའི་འོས་འགན་ཡིན་པ་ལས་མེས་པོ་དག་གི་འོས་འགན་མིན་ལ་ང་ཚོའི་འོས་འགན་ཡང་སྔོན་མའི་གཞུང་ལུགས་དེར་དགག་པ་གཏང་རྒྱུ་མ་ཡིན་པར་སྔོན་མའི་གཞུང་ལུགས་དེའི་ཞན་ཆ་བཙལ་ནས་དར་སྤེལ་གཏང་རྒྱུ་དེ་རེད། ལོ་རྒྱུས་ཀྱི་གནས་བབས་དེ་མ་བསམ་པར་དེང་གི་བཟོ་རིག་དང་བསྡུར་ནས་ངོ་མཚར་བའི་ཁྱད་ཆོས་ཤིག་བསྟན་མེད་ཟེར་བ་ནི་འགྲེལ་བཤད་བྱ་མི་ཐུབ་པའི་ལྟ་ཚུལ་ཞིག་རེད། 
མིག་སྔའི་གནས་བབས་ལས་བལྟས་ན་བོད་ཀྱི་བཟོ་རིག་འདིར་ཁོར་ཡུག་གི་ཆ་རྐྱེན་དང་མཐུན་པའི་ཁྱད་ཆོས་མངོན་པར་གསལ་ཞིང་མི་རིགས་ཀྱི་སེམས་ཁམས་དང་ཡུལ་སྲོལ་གོམས་འདྲིས། གནམ་གཤིས་མཐུན་རྐྱེན་དང་འཕྲོད་པའི་ཁྱད་ཆོས་དུ་མ་ཞིག་ལྷང་ངེར་མངོན་པ་འདིར་ང་ཚོས་དབང་མེད་དུ་བསམ་གཞིག་གཏང་དགོས་ཏེ་འདི་དག་ནི་དངོས་པོ་གསར་བ་བཟོ་བའི་ནུས་པ་འདོན་ཐུབ་པའམ་ཡང་ན་གཞི་བཟུང་ས་ཉག་གཅིག་ཡིན་ཏེ་དཔེར་ན་བོད་ཀྱི་རྩིག་བཟོ་འདི་ནི་ཁོར་ཡུག་གི་ཆ་རྐྱེན་དང་ཤིན་ཏུ་མཐུན་པ་ལྟ་བུ་རེད། ད་ལྟའི་མི་རབས་འདིར་བལྟས་ན་བོད་ཀྱི་བཟོ་རིག་མང་བོ་ཞིག་ཉམས་དམས་དང་རྩ་མེད་དུ་གྱུར་ཡོད་ལ་སྔོན་ཐོན་གྱི་བཟོ་རིག་ནང་འདྲེན་བྱས་པ་དེ་བས་ཀྱང་འདང་མེད། མི་རབས་འདི་ནི་སྡུག་སྨྲེའི་མི་རབས་ཤིག་ཡིན་ཏེ་རང་ཉིད་སྔོན་ཐོན་གྱི་བཟོ་རིག་གསར་བར་སློབ་སྦྱོང་དང་ནང་འདྲེན་བྱེད་པ་སྟོང་ཆར་ལུས་ཤིང་མི་རིགས་རང་གི་བཟོ་རིག་དར་སྤེལ་ཀྱང་གཉིད་དུ་ཡུར་འདུག དེ་བས་ང་ཚོས་ཕ་མེས་ཀྱི་བཟོ་རིག་དེས་ད་ལྟའི་བཟོ་རིག་པའི་ཚབ་བྱེད་མ་ཐུབ་པས་དེར་འཁང་ར་ལེ་བདའ་བྱེད་པ་ནི་དོན་གྱིས་རང་གི་འོས་འགན་བསྒྲུབས་མ་ཐུབ་པའི་ཉེས་པ་འགེབ་འདོད་ཡིན་པས་དེ་ནི་ང་ཚོ་མི་རབས་འདིའི་ཆེས་ངོ་ཚ་ཞིང་ཁ་སྐྱེངས་འོས་པའི་དོན་ཅིག་ཡིན་ནོ། །
 
 
ཐ་སྙད་རིག་གནས་སྦྱངས་ན་ཆོས་སྒྲུབ་པའི་གནོད་བྱེད་དུ་འགྲོའམ།
 
 
ཐ་སྙད་རིག་གནས་སྦྱངས་ན་ཆོས་བསྒྲུབ་བའི་གནོད་བྱེད་དུ་འགྲོའམ། 
 
ནུབ་བྱང་མི་རིགས་སློབ་གྲྭ་ཆེན་མོ། བརྩེ་ལྡན་རྒྱ་མཚོ། 

དགོན་སྡེ་མང་བོར་ཐ་སྙད་རིག་གནས་ལ་དམའ་འབེབ་བྱེད་བཞིན་པ་ནི་གུང་ཐུང་བསྟན་པའི་སྒྲོན་མེས།  ཟབ་ཟབ་མན་ངག་ཟེར་དགུ་ཚོལ་བ་དང༌། །ཐོབ་ཐོབ་མང་བོའི་རྣམ་གྲགས་གསོག་བྱེད་ཅིང༌། །སྒྲ་སྙན་སྨན་རྩིས་སོགས་ལ་མགོ་འཁོར་བ། །གཞུང་ལུགས་ཐོས་བསམ་རྣལ་མའི་གེགས་ཡིན་པས། །རྩ་བ་བོར་ནས་ཡལ་ག་མ་འཛིན་ཨང༌། །ཞེས་པ་འདི་ལ་བརྟེན་པ་རེད། དེ་ནི་དེའི་དོན་མ་རྟོགས་པའི་ནོར་འཁྲུལ་འབའ་ཞིག་སྟེ། དཔེ་ལ་བལྟས་ན་རྩ་བ་བོར་ནས་ཡལ་ག་མ་འཛིན་ཞེས་པས་ནང་དོན་རིག་པ་ནི་རྩ་བ་ལྟ་བུ་དང་སྒྲ་སྙན་སོགས་ནི་ཡལ་ག་ལྟ་བུར་གསུངས་ཡོད།  ཡལ་ག་མེད་པའི་རྩ་བ་དེའང་མི་རུང་ལ་རྩ་བ་མ་བོར་ན་ཡལ་ག་འཛིན་དགོས་པའང་དོན་ཀྱིས་བསྟན་ཡོད། གོང་དུ་མགོ་འཁོར་བ་ཞེས་པའི་ཚིག་འདིས་ཀྱང་གཞུང་ཆེན་མོ་བོར་ནས་འདི་ཁོ་ནར་གཟུང་མི་རིགས་པ་གསལ་བོར་བསྟན་ཡོད་པས་སོ། །
འོན་ཀྱང༌། ཐམས་ཅད་མཁྱེན་པར་འགྲོ་བ་ལ་རིག་གནས་ཀུན་སྦྱངས་དགོས་ཟེར་བ་ནི་སྐྱེས་བུ་ཆེན་པོ་དག་ལས་སྐྱེས་བུ་བློ་དམན་པ་དག་ལ་མཚོན་ན་མི་རུང་སྟེ། ང་ཚོའི་ཚེ་ཐུང་གཅིག་ལ་མང་བོར་འཇུས་ན་ཅི་ཡང་མི་འོང་སྟེ། སྐད་རིགས་གཅིག་གི་བརྡའང་མ་སྤྲོད་པར་སྐད་རིགས་བཅུ་ཕྲག་འགའ་ལ་སྦྱངས་ན་ཅི་ཡང་མི་འོང་བ་བཞིན་ཡིན་པས་ཉམས་སུ་ལེན་མཁན་ཞིག་ལ་མཚོན་ན་རང་གི་ཉམས་སུ་བླང་བྱའི་གཞུང་ལ་གོ་བ་ཆགས་པར་ཐོག་མར་ཐ་སྙད་རིག་གནས་ལ་སྦྱངས། དེ་ནས་གཞུང་ལམ་རིམ་ཆེན་མོ་ལྟ་བུ་གནད་དུ་བཟུང་ནས་སྦྱངས་ཏེ་ཉམས་ལེན་གྱི་མཐིལ་དུ་བཟུང་ན་ཤིན་ཏུ་བཟང་ངོ་སྙམ།
 
 
སྲོལ་རྒྱུན་རིག་གནས་དེང་རབས་ཅན་དུ་བསྒྱུར་ཆོག་གམ།
 
 
ལ་ལས་བོད་ཀྱི་སྲོལ་རྒྱུན་རིག་གནས་ནི་ནང་བསྟན་རིག་གཞུང་གིས་གྲུབ་ཅིང་དེ་བོད་ཀྱི་སྲོལ་རྒྱུན་རིག་གནས་ཀྱི་ཉིང་བཅུད་ཡིན་ཟེར་ལ་བོད་ཀྱི་སྲོལ་རྒྱུན་རིག་གནས་དོར་ན་བོད་ཀྱི་རིག་གནས་དོར་བ་ཡིན་ཟེར་བས་འདིར་འདྲི་རྒྱུ་ནི་བོད་ཀྱི་སྲོལ་རྒྱུན་རིག་གནས་དང་ནང་བསྟན་རིག་གནས་བར་གྱི་འབྲེལ་བ་གང་ཡིན་པ་དང༌། སྲོལ་རྒྱུན་རིག་གནས་དེང་རབས་ཅན་དུ་བསྒྱུར་ཆོག་མིན། ཆོག་ན་དེར་སྒྱུར་བའི་ཐབས་ལམ་གང་ཡིན་པ་བཅས་པར་དེ་བཞིན་ལན་གསལ་བོ་ཞིག་འདེབས་པར་ཞུ། 
 
མང་རའི་དགོན་ཆེན། ཕྱག་ཤུལ་སྤྲུལ་སྐུ། 

དུས་ཀྱི་མེ་ལོངརྩོམ་སྒྲིག་ཁང༌། 
 
ལན། རིག་གནས་འདུ་ཤེས་ནི་མི་རིགས་ཀྱི་འདུ་ཤེས་ཀྱི་རྨང་གཞི་རེད། གལ་ཏེ་རིག་གནས་ཀྱི་འདུ་ཤེས་མེད་ཚེ་ཁྱོད་རང་ག་འདྲ་ཞིག་ཡིན་རུང་མི་རིགས་ཀྱི་འདུ་ཤེས་ཡོད་མི་སྲིད། མི་རིགས་ཀྱི་འདུ་ཤེས་མེད་ཚེ་ང་རང་མི་རིགས་དེ་ཡིན་ཞེས་བརྗོད་ཀྱང་སྙིང་བོ་ཅི་ཡང་མེད། 
བོད་ཀྱི་རིག་གནས་ནི་ནང་ཆོས་ལས་ལོགས་སུ་མེད་དེ་ནང་ཆོས་མི་ཤེས་པའི་བོད་རིག་པ་བ་ནི་བོད་རིག་པ་མིན་ལ། ནང་ཆོས་ལ་ཆ་རྒྱུས་ཅི་ཡང་མེད་ན་དེ་བོད་མི་རིགས་ལ་ཆ་རྒྱུས་ཅི་ཡང་མེད་པ་ཞིག་ཏུ་ཟད་པས། རང་ཉིད་མི་རིགས་འདིའི་ཤ་དང་རུས་པ་ལས་གྲུབ་ཀྱང་ཆེས་ཡིད་སྐྱོ་བ་ཞིག་ཡིན། 
 
 
བོད་རིག་པར་མ་འོངས་པར་གོ་གནས་ག་འདྲ་ཞིག་ཐོབ་ཐུབ།
 
 
དེང་སྐབས་འཛམ་གླིང་ས་གནས་མང་བོར་བོད་རིག་པ་དང་དེའི་སྲོག་རྩར་གྱུར་པའི་ནང་བསྟན་ལ་སློབ་སྦྱོང་དང༌། ཞིབ་འཇུག་གནང་བཞིན་ཡོད་མོད་མ་འོངས་པ་ནི་དཔལ་འབྱོར་དང་འགྲན་རྩོད་ཀྱི་དུས་རབས་ཡིན་ཞིང་འཛམ་གླིང་གི་ས་ཁུལ་གང་ནས་ཀྱང་མིའི་འཚོལ་བསྙེག་ལ་རམ་འདེགས་བྱེད་མ་ནུས་པ་ཡིན་ན་བོད་མི་རིགས་ཀྱང་དེ་དང་བསྟུན་ནས་གཞི་ནས་ཡལ་ངེས་རེད། ཁྱོད་ཀྱིས་གཟིགས་ན་བོད་རིག་པ་འདི་ལ་མ་འོངས་པའི་དུས་རབས་ནང་གོ་གནས་ག་འདྲ་ཞིག་ཐོབ་ཐུབ་པ་དང་ཉེན་ཁ་གང་ཞིག་ལ་འཕྲད་སྲིད། 
 
ཀོས་ནན་རྫོང་རུ་མང་སྡེ་བ། གངས་འཚོ།
 
ལན། ངའི་བསམ་པར་བོད་ནས་མི་དམངས་ཀྱིས་ནང་བསྟན་ལ་དད་མོས་བྱེད་པ་དང་ནུབ་ཕྱོགས་པས་ནང་བསྟན་ལ་དད་པ་བྱེད་པ་གཉིས་མི་འདྲ་སྟེ་བོད་མི་རིགས་ཀྱིས་ལོ་རྒྱུས་ཀྱི་བག་ཆགས་ལས་དད་མོས་བྱེད་བཞིན་ཡོད་ལ་ནུབ་ཕྱོགས་པས་བསམ་བློའི་དགོས་མཁོར་དད་མོས་བྱེད་པ་ཡིན་ཀྱང་མཇུག་འབྲས་ནི་གཅིག་འདྲ་ཡིན་ཏེ་གཉིས་ཀའི་བསམ་པའི་དགོས་མཁོ་བསྐང་ཐུབ་པ་བྱུང༌། དེའི་སྟེང་ནས་བོད་མི་རིགས་ཀྱིས་དཔལ་འབྱོར་གྱི་འགྲན་རྩོད་ཇི་འདྲ་བྱུང་ནའང་ལོ་རྒྱུས་ཀྱི་ཤུགས་རྐྱེན་ཆེ་བས་ནང་བསྟན་ལ་དད་མོས་ལོ་ཐུང་ཐུང་ཞིག་ཏུ་ཉེར་ཁར་འཕྲད་ཐུབ་པ་ཞིག་མིན། འོན་ཀྱང་བོད་རིག་པ་ནི་མཐོ་སྒང་འདིར་ཡལ་བའི་ཉེན་ཁ་ཤིན་ཏུ་ཆེ་སྟེ་བོད་རིགས་ལས་བྱེད་པ་དང་སློབ་གྲྭ་ཆེ་འབྲིང་གི་སློབ་མ། ཐ་ན་སྤྱི་ཚོགས་ཁྲོད་དུ་བོད་ཡིག་མཁོ་མེད་དུ་སྨྲ་བ་ཤིན་ཏུ་མང་བས་སོ། །འདི་བསྒྱུར་མ་ཐུབ་ན་བོད་རིག་པ་རྩ་མེད་དུ་འགྲོ་བའི་ཉེན་ཁ་ཤིན་ཏུ་ཆེ། འདི་ནི་བོད་རིག་པས་ཕྱི་དངོས་པོ་དང་བསྟུན་ནས་ནུས་པ་འདོན་མ་ཐུབ་པ་མིན་ཏེ་འདོན་པའི་རྒྱུ་རྐྱེན་མ་ཚང་བས་སོ། །
འོན་ཀྱང་ནུབ་ཕྱོགས་རྒྱལ་ཁབ་དག་ལ་མཚོན་ན་བོད་རིག་པའི་ཉིང་བཅུད་དེ་ནང་བསྟན་འདི་རིག་པའི་གཞུང་ལུགས་ཀྱི་སྟེང་ནས་དར་བ་ཡིན་ལ་དེ་ཡང་ཕྱིའི་དངོས་པོ་དར་རྒྱས་ཀྱི་འགྲན་རྩོད་ཁྲོད་ནས་དར་བ་རེད། དེ་ནི་དངོས་པོའི་དཔལ་ཡོན་གྱི་དར་རྒྱས་དང་བསྟུན་ནས་ནུབ་ཕྱོགས་མཚན་ཉིད་རིག་པ་དར་རྒྱས་འབྱུང་མ་ཐུབ་པ་ལ་ཐུག་ཡོད་དེ་ནུབ་ཕྱོགས་མཚན་ཉིད་རིག་པས་ཐག་མ་ཆོད་ཅིང་ཆོས་ལུགས་ཀྱིས་ཀྱང་ཐག་མ་ཆོད་པའི་དགོས་མཁོ་མང་བོ་ཞིག་བོད་ཀྱི་ནང་བསྟན་དུ་བྱུང་སྟེ་ཁོ་ཚོའི་བསམ་པའི་དགོས་མཁོ་སྐོང་ཐུབ་པ་ལ་བརྟེན་ནས་དར་བ་རེད། དེ་བས་ཇི་འདྲའི་དངོས་པོའི་དཔལ་ཡོན་གྱི་འགྲན་རྩོད་ཆེ་ན་དེ་འདྲའི་བསམ་པའི་དགོས་མཁོ་སྐོང་མི་ཐུབ་པའི་གནད་དོན་ཚབས་ཆེ་བས་བོད་རིག་པའི་བསམ་བློ་འདི་ནུབ་ཕྱོགས་སར་མུ་མཐུད་དུ་དར་རྒྱས་འགྲོ་བ་ཤུགས་ཆེ་ཞིང༌། མིག་སྔར་འཛམ་གླིང་གི་གནས་སོ་སོར་བོད་ཀྱི་ནང་བསྟན་ལ་ཞིབ་འཇུག་བྱེད་བཞིན་པ་འདི་དུས་རབས་ཉེར་གཅིག་པར་བོད་བརྒྱུད་ནང་བསྟན་འཕེལ་རྒྱས་འགྲོ་བའི་གཞུང་ལུགས་དང་བདེན་དོན་གཙོ་བོར་འཛིན་པ་ལས་དད་མོས་གཙོ་བོར་མི་འཛིན་པ་དང་སུས་ཡིན་རུང་སྟོན་པའི་གསུང་ལ་དཔྱད་ཆོག་པའི་ཐོབ་ཐང་ཡོད་པ། བྱམས་དང་སྙིང་རྗེ་དང་ལྷག་བསམ་དང་སེམས་བསྐྱེད་སོགས་ཀྱི་རིན་ཐང་ཤེས་ན་ནང་བ་སངས་རྒྱས་ནི་ཆོས་ལུགས་གཞན་དང་མི་འདྲ་བར་ཚན་རིག་དང་བསྟུན་ནས་དར་རྒྱས་དང་ཚན་རིག་ལ་རམ་འདེགས་དང་ཚན་རིག་ལམ་ནས་བདེན་དོན་སྐྱེལ་ཐུབ་པ་སོགས་ཤེས་ཐུབ་ལ་དེ་ཡིན་ན་བོད་ བརྒྱུད་ནང་བསྟན་ཉེན་ཁ་ཞིག་ལ་འཕྲད་རྒྱུ་མ་ཡིན་པར་ཆེས་དར་བའི་མཐུན་རྐྱེན་ཕུན་སུམ་ཚོགས་པ་ཞིག་འབྱུང་ཐུབ་པ་ཡིན་ལ་འདིའི་གནས་བབས་ཀྱང་ཆོས་ལུགས་གཞན་ལ་བལྟས་ན་མཐོར་འགྲོ་ངེས་པ་ཡིན་ནོ། །

ལེའུ་བརྒྱད་པ།  སྤྱི་ཚོགས་སྐོར་གྱི་དྲིས་ལན།
 
 
གྲྭ་བ་བོད་མི་རིགས་ཀྱི་ཁུར་བོ་ཡིན་ནམ།
 
 
ལ་ལས་གྲྭ་བ་བོད་མི་རིགས་ཀྱི་ཁུར་བོ་ཡིན་ཟེར་བཞིན་ཡོད་པའི་ལྟ་བ་དེར་ཁྱོད་ལ་ལྟ་སྟངས་ག་འདྲ་ཡོད་དམ། 
 
ཨ་མཆོག་མཚན་ཉིད་དགོན་པ། སྐྱོར་བསྟན་པའི་རྒྱལ་མཚན། 
 
ལན། གལ་ཏེ་ཁྱོད་ཀྱིས་བདག་ལ་གྲྭ་བ་བོད་མི་རིགས་ཀྱི་ཁུར་བོ་ཡིན་ཟེར་ བཞིན་ཡོད་པའི་ལྟ་བར་གདེང་འཇོག་ཅིག་བྱ་རོགས་ཟེར་ན་བདག་གིས་ཁ་ཚོན་ཆོད་པའི་ངང་ནས་དེ་ནི་འདང་རྒྱག་མི་ཤེས་པའི་ཀླད་མེད་སྐོར་ཅིག་གི་སྡོམ་ཚིག་རེད་ཅེས་བརྗོད་རྒྱུ་ཡིན། དེ་ནི་ཕྱོགས་ལྷུང་གི་གདེང་འཇོག་ཅིག་མིན་པར་སྤྱི་ཚོགས་རིག་པའི་སྡོམ་ཚིག་ཅིག་རེད་ཅེས་བཤད་ན་ཆོག གྲྭ་བ་ནི་སྤྱི་ཚོགས་ཀྱི་འཕེལ་རིམ་ལས་ཐོན་པའི་ཆོས་ལུགས་ཀྱི་འབྲས་བུ་ཞིག་དང་ནང་བསྟན་གྱི་དགོས་མཁོ་ཞིག མི་རང་གི་རང་དབང་ཞིག་ཀྱང་རེད། མཐར་གཏུག་ན་གྲྭ་བ་བྱུང་བ་འདི་ནི་སྤྱི་ཚོགས་ཀྱི་དགོས་མཁོ་ལས་བྱུང་བ་ལས་སྤྱི་ཚོགས་ཀྱི་དགོས་མཁོ་དང་ཁ་བྲལ་ན་གྲྭ་བའི་སྤྱི་ཚོགས་ཤིག་འབྱུང་ཐབས་གཏན་ནས་མེད། སྤྱི་ཚོགས་ཀྱི་དགོས་མཁོ་ལས་བྱུང་བ་གང་ཞིག་ཡིན་ཀྱང་དེ་ནི་སྤྱི་ཚོགས་ཀྱི་གྲུབ་ཆ་ཞིག་དང་སྤྱི་ཚོགས་ལ་ངེས་པར་འབྲལ་ཐབས་མེད་པའི་དགོས་མཁོ་ཞིག་ཡིན་པ་ལས་ཁུར་བོ་ཞིག་ཡིན་མི་སྲིད། 
གལ་ཏེ་ཁུར་བོ་ཞིག་ཡིན་པའི་དབང་དུ་བཏང་ཡང་ཁུར་བོ་དེ་ནི་རང་གི་དགོས་མཁོའི་ཆེད་དུ་འཁུར་བའི་ཁུར་བོ་ཞིག་ལས་གཞན་གྱིས་བཙན་གྱིས་བཀལ་བའི་ཁུར་བོ་ཞིག་ཡིན་མི་སྲིད་ལ། སྤྱི་ཚོགས་ལ་ངེས་པར་མཁོ་བའི་ཁུར་བོ་ཞིག་ལས་སྤྱི་ཚོགས་ཀྱི་གདོན་རྫས་སུ་གྱུར་པའི་ཁུར་བོ་ཞིག་གཏན་ནས་ཡིན་མི་སྲིད། དེ་ཡང་གསལ་བོར་བཤད་ན་གྲྭ་བ་ནི་བོད་ཀྱི་སྤྱི་ཚོགས་ཀྱི་བསམ་བློའི་དགོས་མཁོ་བཞིན་བྱུང་བའི་གནད་དེར་ཐུག་ཡོད། གལ་ཏེ་ཆོས་ལུགས་ཀྱི་བསམ་བློའི་དགོས་མཁོ་དེ་ལས་བཤད་ན་གྲྭ་བས་ལག་པས་ངལ་རྩོལ་མི་བྱེད་པ་དེས་བོད་མི་རིགས་ཀྱི་ཁུར་བོར་བཤད་པ་དེ་གཏན་ནས་འདང་རྒྱག་མི་ཤེས་པ་དག་གི་བཤད་ཚུལ་ཅིག་ཡིན་ཏེ་ངལ་རྩོལ་ལ་ལུས་ངག་ཡིད་གསུམ་གྱི་ངལ་རྩོལ་ཡོད་པས་གྲྭ་བས་ཆོས་འདོན་པ་དེ་ལུས་ངག་ཡིད་གསུམ་དང་འབྲེལ་བའི་ངལ་རྩོལ་ཡིན་ན་ཁོ་ཚོ་ལ་ཐོབ་པའི་དཔལ་འབྱོར་ནི་ཆེས་དམིགས་བསལ་གྱི་ཤེས་ཡོན་དཔལ་འབྱོར་ཞིག་ཡིན་ཞེས་བཤད་ན་འོས། གནད་འདི་ཤེས་ན་གྲྭ་བ་དག་ཀྱང་བོད་ཀྱི་ངལ་རྩོལ་བ་ཡིན་པས་རང་གི་ཤེས་ཡོན་གྱི་ངལ་རྩོལ་ལ་བརྟེན་ནས་ཟ་མ་ཟ་བའི་རིགས་ཡིན། སུ་ཞིག་ཡིན་ཀྱང་ཤེས་ཡོན་དཔལ་འབྱོར་ལ་བརྟེན་ནས་ཟ་མ་ཟ་བའི་རིགས་ཡིན་ན་དེ་ནི་རང་གི་ནུས་པས་ཟ་བ་ལས་གཞན་སུ་ཞིག་གི་ཡང་ཁུར་བོ་ཡིན་མི་སྲིད། འདི་ནི་དཔལ་འབྱོར་རིག་པའི་ཐད་ནས་བཤད་ན་རྒྱུན་ཤེས་ཤིག་ཡིན། 

རྩེ་ཁོག ཀུན་ཐར་རྒྱལ།   
 
ལན། བོད་མི་དམངས་ཀྱིས་འཇིག་རྟེན་ཕྱི་མ་དོན་དུ་གཉེར་བ་ནི་ནང་བ་སངས་རྒྱས་པའི་ངོས་ནས་བཤད་ན་མི་བདེན་པ་མེད་རུང༌། ང་ཚོས་འཚོ་བ་དངོས་ལ་བལྟས་ན་ཕྱི་མ་དོན་དུ་གཉེར་མཁན་ཚང་མའི་རྒྱུད་ལ་ངེས་འབྱུང་སྐྱེས་མེད་པས་ཁོ་ཚོ་འཇིག་རྟེན་ལ་ཆགས་ཤིང་འཇིག་རྟེན་འདིའི་འདོད་ཡོན་ལ་དགའ། དགྲ་འདུལ་ གཉེན་སྐྱོང་ལ་དགའ་ཞིང་རྒྱུ་ནོར་ལོངས་སྤྱོད་ལ་དུངས། སུ་ཡིན་རུང་མི་ཚེའི་དགའ་སྐྱིད་དང༌། བདེ་བ་དོན་གཉེར་ལ་བྲེལ། དེ་བས་ཕྱི་མ་དོན་གཉེར་ནི་ཁོ་ཚོའི་མི་ཚེའི་བསམ་བློའི་ཁྲོད་ཀྱི་ཆ་ཤས་ཤིག་ཡིན་མོད། སུས་ཀྱང་དེ་གཙོ་བོར་འཛིན་མི་ཐུབ་ལ་འཛིན་མ་ཐུབ་པའི་རྐྱེན་གྱིས་འཇིག་རྟེན་འདིའི་ཐོབ་དང་རྒྱུ་ནོར་ལོངས་སྤྱོད་དོན་དུ་གཉེར་བ་ལས་དེ་དག་ལ་མིག་ཀྱང་མི་བལྟ་བའི་ཕྱི་མ་དོན་དུ་གཉེར་མཁན་ཞིག་ག་ལ་ཡོད། དེ་མེད་པའི་རྐྱེན་གྱིས་ཕྱི་མ་དོན་གཉེར་གྱིས་ཁོ་ཚོའི་འཇིག་རྟེན་འདིའི་བྱ་བར་ལས་ཤོར་འབྱུང་དུ་འཇུག་གིན་མེད་པས་ཕྱི་མ་དོན་གཉེར་བ་ནི་བོད་རྗེས་ལུས་ཀྱི་རྒྱུ་རྐྱེན་མིན་པ་ནི་སུས་བལྟས་རུང་གསལ་བོར་ཤེས་ཐུབ་པ་རེད། 
དེ་མིན་ན་བོད་མི་དམངས་ནི་གཅན་གཟན་གྱི་མདུན་དུ་རྩྭ་སྤུངས་པ་ལྟར་ཚེ་འདིར་ཞེན་ཆགས་ཅི་ཡང་མེད་པ་ཞིག་ཡིན་དགོས་རྒྱུ་རེད་དེ་དེ་ལྟར་མིན་པ་ནི་ལ་ཁའི་ཕྱུགས་རྫིས་ཀྱང་ཐག་ཆོད་པ་ཞིག་རེད། 
ནང་བའི་གཞུང་ལུགས་ནི་ཚེ་ཕྱི་མར་ཁ་གཏད་པ་ཞིག་ཟེར་བ་ནི་མི་འགྲིག་སྟེ་ནང་བའི་དམིགས་བྱ་གཙོ་བོ་ཚེ་འདིར་ལམ་སྣ་ཟིན་པ་དང་ཚེ་འདིར་སངས་རྒྱས་ཀྱི་གོ་འཕང་ཐོབ་པ་དེ་ཡིན་མོད་དེ་མ་འགྲུབ་པར་ལས་དེ་འགྲུབ་པར་ཕྱི་མར་རེ་བ་བྱེད་པ་ཞིག་ཡིན་ལ་དཔེར་ན་དེ་རིང་མ་འགྲུབ་པའི་དོན་སང་ཉིན་འགྲུབ་པར་འབད་པ་བྱེད་པ་ལྟ་བུ་རེད། 
གོང་དུ་བཤད་པ་ལྟར་ནང་བའི་གཞུང་དུ་ལྷ་ཆོས་རིག་གནས་དང་མི་ཆོས་རིག་གནས་གཉིས་ཀ་ཡོད་ཅིང༌། འཇིག་རྟེན་བློས་བཏང་བའི་ཆོས་པ་དག་གིས་ལྷ་ཆོས་ཇི་བཞིན་ཉམས་སུ་ལེན་པ་ཡིན། དེ་ལྟར་ཉམས་སུ་ལེན་མི་ཐུབ་པ་དག་ལ་མི་ཆོས་ཉམས་སུ་ལེན་པར་གདམས་ཡོད་ཅིང་དེ་ལྟར་འཇིག་རྟེན་འཁོར་བའི་ཁྲོད་དུ་མི་ཆོས་ཉམས་སུ་བསྟར་བ་ནི་ཕྱི་མ་ལ་ཕན་ཞིང་ཕྱི་མ་དོན་དུ་གཉེར་བ་ཡང་མཐར་གཏུག་ན་མི་ཚེའི་འདིར་མི་རིགས་དང་རིག་གནས། མི་དམངས་བཅས་ལ་ལྷག་བསམ་རྣམ་དག་གིས་ཞབས་འདེགས་ཞུ་བ་དེ་ཡིན་པས་ནང་བ་ལ་ཞིབ་འཇུག་བྱེད་པའི་རྒྱུན་ཤེས་ཀྱི་གནས་ལུགས་འདི་ངེས་པར་ཤེས་དགོས་སོ། །
 
 
ཁྱོད་ལ་བོད་མི་རིགས་དགོས་སམ། ནང་བའི་ཆོས་ལུགས་དགོས།
 
 
སྣ་གཅིག་གདམ་བྱ་ལས་ཁྱོད་ལ་བོད་མི་རིགས་དགོས་སམ། ནང་བའི་ཆོས་ལུགས་དགོས་ཞེས་དྲིས་ན་ཁྱོད་ལ་གང་དགོས། ཆོས་ལུགས་མེད་པའི་བོད་རིགས་ཤིག་འབྱུང་སྲིད་དམ། 
 
རྩེ་ཁོག ཀུན་ཐར་རྒྱལ།   
 
ལན། ཐོག་མར་ངས་ཁྱེད་ལ་ཀུ་རེའི་ཚུལ་དུ་གཅིག་འདྲི་རྒྱུ་ནི་སྣ་གཅིག་གདམ་བྱ་ལས་ཁྱོད་ལ་ཨ་མ་དགོས་སམ་ཆུང་མ་དགོས་ཞེས་དྲིས་ན་ཁྱོད་ཀྱིས་ཇི་ལྟར་ལན་གདབ། ནང་བསྟན་གྱི་རྗེས་སུ་ཞུགས་པའི་བདག་ལ་མཚོན་ན་ཆོས་ལུགས་ནི་བདག་གི་མི་ཚེ་དང་ཡང་ན་གཏན་གྱི་རེ་སྨོན་གཏད་ས་ཡིན་ལ་མི་རིགས་འདི་ནི་བདག་གི་ལྷག་བསམ་གྱི་སྲི་ཞུ་བྱེད་པའི་རྨང་གཞི་ཡིན་པས་གང་ཡིན་ཀྱང་བདག་གི་འཚོ་བ་དང་ཁ་འབྲལ་མི་ཐུབ་སྟེ། ཁྱེད་ལ་མཚོན་ན་ཨ་མ་དང་ཆུང་མ་གཉིས་ཀ་མཁོ་བ་བཞིན་ནོ། །ཆོས་ལུགས་དགོས་པས་མི་རིགས་མི་དགོས་པ་ཞིག་དང་མི་རིགས་དགོས་པས་ཆོས་ལུགས་མི་དགོས་པ་ག་ལ་ཡིན། མིག་སྔའི་བོད་ཀྱི་མི་རིགས་འདི་མཁོ་བ་ནི་བོད་ཀྱི་ཆོས་ལུགས་འདི་མཁོ་བར་སོང་ལ། ཆོས་ལུགས་འདི་མཁོ་བས་མི་རིགས་འདི་མཁོ་བར་སོང་བ་རེད། འདི་ནི་ལོ་རྒྱུས་ཀྱིས་བཟོས་པ་ལས་ཕྱོགས་ཞེན་གྱི་སྐད་ཆ་ཞིག་གཏན་ནས་མིན། 
དེ་ནི་མི་རིགས་དང་ཆོས་ལུགས་གྱི་འབྲེལ་བའི་སྟེང་ནས་བཤད་ན་སྤྱིར་མི་རིགས་ཤིག་ཡིན་ན་ཆོས་ལུགས་དང་ལྡན་པའི་ངེས་པ་མེད་མོད། ཆོས་ལུགས་དར་ཞིང་ལོ་རྒྱུས་ཡུན་རིང་བོ་ཞིག་འགོར་བའི་མི་རིགས་ཤིག་ལ་མཚོན་ན་ཁོའི་གོམས་སྲོལ་དང་རིག་གནས་བཅས་ཕྱོགས་གང་ཐད་ནས་ཆོས་ལུགས་ཀྱི་ཤུགས་རྐྱེན་ཐེབས་ཏེ་ཆོས་ལུགས་ཉམས་ཉེས་སུ་ཕྱིན་ན་དེའི་རིག་གནས་དང་གོམས་སྲོལ་ཉམས་ཉེས་སུ་སོང་སྟེ་མི་རིགས་དེའང་ཉམས་ཉེས་སུ་འགྲོ་ངེས་པ་རེད། དེ་ལས་ལྡོག་སྟེ་མི་རིགས་ཡར་རྒྱས་སུ་འགྲོ་ན་ཆོས་ལུགས་ཀྱང་ཡར་རྒྱས་འགྲོ་ངེས་རེད། གནས་ལུགས་དེའི་སྟེང་ནས་བོད་ཀྱི་སྤྱི་ཚོགས་ལ་བལྟས་ན་ང་ཚོ་ཡང་དེ་བཞིན་ལས་མ་འདས་ཤིང་དེ་བས་ངའི་བསམ་པར་ཤུགས་རྐྱེན་འདི་མ་ཡལ་བར་དུ་ཆོས་ལུགས་མེད་པའི་བོད་རིགས་སུ་འགྱུར་ན་དེ་ནི་བོད་མི་རིགས་ཀྱི་ཕམ་ཁ་ཞིག་ཡིན་པ་ཚོད་དཔག་བྱེད་ཐུབ་ཅིང་གལ་ཏེ་ཆོས་ལུགས་འདི་བོད་ཀྱི་རིག་གནས་དང་གོམས་སྲོལ་དང་ཁ་བྲལ་ན་ད་གཟོད་ཆོས་ལུགས་མི་མཁོ་བར་མི་རིགས་དགོས་ན་ཆོག་མོད། མིག་སྔའི་བོད་ཀྱི་གནས་བབས་འདིར་བསམ་ན་ད་དུང་ཉེ་ན་ལོ་བརྒྱ་ལྷག་དང་རིང་ན་ལོ་ལྔ་བརྒྱའི་ཡན་དགོས་ངེས་རེད།
 
 
ལྷ་བ་མོ་བ་རྩིས་པ་གསུམ་སྤྱི་ཚོགས་སྟེང་དུ་དགོས་མཁོ་མེད་ནམ།
 
 
ཁ་དཔེར་ལྷ་བ་མོ་བ་རྩིས་པ་གསུམ། འཇིག་རྟེན་ཁམས་ཀྱི་རྫུན་རྐྱལ་གསུམ།    ཞེས་པ་འདིར་ཁྱེད་ལ་ལྟ་ཚུལ་ཅི་ཞིག་ཡོད། འདི་གསུམ་དངོས་གནས་སྤྱི་ཚོགས་སྟེང་དུ་མི་མཁོ་བ་ཡིན་ནམ། 
 
མཚོ་སྔོན་གསོ་རིག་སློབ་གླིང༌། གཅོད་པ་རྒྱལ།  
 
ལན། ལྷ་བ་མོ་བ་རྩིས་པ་གསུམ་བརྫུན་རྐྱལ་ཡིན་ཟེར་ན་དོན་དངོས་དང་འགལ་ཏེ་དཔེར་ན་རྒྱ་སྐད་ཅི་ཡང་མི་ཤེས་པར་ཡུལ་ལྷ་བབས་ན་རྒྱ་སྐད་ཤར་མར་བཤད་ཅིང་རང་ཉིད་མ་གཏོགས་པས་མི་ཤེས་པའི་གསང་བ་ལྷ་བབས་ན་ཤ་ར་ར་བཤད་ཐུབ་ཅིང༌། ལྕགས་ཁེམ་གྱིས་བསློག་མི་ཐུབ་པའི་ས་རྡོ་ལྷ་བབས་ན་ལྷ་བའི་ལག་པས་སླ་མོས་བསློག་ཐུབ་པ་དག་དངོས་སུ་མཐོང་ན་དེར་ཡིད་ཆེས་མི་བྱེད་ག་མེད་ཡིན། མོ་བ་ཞིག་གིས་མི་ཞིག་གི་ལོ་ངོ་སུམ་ཅུའི་སྔོན་གྱི་གནས་ཚུལ་རང་གིས་ཀྱང་བརྗེད་པ་དག་མོ་བཏབ་སྟེ་གསལ་བོར་བཤད་དེ་ཁོ་ལ་དྲན་བསླང་བ་དང༌། ཡང་ང་ཚོའི་སྡེ་བའི་ཁྱིམ་ཚང་ཞིག་ཏུ་ང་བརྒྱད་ལོར་ཕ་མས་གྱང་གསེབ་ཏུ་སྐུ་ཞིག་སྦས་པ་ཕ་མ་འདས་པས་སུས་ཀྱང་མི་ཤེས་ནའང་མོ་བ་དེས་མོ་བཏབ་སྟེ་རྟགས་བརྒྱབས་པ་ལས་བསློགས་ཏེ་ཐོན་པ་བདག་གིས་དངོས་སུ་མཐོང༌། ཡང་རྩིས་པས་རྩིས་ཕྲེང་འགའ་བརྒྱབས་ན་ཚན་རིག་གི་སྔོན་ཐོན་ལག་རྩལ་སྤྱད་ན་མ་གཏོགས་པའི་མི་ཤེས་པའི་ཉི་འཛིན་ཟླ་འཛིན་སྐར་ཆ་ཙམ་ཡང་མ་ནོར་བར་ཤེས་ཐུབ་པ་དག་མཐོང་ན་སུ་ཞིག་གིས་དེ་དག་རྫུན་རྐྱལ་དུ་སྨྲ། འོན་ཀྱང་ལྷ་བ་མོ་བ་རྩིས་པ་རྫུན་མ་མང་བོས་རྒྱུ་ནོར་ཁོ་ནར་དམིགས་ཏེ་མང་ཚོགས་བསླུས་པས་རྫུན་རྐྱལ་ཞེས་པའི་ཁ་དཔེ་དེ་བྱུང་མོད་ཆོས་ལུགས་ཀྱི་ཆོ་ག་ཚད་ལྡན་ལྟར་བསྒྲུབས་ན་སྤྱི་ཚོགས་སྟེང་དུ་ཆེས་དགོས་མཁོ་ལྡན་པ་ཞིག་ཡིན་པ་སྨོས་མ་དགོས་ལ་ད་ལྟའི་དུས་ལྷ་བ་མོ་བ་རྩིས་པ་བརྫུན་མ་འབྱུང་བཞིན་པ་འདིས་ཀྱང་སྤྱི་ཚོགས་སྟེང་དུ་ཉེར་མཁོ་ཆེ་བ་གསལ་བཤད་བྱས་ཡོད།
 
 
དེང་གི་སྤྱི་ཚོགས་ནང་ང་ཚོས་ད་དུང་སྙིང་རྗེ་སྒོམ་བཞིན་བསྡད་ན་འགྲིག་གམ།
 
 
སྙིང་རྗེ་ནི་སངས་རྒྱས་ཆོས་ལུགས་ཀྱི་རྩ་བའི་དགོངས་དོན་དང༌། དེ་ཡང་བོད་མི་རིགས་ཀྱི་བསམ་བློའི་འདུ་ཤེས་སྟེང་མར་ལོ་བཞིན་འཐིམ་འདུག ཡིན་ཡང༌། དེང་སྐབས་བཙན་པོས་གཉོམ་ཆུང་དབང་དུ་བསྡུ་བ་དང་ཆེ་བས་ཆུང་བ་འཇོམས་པར་བྱེད་པའི་སྤྱི་ཚོགས་ནང་ང་ཚོས་ད་དུང་སྙིང་རྗེ་སྒོམ་བཞིན་བསྡད་ན་འགྲིག་གམ། 
 
ནུབ་བྱང་མི་རིགས་སློབ་གྲྭ་ཆེན་མོ། བདེ་ལེགས། 
 
ལན། ཁྱེད་ཀྱིས་གསུངས་པ་ནང་བཞིན་དེང་གི་སྤྱི་ཚོགས་ནི་གཡོ་སྒྱུ་ཁྲམ་གསུམ་དང་བཙན་གཉོམ་གྱིས་ཁེངས་པའི་འཇིག་རྟེན་ཞིག་ཡིན་པས་བསམ་བློ་བ་ཞིག་གམ་སྐྱེས་བུ་དམ་པ་ཞིག་གི་ངོས་ནས་བཤད་ན། ཁྱི་དང་འབྲེལ་འདྲིས་བྱེད་དུས་ང་ཚོ་ཁྱི་བྱེད་མི་དགོས་ལ། སྤྱང་ཁུ་དང་འབྲེལ་འདྲིས་བྱེད་དུས་སྤྱང་ཁུ་བྱེད་ག་ལ་དགོས། ང་ཚོ་ཁྱི་དང་སྤྱང་ཁུའི་ཁྲོད་དུ་ཡོད་ནའང་བློ་རིག་དང་སྤྱང་གྲུང་འཛོམས་པས་ཁྱི་སྤྱང་འདུལ་ཐུབ་པ་ལས་དེ་དག་གི་སྤྱོད་པ་བླངས་ན་རང་ཉིད་ཁྱི་སྤྱང་དུ་འགྱུར་བ་ལས་ཁྱི་སྤྱང་གི་ཁྲོད་ནས་རྒྱལ་ཁ་ལོན་པ་གཏན་ནས་མིན། སྤྱི་ཚོགས་གང་ལྟར་འགྱུར་ནའང་མི་ནི་མི་ཡིན་པ་ལས་སྤྱང་ཁུ་མིན་ལ་སྤྱང་ཁུ་ལའང་སྤྱང་ཁུའི་ཚོད་ཀྱི་སྙིང་རྗེ་ཞིག་ཡོད་པས་མི་ལ་སྙིང་རྗེ་ཞིག་མེད་ན། དེ་ལ་མི་དྲི་ག་ལ་བྲོ། སྤྱིར་སྙིང་རྗེ་ནི་མིའི་གཤིས་ཀ་དང་འབྲེལ་བའི་གནད་དོན་ཞིག་ལས་ཆོས་ལུགས་ཀྱི་གནད་དོན་མིན་ལ་དུས་རྒྱུན་གྱི་ང་ཚོའི་སྙིང་རྗེ་ནི་སྤྱིར་བཏང་གི་སྙིང་རྗེ་སྟེ་དམན་པར་མ་གཏོགས་མི་སྐྱེ་བའི་སྙིང་རྗེ་ཞིག་ཡིན་ལ། དེ་བས་སྙིང་རྗེ་དེ་ཙམ་ཡང་མེད་ན་མི་གཤིས་དང་བྲལ་བས་ང་ཚོས་ སྙིང་རྗེར་ཁག་བཞག་ནས་མགོ་རྡུང་ནའང་ཁ་རོགས་འདུག་པ་ནི་རང་ཉིད་སྡར་མ་ཞིག་ཡིན་པའི་རྟགས་ཡིན། དེར་འདྲ་བར་བསམ་ནས་རང་ལས་ཉམ་ཆུང་བ་དག་ལ་སྙིང་རྗེས་མི་སྒོམ་པར་དེ་དག་ལ་གཙེས་པ་ནི་རང་ཉིད་སྤྱང་ཁུའམ་ཡང་ན་ཁྱི་རྒན་དུ་གྱུར་པའི་རྟགས་ཡིན། 
དེ་བས་འགའ་རེས་རང་ཉིད་སྐྲག་ཤོར་ཡིན་པ་ནང་བ་སངས་རྒྱས་པའི་སྙིང་རྗེས་ལན་པར་བཤད་པ་ནི་ཁ་གཡར་ས་འཚོལ་བའི་དགོད་བྲོ་བའི་ལྟ་བ་ཞིག་ཡིན་ལ་རང་ཉིད་གཞན་གྱི་བྲན་གཡོག་ཏུ་གྱུར་པ་ནི་སྙིང་རྗེས་ལན་པར་འདོད་པ་དང༌།　དཔལ་འབྱོར་རྗེས་སུ་ལུས་པ་ནི་ཕྱི་མ་དོན་གཉེར་གྱིས་ལན་པར་འདོད་པ་ནི་སྙིང་རྗེ་འོས་པའི་བསམ་བློ་ཞིག་ཡིན་ནོ། །
 
 
གྲོང་ཆོག་པ་རྣམས“གྲོང་འཇོམས་པ”ཡིན་ནམ།
 
 
ད་ལྟའི་སེར་སྐྱ་རིས་མེད་ཀྱི་རྩོམ་པ་བོ་མང་བོས་གྲོང་ཆོག་གིས་འཚོ་བའི་གྲྭ་ བཙུན་རྣམས་ལ“གྲོང་འཇོམས་པ”ཞེས་དགག་པ་གཏོང་བཞིན་འདུག ཁྱོད་ལ་འདིའི་སྐོར་ལ་ལྟ་ཚུལ་ཅི་ཡོད།
 
མཚམས་ཁང་དགོན། བློ་བཟང་རྒྱ་མཚོ། 
 
ལན། ང་ཚོས་གྲོང་ཆོག་གིས་འཚོ་བར་དེང་གི་སྤྱི་ཚོགས་ལྟ་བས་དབྱེ་ཞིབ་བྱས་ན་གྲོང་ཆོག་ཏུ་འགྲོ་བའང་མང་ཚོགས་ཀྱི་བསམ་བློའི་དགོས་མཁོ་ཞིག་སྐོང་བའི་ཆེད་དུ་ཡིན་ལ་ཁོ་ཚོས་ཡོན་འབུལ་བའང་དགོས་མཁོ་དེ་བསྐངས་པའི་ཡོན་དུ་བྱིན་པ་ལས་འཕྲོག་པ་མ་རེད། དེ་ནི་ལས་ཀ་སྒྲུབ་མཁན་དང་བསྒྲུབ་ཡུལ་བར་གྱི་འབྲེལ་བ་ཞིག་ཡིན་པ་ལས་འཇོམས་མཁན་དང་གཞོམ་བྱའི་བར་གྱི་འབྲེལ་བ་ཞིག་མིན། 
ལྷག་པར་གྲོང་ཆོག་པར་ཡོན་གང་ཞིག་འབུལ་མིན་ཡང་སྦྱིན་བདག་གི་རང་དབང་ཡིན་པ་ལས་ཚད་གཞི་ཅི་ཡང་མེད་ལ་དེ་ནི་མཐར་གཏུག་ན་ཁོ་ཚོའི་འབུལ་བ་དེ་ནི་བསམ་པའི་དགོས་མཁོ་བསྐངས་པའི་བྱ་དགའ་ཞིག་རེད་ཅེས་བཤད་ཆོག་པས་“གྲོང་འཇོམས་པ”ཞེས་པ་ནི་བསམ་བློ་གཏོང་མ་ཤེས་པར་བཤད་པའི་ཐལ་དྲགས་པའི་སྐད་ཆ་ཞིག་རེད། 
ཆོས་ལུགས་ཀྱི་ལྟ་བས་བཤད་ན་གྲོང་ཆོག་ནི་སྔོན་སྟོན་པ་དང་ཉན་ཐོས་དག་སྤྱན་འདྲེན་པའི་སྲོལ་ལ་བརྟེན་ནས་བྱུང་ལ་ད་ལྟ་རིམ་བཞིན་རྒྱ་ཇེ་ཆེར་གྱུར་ནས་ནང་བའི་སྲོལ་དང་འགལ་ནས་ཐལ་དྲགས་པའི་སྣང་ཚུལ་ཡོད་པ་ནི་བཟང་བོ་ཞིག་མིན་ན་ཡང༌། དེ་ཆོས་རྣམ་དག་ཏུ་འགྲོ་མིན་ནི་ཁོ་ཚོའི་བསམ་པའི་བཟང་ངན་ལ་ལྟོས་པ་ལས་ཐད་ཀར་སུས་ཀྱང་བཤད་མི་ཐུབ་སྟེ། ཁོས་སྦྱིན་བདག་ལ་ཕན་སེམས་དང་བཅས་པ་ཡིན་ན་ཆོས་སུ་འགྲོ་བ་མ་ཟད། ཆོས་ཀྱི་སྦྱིན་པར་འགྲོ་བ་ལས་ལས་ཀ་སྒྲུབ་མཁན་དང་སྒྲུབ་ཡུལ་བར་གྱི་འབྲེལ་བ་མིན་ལ་རྒྱུ་ནོར་གྱི་ཆེད་དུ་ཡིན་ན་འདོན་པ་བོའི་ངོས་ཆོས་སུ་མི་འགྲོ་ཡང་སྦྱིན་བདག་ལ་ཆོས་སྒྲ་སྒྲོག་པའི་ཕན་ཡོན་དང༌། ཡོན་གནས་ལ་ཕྱག་འཚལ་གྱི་ཕན་ཡོན་སོགས་འབྱུང་བས་དགོས་པ་ལས་གནོད་པ་ཅི་ཡང་མེད་ལ་དགོས་པ་དེ་ནི་གལ་ཏེ་ཉོ་དགོས་ན་འབུལ་བ་དེ་ཙམ་གྱིས་ཉོ་ཐུབ་པ་ཞིག་གཏན་ནས་མིན་པས“གྲོང་འཇོམས་པ”ཞེས་བརྗོད་མི་འོས་པ་སྨོས་མེད་རེད། 
ཡིན་ནའང༌།  གྲོང་ཆོག་ཏུ་འགྲིམ་པ་འདིས་རིམ་གྱིས་དཔལ་འབྱོར་གཙོ་བོར་འཛིན་པའི་འདུ་ཤེས་སྐྱེ་བས་སློབ་གཉེར་ཕལ་བར་འཛིན་པའང་ཐ་ན་དོ་སྣང་ཅི་ཡང་མི་བྱེད་པ་དང་ཆགས་སྡང་དང་འདུ་འཛི་སྣ་ཚོགས་ཀྱི་གཞི་མར་གྱུར་པས་སྔོན་བྱོན་སྐྱེས་བུ་དམ་པ་དག་གིས་གྲོང་ཆོག་བདུད་ཀྱི་གཡབ་མོ་ཞེས་སྨོད་ཀྱིན་ཡོད་ལ།　　 བདག་ཅག་གི་སྟོན་པས་ཀྱང་ཁོང་གི་རྗེས་འཇུག་རབ་ཏུ་བྱུང་བ་དག་གི་བྱ་བ་ནི་ཀློག་པ་ཐོས་བསམ་དང་སྤོང་བ་བསམ་གཏན་གཉིས་ལས་མ་གསུངས་པས་གྲོང་ཆོག་འགྲིམ་པའི་བྱ་བ་དེ་ནི་ཅུང་གོ་འཛོལ་དུ་སོང་བས་ན་རབ་ཏུ་བྱུང་བ་ཚང་མས་ལས་ཀྱི་གཙོ་བོར་སློབ་གཉེར་གཟུང་རྒྱུ་ནི་ཆེས་ཤིན་ཏུ་གལ་ཆེ་བ་ཞིག་ཡིན་པས་གྲོང་ཆོག་པ་དག་གི་བློ་ཁའང་རིམ་བཞིན་སློབ་གཉེར་ལ་ཕྱོགས་ན་དགེ་མཚན་ཆེས་བླ་ན་མེད་པ་ཞིག་འབྱུང་ངེས་ཡིན་ནོ། །
 
 
བོད་ཀྱི་ལོ་རྒྱུས་སྟེང་གི་ཡོན་ཏན་པ་རྣམས་ཀྱི་ཐོབ་ཐང་ཅི་འདྲ་ཡིན།
 
 
བོད་ཀྱི་ཡོན་ཏན་པའི་ལོ་རྒྱུས་སྟེང་གི་ཡོན་ཏན་པ་རྣམས་ཀྱི་ཐོབ་ཐང་ཅི་འདྲ་ཡིན།　 ཕྱུག་པོ་ཡིན་ནམ་དབུལ་བོ་ཡིན། རྒྱུ་མཚན་ཅི། 
 
ཀོས་ནན་མི་རིགས་སློབ་འབྲིང༌། མཁའ་འགྲོ་རྒྱལ། 
 
ལན། བོད་རིགས་ནི་ཡོན་ཏན་པར་བརྩི་མཐོང་ཆེས་ཆེར་བྱེད་པའི་མི་རིགས་ཤིག་ཡིན་ཏེ་ལོ་རྒྱུས་སྟེང་ཡོན་ཏན་པར་བརྩི་བཀུར་བྱ་དགོས་པའི་ཁྲིམས་ལུགས་ཀྱང་ཡོད་ལ་བཙན་པོའི་དུས་རབས་སུ་བྱིས་པ་ཚང་མས་ཡོན་ཏན་ལ་བསླབ་དགོས་པའི་ཁྲིམས་ལུགས་ཀྱང་བཟོས་པར་གྲགས། ལྷག་པར་ལོ་ཙཱ་བར་འཇིག་རྟེན་མིག་ཅེས་མིང་བཏགས་པ་འདི་ནི་ཡོན་ཏན་ཅན་གྱི་ཐོབ་ཐང་དང་གོ་གནས་ཆེས་མཐོ་བའི་མཚོན་བྱེད་གལ་ཆེན་ཞིག་ཡིན་ཏེ་འདི་ལྟ་བུ་ནི་གཞན་ལ་ཆེས་དཀོན་ནོ། ། 
ལོ་རྒྱུས་ཀྱི་འགྱུར་བ་གང་ལྟར་ཡང་ཆོས་ལུགས་ཀྱི་ཁྲོད་དུ་ཡོན་ཏན་པར་ཁོའི་སྐྱེ་ཁུངས་དང་འབྱོར་ཕྱུག་གང་ལའང་མ་བལྟས་པར་དམངས་གཙོས་འདེམས་བསྐོ་ལྟ་བུའི་ལམ་ལུགས་ཡ་མཚན་པ་ཞིག་དང་ཁོང་གི་ཤེས་ཡོན་དང་མཐུན་པའི་ཐོབ་ཐང་ལོངས་སུ་སྤྱད་ཐུབ། དེ་ནི་ཁ་དཔེར། ཨ་མའི་བུ་ལ་ཡོན་ཏན་ཡོད་ན། །དགའ་ལྡན་ཁྲི་ལ་བདག་པོ་མེད། །ཅེས་པ་འདི་ཁོ་ནས་བདེན་དཔང་གསལ་བོར་བྱ་ཐུབ་ཅིང༌།　དགའ་ལྡན་ཁྲི་རབས་དང་དགོན་པ་ཆེ་ཆུང་སོ་སོའི་ཁྲི་རབས་ལ་བལྟས་ན་གསལ་བོར་ཤེས་ཐུབ་སྟེ། ཁོང་ཚོ་ནི་འབངས་མི་དཀྱུས་མ་ལས་འཁྲུངས་པ་ཡོད་ལ་གཡོག་པོ་གཡོག་མོ་ལས་སྐྱེས་པའང་ཡོད་ལ་དྭ་ཕྲུག་བདག་མེད་ཀྱང་ཡོད་པས་སོ། །ད་དུང་གཞན་ཞིག་ནས་བལྟས་ན་བོད་ལ་སྤྲུལ་སྐུའི་ལམ་ལུགས་བྱུང་བའང་ཡོན་ཏན་ཅན་གྱི་གོ་གནས་མཐོ་བའི་མཚོན་བྱེད་ཅིག་སྟེ་དེ་མིན་ན་ལམ་ལུགས་འདི་གཞི་ཚུགས་དཀའ་བ་སྨོས་མེད་ཡིན། 
ཡོན་ཏན་ཅན་ནི་ཕྱུག་པོ་ཡིན་པ་ལས་དབུལ་བོ་ག་ལ་ཡིན། ཡོན་ཏན་ཅན་གྱི་དབུལ་ཕྱུག་ནི་དཔལ་འབྱོར་གྱི་སྟེང་ནས་བཤད་པ་མིན་པར་བསམ་བློའི་སྟེང་ནས་བཤད་པ་ཡིན་ལ་བསམ་བློའི་སྟེང་ནས་དབུལ་བོ་ཡིན་ཚེ་ཁོ་ནི་ཡོན་ཏན་པ་ཞིག་མིན་ཏེ་ཡོན་ཏན་པའི་བསྙེག་བྱ་ནི་གཞན་ལ་ཕན་འདོགས་པའི་ཡོན་ཏན་ཡིན་པ་ལས་དཔལ་འབྱོར་མིན་ཏེ་དེ་བས་སྔོན་ཆད་བོད་ཀྱི་ཡོན་ཏན་པ་ཞིག་གིས་འདི་ལྟར་བཤད་མྱོང་སྟེ་སྔོན་ཆད་ངའི་ཁས་ཟ་མ་མ་བཙལ་ན་མི་རྙེད་མོད། ད་ལྟ་ཟ་མས་ངའི་ཁ་བཙལ་ན་མི་རྙེད་ཅེས་བཤད་པ་རེད་དེ་འདིས་ནི་བོད་ཀྱི་ཡོན་ཏན་པ་དང་དཔལ་འབྱོར་གྱི་འབྲེལ་བའང་གསལ་བོར་མཚོན་ཐུབ་བོ། །
 
 
རྒྱལ་ཁབ་ཅིག་བརྟན་པོར་ཚུགས་ན་ཆོས་སྲིད་གཉིས་ཀྱི་གང་གཙོ།
 
 
མི་རིགས་ཤིག་གམ་རྒྱལ་ཁབ་ཅིག་བརྟན་པོར་ཚུགས་ན་ཆོས་སྲིད་གཉིས་ཀྱི་གཙོ་བོ་གང༌། རྒྱུ་མཚན་ཅི། 
 
ཀོས་ནན་ཆ་ཚང་སློབ་གྲྭ། སྒྲོལ་མ་ཚེ་བརྟན། 
 
ལན། མི་རིགས་ཀྱི་འདུ་ཤེས་ནི་མི་རིགས་བརྟན་པོར་ཚུགས་པའི་གཞི་ཡིན་ཏེ། མི་རིགས་འདུ་ཤེས་ཞེས་པ་ནི་ཤ་རུས། ལོ་རྒྱུས་དང་རིག་གནས། ཆོས་ལུགས་བཅས་ཐུན་མོང་གི་སྟེང་ནས་གཞི་ཚུགས་པ་རེད། དེ་མིན་ཕན་ཚུན་དགྲར་འཛིན་གྱི་འདུ་ཤེས་དང་རང་ཆེ་རང་བཙན་གྱི་འདུ་ཤེས་སོགས་ཀྱིས་ཐུན་མོང་གི་འདུ་ཤེས་དེ་ཞིག་ནས་རང་རང་གི་འདུ་ཤེས་འབྱུང་ལ་དེ་ནི་བརྟན་པོར་ཚུགས་མི་ཐུབ་པའི་རྒྱུ་རྐྱེན་ཉག་ཅིག་རེད་ལ། དེ་ནི་ཆབ་སྲིད་ཀྱི་སྟེང་ནས་ཐག་ཆོད་པ་ཞིག་གཏན་ནས་མིན། 
འཛམ་གླིང་ན་ཆབ་སྲིད་སྐྱོང་བའི་རྒྱལ་ཁབ་ཤིན་ཏུ་མང་ནའང་ཆབ་སྲིད་ བརྟན་པོར་ཚུགས་པའི་རྒྱལ་ཁབ་དེ་འདྲ་མང་བོ་མེད། རྒྱུ་མཚན་ནི་ཆབ་སྲིད་ཀྱིས་མང་ཚོགས་ཀྱི་དགོས་མཁོ་སྐོང་མ་ཐུབ་པ་དང༌། ཆབ་སྲིད་པས་ཐུན་མོང་གི་འདུ་ཤེས་དོར་ཏེ་རང་གི་དགོས་མཁོ་སྒྲུབ་པ་སོགས་ཀྱིས་རེད། དེ་ལྟ་ནའང་ཐུན་མོང་གི་འདུ་ཤེས་དང་ཐུན་མོང་གི་ཁེ་ཕན་བསྒྲུབ་པའི་ཆབ་སྲིད་ཅིག་བྱུང་ན། དེས་མི་རིགས་དེའམ་རྒྱལ་ཁབ་དེའི་མང་ཚོགས་ཀྱི་ཐུན་མོང་གི་དགོས་མཁོ་སྐོང་ཐུབ་ཅིང༌། དེ་ཡིན་ན་ད་གཟོད་རྒྱལ་ཁབ་བརྟན་བརླིང་ཡོང་ཐུབ་པ་རེད། རྒྱལ་ཁབ་བརྟན་བརླིང་ཡོང་བ་ལ་ཆོས་ལུགས་ཀྱིས་ནུས་པ་ཆེན་པོ་གདོན་ཐུབ་སྟེ་གལ་ཏེ་ཆབ་སྲིད་ཀྱི་སྟེང་ནས་བརྟན་བརླིང་ཡོང་བ་ལ་དེའི་ཆོས་ལུགས་རིག་གནས་ཀྱི་སྟེང་ནས་ཀྱང་ནུས་པ་གལ་ ཆེན་འདོན་དགོས་པ་རེད། 

དཔལ་འབྱོར་གཉེར་བའི་ཐད་ནས་བཤད་ན་ལྷ་རྟེན་ཆོས་གསུམ་བཞེངས་པ་ནི་བསམ་བློའི་ཐད་ཀྱི་གནད་དོན་ཞིག་ཡིན་པས་དེ་ལས་དཔལ་འབྱོར་ལ་ཐད་ཀར་མཐུན་རྐྱེན་དུ་འགྱུར་པའི་ཚུལ་ཡང་ཡོད་དེ།  དཔེར་ན་སྐུ་འབུམ་དགོན་པའི་ལྷ་རྟེན་ཆོས་གསུམ་ལ་བརྟེན་ནས་ཐོབ་པའི་དཔལ་འབྱོར་ནི་ལྷ་རྟེན་ཆོས་གསུམ་བཞེངས་པའི་མ་དངུལ་ལས་ཆེས་ཆེར་བརྒལ་ཡོད་དེ་ལྗོངས་རྒྱུ་ལྟ་སྐོར་གྱི་དུས་རབས་སུ་བཤད་ན་དེ་ལས་དཔལ་འབྱོར་གྱི་རིན་ཐང་ཆེན་པོ་ཡོད་པ་ནི་ཁ་བལྟས་མིག་མཐོང་གི་ཚུལ་དུ་ཡོད་ཅིང་དེང་སང་རྒྱ་ནག་པས་དཔལ་འབྱོར་གྱི་ཆེད་དུ་ལྷ་རྟེན་ཆོས་གསུམ་བཞེངས་ཀྱིན་ཡོད་པས་མང་བོ་བརྗོད་པའི་ངལ་བ་བསྟེན་མི་དགོས་སོ། །
 
 
ཕྱག་འཚལ་བ་དང་ཆོས་འདོན་པ་དེ་དོན་དངོས་སུ་སུ་ཞིག་གི་ཆེད་དུ་ཡིན་ནམ།
 
 
བོད་མི་རིགས་ཀྱི་ཕྱག་འཚལ་བ་དེ་དང་བླ་མ་གྲྭ་བཙུན་སོགས་ཀྱི་ཆོས་འདོན་པ་དེ་དོན་དངོས་སུ་སུ་ཞིག་གི་ཆེད་དུ་ཡིན་ནམ། 
 
བོད་ལྗོངས་མི་རིགས་སློབ་གྲྭ་ཆེན་མོ། ངག་དབང་རྒྱལ་མཚན། 
 
ལན། བོད་མི་རིགས་ཀྱིས་ཕྱག་འཚལ་བ་དེ་དོན་དངོས་སུ་བོད་མི་རིགས་རང་ཉིད་ཀྱི་ཆེད་དུ་ཡིན་ཏེ་མི་ཞིག་གི་ཕྱག་འཚལ་བའི་བསམ་བློ་ནི་རང་གི་བདེ་སྡུག་དང་འབྲེལ་བའི་བསམ་བློ་ཡིན་ལ་རང་གི་བདེ་སྡུག་གི་ཆེད་དུ་གཞན་ལ་བརྟེན་པའི་བསམ་བློ་རེད། བསམ་བློ་དེ་ཡང་སྟབས་བདེ་བའི་སྒོ་ནས་བཤད་ན་རང་ཉིད་སྡུག་བསྔལ་ལས་བསྒྲལ་ནས་བདེ་བ་ཐོབ་པའི་ཐབས་འཚོལ་བའི་བསམ་བློ་ཡིན་ལ་རང་ཉིད་རང་ཉིད་ཀྱི་བདག་པོར་འགྱུར་བའི་བསམ་བློ་ཡིན། བསམ་བློ་འདིར་རྒྱུས་ལོན་བྱེད་པ་ལ་ནང་བསྟན་གྱི་བསམ་བློ་ལ་རྒྱུས་ལོན་བྱ་དགོས། དེ་མིན་ཕྱི་ཚུལ་ནས་བལྟས་ནས་ཕྱུག་པོ་དང་བྲན་གཡོག་གི་འདུ་ཤེས་དང་སྦྱར་ནས་རང་ཚུགས་མེད་པ་དང་བྲན་གཤིས་ཀྱི་ལྟ་ཚུལ་དང་ལོག་རྟོག་འབྱུང་སྲིད་ལ་དེང་ཡང་ལ་ལར་དེ་ལྟར་བྱུང་ནས་འཛེམ་མེད་དུ་བརྗོད།  དེ་དག་ལ་གནས་ལུགས་བཤད་པ་ལས་མི་ཤེས་ན་ཁ་རོག་སྡོད་ཅེས་པའི་གཏན་ཚིགས་ཅི་ཡང་མེད་པའི་ཚིག་འདི་སྐྱེས་སུ་བྱིན་ན་ལེགས་སོ། །
 
 
ཆོས་ལུགས་པ་ཆབ་སྲིད་ཀྱི་ལས་ལ་འཇུག་པ་ནི་འོས་སམ།
 
 
ཆོས་ལུགས་པ་ཆབ་སྲིད་ཀྱི་ལས་ལ་འཇུག་པ་ནི་འོས་པའི་གནས་ཤིག་ལགས་སམ།　དེའི་བཟང་ངན་གྱི་ཆ་ལོ་རྒྱུས་དང་འབྲེལ་ཏེ་གསུང་རོགས། 
ཐུན་རིན་མི་རིགས་སློབ་འབྲིང༌། ཀུན་བཟང༌། 
 
ལན། ཆོས་ལུགས་པ་ཞེས་པ་ནི་དོན་གཉིས་ལ་འཇུག་སྟེ་གཅིག་ནི་ཆོས་ལུགས་ལ་དད་པ་བྱེད་པའི་མི་ཡིན། གཅིག་ནི་ཆོས་ལུགས་ཀྱི་ལས་རིགས་ལ་འཇུག་པའི་ཆེད་ལས་མི་སྣ་ལ་གོ་དགོས་པ་འདྲ། བོད་ལ་མཚོན་ན་གྲྭ་བ་དང་སྤྲུལ་སྐུ་ཁྱིམ་སྔགས་སོགས་ལ་གོ་དགོས། ཆོས་ལུགས་ཀྱི་གཞུང་ལུགས་ལས་བཤད་ན་སྐྱེས་བུ་ཆེན་པོ་སྟེ་གཞན་དོན་ཁོ་ན་དོན་དུ་གཉེར་བའི་རིགས་ཀྱིས་ཆབ་སྲིད་བཟུང་ན་ལེགས་པས་གནང་ཡོད་ལ་དེ་མིན་རབ་བྱུང་བས་ཆབ་སྲིད་བཟུང་ན་མི་ལེགས་པར་སྟོན་པ་བཅོམ་ལྡན་འདས་ཀྱིས་གསལ་བོར་གསུངས་ཡོད། འདི་ནི་ཆོས་ལུགས་ཀྱི་ངོས་ནས་གསུངས་པ་ཡིན་ལ། ཆབ་སྲིད་ཀྱི་ངོས་ནས་བཤད་ན་དེ་དག་གིས་ཆབ་སྲིད་སྐྱོང་བ་ཕྱོགས་གཅིག་ནས་དགེ་མཚན་ཡོད་ལ་ཕྱོགས་གཅིག་ནས་གནོད་པ་ཡང་ཤིན་ཏུ་ཆེ། བོད་ཀྱི་ལོ་རྒྱུས་ལས་བཤད་པ་ལྟར་ཁྱིམ་པ་དག་གིས་ཆབ་སྲིད་སྐྱོང་དུས་དམག་འཁྲུག་མོད་ཅིང་ཕྱོགས་རིས་སོགས་ཀྱི་ཆབ་སྲིད་ཀྱི་འཐབ་རྩོད་ཤིན་ཏུ་མང༌། གྲྭ་བས་ཆབ་སྲིད་སྐྱོང་དུས་འཐབ་རྩོད་དང་ཕྱོགས་རིས་ཀྱི་འཐབ་རྩོད་དེ་འདྲ་མེད་མོད་དགེ་སློང་ཁྲིམས་དང་འབྲེལ་བའི་རྐྱེན་གྱིས་དམག་དོན་གྱི་ཐད་ནས་འཛིན་བཟུང་བྱས་པ་ཤིན་ཏུ་མི་འདང་ལ་བྱ་བ་གང་ཡང་ཞི་བདེ་ལ་འཇུག་པ་ལས་དྲག་པོ་ལ་དེ་འདྲ་རྒྱབ་སྐྱོར་བྱེད་ཀྱིན་མེད་པ་རེད། དེ་བས་ཁོ་བོའི་བསམ་པར་དམག་དོན་དང་དཔལ་འབྱོར་གྲྭ་བའི་ལག་ཏུ་བཟུང་ན་མི་འགྲིག་ལ་དམངས་སྲིད་དང་སློབ་གསོ། འཕྲོད་བསྟེན་སོགས་ཆོས་ལུགས་པས་བཟུང་ན་ཆེས་ཤིན་ཏུ་ལེགས་པར་འདོད། 
སྤྱིར་ན་ཆོས་ལུགས་པ་དང་ཆོས་ལུགས་པ་མིན་པ་གང་ཡིན་རུང༌། སྤྱིའི་ཆ་ནས་དེ་ལྟ་བུའི་རགས་བཤད་ཅིག་མ་གཏོགས་གཏན་ཁེལ་བྱེད་མི་ཐུབ་སྟེ་གཙོ་བོ་མི་རང་གི་ཆབ་སྲིད་ཀྱི་ལྟ་བ་དང་བློ་སྦྱོང་ཉམས་མྱོང་གིས་ཆབ་སྲིད་ཀྱི་བྱ་བ་དེ་དུས་དང་བསྟུན་ནས་རང་གི་དགོས་མཁོ་སྐོང་ཐུབ་མིན་ལ་རག་ལས་ཡོད་ལ་ཆོས་ལུགས་པ་ལ་ལས་རང་གི་བློ་སྦྱོང་ཞན་པའི་དབང་གིས་ཕྱོགས་རིས་དང་འཁྲེགས་འཛིན་ཆེ་ལ་ཆོས་ལུགས་པ་མིན་པ་ལའང་གཞན་དོན་གྱི་བསམ་པ་ཤུགས་ཆེན་པོ་དང་ལྡན་པ་ཡོད་སྲིད་དོ། །དཔེར་ན་རྒྱལ་དབང་བཅུ་གསུམ་པས་ཆབ་སྲིད་དང་དཔལ་འབྱོར་དམག་དོན། རིག་གནས་སོགས་གང་ཐད་ནས་བཅོས་བསྒྱུར་བྱས་པ་འདྲ་བ་གཞན་གྱིས་བྱས་མྱོང་མེད་ལ་ཁྱིམ་པ་ལ་ལས་དགོན་པ་དང༌།  ལྷ་རྟེན་ཆོས་གསུམ་བཞེངས་པ་ལས་དམག་དོན་དང་དཔལ་འབྱོར་རིག་གནས་སོགས་ལ་དོ་སྣང་གཏན་ནས་བྱེད་ཀྱིན་མེད་པ་ལྟ་བུ་རེད།
 
 
བོད་མི་གནའ་ནས་ད་བར་ནང་འཁྲུག་ལ་དགའ་བའི་རྒྱུ་མཚན་ཅི།
 
 
བོད་མི་གནའ་ནས་ད་བར་ནང་འཁྲུག་ལ་དགའ་བའི་རྒྱུ་མཚན་ཅི། 
 
ཀོས་ནན་མི་རིགས་སློབ་འབྲིང༌། མཁའ་འགྲོ་རྒྱལ།  
 
ལན། ངའི་བསམ་པར་ནང་འཁྲུག་བརྒྱབས་མ་མྱོང་བའི་མི་རིགས་ཤིག་མེད་ལ་ནང་འཁྲུག་དེ་ནི་ཁོ་ཚོར་དེར་དགའ་བས་བྱུང་བ་ཞིག་གཏན་ནས་མ་རེད། མི་ནི་འདོད་ཆགས་ཞེ་སྡང་དང་ལྡན་ལ་རང་གི་དགའ་ཕྱོགས་ལ་འབད་པས་སྙེག་པའི་མི་ཞིག་ཡིན་པ་ལས་འདོད་ཆགས་ཞེ་སྡང་མེད་པའི་ལྷ་གཏན་ནས་མིན་པས་སོ། །དེ་བས་ནམ་ཞིག་འདོད་ཆགས་ཞེ་སྡང་ལས་མ་གྲོལ་བར་དུ་མིའི་འཐབ་རྩོད་ཡལ་བ་མེད་ལ་མཐར་གཏུག་ན་འཐབ་རྩོད་དེ་རིགས་ནི་མི་རང་གི་དགོས་མཁོ་ལས་འབྱུང་བཞིན་ཡོད་ནའང་མཐའ་མཇུག་གི་འབྲས་བུ་ནི་གཅིག་གིས་རང་གི་དགོས་མཁོ་དེ་མེད་པར་གཏོང་བ་དེ་རེད། 
མིག་སྔའི་ལོ་རྒྱུས་ཁག་ལས་མི་རིགས་གཞན་པ་འགར་བལྟས་ན་བོད་མི་རིགས་ཀྱི་ནང་འཁྲུག་ཉུང་བ་ནི་སངས་རྒྱས་ཆོས་ལུགས་ཀྱིས་བོད་ཀྱི་སྤྱི་ཚོགས་ལ་ཤུགས་རྐྱེན་ངེས་ཅན་ཞིག་ཐེབས་པས་ཡིན་སྲིད། འོན་ཀྱང་མི་རིགས་གཞན་པ་མང་བོ་ཞིག་གི་ནང་འཁྲུག་ནི་བོད་ཀྱི་ནང་འཁྲུག་ལ་བལྟས་ན་ཆ་ཚང་ཞིང་གོ་རིམ་ཡོད་ལ། དམིགས་རྒྱ་ཆེ་བ་ཞིག་ཡིན་ལ་ཆབ་སྲིད་ཀྱི་དམིགས་ཡུལ་ཡང་ཁ་ཁ་ཡིན་པས་གང་ཞིག་ལ་རྒྱལ་ཁ་ཐོབ་པ་དེའི་ཆབ་སྲིད་དང་དཔལ་འབྱོར་ལ་འགྱུར་བ་འགྲོ་གིན་ཡོད་ན་དེ་ཕམ་ཁ་མྱོང་དུས་ནང་འཁྲུག་གཞན་པ་ཞིག་གི་འགོ་བརྩམས་ནས་ད་གཟོད་སྤྱི་ཚོགས་རིང་ལུགས་དང་དམངས་གཙོ་རིང་ལུགས་ཞེས་པ་འདི་བྱུང་བ་རེད། འདི་ནི་རྐྱེན་ངན་པ་ཞིག་ལ་བརྟེན་ནས་འབྲས་བུ་བཟང་བོ་བྱུང་བ་ཞིག་རེད།
 
 
དབྱར་རྩྭ་དགུན་འབུ་རྐོ་བ་འདི་གཞུག་ཏུ་བོད་མི་ཁྲི་ཕྲག་འཆི་ལམ་ལ་འདེད་ངེས་རེད་ཟེར་ན་འགྲིག་གམ།
 
 
ད་ལྟ་བོད་ཁུལ་གང་སར་དབྱར་རྩྭ་དགུན་འབུ་རྐོ་རུ་འཇུག་པ་ནི་མིག་སྔའི་ཁེ་ཕན་གྱི་ཆེད་དུ་རང་བྱུང་ཁམས་བརླགས་ནས་གཞུག་ཏུ་བོད་མི་ཁྲི་ཕྲག་གི་འཚོ་རྟེན་མེད་པར་བྱས་ཏེ་འཆི་ལམ་ལ་འདེད་ངེས་རེད་ཟེར་ན་འགྲིག་གམ།  
 
ཀོས་ནན་མི་རིགས་སློབ་འབྲིང༌། མཁའ་འགྲོ་རྒྱལ། 
 
ལན། དབྱར་རྩྭ་དགུན་འབུ་རྐོ་བ་འདིས་སྐྱེ་དངོས་ཁོར་ཡུག་ལ་གཏོར་བརླག་ཆེན་པོ་ཐེབས་བཞིན་པ་མ་ཟད་མཐོ་སྒང་གི་སྲོག་ཆགས་དག་གི་ཚེ་སྲོག་ལའང་ཉེན་ཁ་ཆེན་པོ་བཟོ་བཞིན་འདུག དེ་དང་མཉམ་དུ་མཐོ་སྒང་དུ་རྐུན་མ་ཇག་པ་སོགས་མང་བོ་བྱུང་སྟེ་མི་དག་གི་ཚེ་སྲོག་དང་བདེ་འཇགས་ལ་ཉེན་ཁ་ཆེན་པོ་ཐེབས་ཀྱིན་ཡོད། 
ལོ་རེ་བཞིན་དབྱར་ཁར་མི་མང་བོ་མཐོ་སྒང་དུ་འོང་སྟེ་སྐྱེ་དངོས་ཁོར་ཡུག་དང་ཆུའི་ཐོན་ཁུངས་ལ་གནོད་ཚབས་ཤུགས་ཆེན་ཕོག་པའི་དབང་གིས་ཆུ་མགོ་མང་བོ་བསྐམས་ཞིང་སྤང་ཐང་གི་རྣམ་པ་འགྱུར་བས་ཆུ་ལོག་གི་ཉེན་ཁ་ཆེ་ཞིང༌། ད་དུང་མུ་མཐུད་དུ་འདི་ལྟར་བྱས་ཚེ་ཁོར་ཡུག་གི་སྐྱེ་དངོས་གསོ་དཀའ་བའི་ཉེན་ཁ་ཐུག་རྒྱུ་ཡིན་པ་མ་ཟད་ཤུགས་རྐྱེན་འདིས་ཐན་སྐྱོན་དང་ཤྭ་འོད་སོགས་ཀྱིས་ཡུལ་མིའི་འཚོ་གནས་ལ་ཉེན་ཁ་ཐེབས་སྲིད་ལ། ནང་ལོགས་རྨ་ཆུའི་འགྲམ་རྒྱུད་དང་འབྲི་ཆུའི་འགྲམ་རྒྱུད་ཀྱི་མང་ཚོགས་ལ་ཉེན་ཁ་ཆེན་པོ་ཐེབས་སྲིད་པས་གནས་ཚུལ་འདི་ལེགས་བཅོས་བྱ་རྒྱུ་ཤིན་ཏུ་གལ་ཆེ་བས་ཤེས་ཡོན་ཅན་དག་གིས་ཞིབ་འཇུག་གནད་དུ་སྨིན་པ་རེ་བྱས་ནས་ཞིང་ཆེན་དང་རྒྱལ་ཁབ་རིམ་པའི་འབྲེལ་ཡོད་སྡེ་ཁག་ལ་སྙན་ཞུ་ཕུལ་ཏེ། མྱུར་དུ་ཐག་གཅོད་དུ་བཅུག་ན་ཤིན་ཏུ་བཟང་ངོ༌། །
 
 
བོད་ཀྱིས་མི་དགེ་བར་མི་འཇུག་པས་དཔལ་འབྱོར་ཤུགས་རྐྱེན་ཐེབས་མེད་དམ།
 
 
བོད་མིས་སངས་རྒྱས་ཆོས་ལུགས་ཀྱི་ཤུགས་རྐྱེན་ལས་མི་དགེ་བའི་བྱ་བ་སྣ་ ཚོགས་མི་ལས་པས་བོད་ཀྱི་དཔལ་འབྱོར་ལ་ཤུགས་རྐྱེན་ཐེབས་བཞིན་ཡོད་པས་ འདིའི་ཕྱོགས་ལ་ཁྱེད་ལ་ལྟ་ཚུལ་གང་འདྲ་ཡོད་དམ། 
 
ནུབ་བྱང་མི་རིགས་སློབ་གྲྭ་ཆེན་མོ། སློབ་མ་ཞིག་གིས།
 
ལན། བོད་མི་དག་གིས་མི་དགེ་བའི་བྱ་བ་སྣ་ཚོགས་མ་ལས་པས་མི་རིགས་ཀྱི་དཔལ་འབྱོར་ལ་ཤུགས་རྐྱེན་ཐེབས་པ་འདི་ནི་དེང་རབས་བོད་མི་ཆེ་ཆུང་ཀུན་ལ་ཡོད་པའི་ལྟ་བ་ཞིག་རེད་མོད།  ངས་བལྟས་ན་དེ་ནི་གནས་ལུགས་ཆེན་པོ་ཞིག་ཡོད་པའི་ལྟ་བ་ཞིག་མིན་པར་འདོད།  རྒྱུ་མཚན་ནི་ལྟ་བ་དེའི་དོན་དངོས་ཀྱི་རྨང་གཞི་ལ་བལྟ་དགོས་པ་ལས་ཡིད་ཚོད་ཀྱིས་བཤད་ན་ཤིན་ཏུ་མི་འོས་པས་ཁོ་བོས་མཐའ་ཅུང་ཟད་དཔྱད་པར་བྱ། 
བོད་ཀྱིས་དཔལ་འབྱོར་གྱི་ཐད་དུ་མི་དགེ་བའི་ལས་སྣ་ཚོགས་མི་ལས་པ་བདེན་ཡང་དེ་བཟང་ངམ་སྐྱོན་ཞིག་ཡིན་མིན་དེ་ང་ཚོས་ཆེད་དུ་ཞིབ་འཇུག་བྱེད་པ་ལས་ཚིག་རེ་གཉིས་ཀྱིས་ཐག་བཅད་ན་མི་འོས། དཔལ་འབྱོར་ཐད་ནས་མི་དགེ་བ་སྣ་ཚོགས་མི་ལས་ཟེར་བར་གནད་འདི་དག་ཡོད་དེ། གཅིག་ཏུ་ཁྲིམས་འགལ་གྱིས་ནག་འཚོང་བརྒྱག་པ། གཉིས་སུ་དཔལ་འབྱོར་ཆེད་དུ་རྐུ་འཕྲོག་བྱེད་པ། གསུམ་དུ་རི་དྭགས་རྩ་ཆེན་རིགས་གསོད་པ། བཞི་ནི་དུད་འགྲོ་བསད་དེ་ཤ་ཁྲག་གིས་ཉོ་འཚོང་བྱེད་པ་སོགས་ལ་ཐུག་ཡོད། 
དེ་དག་ལས་དང་བོ་གཉེར་མཁན་ནི་ཁྱོན་ཡོངས་ནས་བཤད་ན་བོད་ལ་མི་རིགས་གཞན་པ་ལྟ་བུའི་མང་བོ་མེད་པ་བདེན་ན་ཡང༌། དེ་ནི་དཔལ་འབྱོར་རིག་པ་ལས་བཤད་ན་ཁྲིམས་དང་མི་མཐུན་ཞིང་འགྲོ་བ་མིའི་རིགས་ལ་གནོད་སྐྱེལ་བའི་ཚོང་ལས་ཤིག་ཡིན། ལས་དེ་གཉེར་མཁན་ནི་མི་རིགས་ཀྱི་ངོས་ནས་བཤད་ན་མི་རིགས་ནང་ཚོང་བྱེད་མཁན་ཡིན་ལ་སྤྱི་ཚོགས་ཀྱི་ངོས་ནས་བཤད་ན་སྤྱི་ཚོགས་ཀྱི་བདེ་འཇགས་ལ་གནོད་སྐྱེལ་མཁན་འབའ་ཞིག་ཡིན་པས་དེ་རིགས་ལ་མཇུག་འབྲས་བཟང་བོ་ཞིག་གཏན་ནས་མེད། དེ་དག་གི་འབྱོར་བ་ནི་གནས་སྐབས་ཀྱི་སེམས་གསོ་ཙམ་ལས་མདུན་ལམ་མེད་པའི་དཔལ་འབྱོར་སྒྲུབ་སྟངས་ཡིན་ཏེ། མཇུག་ཏུ་རང་ཉིད་ཀྱང་དེའི་ནང་དུ་ཐིམ་ནས་མི་ཚེའི་བྱ་ལས་ཡོད་ཚད་རླུང་ལ་བསྐུར་ངེས་རེད། དཔལ་འབྱོར་རིག་པའི་ངོས་ནས་བཤད་ན་དེ་ནི་དཔལ་འབྱོར་གྱི་ཆེད་དུ་རང་ཤི་བརྒྱག་པའི་དཔལ་འབྱོར་གཉེར་ཐབས་ཤིག་ཡིན་པས་བོད་མི་མང་ཆེ་བས་དེ་ལྟ་བུའི་ལས་ཀ་མི་གཉེར་ལ་མི་རིགས་གཞན་པ་མང་ཆེ་བས་ཀྱང་དེ་རིགས་མི་ལས་པས་དེ་ལས་ཕྱུག་པོར་ཆགས་མེད་པ་ནི་ཁོ་བོས་བསམ་ན་མི་རིགས་འདིའི་བཟང་ཆ་ཞིག་ཡིན་པ་ལས་སྐྱོན་ཆ་ཞིག་མ་རེད་འདོད། 
གཉིས་པ་ཡང་དེ་འདྲ་མེད་དེ་དཔལ་འབྱོར་ཉེས་ཅན་ལ་ཞིབ་བསྡུར་བྱས་ན་བོད་དེ་འདྲ་མེད་པ་ཡང་སངས་རྒྱས་ཆོས་ལུགས་ཀྱི་ཤུགས་རྐྱེན་ཡིན་ངེས། དེ་ནི་གོང་དུ་བཤད་པ་ནང་བཞིན་མདུན་ཁོ་ན་ལ་མ་གཏོགས་མི་བལྟ་བའི་བླུན་པོའི་དཔལ་འབྱོར་གཉེར་སྟངས་ཤིག་ཡིན་ཏེ་དེ་རིགས་མི་ཐ་ཤལ་གྱི་གཉེར་བྱ་ལས་མི་ཚད་ལྡན་ཞིག་གིས་གཉེར་བྱ་མིན་ལ་མི་ཡོངས་ཀྱིས་གཉེར་བྱ་ནི་དེ་བས་ཀྱང་མིན་ནོ། །ད་དུང་དཔེ་གསལ་བོ་ཞིག་གིས་བཤད་ན། ནུབ་བྱང་མི་རིགས་སློབ་གྲྭ་ཆེན་མོའི་སློབ་མ་དག་རྐུ་འཕྲོག་བྱེད་མཁན་དུ་གྱུར་ན་སློབ་མ་ཐམས་ཅད་ཕྱུག་པོར་ཆགས་ནའང་ཆེས་ཡིད་སྐྱོ་བ་ཞིག་ལས་མ་འདས་ལ་མི་རིགས་ཤིག་ལ་མཚོན་ན་ཆེས་ཆེ་བའི་ཕམ་ཁ་ཞིག་མིན་པ་ཅི་ལ་སྲིད། 
སྲོག་ཆགས་རྩ་ཆེན་རིགས་གསོད་པའི་ཐད་ནས་བཤད་ན་དེ་ནི་དུས་ཡུན་ ཐུང་ངུའི་ནང་དུ་ཕྱུག་པོར་ཆགས་པའི་བྱེད་ཐབས་ཤིག་ཡིན། དཔེར་ན་གཙོད་ལྤགས་གཅིག་ལ་རྒྱལ་སྤྱིའི་ཚོང་རར་ཨ་སྒོར་ཁྲི་གསུམ་སྟེར་བ་ལྟ་བུ་རེད། ཡིན་ན་ཡང་བོད་མིའི་ཁྲོད་དུ་དེ་ལྟ་བུའི་ལས་གཉེར་བ་ཤིན་ཏུ་ཉུང་བས་དེ་ལ་བཤད་པ་ཡིན་ན་ང་ཚོས་བསམ་གཞིག་མི་གཏོང་ག་མེད་རེད། མཐོ་སྒང་གི་སྲོག་ཆགས་དེ་དག་ནི་ང་ཚོ་མཐོ་སྒང་གི་མི་དང་འདྲ་བར་ཁྱིམ་ཚང་གཅིག་གི་ཡིན་པས་ང་ཚོས་དེར་སྲུང་སྐྱོབ་བྱེད་པའི་འགན་ཡོད་དགོས་པ་ལས་དེ་དག་རྩ་མེད་དུ་གཏོང་བའི་ཐབས་ལམ་གཉེར་ན་མི་ལེགས་ལ་ཁྱད་པར་དེ་དག་ནི་རྒྱལ་ཁབ་ཀྱི་ཁྲིམས་ལུགས་ཀྱིས་སྲུང་སྐྱོབ་བྱེད་པའི་གྲས་ཡིན་པས་དེ་དག་གསོད་པ་ཁྲིམས་འགལ་གྱི་ལས་ཡིན་པས་དེ་ནི་རྒྱུན་ལྡན་འཚོ་བའི་དཔལ་འབྱོར་གྱི་གཉེར་ཐབས་ཤིག་གཏན་ནས་མིན་ནོ། །ཡིན་ནའང༌། ཁོ་བོར་བསམ་ཚུལ་ཞིག་ཡོད་པ་ནི་ང་ཚོ་བོད་མི་རིགས་ནི་སྒོ་ཕྱུགས་གཡུང་དུ་འབེབ་མཁས་པའི་མི་རིགས་ཤིག་ཡིན་པས་རྩ་ཆེ་བའི་རི་དྭགས་དེ་དག་གཡུང་དུ་ཕབ་ནས་སྒོ་ཕྱུགས་སུ་བསྒྱུར་ན་དེ་དག་གི་འཕེལ་རྒྱས་ལ་བཟང་བས་དེ་ལྟར་ང་ཚོས་དཔལ་འབྱོར་གཉེར་བའི་ཐབས་བཙལ་ན་མི་ཆོག་པའི་རྒྱུ་མཚན་ཅི་ཡང་མེད་དེ་དེ་ནི་ཁྲིམས་ལུགས་དང་མཐུན་ལ་ཚན་རིག་དང་ཡང་མཐུན་པ་ཞིག་རེད་དོ། །
དེང་སང་ན་གཞོན་མང་ཆེས་པའི་དོགས་པ་ནི་རང་གིས་ནོར་ལུག་བཤས་ ནས་དཔལ་འབྱོར་མི་གཉེར་བ་དེས་བོད་ཀྱི་དཔལ་འབྱོར་ལ་གནོད་པ་ཚབས་ཆེན་ཐེབས་བཞིན་ཡོད་སྙམ་འདུག དུད་འགྲོ་བཤའ་ཞིང་ཤ་ཚོང་བའི་ལས་རིགས་དེ་ཡང་ས་ཁུལ་ཞིག་ནས་མི་རེ་གཉིས་ཀྱིས་གཉེར་བྱ་ཞིག་ལས་མི་རིགས་ཡོངས་ཀྱིས་གཉེར་བྱ་ཞིག་མིན། དེ་ཡང་སྤྱིར་བཏང་དུ་ཚོང་ལས་སུ་གཏོགས་པས་མི་སུས་ཀྱང་གཉེར་ན་དཔལ་འབྱོར་འཕེལ་རྒྱས་སུ་འགྲོ་བ་ཞིག་ཀྱང་གཏན་ནས་མ་རེད། དེ་ལའང་ཚོང་བརྡིབ་རྒྱུ་ཡོད་ལ་ལས་འཛོལ་གྱི་རིགས་ཀྱང་འབྱུང་རྒྱུ་མང་བ་ལས་ང་ཚོས་ན་གཞོན་དག་གིས་བསམ་པ་ལྟར་ཤན་པའི་ལས་ཀ་གཉེར་ན་ཕྱུག་པོར་ཆགས་པ་ཞིག་དེ་བས་ཀྱང་མ་རེད། 
སྔོན་ཆད་བོད་ཀྱི་སློབ་མ་དང་ན་གཞོན་མང་བོ་ཞིག་གིས་དེ་སྐད་བཤད་པ་ཐོས་པས་ཁོ་བོས་ཆེད་དུ་མི་ཞིག་མངགས་ནས་ཀོས་ནན་རྫོང་གི་ཤ་ཚོང་ཧོས་ཧེ་དག་ལ་ཞིབ་འཇུག་བྱས་པས་ཤེས་གསལ་ལྟར་ན། ཁོ་ཚོ་མང་ཆེ་བ་སྔར་བཞིན་དབུལ་བོ་ཡིན་ལ་ཉིན་གང་བོར་རྩོལ་བ་བྱས་པར་ཁྲལ་རིགས་འཇལ་རྗེས་ཡོང་འབབ་ནི་ཉིན་གཅིག་གི་ངལ་རྩོལ་གྱི་ལས་རིན་མ་གཏོགས་ཡོང་གིན་མེད། འགའ་ཞིག་གིས་ཚོང་གི་གཉེར་སྟངས་ཐད་ཀྱི་དོ་དམ་བཟང་བས་ཅུང་ཕྱུག་པོར་ཆགས་པའང་ཡོད་ལ་འགའ་ཞིག་ལས་འཛོལ་གྱིས་མ་རྩ་བརྡིབས་པའང་ཡོད། དེ་བས་བལྟས་ན་དུད་འགྲོ་མི་གསོད་པ་དེས་བོད་ཀྱི་དཔལ་འབྱོར་ལ་གེགས་རྒྱ་ཐེབས་བཞིན་པའི་ལྟ་བ་དེ་ད་དུང་ཆ་ཚང་ཞིག་མ་རེད། 

ད་ལྟའི་བོད་ཀྱི་བླ་སྤྲུལ་ཚོས་བོད་ཀྱི་སྤྱི་ཚོགས་ལ་ནུས་པ་ག་འདྲ་ཐོན་ནམ་ཞེ་ན་དེ་ལ་རིགས་བཞི་ཡོད་དེ་བླ་སྤྲུལ་སྐོར་ཞིག་ནི་མཁྱེན་པ་ཡངས་ཤིང་རྣམ་དཔྱོད་ལྡན་པས་ཁོ་ཚོས་བོད་ཀྱི་རིག་གནས་རྩོམ་རིག་སྤྱི་ཚོགས། མཐུན་སྒྲིལ། སློབ་གསོ་བཅས་ལ་དགེ་མཚན་ལྡན་པའི་ནུས་པ་འདོན་བཞིན་ཡོད། འགའ་ཞིག་གིས་རང་གི་དགོན་སྡེའི་བསྟན་པ་ཆོས་བཞིན་སྐྱོང་བའི་བསྟན་འཛིན་སྐྱེས་བུ་ཞིག་ཏུ་གྱུར་ཡོད་པ་དང༌།　འགའ་ཞིག་རང་ཉིད་ཀྱི་དགོན་པར་རྒྱུ་ནོར་གྱིས་རམ་འདེགས་བྱེད་པའི་བསྟན་པའི་སྦྱིན་བདག་ཅིག་ཏུ་གྱུར་པ། འགའ་རེ་ནི་ཆང་དང་བུད་མེད་ལས་བསམ་རྒྱུ་མེད་ཅིང་ཁྲོམ་ན་ཉུལ་བའི་རྐྱལ་སྟོང་སྐོར་ཞིག་ཡིན་ལ་དེ་དག་གིས་རང་ཉིད་ཀྱི་རིན་ཐང་བསམ་བཞིན་དུ་མར་འཕངས་པ་ལས་མེད་པས་ང་ཚོས་ཀྱང་ཁོའི་སྤྱོད་པ་ལས་ཁོ་ལ་ གདེང་འཇོག་བྱེད་པ་ལསབླ་མའི་མཛད་པཞེས་གཞན་ལ་མགོ་བསྐོར་གཏང་དགོས་དོན་ཅི་ཡང་མེད། བླ་སྤྲུལ་ཡིན་ནའང་འདྲ། གཞན་སུ་ཞིག་ཡིན་རུང་བོད་ཀྱི་སྤྱི་ཚོགས་ལ་གནོད་པ་ཡོད་པ་ཞིག་ཡིན་ཚེ་ང་ཚོས་མཐའ་གཅིག་ཏུ་དགག་པ་གཏང་དགོས། 
ལྷག་པར་སྤྲུལ་སྐུ་དག་གིས་བསམ་རྒྱུ་ནི་ཁྱོད་རང་སྤྲུལ་སྐུར་ངོས་འཛིན་བྱས་པ་ནི་གལ་ཆེན་ཞིག་མིན་ཏེ། གལ་ཆེ་བ་ནི་ཁྱེད་ཀྱིས་མིང་འདི་སྤྱད་ནས་སངས་རྒྱས་ཀྱི་ བསྟན་པ་དང་འགྲོ་བ་ལ་དོན་བཟང་བོ་ཞིག་བསྒྲུབ་རྒྱུ་དེ་རེད། དེ་བས་ཁྱེད་ཀྱིས་ མང་ཚོགས་ཀྱི་དད་པ་བེད་སྤྱད་ནས་སློབ་གཉེར་མི་བྱེད་ཅིང་ཚུལ་ཁྲིམས་མི་སྲུང༌།   གཞན་དོན་མི་དགོས་པར་གང་དྲན་དྲན་བྱས་ན་ཁྱོད་རང་བསྟན་དགྲར་ངོས་འཛིན་བྱས་པ་དང་མཚུངས། དེ་བས་ཁྱོད་རང་སྤྲུལ་སྐུར་ངོས་འཛིན་བྱས་ནའང་སྤྲུལ་སྐུའི་མཚན་ཉིད་མི་འཛོམས་ལ་བོད་མི་རིགས་ལ་ཁུར་བོ་ཞིག་ལས་མེད་པས་ཁྱོད་རང་རྡོ་ལས་བྱས་པའི་སེང་གེ་བཞིན་རྫིག་རྫིག་བྱས་ཀྱང་སྙིང་བོ་ཅི་ཞིག་ཡོད། སྤྱིར་སྤྲུལ་སྐུ་བསྟན་དོན་དུ་བྱོན་ན་བཤད་སྒྲུབ་ལག་རྗེས་ཤིག་དགོས་ཤིང་མ་མཐའ་ཡང་མི་རིགས་ཀྱི་དོན་དུ་ཧུར་བརྩོན་བྱེད་པ་ཞིག་ཡིན་དགོས། བསྟན་པའི་སྦྱིན་བདག་གི་གོ་ཆོད་དགོས། དེ་མིན་སྤྲུལ་སྐུ་ཐུགས་ཐག་བཅད་པར་དགོས་པ་ཅི་ཞིག་ཡོད་དམ། 

ལན། བོད་ཀྱི་སྤྱི་ཚོགས་ནང་ལྷར་ཕྱག་འཚལ་བ་དང་སྐྱབས་འཇུག་ཞུ་བ་ནི་ཕྱིའི་ཚུལ་ནས་བལྟས་ན་ལྷའི་གོ་ས་མཐོ་བ་ཞིག་ཏུ་མངོན་ནའང་དོན་དམ་དུ་དཔྱད་ན་མིའི་གོ་ས་མཐོ་བའི་རྟགས་ཡིན། མི་ཚོས་མིའི་དོན་དུ་བྱ་བ་བྱེད་པ་ལས་ལྷའི་དོན་དུ་བྱ་བ་བྱེད་ཀྱིན་མེད་ལ་ལྷར་ཕྱག་འཚལ་ནའང་ལྷའི་དོན་དུ་འཚལ་བ་མིན། དེའི་ཕྱིར་ལྷར་ཕྱག་འཚལ་བ་ནི་མིའི་འཚོ་གནས་དང་མིའི་རིན་ཐང༌། མིའི་བདེ་སྡུག་ སོགས་ཀྱི་སླད་དུ་ཡིན་པ་ལས་ལྷའི་ཆེད་དུ་མིན། དཔེར་ན། མིས་འབྱོར་ཕྱུག་བསྙེག་པ་ནི་མིའི་རིན་ཐང་གི་ཆེད་དུ་ཡིན་པ་ལས་འབྱོར་ཕྱུག་གི་རིན་ཐང་འདེགས་པའི་ཆེད་དུ་མིན་ལ་མིས་ཚན་རིག་ལ་བརྟེན་པའང་མིའི་གོ་གནས་ཇེ་བརྟན་དུ་གཏང་བའི་ཆེད་དུ་ཡིན་པ་ལས་ཚན་རིག་གི་ཆེད་དུ་མིན། ཆོས་ལུགས་ཀྱི་ལྟ་བའི་སྟེང་ནས་བཤད་ན་མི་ལ་རང་ཉིད་སྡུག་བསྔལ་ལས་རྒྱལ་དུ་སྤོབས་པ་དང་ཤེས་རབ། ནུས་པ་ཡོད་པའི་རང་གི་བྱ་བ་གང་ཞིག་བསྒྲུབ་ནའང་བསྒྲུབ་ཐུབ་ལ་ལྷ་ལ་མི་ཚེ་བདེ་སྐྱིད་ཀྱིས་གཡེང་བ་ལས་འཕྲལ་ཕུགས་ཀྱི་བདེ་བ་སྒྲུབ་པའི་ནུས་པ་མེད། མི་ལ་དལ་འབྱོར་གྱི་ལུས་རྟེན་ཡོད་པ་ལས་ལྷ་ལ་མེད། མི་ལ་གསང་སྔགས་ཁྱད་པར་ཅན་ཉམས་སུ་ལེན་པའི་ནུས་པ་ཡོད་པ་ལས་ལྷ་ལ་མེད། དེ་ལས་བལྟས་ན་མི་ནི་རང་ཉིད་ཀྱི་མགོན་ཡིན་ལ་རང་ཉིད་ རང་ཉིད་ཀྱི་དགྲ་ཡིན་པ་ལས་ལྷ་དེ་ལྟར་མིན། དེ་ལས་བལྟས་ན་སུ་ཞིག་གི་གོ་གནས་ཆེ་བ་ཧ་ཅང་གསལ། 
འོན་ཀྱང་བོད་ན་མི་ཤེས་བླུན་པོའི་ཁྲོད་ན་ལྟ་བ་འདི་མ་ཤེས་པར་མིའི་གོ་གནས་ཕལ་བ་དང་ལྷའི་གོ་གནས་མཐོན་པོར་འཇོག་མཁན་ཡོད་སྲིད་མོད་དེ་ནི་ཕྱིའི་ཚུལ་ལས་གོ་བ་མ་ལོན་པའི་རྟགས་རེད་ལ་ང་ཚོ་མི་ཞིག་ཡིན་པའི་ཆ་ནས་རང་གི་སེམས་སུ་མིའི་གོ་གནས་མཐོན་པོར་འཇོག་དགོས་པ་ནི་སྨོས་མེད་ཡིན་ནོ། ། 
 
 
བླ་མས་རིག་མ་བསྟེན་ན་བླ་ལོགཏུ་མི་འབོད་པའི་རྒྱུ་མཚན་གང༌།
 
 
བླ་མས་རིག་མ་བསྟེན་ན་དེའི་མཛད་པར་སྨྲ་ལ་གྲྭ་བས་བུད་མེད་སྤྱད་ནགྲྭ་ལོགཅེས་དམོད་པའི་རྒྱུ་མཚན་གང༌། བླ་མ་ལབླ་ལོགཏུ་མི་འབོད་པའི་རྒྱུ་མཚན་གང༌།   
 
ལྷ་ས། ཕྱག་རྡོར།  
 
ལན། དེའི་རྒྱུ་མཚན་ནི་ཁོར་ཡུག་དང་སེམས་ཁམས་ཀྱི་བག་ཆགས་ལས་བྱུང་བ་ལས་བླ་མ་ཡིན་ནའང་འདྲ། གྲྭ་བ་ཡིན་ནའང་འདྲ། ཚང་མས་རབ་ཏུ་བྱུང་ན་ཚུལ་ཁྲིམས་སྲུང་དགོས་པ་འདྲ་འདྲ་ཡིན་ལ་ཚུལ་ཁྲིམས་མ་བསྲུངས་པའི་ཉེས་པའང་འདྲ་འདྲ་ཡིན། མིག་སྔའི་བླ་མའི་མཛད་པ་ཞེས་བླ་མའི་ཉེས་པ་འགེབ་པ་འདིས་དེར་དད་པ་ཡོད་པ་ཞིག་ཡིན་ན་དད་ལོག་མི་འབྱུང་བའི་དགོས་པ་ཡོད་རུང༌། སྤྲུལ་སྐུ་རྐྱལ་སྟོང་འགའ་རེས་མང་ཚོགས་ཀྱི་དད་པ་བེད་སྤྱད་ནས་མགོ་སྐོར་གཏོང་བ་ནི་སངས་རྒྱས་བསྟན་པ་དང་མི་རིགས་ཀྱི་ལ་རྒྱ། སྤྱི་ཚོགས་ཀྱི་ཁེ་ཕན་ལ་གནོད་པས་དགག་པ་གཏང་དགོས། ཡིན་ནའང༌། གྲྭ་བ་ཕལ་བ་ཡིན་རུང་སྡོམ་མགོ་མ་ཐུབ་པར་བུད་མེད་ལ་སྤྱད་ན་ཉེས་པ་ཤིན་ཏུ་ཆེ་རུང་སྐྱེ་བོ་རང་འགའ་བའི་སྨད་བྱ་ཞིག་ཏུ་མི་འོས་ཏེ་བདག་ཅག་གི་སྟོན་པས་ཁོང་གི་བསྟན་པ་ལ་གོས་ངུར་སྨྲིག་བགོས་པ་ཙམ་ཡང་མ་འོངས་པའི་རྗེ་བཙུན་བྱམས་པའི་སྐབས་སུ་ལམ་སྣ་ཟིན་པར་གསུངས་ཤིང་སྐྱེ་བོ་གཞན་རྣམས་རི་དྭགས་ལྟ་བུ་ལ་གྲྭ་བ་སྡོམ་ལྡན་རྣམས་སེང་གེ་ལྟ་བུ་དང་ཚུལ་ཁྲིམས་ཉམས་པ་སེང་གེ་ཤི་བའི་རོ་ལྟ་བུ་ཡིན་རུང་རི་དྭགས་གཞན་ལས་ཁྱད་དུ་འཕགས་པར་གསུངས་ཤིང་ཇི་སྐད་དུ། མེ་ཏོག་ཙམ་པ་ཀ་ནི་རྒས་གྱུར་ཀྱང༌། །མེ་ཏོག་ཕལ་བ་གཞན་གྱི་དོ་ཟླ་མིན། །ང་ཡི་ཉན་ཐོས་ཚུལ་ཁྲིམས་ཞིག་གྱུར་ཀྱང༌། །སྐྱེ་བོ་ཕལ་བ་རྣམས་ཀྱིས་དོ་ཟླ་མིན། །   ཞེས་གསུངས་པས་སོ། ། 
 
 
བུད་མེད་ནི་ཆོས་ཀྱི་བགེགས་སམ་བདུད་ཡིན་ནམ།
 
 
སྲོལ་རྒྱུན་གྱི་ལྟ་བའི（ཆོས་ལུགས）སྟེང་ནས་བུད་མེད་ནི་ཆོས་ཀྱི་བགེགས་སམ་བདུད་དུ་འདོད་མོད། དགེ་ཆོས་སོགས་ཀྱིས་མེད་དུ་མི་རུང་བའི་དཔེ་རུ་འགོད་དོན་ཅི།     
 
ལྷ་ས། ཕྱག་རྡོར།
 
ལན། སྲོལ་རྒྱུན་གྱི་ལྟ་བ་ཡིན་ནའང་འདྲ། ཆོས་ལུགས་ཀྱི་ལྟ་བ་ཡིན་ནའང་འདྲ། བུད་མེད་ནི་ཆོས་ཀྱི་བགེགས་སམ་བདུད་དུ་ནམ་ཡང་མི་འགྲོ་བས་ཚང་མས་ཆོས་བསྒྲུབ་ན་འཚང་རྒྱ་ངེས་པ་ཡིན་ཏེ་དཔེ་གསལ་བོ་ཞིག་གིས་བཤད་ན་ནང་བའི་བསྟན་པར་ཕོ་མོ་འདྲ་མཉམ་ཡིན་ཏེ་སྟོན་པའི་འཁོར་རྣམ་བཞིའི་ནང་དུ་དགེ་བསྙེན་མ་དང་དགེ་སློང་མ་ནི་བུད་མེད་ཡིན་པས་ཆོས་ཀྱི་བགེགས་སམ་བདུད་ཅིག་སྟོན་པའི་འཁོར་གྱི་ནང་དུ་འཇོག་གམ། 
ཡིན་ནའང༌། གཞུང་མང་བོར་བུད་མེད་ཆོས་ཀྱི་བགེགས་སུ་བཤད་ཡོད་པ་ནི་སྐྱེས་པ་ཞིག་ཆོས་བསྒྲུབ་པར་བུད་མེད་ལ་ཆགས་ན་གེགས་སུ་འགྲོ་བས་དགོས་པ་དེའི་ཆེད་དུ་གསུངས་པ་ཡིན་ལ། དེ་བཞིན་བུད་མེད་ཅིག་ཆོས་བསྒྲུབ་པ་ལ་སྐྱེས་པར་ ཆགས་ན་དེ་ཡང་ཆོས་ཀྱི་བར་ཆད་དུ་འགྲོ་བས་གཞུང་མང་བོར་བདུད་དུ་བཤད་པ་བཞིན་དེ་ནི་བུད་མེད་དང་སྐྱེས་པ་ལ་ཕན་ཚུན་ལྟོས་ས་ལྟོས་འཇོག་གིས་བཤད་པ་ཡིན་པ་ལས་སྤྱིར་བུད་མེད་བདུད་དམ་སྐྱེས་པ་བདུད་དུ་བཤད་པ་ག་ལ་ཡིན། བུད་མེད་ཅིག་གམ་སྐྱེས་པ་ཞིག་གིས་ཆོས་བསྒྲུབ་འདོད་ན་གང་ཞིག་ལ་ཆགས་པས་རང་གི་དགེ་བ་ལ་བར་དུ་གཅོད་ན་དེ་ནི་བདུད་ཡིན་ཏེ་དགེ་བ་ལ་བར་དུ་གཅོད་པ་བདུད་ཀྱི་མཚན་ཉིད་དུ་བཤད་པས་སོ། ། 
བུད་མེད་ཀྱི་གོ་གནས་ནི་ནང་བའི་བསྟན་པའི་ངོས་ནས་བཤད་ན་ཤིན་ཏུ་གལ་ཆེ་སྟེ། བུད་མེད་མེད་ན་སེམས་ཅན་ཐམས་ཅད་མར་ཤེས་སུ་སྒོམ་ཚུལ་མེད་ལ་དེ་མེད་ན་སེམས་བསྐྱེད་ཀྱང་མེད་ཅིང༌། སངས་རྒྱས་ཀྱང་མེད་པས་ན་ནང་བ་སངས་རྒྱས་པའང་ག་ལ་ཡོད། དེའི་ཕྱིར། བུད་མེད་ནི་མེད་དུ་མི་རུང་བ་ཡིན་ལ་སྐྱེས་པའང་མེད་དུ་མི་རུང་བ་ནི་ཆོས་དང་འཇིག་རྟེན་གང་གི་དབང་དུ་བྱས་ཀྱང་འགལ་བ་མེད་དོ། །
ལྷག་པར་གསང་སྔགས་ཀྱི་སྐབས་སུ་བུད་མེད་ལ་སྨད་པ་བྱས་ན་རྩ་ལྟུང་འབྱུང་ལ་སྐྱེས་པ་ལ་སྨད་ན་རྩ་ལྟུང་མི་འབྱུང་བ་ནི་བུད་མེད་ལ་སྐྱེས་པ་ལས་ཀྱང་དོ་སྣང་དང་མཐོང་ཆེན་བྱེད་པའི་རྟགས་ཡིན་ནོ། །འདི་ལྟ་བུའི་གཏན་ཕབ་ཅིག་ནི་རྒྱལ་ཁྲིམས་དང་ཆོས་ཁྲིམས་གང་ལས་ཀྱང་གཏན་ནས་འབྱུང་མི་སྲིད་པ་ཞིག་ཡིན་ནོ། །
 
 
རབ་བྱུང་བས་བུད་མེད་བསྟེན་མི་ཆོག་པའི་རྒྱུ་མཚན་ཅི་ཡིན།
 
 
 
སངས་རྒྱས་ཆོས་གཞུང་ལས་བུད་མེད་སོགས་ཆོས་ཐམས་ཅད་བདེན་པར་མ་གྲུབ་པར་གསུངས་པ་བདེན་ན་བདེན་པར་མེད་པ་ཞིག་ལ་སྤྱད་ན་ཉེས་པ་ཇི་ལྟར་ཡོད་པ་དང༌། རབ་བྱུང་བས་བུད་མེད་བསྟེན་མི་ཆོག་པའི་རྒྱུ་མཚན་ཅི་ཡིན། 
 
ལྷ་ས། ཕྱག་རྡོར།      
 
ལན། བདེན་པར་མེད་ཅེས་པ་ནི་གཏན་ནས་མེད་ཅེས་པའི་དོན་མིན་ཏེ་དཔེར་ན་ཕོར་བ་ཞིག་ཏུ་ཇ་བླུད་ན་ཇ་ཕོར་ཡིན་མོད་ཇ་ཕོར་ཡིན་པ་ཁོའི་རང་སྟེང་ནས་བདེན་པར་གྲུབ་པ་ཡིན་ན་ཆང་བླུགས་ནའང་ཇ་ཕོར་ཡིན་དགོས་མོད། དེར་ཆང་བླུགས་ན་ཆང་ཕོར་དང་ཁ་ཧྥེ་བླུགས་ན་ཁ་ཧྥེའི་ཕོར་བར་གྱུར་པས་དེ་དག་ཁོའི་རང་སྟེང་ན་བདེན་པར་མེད་པ་གསལ་བོར་མཐོང་ཡོང༌།  དེ་བས་ཇ་ཕོར་དང་ཆང་ཕོར་ཞེས་པ་ནི་ཆ་ཤས་དེ་དག་གི་ཚོགས་པར་ཕོར་བ་ཞེས་མིང་གིས་བཏགས་པ་ཙམ་ལས་དེའི་ལོགས་སུ་ཕོར་བ་ཞེས་པ་ཞིག་མེད། དེ་བཞིན་མེ་ཡང་བདེན་པར་མ་གྲུབ་པ་ཡིན་ཡང་དེས་སྲེག་པར་བྱེད་ལ་ཆང་ཡང་བདེན་པར་མ་གྲུབ་ཀྱང་དེས་མྱོས་པར་བྱེད་པ་བཞིན་འཇིག་རྟེན་གྱི་དགེ་སྐྱོན་ཐམས་ཅད་དེ་བཞིན་བྱ་དགོས། 
འོན་ཀྱང་ཁྱིམ་ཚང་བློས་གཏོང་མི་ནུས་པ་ཞིག་གིས་ཆོས་བསྒྲུབ་ན་བུད་མེད་ཀྱིས་མི་རུང་སྙམ་མི་དགོས་ཏེ་དགེ་བསྙེན་ཕོ་མོ་སུ་ཡིན་རུང་རང་རང་ལ་བཟའ་ཚང་ཡོད་ཆོག་ཅིང་བཟའ་ཚང་མི་དགོས་ཤིང་འཇིག་རྟེན་བློས་གཏང་ཐུབ་པ་ཞིག་ཡིན་ན་རབ་བྱུང་བསྒྲུབ་ཆོག་ཅིང་རབ་ཏུ་བྱུང་བ་ནས་བུད་མེད་བསྟེན་མི་རུང་སྟེ་དེ་སངས་རྒྱས་ཀྱི་བཅས་པ་ཡིན་པའི་ཕྱིར། དཔེར་ན་མང་ཚོགས་ཕལ་བས་ཆོས་ལ་དད་པ་བྱས་ན་སྐྱོན་མེད་ན་གུང་ཁྲན་ཏང་གིས་དད་པ་བྱས་ན་སྐྱོན་ཡོད་པ་གུང་ཁྲན་ཏང་གི་སྒྲིག་ལམ་ཡིན་པ་ལྟར་རོ། །
 
 
བུད་མེད་ཀྱི་ཁ་ལ་མི་ཉན་པ་ཞེས་པས་བུད་མེད་ལ་དམའ་འབེབ་མཚོན་ཐུབ་བམ།
 
 
ཁྱེད་ཚང་གི་དགོངས་པ་ལྟར་ན་སྲོང་བཙན་གྱིས་ཐོག་མར་གཏན་འབེབས་བྱས་པའི་ཁོད་སུམ་ཅུ་སོ་དྲུག་གི་བཀའ་ཡི་ཁྲིམས་ཡིག་ཆེན་པོ་དྲུག་གི་ནང་གསེས་གསུམ་པ་རྒྱལ་ཁམས་དཔེར་བླངས་པའི་ཁྲིམས་ཀྱི་ནང་དུ་བཀོད་པའི་མི་ཆོས་གཙང་མ་བཅུ་དྲུག་ཏུ་བུད་མེད་ཀྱི་ཁ་ལ་མི་ཉན་པ་ཞེས་པ་ཁྲིམས་ནང་དུ་གཏན་འབེབས་གནང་ཡོད་པ་དེས་སྐབས་དེ་ཡི་བུད་མེད་ཀྱི་ཐོབ་ཐང་ལ་དམའ་འབེབ་པ་མཚོན་ཐུབ་བམ། རྒྱུ་མཚན་ཅི། 
 
ནུབ་བྱང་མི་རིགས་སློབ་ཆེན།  མགོན་པོ་སྐྱིད། 
 
ལན། གནད་དོན་འདིར་ལན་འདེབས་པའི་ཐོག་མར་ང་ཚོས་ལོ་རྒྱུས་ཀྱི་གནད་དོན་ཞིག་ལ་ཞིབ་འཇུག་ཅིག་བྱ་དགོས་ཏེ། མི་ཆོས་གཙང་མ་བཅུ་དྲུག་ལས་རྒྱལ་ཁམས་དཔེར་བླངས་པའི་ཁྲིམས་སུ་བུད་མེད་ཀྱི་ཁ་ལ་མི་ཉན་པ་འདྲེན་པའི་ལུགས་གཅིག་དང་མི་འདྲེན་པའི་ལུགས་གཅིག་སྟེ་གཉིས་ཡོད། འདྲེན་པའི་དབང་དུ་བྱས་ན་གྲོས་ཀྱི་སྐབས་སུ་བུད་མེད་ལ་བློ་མི་འདྲི་བ་དང༌། ཡང་ན་བུད་མེད་ཀྱི་ངག་ལ་མི་ཉན་པ་ཞེས་རྩི་ཚུལ་གཉིས་ཡོད། ད་ལྟ་ད་དུང་དེ་དག་ལས་གང་ཞིག་བདེན་པ་ཁ་ཚོན་ཆོད་མེད་ལ་བདག་གིས་ཀྱང་དེ་གཉིས་ཀྱི་གང་ཞིག་བདེན་མིན་ལ་ཆེད་དུ་ཞིབ་འཇུག་བྱས་མ་མྱོང༌། གལ་ཏེ་དེ་མི་ངན་གྱི་ཁ་ལ་མི་ཉན་པ་ཞེས་པ་ཡིན་ན་བུད་མེད་དང་འབྲེལ་བ་གཏན་ནས་མེད་པས་གླེང་གཞི་འདི་ནི་འབྲེལ་མེད་ཅིག་ཡིན། དེ་བས་ང་ཚོས་རེ་ཞིག་བུད་མེད་ཀྱི་ཁར་མི་ཉན་པ་དེ་གཞིར་བཟུང་ནས་བགྲོ་གླེང་མི་བྱ་ག་མེད་རེད། ཡིན་ན་ཡང་བདག་གིས་བསམ་པར་སྲོང་བཙན་གྱི་སྐབས་སུ་བུད་མེད་ལ་ཐོབ་ཐང་དེ་འདྲ་མེད་པ་ཞིག་ཡིན་དུ་སྲིད་ཀྱང་ཚིག་འདིས་བུད་མེད་ལ་ཐོབ་ཐང་མེད་པ་ཞིག་གཏན་ནས་མཚོན་མི་ཐུབ་སྟེ། གྲོས་ཀྱི་སྐབས་སུ་བུད་མེད་ཀྱི་ཁར་མི་ཉན་པ་ཡིན་ཡང་འདྲ། སྤྱིར་བུད་མེད་ཀྱི་ངག་ལ་མི་ཉན་པ་ཡིན་ཡང་འདྲ། ཁྲིམས་ལུགས་ནི་དམིགས་བསལ་གྱི་ཁོར་ཡུག་ཅིག་ཏུ་དམིགས་བསལ་གྱི་བྱ་བ་ཞིག་གི་ཁྲོད་དུ་ཐག་བཅད་པ་ཞིག་ཡིན་པ་སྨོས་མ་དགོས་མོད་དེས་སྤྱིའི་ཆ་ནས་གཏན་ནས་མཚོན་མི་ཐུབ་པ་རེད། 
གལ་ཏེ་སྤྱིར་བཏང་དུ་བུད་མེད་ཀྱི་ངག་ལ་ཉན་མི་ཆོག་པའི་ཁྲིམས་བཅས་ན་བུད་མེད་ཀྱི་ཐོབ་ཐང་དམའ་འབེབ་བྱས་པ་ཞིག་ཡིན་པ་སྨོས་མི་དགོས་ཀྱང་གྲོས་ཀྱི་སྐབས་སུ་བུད་མེད་ཀྱི་ཁར་མི་ཉན་པ་ནི་ཅུང་དག་པར་འདོད། རྒྱུ་མཚན་ཡང༌། གནད་དོན་ཞིག་ཐག་གཅོད་པའི་ཆེད་དུ་གཏན་ལ་ཕབ་པ་ཡིན་པས། གལ་ཏེ་གྲོས་ཀྱི་སྐབས་སུ་མ་སྦྱར་ན་གནད་དོན་ཅི་ཡང་ཐག་གཅོད་ཐུབ་ཀྱིན་མེད། ད་ལྟ་མང་བོ་ཞིག་གིས་ཁྲིམས་ཡིག་འདི་ལ་བརྟེན་ནས་སྐབས་དེར་བོད་ཀྱི་བུད་མེད་ལ་ཐོབ་ཐང་མེད་པ་ཞིག་ཏུ་བསམ་བཞིན་ཡོད་ན་ཡང༌། བདག་གིས་ལྟ་ཚུལ་དེ་ནི་སྲོང་བཙན་སྐབས་ཀྱི་ཁྲིམས་ལུགས་དེ་དག་དབྱེ་ཞིབ་མཐའ་ཆོད་པ་ཞིག་ཏུ་ངོས་འཛིན་ཀྱིན་ཡོད། 

ནུབ་བྱང་མི་རིགས་སློབ་ཆེན།  མགོན་པོ་སྐྱིད། 
 
ལན། ནང་བསྟན་ནི་ཕོ་མོ་འདྲ་མཉམ་གྱི་བསྟན་པ་ཞིག་རེད། ལོ་རྒྱུས་ཀྱི་ཆ་ནས་བཤད་ན་ནང་བསྟན་ནི་བུད་མེད་ལ་ཐོབ་ཐང་གཏན་ནས་མེད་པའི་སྤྱི་ཚོགས་སུ་བྱུང་བ་ཡིན་པས་སྐབས་དེར་བུད་མེད་རབ་ཏུ་བྱུང་བ་ཕར་ཞོག་ཐ་ན་གསོན་པའི་རང་དབང་ཡང་མེད་དེ། སྐྱེས་པ་ཤི་ན་བུད་མེད་གསོན་སྲེག་བྱ་དགོས་པའི་ཡ་ང་བའི་སྤྱི་ཚོགས་ཤིག་གྲུབ་ཡོད་པ་རེད། ནང་བའི་བསྟན་པ་བྱུང་བ་དེས་རྒྱ་གར་གྱི་བུད་མེད་དག་ལ་བཅིང་བཀྲོལ་ཆེན་པོ་ཞིག་བྱས་པ་སྟེ་སྐྱེས་པ་ཤི་ན་བུད་མེད་གཏན་ནས་སྲེག་མི་ཆོག་པ་དང༌། རིགས་ངན་པའི་བུད་མེད་དང་བྲན་གཡོག་གི་སྐྱེས་མ་དག་ལ་མནར་གཅོད་གཏོང་མི་ཆོག་པ་དང༌། བུད་མེད་ཆོས་ལ་ཞུགས་ནས་རབ་ཏུ་བྱུང་མི་ཆོག་པའི་སྲོལ་དག་ཀྱང་རྩ་མེད་དུ་བཏང་བས་སྟོན་པ་མཆོག་རྒྱ་གར་གྱི་བུད་མེད་དག་ལ་བཀའ་དྲིན་ཤིན་ཏུ་ཆེ་བ་འདི་འདྲ་བྱུང་མྱོང་མེད་པའི་ཚོད་ཡིན། དེ་བཞིན་རྒྱལ་བ་བསོད་ནམས་རྒྱ་མཚོས་ཀྱང་སོག་པོའི་བུད་མེད་དག་གི་ཡ་ང་བའི་གནས་ཚུལ་ཏེ་ཁྱོ་ག་ཤི་ན་ཆུང་མའང་གསོན་པོར་དུར་ལ་སྦ་བ་དེ་གཏན་ནས་གཅོད་པར་མཛད་པས་བོད་ཀྱི་གྲྭ་བ་སོག་མོ་དག་ལ་བཀའ་དྲིན་ཆེ་བ་དེ་འདྲ་ཞིག་སོག་པོའི་ལོ་རྒྱུས་སྟེང་ན་ཡང་བྱུང་མེད་པ་རེད། 
ལྷག་པར་སྟོན་པ་སངས་རྒྱས་ཀྱིས་འཇིག་རྟེན་དུ་ཧ་ལས་དགོས་པའི་བཀའ་ཞིག་གནང་བ་ནི་སྔགས་ཀྱི་སྐབས་སུ་བུད་མེད་ལ་དམོད་མི་ཆོག་ལ་སྨད་ན་སྔགས་ཀྱི་རྩ་ལྟུང་བྱུང་བ་ཡིན་ཞེས་བཤད་པ་འདི་འདྲ། གོ་ལ་ཟླུམ་པོ་འདིའི་ལོ་རྒྱུས་སུ་སྔོན་ཆད་བྱུང་མ་མྱོང་ལ་ཕྱིན་ཆད་ཀྱང་འབྱུང་མི་སྲིད་པ་ཞིག་རེད། དེ་བས་ནང་བའི་བསྟན་པ་ལ་སྐྱེས་པ་ཚོའི་བསམ་འཆར་བཤད་ཆོག་ཆོག་རེད། 
མར་གྱུར་སེམས་ཅན་ཐམས་ཅད་ཅེས་པ་ནི་མི་ཞིག་ལ་མཚོན་ན་འཇིག་རྟེན་འདིར་མཚོན་ན་ཆེས་དྲིན་ཅན་མ་ཡིན་པས་དེའི་དྲིན་དྲན་པ་དང་དྲིན་གཟོ་བ་ནི་སྐྱེ་བོ་ཞིག་གི་འགན་འཁུར་ཡིན་པ་དང༌། གལ་ཏེ་རང་ཉིད་བདེ་བ་ཐོབ་ན་མ་རྒན་དག་གི་བདེ་སྡུག་ལ་ཁ་ཡ་མི་བྱེད་པ་བུ་ཁྲེལ་མེད་ཅིག་ཡིན་པ་དང༌། བུ་ཞིག་གི་དོན་གྱི་གཙོ་བོ་མ་རྒན་དག་གི་སྡུག་བསྔལ་སྒྲོལ་བ་དེ་ཡིན། དེ་བས་ནང་བའི་བསྟན་པའི་རིན་ཐང་ནི་མ་དག་གི་སྡུག་བསྔལ་སྒྲོལ་བའི་བསམ་བློའི་ངོས་ནས་ཡོད་ལ་སངས་རྒྱས་དོན་ཡང་སྐྱེས་པ་ཐོག་མ་མེད་པའི་མ་དག་སྡུག་བསྔལ་ལས་སྐྱོབ་པའི་ཆེད་དུ་ཡིན་ཞེས་བཤད་ན་འགལ་བ་ཅི་ཡང་མེད། 
ཡིན་ན་ཡང༌། ནང་བསྟན་དུ་བྱུང་བའི་བུད་མེད་བདུད་ཡིན་ཞེས་པ་ལ་སོགས་ཀྱི་ཚིག་རེ་གཉིས་དང༌། ཡང་ན་བུད་མེད་མགོན་ཁང་དུ་སོང་མི་ཆོག་པ་དང༌། དགོན་པར་བུད་མེད་ཞག་སྡོད་བྱས་མི་ཆོག་པ། བུད་མེད་ཀྱིས་ལབ་ཙེ་གཏོད་མི་ཆོག་པ།   བསང་ཕུད་མི་ཆོག་པ་སོགས་ལུགས་སྲོལ་རེ་གཉིས་ཀྱིས་དེང་གི་ཤེས་ཡོན་པ་དག་གི་ མགོ་བོ་མགལ་མེ་བཞིན་འཁོར་ནས་ནང་བསྟན་ནི་བུད་མེད་ལ་དམའ་འབེབ་བྱེད་མཁན་ཞིག་ཏུ་ངོས་འཛིན་པ་དང༌། ནང་བསྟན་དུ་བུད་མེད་ལ་ཐོང་ཐང་མེད་པར་ངོས་འཛིན་པའི་ནོར་འཁྲུལ་གྱི་ལྟ་བ་ཡང་འབྱུང་བཞིན་ཡོད། དེ་ནི་སྔོན་ཆད་ཀྱི་དྲི་ལན་འདི་ལྟར་བཤད་ཡོད།
མགོན་ཁང་དུ་བུད་མེད་འགྲོ་རུང་མི་རུང་དེ་བུད་མེད་ཀྱི་ཐོབ་ཐང་དང་འབྲེལ་བ་མེད། དེ་དེའི་ནང་དུ་སྐྱེས་བུ་གཞན་ཡང་འགྲོ་མི་རུང་ལ།  དགོན་པ་གཞན་གྱི་གྲྭ་ བའང་འགྲོ་རུ་མི་འཇུག་པས་བུད་མེད་འགྲོར་མི་འཇུག་པ་སྨོས་ཅི་དགོས། དེ་བཞིན་དུ་ཇོ་མོའི་དགོན་པ་དག་གི་ཆོས་སྐྱོང་གི་ཁང་བར་སྐྱེས་པ་འགྲོར་འཇུག་མི་སྲིད་དོ། །
གཞན་ཡང་དགོན་པར་བུད་མེད་སྡོད་དུ་མི་འཇུག་པ་དེ་ཡང་བུད་མེད་ལ་ མཐོང་ཆུང་བྱས་པ་མ་ཡིན་པར་དགོན་པའི་གྲྭ་བའི་ཚུལ་ཁྲིམས་ལ་ལྷད་མི་འདྲེས་པའི་ཆེད་ཡིན་ལ། ཇོ་མོའི་དགོན་པར་སྐྱེས་པ་ཞག་སྡོད་བྱེད་མི་ཆོག་པའང་དེ་བཞིན་ཡིན་པས་དེ་དག་ནི་སྐྱེས་པར་ཐོབ་ཐང་མེད་པ་དང༌། ཡང་ན་བུད་མེད་ལ་ཐོབ་ཐང་མེད་ པའི་རྟགས་མ་ཡིན་ནོ། །ད་ལྟ་བུད་མེད་ཀྱིས་ཆོས་ག་གེ་མོ་བཏོན་མི་ཆོག་པ་དང་ལྷ་བྲིས་མི་ཆོག་པ་སོགས་སྣ་ཚོགས་ཤིག་རི་བོང་ཅལ་འདྲོགས་ཀྱི་དཔེ་བཞིན་གླེང་གིན་ ཡོད་པ་དག་ནི་གནས་ཚུལ་དངོས་སམ་ཡང་ན་ནང་བསྟན་གྱི་གཞུང་ལུགས་ཅི་ཡང་མི་ཤེས་པའི་རྟགས་ལས་ནང་བསྟན་ལས་བུད་མེད་ལ་མཐོང་ཆུང་བྱེད་པའི་རྟགས་མ་ཡིན་ནོ། །
ལྷག་པར་བསང་ཕུད་པ་དང་ལབ་ཙེ་གཏོད་པ་ལ་བུད་མེད་མི་ཞུགས་པ་དེ་བོད་ཀྱི་སྤྱི་ཚོགས་སུ་བུད་མེད་ལ་ཐོབ་ཐང་མེད་པའི་རྟགས་ཡིན་ཟེར་བའང་མི་རུང་སྟེ།　ལབ་ཙེ་བསྟོད་པ་དགྲ་ལྷའི་དཔང་བསྟོད་དང་འབྲེལ་བ་ཡོད། དེ་སྔོན་དགྲ་ཇག་དང་གཡུལ་གྱི་ཆེད་དུ་གཙོ་བོར་བྱེད་པས་སྐྱེས་པ་ཚོས་ཆེད་དུ་བྱ་རྒྱུའི་ཆོ་ག་ཞིག་ཏུ་ཆགས་པ་རེད། བསང་ཕུད་པ་སྐྱེས་པ་ཚོ་དང་འབྲེལ་བའི་སྐབས་དེར་བུད་མེད་མི་ཞུགས་པ་ལས་བུད་མེད་ཀྱིས་བསང་ཕུད་མི་ཆོག་པ་ཞིག་ག་ལ་ཡིན་ཏེ་ས་ཆ་མང་བོར་ཁྱིམ་བསང་ཕུད་པ་བུད་མེད་ཀྱི་ལས་ཀར་གྲུབ་ཡོད་དོ། །
འདིར་ཆེད་དུ་གསལ་བཤད་བྱ་རྒྱུ་ནི་འདུལ་བ་ལས་དགེ་སློང་ལ་ཁྲིམས་ཉིས་བརྒྱ་ང་གསུམ་དང་དགེ་སློང་མ་ལ་སུམ་བརྒྱ་དྲུག་ཅུ་རྩ་བཞི་ཡོད་པ་དེ་ནང་བསྟན་ལས་བུད་མེད་ལ་ཐོབ་ཐང་མེད་པ་མཚོན་པ་མ་ཡིན་ནམ་ཟེར་ན། སྤྱིར་ལུས་ཀྱི་གྲུབ་སྟངས་ཀྱི་དབང་གིས་སྐྱེས་པ་ལས་བུད་མེད་ཀྱི་སྡོམ་པ་སྲུང་བའི་ཆ་རྐྱེན་ཞན་ལ་འགལ་རྐྱེན་མང་བས་དགེ་སློང་མ་ཚོའི་ཚུལ་ཁྲིམས་རྣམ་པར་དག་པ་དང་གཞན་གྱི་མནར་གཅོད་ལ་སོགས་པ་མི་མྱོང་བའི་ཆེད་དུ་དགེ་སློང་ལས་མང་དུ་གཏན་ལ་ཕབ་པ་ལས་སྐབས་དེའི་དགེ་སློང་མ་དག་ལ་འཕྲད་པའི་དཀའ་ངལ་གཞིར་བཟུང་ནས་སུམ་བརྒྱ་ལྷག་གཏན་ལ་ཕབ་པ་ཡིན། 
གཞན་ཡང་རང་གི་བཟའ་ཚང་གི་ཁར་རྒྱུགས་མི་རུང་བ་ནི་བུད་མེད་དཔོན་པོ་ཡིན་ན་དེ་རང་གི་སྐྱེས་པའི་ཁར་རྒྱུགས་མི་རུང་ལ་སྐྱེས་པ་ཡིན་ན་དེ་རང་གི་ཆུང་མའི་ཁར་རྒྱུགས་མི་རུང་བ་ནི་སྤྱིར་བཏང་གི་ཆབ་སྲིད་ཀྱི་རྒྱུན་ཤེས་ཡིན་ལ་དེང་གི་གསང་བའི་ལས་ཁུངས་ཀྱི་མི་སྣས་རང་གི་བཟའ་ཚང་ལའང་གསང་བའི་ཚིག་གཅིག་ཀྱང་བཤད་མི་ཆོག་པའི་ཁྲིམས་བཟོས་ཡོད་པ་ལྟར་རེད། འོ་ན་ “བུད་མེད་ཀྱི་ཁར་མི་ཉན་ “ཞེས་པ་ལས་ “སྐྱེས་པའི་ཁར་མི་ཉན་པ་ “ཞེས་མི་འབྱུང་བའི་རྒྱུ་མཚན་ཅི་ཞེ་ན། དེ་ནི་སྐབས་དེར་གྲོས་ལ་གཏོགས་པ་མང་ཆེ་བ་སྐྱེས་པ་ཡིན་པས་སོ། །དེ་ཡང་ཡིན་ཏེ་བུད་མེད་ལ་ཐོབ་ཐང་ཡོད་པའི་ཀྲུང་གོ་དང་ཨ་རིའི་སྲིད་གཞུང་གི་མི་སྣ་མང་བོ་སྐྱེས་པ་ཡིན་པ་ལ་བལྟས་ན་སྐབས་དེར་བུད་མེད་ཉུང་བ་ནི་སྨོས་མ་དགོས་པ་རེད། 
སྐྱེས་པ་དང་བུད་མེད་ཀྱི་བྱ་བ་དེ་ལུས་ཀྱི་སྐྱེས་ཁམས་དང་འབྲེལ་ཡོད་ལ། ཞི་ལས་བུད་མེད་ཀྱི་ལས་ཀ་དང་དྲག་ལས་སྐྱེས་པའི་ལས་ཀ་ཡིན་པ་དེར་བསམ་ན་བུད་མེད་ལ་དམིགས་བསལ་གྱི་ཁེ་དབང་བྱིན་ཡོད་པ་མཚོན་པ་ལས་རི་བོང་ཅལ་འདྲོགས་ཀྱི་དཔེ་ལྟར་གཞན་གྱི་རྗེས་སུ་རྒྱུགས་པ་ནི་རང་ཉིད་ཤིན་ཏུ་རྨོངས་པའི་རྟགས་སོ། །
ད་ལྟ་ལ་ལ་ཞིག་གིས་བུད་མེད་ལ་ཐོབ་ཐང་མེད་པའི་རྟགས་སུ་ར་མགོ་ལུག་ལ་སྦྱོར་བའི་དཔེའང་ཡོད་དེ་བུད་མེད་ཅེས་པ་ནི་ལས་ཀ་ལས་བུད་ཐབས་མེད་པ་དང་ ནག་མོ་ཞེས་དམོད། གཞན་སྣ་ནག་མ་ཞེས་དང༌། སྟི་ལང་ཀ་ཡི་སྒྲ་མེད་པ་ཞེས་པས་བུད་མེད་ལ་དམའ་འབེབས་བྱས་ཡོད་ཟེར་བ་ནི་མ་ཤེས་པ་ཁོ་ན་ཡིན་ཏེ། བུད་མེད་དང་སྐྱེས་པ་ནི་ལུས་ཀྱི་མཚན་མའི་གྲུབ་སྟངས་ཀྱིས་ཕྱིར་བུད་མེད་པས་བུད་མེད་དང༌།  ཕྱིར་སྐྱེས་པས་སྐྱེས་པ་ཟེར་ལ། སྣ་ནག་མ་ཞེས་པ་ནི་བུད་མེད་ངན་པའི་དཔེ་དང༌།　བཀྲ་ཤིས་མ་ཞེས་པ་བཟང་བོའི་དཔེ་ཡིན་ལ་དེ་བཞིན་དུ་སྐྱེས་པ་ཚོས་རང་གི་བུད་མེད་ལ་སྡིགས་མོ་བྱེད་སྤྱད་ཅིག་ཏུ་གྱུར་པ་ཡིན་ཏེ། སྤྱིར་སྡིགས་མོ་བྱེད་དུས་སྐྱོན་དང་བསྟོད་པ་བྱེད་དུས་ཡོན་ཏན་གྱིས་བསྟོད་པ་བྱེད་པ་ནི་འཇིག་རྟེན་གྱི་དཔེ་རེད། 
ལྷག་པར་ནག་མོ་ཞེས་པས་བུད་མེད་ལ་ཐོབ་ཐང་མེད་པ་མཚོན་ན་དཀར་མོ་ ཞེས་པས་ཐོབ་ཐང་ཡོད་པ་ཅིའི་ཕྱིར་མི་མཚོན། ལྷག་པར་བུད་མེད་ལ་མཛངས་མ་དང་བཟང་མོ་ཞེས་ཡོན་ཏན་གྱི་ཆ་ནས་ཀྱང་མིང་མང་བོ་ཞིག་ཡོད་པས་གནས་ཚུལ་ དངོས་ལ་མི་དཔྱོད་པར་གང་ཐོབ་འདྲེན་པ་ནི་ཤིན་ཏུ་མི་ལེགས་སོ། །
གོང་དུ་བརྗོད་པ་ནི་བདེན་པའི་ཆེད་དུ་སྐད་ཆ་བཤད་པ་ལས་བོད་ཀྱི་རིག་གནས་དང་ནང་བསྟན། སྐྱེས་པ་དག་ལ་དག་སེལ་བྱེད་པའི་ཆེད་དུ་མིན་ནོ། །

ལན། ཕོ་མོ་གཉིས་ཀྱི་ལུས་ཀྱི་གྲུབ་སྟངས་ཀྱི་ཆ་ནས་མི་འདྲ་བས་ཕོ་མོ་འདྲ་མཉམ་ཞེས་པ་འདི་ནི་གནས་དུས་དང་ཡུལ་བབས་གང་ཐད་ལ་སྦྱར་ན་འཚམ་པོ་ཞིག་གཏན་ནས་མིན། དེང་སང་བུད་མེད་ཀྱི་ཐོབ་ཐང་རྩོད་པ་འགས། སྐྱེས་པས་སྒྲུབ་ཐུབ་པ་དག་བུད་མེད་ཀྱིས་བསྒྲུབ་ཐུབ་ལ་བསྒྲུབ་དགོས་པར་འདོད་ཀྱིན་ཡོད་མོད་དེ་ནི་ནོར་འཁྲུལ་རེད། དེ་ལྟ་བུའི་བུད་མེད་རེ་གཉིས་ཡོད་སྲིད་ཀྱང་སྤྱིའི་ཆ་ནས་ཕོ་མོ་གཉིས་ཀྱི་ལས་ཀ་འདྲ་མཉམ་བྱས་ན་དེ་ནི་བུད་མེད་ཀྱི་ཐོང་ཐང་རྩོད་པ་མ་ཡིན་པར་བུད་མེད་ཀྱི་ཐོབ་ཐང་བོར་བ་ཙམ་དུ་ཟད། ལུས་ཀྱི་གྲུབ་སྟངས་དེ་ཡིས་ཕོ་མོའི་སེམས་ཁམས་དང་ལུས་ཀྱི་སྟོབས། ནུས་པའི་ཁྱད་པར་བྱུང་བས་བུད་མེད་ཀྱིས་སྐྱེས་པ་བཞིན་དུ་རྩུབ་པོའི་ལས་ཀ་ལས་མི་ཉན་ལ་སྐྱེས་པ་བཞིན་དུ་དྲག་ཤུལ་གྱི་ལས་ཀ་ཡང་ལས་མི་རུང༌། དེ་བཞིན་སྐྱེས་པས་དྲག་པོའི་བྱ་བ་ལས་ན་འོས་ཀྱི་བུད་མེད་ཀྱི་ལས་ལ་འཇུག་ན་དེ་འདྲ་འཚམ་པོ་མིན། ཕྱོགས་གང་ཐད་ནས་ཕོ་མོ་འདྲ་མཉམ་ཞེས་བཤད་ན་འདྲ་མཉམ་མིན་པར་གྱུར་པ་རེད། དེ་བས་ལུས་ཁམས་དང་བསྟུན་ནས་བུད་མེད་ལ་དམིགས་བསལ་སྟེར་དགོས་སར་ཆེད་དུ་དམིགས་བསལ་སྟེར་དགོས་པ་སོགས་བུད་མེད་ཀྱི་སྐྱེ་ཁམས་དང་བསྟུན་ནས་གླེང་ན་འགྲིག 
བློ་རིག་པའི་སྟེང་ནས་ཕོ་མོ་ལ་ཁྱད་པར་ཅི་ཡང་མེད་པས་ཆོས་ཀྱི་ཉམས་ལེན།　སྲིད་ཀྱི་གོ་གནས། སློབ་གསོའི་ཐོབ་ཐང༌། ལུས་ཀྱི་བདེ་ཐང་སོགས་ཀྱི་ཐད་དུ་སྐྱེ་བོ་ཀུན་ལ་འདྲ་མཉམ་དུ་ཡོད་དགོས་པས་དེའི་ཕྱོགས་ནས་ཐོབ་ཐང་བརྩད་དགོས་པ་ཞིག་རེད། མཐར་ཐུག་ན་ཕོ་མོ་འདྲ་མཉམ་མ་གླེང་ན་བུད་མེད་དག་གིས་ཕམ་ཁ་མྱང་འགྲོ་ན་ཕོ་མོ་འདྲ་མཉམ་གླེང་དགོས་ལ་རྒྱལ་ཁ་བླངས་འགྲོ་ན་བུད་མེད་དག་གིས་གཏན་ནས་ཕོ་མོ་འདྲ་མཉམ་གླེང་དགོས་དོན་མེད། མདོར་ན་བུད་མེད་ལ་ངེས་པར་དགོས་ཤིང་མེད་ན་གནོད་ཚབས་ཆེ་བའི་རིགས་ལ་ངེས་པར་ཐོབ་ཐང་བརྩད་དགོས་ལ་མེད་ན་མི་གནོད་ཅིང་ཡོད་ཀྱང་ཕན་པ་མེད་པའི་རིགས་ལ་ཐོབ་ཐང་བརྩད་ཀྱང་དགོས་པ་ཅི་ཡང་མེད་དོ། །
ཡིན་ན་ཡང༌། ངས་བསམ་ན་བུད་མེད་ཀྱི་ཐོབ་ཐང་ནི་ཐོབ་ཐང་ཡོད་པའི་སློབ་གྲྭ་དག་ཏུ་བརྩད་དགོས་པ་མ་ཡིན་པར་བུད་མེད་ཀྱི་སྡུག་བསྔལ་མྱོང་བཞིན་པའི་ཁོར་ཡུག་དང༌། བུད་མེད་དག་གི་རང་ཚུགས་དང་རང་བཀུར་བཅས་སྣང་མེད་བྱེད་པའི་ཁོར་ཡུག ཚོང་རྫས་བཞིན་གྱུར་པའི་བུད་མེད་རྣམས་ལ་སྤྱི་ཚོགས་ཐོག་ཏུ་འཐོབ་འོས་པའི་ཐོབ་ཐང་གི་ཆེད་དུ་བརྩོན་པ་བྱ་དགོས་པ་ལས། ཇ་ཁ་ཆང་ཁ་ནས་བུད་མེད་ཀྱི་ལ་རྒྱ་བཟུང་ནས་ཕོ་མོ་འདྲ་མཉམ་བརྩོན་ལེན་བྱེད་པ་ལ་དགོས་པ་ཅི་ཡང་མེད་པ་ཞིག་ཏུ་མཐོང་སྟེ། ཤོར་ན་གྲོན་ཆུང་ལ་ཐོབ་ཀྱང་ཁེ་མེད་པས་བློ་དམན་པ་དག་གི་གཉེར་བྱ་ཞིག་ཏུ་མངོན་ནོ། །
ད་ལོ་ཟླ་གསུམ་པར་ཇོ་མོ་ཞིག་གིས་བཙུན་མ་ཞིག་ནད་བྱུང་ནས་སྨན་རིན་མེད་པས་ཤི་བའི་གནས་ཚུལ་བརྗོད་བྱུང༌། བདག་གིས་ཅིའི་ཕྱིར་གཞན་ལ་སྒོར་མོ་མ་བསླངས་པ་ཡིན་ནམ། ཞེས་དྲིས་པས་མོས་ཇོ་མོ་ཞིག་ལ་སུ་ཞིག་གིས་སྒོར་མོ་སྟེར་རམ། སྤུན་མཆེད་དག་གིས་ཀྱང་ཁ་ཡ་མི་བྱེད་པས་ང་ཚོར་སྒོར་མོ་ཞིག་སུ་ལ་སློང་ངམ་ཟེར། ཅིའི་ཕྱིར་ངེད་དགོན་པར་མ་ཡོང་བ་ཡིན་ཞེས་དྲིས་པས། མོས་མིག་ཆུ་འདོན་བཞིན་ཅི་ཡང་མི་ཟེར། བདག་གིས་ཉིན་མང་བོ་ཞིག་ལ་སྐྱོ་གདུང་གིས་བསམ་བློ་གཏོང་དགོས་བྱུང༌། སྤྱིར་ན་ནད་གཞི་ཆུང་ངུ་ཞིག་ཡིན་ཀྱང༌། ཅིའི་ཕྱིར་ཤི་དགོས་པ་བྱུང་ངམ། དེ་བཞིན་བོད་ཀྱི་ས་ཆ་ན་སྐྱེས་པ་ཆང་འཐུང་དག་གི་མནར་གཅོད་མྱོང་བཞིན་པའི་བུད་མེད་མང་བོ་ཡོད་ལ། སློབ་གསོའི་གོ་སྐབས་དབང་མེད་དུ་འཕྲོག་བཞིན་པའི་བུ་མོ་གང་མང་ཞིག་ཀྱང་ཡོད། ད་དུང་མི་རིགས་གཞན་པས་བསླུ་བྲིད་བྱེད་པའི་བུ་མོ་ཡང་གང་མང་ཞིག་ཡོད་པས་ཕྱི་ན་ཡོད་པའི་བུད་མེད་ཚོགས་པ་ལྟ་བུ་ཞིག་བྱུང་ནས་ཁྲིམས་གཏུག་དང་མགོན་སྐྱབས་སུ་བྱེད་མཁན་ཞིག་ཡོད་ན་ཅི་མ་རུང་སྙམ་མོ། །འདི་དག་གི་སྐབས་སུ་བུད་མེད་ཀྱི་ཐོབ་ཐང་གླེང་མཁན་ཞིག་མེད་ལ་བུད་མེད་དེ་དག་གི་ཐོབ་ཐང་གི་ཆེད་དུ་བརྩོན་ལེན་བྱེད་མཁན་ཞིག་དེ་བས་ཀྱང་མ་མཐོང༌། 
ཉེ་བའི་ལོ་འདིར་མཚོ་སྔོན་གསོ་རིག་སློབ་གླིང་གི་སྐྱེས་མའི་སློབ་མ་སྐོར་ཅིག་གིས་དབྱར་དགུན་གནང་གི་དུས་ཚོད་བེད་སྤྱད་ནས་རོང་འབྲོག་གི་ས་ཆར་སོང་ནས་མ་བུ་བདེ་སྲུང་གི་རྒྱུན་ཤེས་དྲིལ་བསྒྲགས་བྱེད་པ་དང༌། བུད་མེད་ཀྱི་འཕྲོད་བསྟེན་གྱི་ཤེས་བྱ་དྲིལ་སྒྲོག་བྱེད་པ་དེ་དག་ནི་བུད་མེད་ཀྱི་ཐོང་ཐང་སྲུང་སྐྱོབ་བྱེད་པའི་དཔའ་མོ་སྐོར་ཅིག་རེད་ཅེས་བསྔགས་པ་མི་བརྗོད་ཀ་མེད་རེད། གལ་ཏེ་བོད་ཀྱི་བུད་མེད་ཀྱི་ཐོབ་ཐང་ཁ་ན་གླེང་བཞིན་པ་ཀུན་ཀྱང་རང་རང་གི་ས་ནས་འདི་ལྟར་བུད་མེད་རྣམས་ཀྱི་ཆེད་དུ་བརྩོན་པ་བྱེད་ཐུབ་པ་བྱུང་ཚེ། བོད་ཀྱི་བུད་མེད་དག་གི་རྒྱུ་སྤུས་ཇེ་ལེགས་སུ་འགྲོ་བའི་ཁར་མི་རིགས་འདིའི་རྒྱུ་སྤུས་ཀྱང་ཇེ་ལེགས་སུ་འགྲོ་ངེས་རེད་སྙམ། 
གོང་དུ་བརྗོད་པ་ནི་བུད་མེད་དག་གཞིར་བཟུང་ནས་བཤད་པ་ལས་བུད་མེད་ཀྱི་ཐོབ་ཐང་དང་འཕྲོད་བསྟེན། མཁྱེན་རྒྱ། སྤོབས་པ་བཅས་ནི་བོད་མི་རིགས་དང་འབྲེལ་ཡོད་ཅིང༌། བུད་མེད་ཀྱི་བདེ་ཐང་ནི་བོད་མི་རིགས་ཀྱི་བདེ་ཐང་ཡིན་ལ། བོད་ཀྱི་བུད་མེད་ཀྱི་ཐོབ་ཐང་ནི་བོད་ཀྱི་ཐོང་ཐང་ཡིན། བོད་ཀྱི་བུད་མེད་ཀྱི་མཁྱེན་རྒྱ་དང་སྤོབས་པ་ནི་བོད་མི་རིགས་ཀྱི་མཁྱེན་རྒྱ་དང་བློ་སྤོབས་ཡིན་པས་བོད་ཀྱི་བུད་མེད་ཀྱི་བདེ་སྡུག་ལ་དོ་སྣང་བྱེད་པ་ནི་བོད་ཀྱི་བུད་མེད་དག་གི་འགན་འཁུར་མ་ཡིན་པར་བོད་མི་རིགས་འདིའི་འགན་འཁུར་ཡིན་ནོ། །

ནུབ་བྱང་མི་རིགས་སློབ་ཆེན། མགོན་པོ་སྐྱིད། 
 
ལན། དྲི་བ་འདི་ནི་གྲྭ་བ་ཞིག་ལ་འདྲི་བ་ལས་དེ་སྐད་ཟེར་བའི་སྐྱེས་པ་ཞིག་ལ་དྲིས་ན་ལན་ལེགས་པོ་ཞིག་གདབ་ངེས། དེ་ལ་བརྟེན་ནས་གནད་དོན་ཞིག་ལྷང་ལ་འབུད་ཐུབ་པ་རེད། དེང་སང་བུད་མེད་འགའ་རེས་བུད་མེད་ཀྱི་ཐོབ་ཐང་རྩོད་པ་ལ་སྐྱེས་པ་འགའ་རེས་སྨྱོས་འདུག་ཟེར་བ་ནི་ཕྱི་ནང་གི་རྒྱུ་རྐྱེན་དུ་མ་ཡོད། སྤྱིའི་ཆ་མང་བོ་ཞིག་གིས་དེ་ནི་སྲོལ་རྒྱུན་གྱི་ལྟ་ཚུལ་རྙིང་བ་ཡིན་ཟེར་ངེས་མོད་ཀྱང༌། བུད་མེད་ཀྱི་ཐོབ་ཐང་རྩོད་མ་ཤེས་པའི་གནད་དོན་ཞིག་མེད་ཅེས་གཏན་ནས་བཤད་མི་ཐུབ། 
དེང་སང་བུད་མེད་ཀྱི་ཐོབ་ཐང་རྩོད་པ་ནི་སྐྱེས་པ་ཚོས་ཆང་འཐུང་ན་ང་ཚོས་ཅིའི་ཕྱིར་འཐུང་མི་ཆོག སྐྱེས་པ་ཚོས་དུ་བ་འཐེན་ན་ང་ཚོས་ཅིའི་ཕྱིར་འཐེན་མི་ཆོག སྐྱེས་པ་ཚོས་ཤོ་བརྒྱབ་ཆོག་ན་ང་ཚོས་ཅིའི་ཕྱིར་ཤོ་རྒྱག་མི་ཆོག སྐྱེས་པ་ཚོས་འུར་བརྒྱབ་ཆོག་ན་བུད་མེད་ཚོས་ཅིའི་ཕྱིར་འུར་རྒྱག་མི་ཆོག་ཅེས་པའི་ལྟ་ཚུལ་གྱིས་སྐྱེས་པ་དག་དང་གྲལ་རྩོད་ཅིང་ཁ་རྩོད་པ་སོགས་རེད། སྐྱེས་པ་ཚོ་ལ་ངོ་རྒོལ་བྱེད་ཕོད་པ་དང༌། འཁོན་འཛིང་བྱེད་ཕོད་པ། ཁ་རྩོད་བརྒྱག་ཕོད་པ་ནི་བུད་མེད་ཀྱི་ཐོབ་ཐང་རྩོད་པའི་རྒྱུ་རྐྱེན་ཞིག་ལ་བསམ་ཡོད་པ་མཐོང༌། 
དེ་ལྟར་བུད་མེད་ཀྱི་ཐོབ་ཐང་གླེང་ན་དེ་ནི་བུད་མེད་ཀྱི་རང་ཚུགས་ཤོར་བ་ལས་མ་འདས་ན་དེ་ལྟར་བྱས་ན་དངོས་གནས་སྨྱོས་འདུག་ཅེས་གླེང་ན་འགྲིག  དེར་མ་ཟད་དེ་ནི་བུད་མེད་དག་ལ་གནོད་སྐྱེལ་བའི་བྱ་སྤྱོད་འབའ་ཞིག་ཡིན་ཏེ། བོད་ཀྱི་བུད་མེད་དག་གིས་ཆང་མི་འཐུང་ཞིང་དུ་བ་མི་འཐེན་པ་ནི་བོད་ཀྱི་བུད་མེད་ཀྱི་རླབས་ཆེ་བའི་ཡོན་ཏན་ཞིག་ལས་སྐྱོན་ཞིག་མིན་ལ་སྐྱེས་པ་དག་ཆང་དུད་ལ་རོལ་བ་ནི་བོད་ཀྱི་སྐྱེས་པ་དག་གིས་ཆེས་ཆེ་བའི་སྐྱོན་ཆ་ཞིག་ཡིན། གལ་ཏེ་དེའི་ཕྱོགས་ནས་ཐོབ་ཐང་ཞིག་ཡོད་ཀྱང་དེ་ནི་མེད་པ་ལས་ཀྱང་སྡུག་པ་རེད། གལ་ཏེ་བུད་མེད་དག་གིས་ཆང་དུ་ཁྲོད་ནས་ཐོབ་ཐང་ཞིག་བརྩད་དགོས་ན་བུད་མེད་ཀྱི་བདེ་ཐང་དང་བརྩི་བཀུར་གྱི་ཆེད་དུ་དུ་བ་འཐེན་ཀྱང་བུད་མེད་ཀྱི་བདེ་ཐང་ལ་གནོད་པ་མི་འབྱུང་བའི་ཐོབ་ཐང་ཞིག་དགོས་ལ་ཆང་འཐུང་ཡང་དེས་བུད་མེད་ལ་མནར་གཅོད་བྱས་མི་ཆོག་པའི་ཐོབ་ཐང་བརྩད་དགོས་པ་རེད། 
ཡང་གཅིག་བཤད་ན་བུད་ཀྱི་ཐོབ་ཐང་རྩོད་པ་ནི་བུད་མེད་ཀྱི་ཁེ་དབང་སྲུང་བའི་ཆེད་དུ་ཡིན་པ་ལས་སྐྱེས་པ་དག་ལ་དགག་པ་རྒྱག་པའི་ཆེད་དུ་མ་རེད། ལ་ལས་བུད་མེད་ཀྱི་ཐོབ་ཐང་ནི་སྐྱེས་པར་འཐབ་རྩོད་རྒྱག་པ་ཞིག་ཏུ་བསམ་ཡོད་པས་དེ་ལྟར་བུད་མེད་ཀྱི་ཐོབ་ཐང་ལག་ཏུ་མི་ཡོང་བའི་ཁར་ཐོབ་ཐང་ལག་ཏུ་སོན་པར་སྐྱེས་པ་ཚོས་གདུང་སེམས་མཉམ་སྐྱེས་གཏན་ནས་འབྱུང་མི་ཐུབ་པའི་ཁར་རང་གི་བཟའ་ཚང་དང༌། གྲོགས་པོ་གང་མང་ཞིག་ལ་ཕོག་ཐུག་འབྱུང་སྲིད་ལ་བུད་མེད་དག་གིས་ཀྱང་རྒྱབ་སྐྱོར་བྱེད་མི་སྲིད། གལ་ཏེ་བུད་མེད་ཀྱི་ཐོབ་ཐང་རྩོད་པ་སྐྱེས་པ་ལ་ངོ་རྒོལ་བྱེད་པའི་ཅང་ཆིན་གྱི་བསམ་བློ་ལྟ་བུ་ཡིན་ན་དེ་ལ་ཕམ་ཁ་མི་འབྱུང་བའི་རང་དབང་གཏན་ནས་མེད། 
བུད་མེད་ཀྱི་ཐོབ་ཐང་རྩོད་དུས་དེ་ནི་བུད་མེད་རང་གི་རང་ཚུགས་མ་འབོར་བའི་སྟེང་ནས་བརྩད་དགོས་ལ་རང་གི་ལ་རྒྱ་མ་ཡལ་བའི་སྟེང་ནས་ཀྱང་བརྩད་དགོས།　　 མདོར་ན་བུད་མེད་ཀྱི་ཐོབ་ཐང་ནི་བོད་ཀྱི་བུད་མེད་དག་གི་ཆེད་དུ་རྩོད་པ་ལས་རང་ཉིད་དང་སྐྱེས་པ་ཚོའི་གྲལ་དང་ཚིག་འགྲོས་རྩོད་པ་ཞིག་གཏན་ནས་ཡིན་མི་སྲིད།　　 ལྷག་པར་བུད་མེད་ཀྱི་ཐོབ་ཐང་ནི་ཁ་རྩོད་ཅིག་གཏན་ནས་མིན་པས་བུད་མེད་ཚོས་གཞན་སྐྱོབ་པར་ཐོག་མར་རང་སྐྱོབ་པའི་སླད་དུ་བརྩོན་དགོས་པ་དང༌། བུད་མེད་ཀྱི་ཐོབ་ཐང་རྩོད་པའི་ཐོག་མར་རང་གི་ཐོབ་ཐང་བརྩད་དགོས། ལྷག་པར་བུད་མེད་ཀྱི་ཐོབ་ཐང་རྩོད་པའི་ཆེད་དུ་གཞན་གྱི་དང་བ་འདྲེན་པ་ཞིག་དང༌། གཞན་གྱི་རྒྱབ་སྐྱོར་བྱེད་མཁན་ཞིག་ཏུ་བརྩོན་ལེན་བྱེད་པ་ལས། སྐྱེས་པ་ཚོའི་ཆང་འཐུང་གྲོགས་དོ་ཟླ་མེད་པ་ཞིག་དང༌། དུ་བ་འཐེན་པར་དོ་ཟླ་མེད་པ་ཞིག ཁྱོ་ག་ལ་རྡུང་རེས་རྒྱག་མཁན་གྱི་དཔའ་མོ་ཞིག་བྱས་ན་རང་གི་ཁྱིམ་གཞི་དྲིན་མོ་ཡང་འབོར་བར་བྱེད་ན་བུད་མེད་ཀྱི་ཐོབ་ཐང་རྩོད་པ་ནི་ཁ་སྟོང་ནང་གི་ཚིག་སྟོང་ཙམ་ལས་མ་འདས་སྙམ་སྟེ་འདི་ནི་བདག་གི་བསམ་ཚུལ་ཙམ་ཡིན་པས་འགྲིག་པའི་ངེས་པ་གཏན་ནས་མེད་དོ། །

ལེའུ་དགུ་བ།  གཞན་པ་སྣ་ཚོགས་ཀྱི་དྲིས་ལན།
 
 
གངས་སེང་ཡོད་དམ།
 
 
དེ་ཡང་རིག་པའི་དཔའ་བོ་དགེ་འདུན་ཆོས་འཕེལ་གྱི་ལྟ་བ་ལྟར་ན་གངས་སེང་ཞེས་པ་ཞིག་མེད་པར་བཞེད་ལ་རྒྱལ་བ་ཚངས་དབྱངས་རྒྱ་མཚོའི་གསུང་རྩོམ་ལྟར་ན་གངས་སེང་ཡོད་པར་བཞེད། ཁྱེད་ལ་འདིའི་ཕྱོགས་སུ་ལྟ་ཚུལ་ཅི་ཞིག་ཡོད། 
 
ནུབ་བྱང་མི་རིགས་སློབ་གྲྭ་ཆེན་མོ། སངས་རྒྱས་འབུམ། 
 
ལན། གངས་སེང་ཡོད་མེད་ནི་དགེ་འདུན་ཆོས་འཕེལ་དང་རྒྱལ་བ་ཚངས་དབྱངས་རྒྱ་མཚོས་དེ་ལྟར་བཞེད་མིན་ལ་ཐུག་མེད་པར་དངོས་སུ་གངས་སེང་ཡོད་མེད་ལ་ཐུག་ཡོད་ཅིང་དེ་ནི་སྲོག་ཆགས་རིག་པའི་གནད་དོན་ཞིག་རེད། ཡིན་ནའང༌།  དགེ་འདུན་ཆོས་འཕེལ་དང་ཚངས་དབྱངས་རྒྱ་མཚོ་གཉིས་ཀའི་སུ་ཡིན་ནའང༌། སྲོག་ཆགས་རིག་པ་བ་མིན། དེ་གཉིས་ཀྱི་ལྟ་ཚུལ་ལ་དབྱེ་ཞིབ་བྱས་ན་དགེ་འདུན་ཆོས་འཕེལ་གྱིས་ཡིག་ཐོག་ནས་འདང་བརྒྱབས་པ་དང༌། ཚངས་དབྱངས་རྒྱ་མཚོའི་མིག་གིས་མངོན་སུམ་མཐོང་བ་ཙམ་ལས་གངས་སེང་ཡོད་མེད་ཀྱི་ལྟ་བ་དེ་དངོས་གཙོ་དང་སེམས་གཙོ་བར་གྱི་གནད་དོན་ཞིག་གཏན་ནས་མིན་ལ་ང་ཚོས་ཕྱོགས་ཞེན་བྱ་དགོས་པ་དེ་བས་ཀྱང་མིན། 
འོ་ན། གངས་སེང་ཡོད་དམ་མེད་ཅེ་ན། ཁོ་བོས་བསམ་གཞིགས་ཤིག་བཏང་སྟེ་ཡོད་ཡང་ན་མེད་ཅེས་ལན་གང་རུང་ཞིག་འདེབས་མོད་དེར་སྙིང་བོ་ཅི་ཡང་མེད།　དོན་དུ་གངས་སེང་ཡོད་ན་ཡོད་པའི་སྒྲུབ་བྱེད་དང་མེད་ན་མེད་པའི་སྒྲུབ་བྱེད་འཚོལ་དགོས་པ་ལས་མི་རིགས་ཀྱི་ལ་རྒྱ་དང་རིག་གཞུང་གི་ཕྱོགས་ཞེན་ཙམ་གྱིས་བདེན་དོན་ལ་གཡོལ་བའི་བྱེད་ཐབས་དེ་རིགས་ནི་ཆེས་འཇིགས་སུ་རུང་བ་ཞིག་རེད། 
ང་ཚོའི་ལོ་རྒྱུས་སྟེང་གངས་སེང་མཐོང་མཁན་ཚངས་དབྱངས་རྒྱ་མཚོ་ཁོ་ན་མིན་ལ་གསོ་རིག་གི་ལོ་རྒྱུས་སྟེང་དུ་གངས་སེང་གི་འོ་མ་བཞོས་ཏེ་སྨན་དུ་བསྡེབས་པའི་ལོ་རྒྱུས་ཀྱང་ཡོད། ངག་རྒྱུན་དུ་གངས་སེང་དང་འབྲེལ་བའི་ལོ་རྒྱུས་ཀྱང་མང་བས་དགེ་ཆོས་ཀྱི་སྒྲུབ་བྱེད་དེ་ཙམ་གྱིས་གངས་སེང་མེད་པར་བསྒྲུབས་པ་ནི་ཆེས་སྟབས་བདེ་སོང༌། དེ་ཡང༌། ད་ལྟའི་གངས་འདབས་ཀྱི་མཐོང་ཐོས་ལས་བལྟས་ནའང་ངེས་ཤེས་འབྱུང་སྟེ། １９７３ལོར་扎达县བྲག་མདའ་རྫོང་ནས་སྟག་རྩེ་ཆུས་(得孜区)ལམ་བར་དུ་སྤུ་དཀར་བོས་ཁྱབ་པའི་སྲོག་ཆགས་ཤིག་གིས་མདུན་བསུས་ནས་ཤར་མར་སླེབས་དུས། ཁ་ལོ་བ་སྐྲག་ཅིང་རླངས་འཁོར་གཡོལ་ཏེ་དབུགས་ཀྱང་འདོན་མི་ཕོད་པར་བྲོས། 
１９７７ལོར་བྲག་མདའ་རྫོང་གི་དམག་མི་རེས་སྐོར་བས་སྐོར་གཡེང་བྱེད་དུས་སྤུ་དཀར་བའི་སྲོག་ཆགས་ཤིག་ལས་ཁུངས་ཀྱི་སྒོ་ཁ་ནས་གློག་བཞིན་བརྒྱུད་པ་མཐོང༌། 
１９７９ལོར་མངའ་རིས་དྲག་ཆས་པུའི་ལས་བྱེད་ཅན་ཆང་གིས་བྲག་མདའ་རྫོང་ནས་ལས་རེས་བྱེད་དུས་མི་གཅིག་གིས་རྫོང་གི་ཕྱི་རོལ་ནས་སྲོག་ཆགས་དཀར་བོ་མི་བཞིན་ལངས་ཏེ་འགྲོ་བ་ཞིག་རྒྱུ་བ་མཐོང༌། རྗེས་སུ་བསྙེགས་ནས་ལྟ་དུས་གར་སོང་ཆ་མེད་དུ་གྱུར། 
１９８０ལོའི་ཟླ１１ཚེས་１５ཉིན་ཕྱི་དྲོའི་དུས་ཚོད5-6སྟེང་མངའ་རིས་དྲག་ཆས་པུའུ་ལས་བྱེད་བང་ཞོ་པིན་ཟེར་བས་དངུལ་ཁང་གི་སྒོར་མོ་སྐྱེལ་ཏེ་རླངས་འཁོར་ཞིན་ཅང་ནས་སེང་གེ་ཁ་བརྒྱུད་པའི་ལམ་ཁའི་ཆུ་མིག་ལུང་བ(泉水沟)ཟེར་བར་སླེབས་དུས་རླངས་འཁོར་དང་བར་ཐག་མུས１５０སར་ལུས་ཡོངས་ལ་སྤུས་ཁྱབ་པའི་སྲོག་ཆགས་ཡ་མཚན་ཞིག་མཐོང༌། འདིས་རླངས་འཁོར་མཐོང་དུས་ཀེག་གིས་ལངས་འདུག་ཅིང་ལག་ཏུ་སྲོག་ཆགས་ཆུང་བ་ཞིག་བཟུང་འདུག  བང་ཞོ་པིན་གྱིས་མེ་མདའ་རྒྱག་རྩིས་བྱས་མོད་ཡང་རང་གི་འོས་འགན་གལ་ཆེ་བས་གློ་བུར་བའི་དོན་དག་འབྱུང་སྲིད་སྙམ་ནས་ནེམ་ནུར་ངང་ལུས་དུས་ལས་གྲོགས་བསྟན་འཛིན་བྲེད་ཤ་ལངས་ཏེ་མྱུར་དུ་རླངས་འཁོར་ལས་བབས་ནས་མེ་མདའི་སོ་བར་ལེན་དུས་སྲོག་ཆགས་དེ་བྲོས་སོང་ལ། ལན་རེར་རྐང་བ་གཉིས་ལ་བརྟེན་ཅིང་ལན་རེར་རྐང་ལག་བཞི་ལ་བརྟེན་ནས་བྲོས་ཤིང་རྒྱུགས་པ་ཧ་ཅང་མགྱོགས། བང་ཞོ་པིན་གྱིས་ཁོ་ཚོ་མུས་བརྒྱ་ལྷག་ལ་བདའ་རྗེས་ས་རུབ་པས་རྗེས་འདེད་མ་ནུས་ཟེར་ལ་ད་དུང་སྲོག་ཆགས་འདིའི་ཆེ་ཆུང་ལ་ལུག་གསུམ་ཙམ་ཡོད་ལ་ལངས་དུས་མུས་གཉིས་ལྷག་ཡོད་ཟེར། 
１９８３ལོའི་ཟླ་４བར་ཞིན་ཅང་ཧྭ་ཧྲིའི་(哈什)སྦྲག་ཁང་གི་ཁ་ལོ་བ་ཡ་མེད་ཐེས་ཞིན་བོད་གཞུང་ལམ་གྱི་ཆུ་མིག་ལུང་བ་དང་སེང་གེ་ཁ་བབས་ཀྱི་འགྲམ་དུ་ལུས་ཡོངས་དཀར་ཞིང་སྤུ་རིང་བོས་ཁེབས་པ་མཐོ་ཚད་མུས་གཉིས་ཙམ་ཡོད་པའི་སྲོག་ཆགས་ཆེས་མགྱོགས་མོ་ཞིག་མཐོང༌། སྐབས་དེར་སྲོག་ཆགས་དེ་རླངས་འཁོར་མདུན་དུ་ཤར་མར་བརྒྱུད་པས་ནང་དུ་ཡོད་པའི་ཁོའི་རོགས་པ་དང་བཅས་པ་ཧ་ལས་པར་གྱུར། སྲོག་ཆགས་དེ་ཐད་ཀར་གཞུང་ལམ་བརྒྱུད་ནས་མདུན་དུ་རྒྱུགས་པར་ཁོ་ཚོའི་རླངས་འཁོར་ཆུ་ཚོད་གཅིག་ལ་སྤྱི་ལེ་５０ཡན་ཆད་མྱུར་ཚད་ཀྱིས་རྗེས་སྙེགས་ནའང་རྗེས་མ་ཆོད། གོང་གི་འདི་དག་ནི《外星人 “野人”探奇》内蒙古人民出版社ཞེས་པའི་དེབ་ཏུ་གསལ། 
１９９３ལོའི་ཟླ་１２ཚེས་２７ཉིན་ཆུ་དམར་ལེབ་རྫོང་གི་རྫོང་དཔོན་གཞོན་པ་ཞིག་གིས་མི་སྣ་བཅུ་གཅིག་ལས་གྲུབ་པའི་རྩྭ་ས་བགོ་བའི་ལས་བྱེད་པ་དག་ཁྲིད་ནས་མཚོ་ངོས་ལས་མུས་４８００ཡོད་པའི་གཡག་ལྟ་སྟག་རྩེ་ཞེས་པའི་ས་ཆར་སླེབས་དུས་ཁོ་ཚོ་དང་མུས་３００ཙམ་གྱི་སར་ཆེ་ཆུང་རྟ་ཙམ་ཡོད་པའི་སྲོག་ཆགས་ཤིག་མཐོང་བ་དེའི་ལུས་ཡོངས་སུ་དཀར་ཞིང་གདོང་གི་ཕྱོགས་གཉིས་ཀྱི་རལ་བ་དཀར་བོའི་རིང་ཐུང་ལ་ཁྲུ་གང་ཙམ་ཡོད་ལ། རྔ་མའི་རིང་ཐུང་དཀྱིལ་མཐོ་བཞི་ཙམ་ཡོད། དེའི་རྔ་སྣེར་ཆེ་ཆུང་ལྕགས་སྡེར་ལྒང་ཞུའི་དབྱིབས་ལྟ་བུའི་རྔ་འཕྱང་ཞིག་ཡོད་ཅིང་སྔོན་པོར་ཆགས་ཡོད། རྐང་ལག་སྟེང་གི་སྤུ་རིང་ཞིང་རྫོང་མཐུག་པས་གཟུགས་སྟོབས་ཆེན་པོ་ ཞིག་ཏུ་སྣང༌། འགྲོ་སྟངས་སོགས་སེང་གེའི་ལྒང་ཞུའི་བྲོ་གར་ནང་གི་སེང་གེ་ལྟར་མགོ་བོ་གཡུག་གཡུག་བྱེད་ཅིང་རྔམ་བརྗིད་ལྡན། སྐབས་དེར་ཚང་མས་ལྟ་ཞོར་དང་གླེང་ཞོར་དུ་སྲོག་ཆགས་འདི་འདྲ་ཞིག་གཏན་ནས་མཐོང་མ་མྱོང་ཟེར་ཞིང་རྒན་པ་ཞིག་གིས་འདི་ཕལ་ཆེར་གངས་སེང་ཡིན་རྒྱུ་རེད་ཟེར། ཁོ་ཚོས་ཉེན་ཁར་བསམ་ནས་ཕྱིར་འཁོར་ཏེ་བྲོས་པས་མིག་ལྡེབ་ཙམ་གྱི་ཡུན་ལ་གར་སོང་ཆ་མེད་དུ་གྱུར། ཡུན་ཙམ་འགོར་རྗེས། གཡུ་དགེ་ཞང་གི་ཧྲུའུ་ཅི་མགོན་པོ་ཚེ་རིང་སླེབས་ཤིང་ཁོས་ད་གིན་རྒྱང་ཤེལ་ལས་སྲོག་ཆགས་ལ་ལྟ་སྐབས་སྲོག་ཆགས་དེ་མཐོང་བྱུང༌། རྟ་ར་ར་ཞིག་གི་ཆེ་ཆུང་དང་འདྲ་བར་ལུས་ཧྲིལ་བོའི་སྤུ་མདོག་དཀར་བོ་རེད་ཟེར། གཡུ་དགེ་ཞང་དཔོན་ཨོ་རྒྱན་གྱིས་ཀྱང་ཉེ་སྔོན་ཕག་མོ་རྣ་སེར་འགྲམ་གདོང་རི་བོའི་སྟེང་སྲོག་ཆགས་དེའི་རིགས་ཁ་ཤས་མཐོང༌། དབྱིབས་གཟུགས་སོགས་དེ་རིང་མཐོང་བ་དང་གཅིག་མཚུངས་རེད་ཟེར། ཡིད་ཕངས་པ་ཞིག་ལ་པར་ཆས་བཟུང་བའི་བློ་མཐུན་དེ་རྗེས་སུ་ལུས་པས་སྲོག་ཆགས་འདི་དག་གི་བྱད་གཟུགས་པར་རྒྱག་མ་ཐུབ་པས་ནོངས་འགྱོད་ཆེན་པོ་སྐྱེས། 
གོང་གི་དཔྱད་གཞི་འདི་དག་ལས་བསམ་ན་དགེ་འདུན་ཆོས་འཕེལ་གྱིས་གངས་སེང་མེད་ཅེས་ཐག་བཅད་པ་དེར་སླར་ཡང་བསམ་གཞིག་མི་བྱེད་ག་མེད་ཡིན་ཏེ་གངས་སེང་ནི་ཡོད་ཆོག་པ་མ་ཟད་ང་ཚོ་སུ་ཡིས་ཀྱང་མཐོང་ཐུབ་ངེས་པ་ཞིག་ཏུ་ཟད་དོ། །
 
 
འདོད་པའི་བསྟན་བཅོས་ལ་བསྟན་བཅོས་འདོགས་པའི་དགོངས་གཞི་གང་ཡིན།
 
 
རྣམ་བཤད་རིག་པ་ལས་གསུངས་པ་ལྟར་བསྟན་བཅོས་ལ་རྒྱུ་ཉོན་མོངས་དུག་གསུམ་ལས་འཆོས་ཤིང་འབྲས་བུ་ངན་འགྲོ་སྲིད་པའི་སྡུག་བསྔལ་ལས་སྐྱོབ་པའི་ཡོན་ཏན་གཉིས་དང་ལྡན་དགོས་པར་འདོད་པས་ན་དགེ་འདུན་ཆོས་འཕེལ་གྱི་འདོད་པའི་བསྟན་བཅོས་ལ་བསྟན་བཅོས་འདོགས་པའི་དགོངས་གཞི་གང་ཡིན་ནམ། 
 
ཤེས་རིག་ནོར་བུའི་གླིང༌། ཁཱ་ཤེས་རབ་རྒྱ་མཚོ། 
 
ལན། སྤྱིར་བསྟན་བཅོས་རྣམ་དག་ལ་འཆོས་སྐྱོབ་ཀྱི་ཡོན་ཏན་གཉིས་ལྡན་དགོས་ཤིང༌། བསྟན་བཅོས་རྣམ་དག་ཅེས་པའང་ནང་བའི་བསྟན་བཅོས་ལ་བཤད་པ་སྨོས་མེད་ཡིན་རུང༌། སྒྲ་ཟོར་ཡངས་པའི་དབང་དུ་བྱས་ན་སྤྱིར་བཏང་གི་དཔེ་དེབ་ཀྱི་མིང་ལ་གོ་ན་ཆོག་གོ ། རྣམ་བཤད་རིག་པ་ལས་བསྟན་བཅོས་དགུ་བཤད་པ་ལས་དྲུག་བསྟན་བཅོས་ལྟར་སྣང་ཡིན་པས་བསྟན་བཅོས་ལྟར་སྣང་ལའང་བསྟན་བཅོས་ཞེས་མིང་གིས་བཏགས་ན་འགལ་བ་ཅི་ཡང་མེད་དོ། །
དགེ་ཆོས་ཀྱི་འདོད་པའི་བསྟན་བཅོས་ནི་ནང་བའི་བསྟན་བཅོས་མིན་ཡང༌། དེ་ལ་བསྟན་བཅོས་ཞེས་མིང་འདོགས་དོན་ནི་བསྟན་བཅོས་ཀྱི་སྒྲ་ཟོར་ཡངས་པའི་དབང་དུ་བྱས་པ་ཡིན། དེང་སང་འདོད་པའི་བསྟན་བཅོས་ནང་བའི་བསྟན་བཅོས་སུ་འདོད་མཁན་མང་ལ་མིའི་རིགས་རིག་པ་ཡིན་ཟེར་མཁན་ཡང་མང་མོད། དེ་ནི་འདོད་པའི་བསྟན་བཅོས་ཏེ་རྒྱ་སྐད་དུ性学 སྟེ་མཚན་མའི་རིག་པ་ཞེས་པ་ཡིན་པར་བཤད་ན་འོས་པ་ལས་གཞན་གང་ཡང་འཐད་པར་མི་སེམས་སོ། །
 
ལ་ལས་དེ་མིའི་རིག་པའི་བསྟན་བཅོས་སུ་བཤད་ཀྱང༌། མིའི་རིག་པའི་ཆ་རེ་ཡོད་པ་ཙམ་གྱིས་མིའི་རིག་པའི་བསྟན་བཅོས་སུ་གཏན་ནས་བརྩི་མི་ཐུབ་བོ། །
 
 
གཙོས་བོད་ཡིག་སློབ་འབྲིང་གི་སློབ་མ་དག་གི་དྲིས་ལན།
 
 
གཙོས་བོད་ཡིག་སློབ་འབྲིང་གི་སློབ་མ་དག་གི་དྲིས་ལན།
 
 
ད་ལོའི་ཟླ་༣པའི་ཚེས་༣༡ཉིན་གཙོས་ནས《གངས་རིའི་བུ་མོའི》འཁྲུངས་སྐར་དང་འབྲེལ་ནས་སྲོལ་རྒྱུན་རིག་གནས་སྐོར་གྱི་བགྲོ་གླེང་ཚོགས་འདུར་ཞུགས་ཤིང༌། ཟླ་༤བའི་ཚེས་༡་ཉིན་གཙོས་བོད་ཡིག་སློབ་འབྲིང་དུ《གངས་རིའི་བུ་མོ》འཁྲུངས་སྐར་དང་འབྲེལ་ནས་གངས་རིའི་བུ་མོ་རྩོམ་རིག་བགྲོ་གླེང་དུ་གཏམ་གླེང་བྱེད་པའི་སྐལ་བ་བྱུང༌། 
ཐེངས་དེར་སྤྱིར་ན་གངས་རིའི་བུ་མོའི་རྩོམ་རིག་སྐོར་གླེང་འོས་མོད་འདིར་ཞུགས་པ་མང་ཆེ་བ་སློབ་འབྲིང་སློབ་མ་ཡིན་པས་དགེ་རྒན་ཚོའི་རེ་བ་བཞིན་མདོ་འཛིན་པས་བདག་ལ་བོད་ཀྱི་རིག་གནས་དང་འབྲེལ་ནས་མི་རིགས་སློབ་གསོ་གླེང་བའི་རེ་བ་བཏོན་ཞིང་ལྷ་སའི་རྩོམ་པ་བོ་ལྕམ་མོ་རྡོར་དབྱིངས་ལགས་ཀྱིས་བུད་མེད་ཐོབ་ཐང་དང༌། ཞིབ་འཇུག་སློབ་མ་སྙན་ངག་པ་འཕགས་མོ་སྒྲོལ་མས་རྩོམ་རིག་གླེང་རྒྱུ་བྱས། སྤྱིར་ན་ཐེངས་དེར་གཏམ་བཤད་ལས་མེད་ཀྱང་ཁོ་བོས་སློབ་མ་དག་གི་སེམས་ཁོང་གི་སྐད་ཆ་ཉན་འདོད་ཅིང་ཁོ་ཚོ་ལ་བསམ་པས་འབྲེལ་འདྲིས་ཤིག་བྱ་འདོད་པས་མདོ་འཛིན་པར་སློབ་མ་ཚོས་དྲི་བ་འདོན་ཆོག་པའི་རེ་བ་ཞུས། ཐེངས་དེར་སློབ་མ་སྟོང་ཕྲག་ལས་བརྒལ་བས་དྲི་བ་ཤིན་ཏུ་མང་བོ་འབྱོར་མོད་དུས་ཚོད་ཀྱི་དབང་གིས་ཚང་མར་ལན་འདེབས་མ་ཐུབ། མདོ་འཛིན་པས་ཀྱང་དུས་ཚོད་དཀོན་སྙམ་ནས་དྲི་བ་མང་བོ་ཞིག་བསྡུས་མི་འདུག སློབ་འབྲིང་ཞིག་ནས་འདི་ལྟ་བུའི་དྲི་བ་འདོན་པ་ལ་ང་རང་ཧ་ཅང་དགའ་བོ་བྱུང་ཞིང་ཚང་མར་ལན་འདེབས་མ་ཐུབ་པ་དང་དྲི་བ་ཚང་མ་བསྡུ་མ་ཐུབ་པ་ལ་ཕངས་སེམས་ཤིག་སྐྱེས་བྱུང༌། ཡང་ཡང་བསམ་རྗེས་ངས་དྲི་བ་འདི་དག་ལས་སྔོན་ལན་བཏབ་པ་དག་ཡི་གེར་ཕབ། མ་བཏབ་པ་དག་ལ་ཡིག་ཐོག་ནས་ལན་རེ་བཏབ་ནས་ཁོ་ཚོར་བསྐུར་དགོས་སྙམ་ཞིང་དེ་ལྟར་ན་ཁོ་ཚོར་བསམ་གཞིགས་ཐད་ལ་ཕན་ཅུང་ཟད་ཨེ་ཐོགས་སྙམ། ངས་དེ་ལྟ་བུའི་བསམ་པ་དཀར་བོ་ཞིག་གིས་ངལ་བར་མ་འཛེམ་པར་དྲི་བ་ཚང་མར་ལན་གདབ་པར་བྱ་སྟེ་ངའི་བསམ་ཚུལ་ནི་ངོ་མ་བསམ་ཚུལ་ཙམ་ཡིན་པས་འགྲིག་མིན་ལ་ཁྱེད་ཚོས་ཐུགས་བསམ་བཞེས་རོགས།
 
 
《འུ་ཚང་གི་དོགས་གཞི》རྩོམ་སྒྲིག་ཁང་གི་དྲིས་ལན།
 
 
སྒྲུང་རྩོམ་ལ་གཞི་འཛིན་ས་དགོས་སམ།
 
ལན། དགོས་ངེས་རེད། ཁོ་བོས་བསམ་ན་སྒྱུ་རྩལ་དང་འཚོ་བ། བསམ་བློ་གསུམ་ནི་སྒྲུང་གཏམ་གྱི་གཞི་འཛིན་ས་རེད་སྙམ། དེ་ཡང་སྒྱུ་རྩལ་མེད་ན་གཏམ་རྒྱུད་དུ་འགྱུར་འགྲོ་ལ་འཚོ་བ་མེད་ན་རྫུན་གཏམ་དང་བསམ་བློ་མེད་ན་གད་སྙིགས་སུ་འགྱུར་འགྲོ་བར་འདོད། ཡིན་ནའང༌། སྒྱུ་རྩལ་དང་འཚོ་བ་ལས་བསམ་བློ་མཚོན་དགོས་པ་ལས་བསམ་བློ་དམིགས་སུ་བཟུང་ནས་སྒྱུ་རྩལ་དང་འཚོ་བ་ཕལ་བར་འཛིན་མི་རུང༌། 
འདོད་སྲེད་མེད་པའི་མི་ནི་འཇིག་རྟེན་འདིའི་གད་སྙིགས་ཡིན་ཟེར་བ་དེར་གོ་བ་ཇི་ལྟར་ལེན། 
ལན། ཆོས་ལུགས་ཀྱིས་བཤད་ན་འདོད་སྲེད་མེད་པའི་མི་དགྲ་བཅོམ་པ་ཡིན་རྒྱུ་རེད། དེ་རིན་པོ་ཆེ་ཡིན་པ་ལས་གད་སྙིགས་མ་རེད། གལ་ཏེ་ཆོས་ལུགས་ཀྱི་ལྟ་ཚུལ་ཁས་མི་ལེན་པ་ཞིག་གི་ངོས་ནས་བཤད་ན་འདོད་སྲེད་མེད་པའི་མི་ཞིག་ཡོད་རྒྱུ་མ་རེད། གལ་ཏེ་ཡོད་ན་མོ་གཤམ་གྱི་བུ་ཡིན་རྒྱུ་རེད། དེའི་རྒྱུ་མཚན་ཡང་འདོད་སྲེད་རྩ་མེད་གཏོང་བྱེད་ཆོས་ལུགས་རེད། ཆོས་ལུགས་ཁས་མི་ལེན་ན་འདོད་སྲེད་རྩ་མེད་གཏོང་ཐབས་ཡོད་ནི་མ་རེད། ཁས་ལེན་ན་དེ་རིན་པོ་ཆེ་རེད། དེ་མིན་ན་ངས་མི་ཤེས། རགས་པར་བཤད་ན་འདོད་སྲེད་ཆེ་ཆུང་ལ་གོ་རྒྱུ་རེད། འདོད་སྲེད་ཆུང་ན་གད་སྙིགས་སུ་འགྱུར་བ་ལས་ཆེ་ན་གད་སྙིགས་སུ་འགྱུར་ཞེས་བཤད་ན་འགྲིག་གི འདོད་སྲེད་ནི་སྡུག་བསྔལ་རེད། འདོད་སྲེད་ཆེ་ན་སྡུག་བསྔལ་ཆེ་ནི་རེད།
 
བོད་རྒྱལ་གཉའ་ཁྲི་བཙན་པོའི་མིང་ཇི་ལྟར་བྱུང་བ་ཡིན།
 
ལན། དེར་བཤད་ཚུལ་མང་གི མི་ཡི་གཉའ་ལ་ཁུར་བས་གཉའ་ཁྲི་ཟེར་བ་དང་ཟླ་བ་ཉ་གང་བ་ལ་སྐྱེས་པས་ཉ་ཁྲི་ཟེར་བ་སོགས་ཡོད་ཀི ད་དུང་ལ་ལས་ཞང་ཞུང་སྐད་ཡིན་ཟེར་གི  མའི་གཉའ་ནས་སྐྱེས་པས་གཉའ་ཁྲི་ཟེར་བ་ཡང་ཡོད་ཀི ངས་བལྟས་ན་མི་བཅུ་གཉིས་ཀྱིས་གཉའ་ལ་འཁུར་བ་ལས་གཉའ་ཁྲི་ཐོགས་པའི་ལུགས་དེར་འཐད་ཀི རྒྱུ་མཚན་ག་རེ་ཞེ་ན། མཐོ་བའི་རྟགས་སུ་གཉའ་ལ་ཁུར་བའི་སྲོལ་འདི་བོད་ལ་ཡོད་ཀི དེར་མ་ཟད་དབུས་གཙང་ནས་གདོད་མའི་བྲག་ངོས་རི་མོ་ཞིག་རྙེད་ཡོད་ཀི   དེའི་ནང་མི་མང་བོ་ཞིག་གིས་མི་གཅིག་གཉའ་ལ་ཁུར་ནས་འགྲོ་བ་ཞིག་ཡོད། གཉའ་ཁྲི་བཙན་པོའི་གཏམ་རྒྱུད་དང་མཐུན་ཀི
 
བཀའ་བསྡུས་ལས། དུས་ནི་མི་འགྱུར་མི་ནི་འགྱུར་བ་ཡིན། །དེ་དུས་མི་ལ་བསོད་ནམས་སྙན་གྲགས་མེད། །ཅེས་པའི་དོན་ཅི། 
 
ལན། དེ་གསལ་བོར་མི་ཤེས་ཀི ཚིག་ངོས་ནས་བལྟས་ན་མི་ཡི་སྤྱོད་ངན་སྣ་ཚོགས་འབྱུང་བ་འདི་དུས་ལ་ཐུག་མེད། མི་རང་ཉིད་ལ་ཐུག་ཡོད། དུས་ལས་མི་ངན་པར་འགྱུར་བ་མ་ཡིན་པར་མི་ངན་པས་དུས་ངན་པར་གྱུར་པའི་གནས་ལུགས་ཤིག་གླེང་གི་འདུག
 
རྒྱ་གར་སྐད་དུ་ཧེ་རུ་ཀ་ཞེས་པའི་མཚོན་དོན་ཅི།
 
ལན། ཧེ་རུ་ཀ་ཞེས་བ་གསང་སྔགས་ཀྱི་བརྡ་ཆད་ཅིག་རེད། ཁྲག་འཐུང་རྒྱལ་བོ་ཞེས་པའི་དོན་རེད། འདིས་གསང་སྔགས་ཀྱི་རྟོགས་པ་ཞིག་མཚོན་པ་རེད། 
 
འུ་ཅག་ནང་བ་སངས་རྒྱས་ཆོས་ལུགས་ཀྱི་འབྱུང་ཁུངས་གང་རེད། 
 
ལན། དེང་སང་གི་ཞིབ་འཇུག་པས་བཤད་ན་རྒྱ་གར་གྱི་གནའ་བོའི་ཤེས་རིག་ཡིན་ཞེས་བཤད་ཡོད་ཀི  ཡིན་ནའང༌།  བཤད་ཚུལ་དེ་ནང་བ་སངས་རྒྱས་པས་ཁས་ལེན་ནི་མ་རེད། དེའི་རྒྱུ་མཚན་ཅི་རེད་ཟེར་ན།  ནང་བའི་གཞི་ལམ་འབྲས་གསུམ་དོན་དངོས་ལ་གྲུབ་ཡོད།  སངས་རྒྱས་དེ་ངོ་སྤྲོད་བྱེད་མཁན་ཙམ་རེད། སངས་རྒྱས་ཤཱཀྱ་ཐུབ་པའི་སྔོན་དུའང་སངས་རྒྱས་མང་བོ་བྱུང་མྱོང༌། དེ་བས་ཁོང་ད་ལྟའི་ནང་བའི་བསྟན་པ་གསུང་མཁན་ལས་ནང་བའི་བསྟན་པ་གསུང་མཁན་མ་རེད། 
 
སྲོང་བཙན་སྔོན་ལ་བོད་ལ་ཡི་གེའི་གཟུགས་ཡོད་དམ། 
 
ལན། དེ་ལ་ངས་ཆེད་དུ་ཞིབ་འཇུག་བྱས་མྱོང༌། ད་ལྟ་མང་བོ་ཞིག་གིས་ཡོད་ཟེར་མོད། ངས་བལྟས་ན་མེད་ཀི རྒྱུ་མཚན་ཏུང་ཧོང་གཏེར་ཡིག་ལས་བོད་ལ་ཡི་གེ་ མེད་པ་རྒྱལ་བོ་འདིས་རིང་ལ་བྱུང་ཞེས་དང་ཐང་ཡིག་ལས་ཡི་གེ་མེད་པས་ཐ་གུ་ལ་མི་བརྗེད་པའི་མཚན་མ་བྱེད་ཅེས་བཤད་ཡོད་ཀི དེ་ཁུངས་བཙན་པོ་རེད། ལ་ལས་ཐ་གུའི་ཡི་གེ་ཟེར་བ་ཞིག་ཡོད་ཟེར་གི་མོད། དེ་མི་བརྗེད་པའི་རྟགས་ཤིག་ལས་ཡི་གེའི་ གཟུགས་མ་རེད། ཡིག་གཟུགས་ཡིན་ན་ངེས་གཏན་གྱི་ཀློག་འདོན་བྱེད་སྟངས་དགོས་ནི་རེད་མོད། འདི་ལ་དེ་ཡོད་ནི་མ་རེད། ལ་ལས་ཞང་ཞུང་ཡི་གེ་ཡོད་ཟེར། དེ་ཡོད་དུ་ཆུགས་ཀྱང་བོད་ཀྱི་སྐད་དང་མི་མཐུན་ཀི དེ་གང་གིས་ཤེས་ཟེར་ན་བོན་གྱི་བཀའ་རྟེན་མང་བོ་སྟག་གཟིག་ནས་ཞང་ཞུང་སྐད་བོད་ཡིག་ཏུ་བསྒྱུར་བ་རེད། དེ་ལས་ཤེས་པ་ནི་ཞང་ཞུང་ཡི་གེ་བོད་ཡིག་མིན་པ་དེ་རེད། བོད་ཡིག་ཡིན་ན་ཞང་ཞུང་སྐད་ནས་ བོད་ཡིག་ལ་བསྒྱུར་ས་འགྲོ་ནི་མ་རེད། 
 
རྒྱ་གར་ནི་ནང་བ་སངས་རྒྱས་དར་ས་དང་ཡི་གེ་ཐོག་མ་དར་བའི་རྒྱལ་ཁབ་ཅིག་ཡིན་མོད་དེའི་རིག་གནས་སོགས་འཛམ་གླིང་ལ་མི་དར་བའི་རྒྱུ་མཚན་ཅི་རེད། 
 
ལན། ངས་རྒྱ་གར་གྱི་སྐོར་དེ་འདྲ་མི་ཤེས། ལྷག་པར་དུ་རྒྱ་གར་དང་འཛམ་གླིང་བར་གྱི་འབྲེལ་བ་དེ་འདྲ་མི་ཤེས། ཡིན་ནའང༌། ཁྱོད་ཀྱི་དྲི་བ་དེ་ངོ་མ་རེད། ནུབ་ཕྱོགས་རྒྱལ་ཁབ་སོགས་ལ་དེ་འདྲ་དར་ཐུབ་མེད་ཅིང་ལྷག་པར་རྒྱ་གར་གྱི་ཡི་གེ་དེར་འགྱུར་ལྡོག་མང་བོ་བྱུང་ནས་ཡིག་རིགས་སྣ་མང་དུ་གྱུར་ཅིང་ཤེས་རིག་ཀྱང་སྣ་མང་དང་ཐོར་བུར་གྱུར་ནས་གཅིག་གྱུར་གྱི་སྟོབས་ཤུགས་ཉམས་པ་རེད། ཤེས་རིག་ཐད་ནས་གཅིག་གྱུར་དང་དར་སྤེལ་གྱི་སྟོབས་ཤུགས་ཉམས་པ་དེ་ལས་རྒྱལ་ཁབ་ཀྱི་སྟོབས་ཤུགས་ཀྱང་ཉམས་པར་གྱུར་པ་རེད། དེ་བས་ཡོངས་ཁྱབ་ནས་དར་མ་ཐུབ་པ་རེད།  ཡིན་ནའང༌།  འཛམ་གླིང་རིག་གནས་སྤེལ་བ་ལ་ཤུགས་རྐྱེན་མེད་པ་ཞིག་གཏན་ནས་མ་རེད། དཔྱད་གཞི་ལྟར་ན་ཨང་ཀི་དང་ནུབ་ཕྱོགས་མཚན་ཉིད་རིག་པའི་ཁུངས་རྒྱ་གར་རེད། དེས་ན་དེང་རབས་ཚན་རིག་གི་ཁུངས་དེད་ན་རྒྱ་གར་ན་ཤ་ཉེ་ཡོད་པ་རེད། འཛམ་གླིང་གི་ཆོས་ལུགས་ཐམས་ཅད་ཀྱི་ཁུངས་རྒྱ་གར་ཡིན་ཞེས་བཤད་ན་འགྲིག་གི ནང་བ་བཤད་མི་དགོས། ཡེ་ཤུའི་ཆོས་དང་ཁ་ཆེའི་ཆོས་ལུགས་ཀྱང་རྒྱ་གར་དང་འབྲེལ་བ་ཡོད་ཀི་དེ་དག་དང་རྒྱ་གར་གྱི་གནས་བོའི་ཆོས་ལུགས་དག་ཞིབ་བསྡུར་བྱས་ན་ངེས་ཤེས་སྐྱེ་རྒྱུ་ཡོད་ཀི དེ་ལས་བལྟས་ན་རྒྱ་གར་རིག་གནས་འཛམ་གླིང་ཡོངས་ལ་གཏན་ནས་དར་མ་ཐུབ་པ་ཞིག་ཀྱང་མ་རེད། 
 
སྲོང་བཙན་སྒམ་པོས་བུད་མེད་ཀྱི་ཁར་མི་ཉན་པ་ཞེས་བརྗོད་དོན་ཅི།
 
ལན། མི་ཆོས་གཙང་མ་བཅུ་དྲུག་ཏུ་བུད་མེད་ཀྱི་ཁར་མི་ཉན་པ་ཞེས་པ་འདི་བརྩི་བ་དང་མི་བརྩི་བ་གཉིས་ཡོད་ཀི  མི་བརྩི་བ་ལྟར་ན་དེའི་ཚབ་ཏུ་མི་ངན་གྱི་ཁར་མི་ཉན་པ་ཞེས་པ་ཞིག་ཡོད་ཀི དེ་ལའང་ཞིབ་འཇུག་བྱ་རྒྱུ་ཡོད་ཀི  ངས་བལྟས་ན་སྐབས་དེའི་གྲོས་ལ་གཏོགས་པ་ཚང་མ་སྐྱེས་པ་རེད། སྐྱེས་པ་བུད་མེད་ཀྱི་དབང་དུ་འགྲོ་སླ་ནི་རེད། དེང་སང་དགོད་གཏམ་ཞིག་ཡོད་ཀི ཁུ་ལིན་ཏུང་གི་ཆབ་སྲིད་སྐྱོང་མཁན་ཁོང་གི་ལྕམ་མོ་ཞི་ལ་ལེ་ཡིན་ཟེར་བ་དང༌། ངེད་ས་ཆ་ནས་ཁོ་ང་ཚོའི་རྫོང་དཔོན་རེད། མོ་རྫོང་དཔོན་གྱི་རྫོང་དཔོན་རེད། ཟེར་བའི་དགོད་གཏམ་བྱུང་ཡོད།  གནད་དོན་དེ་ཚབས་ཆེ་བས་དེ་འགོག་པའི་ཆེད་རེད། གལ་ཏེ་བུད་མེད་ཀྱི་རྒྱལ་ཁབ་སྟེ་ང་ཚོའི་བོད་ཀྱི་སུམ་པ་རྒྱལ་ཁབ་ལྟ་བུ་ཡིན་ན་སྐྱེས་པའི་ཁར་མི་ཉན་པ་ལྟ་བུའི་གཏམ་ཡོད་རྒྱུ་རེད། དྲིས་ལན་འདི་ངས་དྲིས་ལན་གཞན་དུ་བཤད་ཡོད་པས་དེར་བལྟས་ནའང་འགྲིག རྒྱའི་ཁ་དཔེར་དཔའ་བོ་མཛེས་མའི་འཕྲང་ལས་བརྒལ་དཀའ། ཞེས་དཔའ་བོ་དག་བུད་མེད་ཀྱི་ཁར་ཉན་པས་ཕམ་ཁ་མྱངས་པའི་གཏམ་རྒྱལ་ཁབ་གསུམ་གྱི་གཏམ་རྒྱུད་ན་མང་བོ་ཡོད། ལྷག་པར་སྲོང་བཙན་ལ་རྒྱལ་ཁབ་གཞན་གྱི་བཙུན་མོ་མང་བས་དེ་དག་གི་ཁར་ཉན་ན་སྲོང་བཙན་དུས་ནས་བོད་སིལ་བུར་ཐོར་ངེས་རེད། དེ་བས་འདི་ནི་སྲོང་བཙན་གྱི་ཉམས་མྱོང་ཞིག་རེད་ཅེས་བཤད་ན་འགྲིག་གི
 
ཤུགས་ལྡན་གྱི་ཆོས་ལུགས་སངས་རྒྱས་ཆོས་ལུགས་ཀྱི་ཁུངས་སུ་གཏོགས་སམ། 
 
ལན། ཤུགས་ལྡན་ཟེར་བ་སྲུང་མ་ཞིག་ལས་ཆོས་ལུགས་ཤིག་མ་རེད། སྲུང་མ་ལ་སྣ་ཚོགས་ཡོད་ནི་རེད། ཤུགས་ལྡན་གྱི་རྩོད་པ་དེ་ཡང་སྲུང་མ་བསྟེན་ཕྱོགས་ཀྱི་རྩོད་པ་ཞིག་ལས་ཆོས་ལུགས་ཀྱི་རྩོད་པ་ཞིག་མ་རེད། 
 
བྱ་དང་བྱ་སྒོང་གཉིས་ཀྱི་གང་སྔོན་དུ་བྱུང༌། གསལ་བཤད་བྱ་རོགས་ཞུ་ཞུ། 
 
ལན། སྒོ་ང་དེ་སྒོ་ང་ཡིན་པས་བྱ་ལས་བྱུང་དགོས་པ་རེད། དེ་མིན་ན་སྒོ་ང་མ་རེད། ཡིན་ནའང༌། བྱ་དེ་རང་གི་རྒྱུར་གྱུར་པའི་སྒོ་ང་ལས་བྱུང་བ་རེད། དེ་ལྟར་དེད་ན་འཁོར་བའི་ཡ་མཐའ་ཡོད་པ་མ་རེད། དཔེར་ན། ངའི་མ་དང་དེའི་མ། དེའི་མ་སོགས་དེད་ན་ཐུག་མེད་དུ་འོང་བ་ཡིན་པ་ལྟར་རེད། ཞིབ་ཆ་ནི་སྒོ་ང་དང་བྱ་གཉིས་དུས་མཉམ་དུ་བྱུང་ཆོག་ཀྱང་སྒོ་ང་དེའི་རྒྱུར་གྱུར་པའི་བྱ་དང་བྱ་དེའི་རྒྱུར་གྱུར་པའི་སྒོ་ང་གཉིས་རིམ་བཞིན་བྱུང་བས་ང་ཚོ་ནང་བའི་ལྟ་བས་བཤད་ན་དེ་གནད་དོན་སླ་མོ་ཞིག་རེད། 
 
དེང་སྐབས་སློབ་འབྲིང་སློབ་མའི་སློབ་དེབ་ཏུ་ཚད་མའི་ནང་དོན་བཀོད་སྒྲིག་མི་བྱེད་པའི་རྒྱུ་མཚན་གང༌། 
 
ལན། དེ་ངས་གསལ་བོ་མི་ཤེས། མཐོ་འབྲིང་དུ་ཚད་མའི་སློབ་ཚན་འགའ་ བཀོད་སྒྲིག་བྱས་འདུག་མོད་དེ་ཙམ་གྱིས་གར་ཡང་མི་ཕྱིན་པ་རེད། ང་ཚོའི་སློབ་དེབ་འདི་སྒྲ་རིག་པའི་སློབ་དེབ་ཅིག་ལས་བོད་ཀྱི་རིག་གནས་ཀྱི་སློབ་དེབ་ཅིག་མ་རེད།   གང་ལྟར་ཡང་འདི་ཆབ་སྲིད་དང་འབྲེལ་བ་ཡོད་པས་ང་ཚོས་སྟབས་བདེ་བས་བཅོས་བསྒྱུར་བྱེད་ཐུབ་རྒྱུ་མ་རེད། ང་ཚོས་གནད་དོན་འདི་ཐག་གཅོད་པར་དབྱར་དགུན་ གནང་སྐབས་དགོན་པར་སོང་ནས་སྦྱངས་ན་ལེགས། ཁྱོད་ཚོའི་ས་ཆ་འདིའི་དགོན་ སྡེར་སོང་ན་སྦྱོང་བའི་ཆ་རྐྱེན་ཤིན་ཏུ་ལེགས་ཀི  ང་ཚོའི་ས་ཆའི་དགོན་སྡེ་ནི་སྲོལ་རྒྱུན་རིག་གནས་སྦྱོང་ས་ཞིག་ཏུ་གྱུར་འདུག  དེ་ལྟར་བྱས་ན་སློབ་དེབ་ལས་བཀོད་སྒྲིག་བྱས་མ་བྱས་ཁྱད་མེད་ཀི   ང་ཚོས་སྦྱང་ཐུབ་རྒྱུ་རེད།
 
ས་ཆ་སོ་སོ་ན་བོད་རིགས་སློབ་འབྲིང་ཡོད་མོད། བོད་མི་རིགས་ཀྱི་སྐད་ཆ་ གཅིག་གྱུར་འོང་མི་ཐུབ་པའི་རྒྱུ་མཚན་ཅི།
 
ལན། དེ་ལོ་རྒྱུས་དང་ཁོར་ཡུག་ལ་ཐུག་ཡོད་པ་རེད། ལོ་རྒྱུས་དང་ཁོར་ཡུག་གི་གེགས་རྒྱ་འདི་མ་ཡལ་བར་དུ་སོ་སོ་ནས་བོད་ཡིག་སློབ་འབྲིང་མང་བོ་བཙུགས་ནའང་སྒྲ་གདངས་གཅིག་གྱུར་གྱི་གནད་དོན་ཐག་ཆོད་དཀའ། ཡིན་ནའང༌། ས་གནས་སོ་སོའི་མི་མཉམ་དུ་འདུས་དཀའ་བའི་ཁོར་ཡུག་གི་གེགས་རྒྱ་ཐོར་བཞིན་པ་འདིས་ལོ་རྒྱུས་ལའང་ཕྱིར་ནུར་བྱ་ངེས་རེད། ཡིན་ནའང༌།  ཡི་གེའི་སྟེང་ནས་གཅིག་གྱུར་རེད། འདི་ལ་གཅེས་འཛིན་བྱ་དགོས་པས་སོ་སོའི་ཡུལ་སྐད་མ་བྲིས་ན་བཟང་གི ད་ལྟ་སྲོལ་ངན་འདི་ཁྱབ་བཞིན་འདུག་པ་འདིར་དོགས་ཟོན་བྱ་དགོས། 
 
དུས་ཚོད་ཐུང་ཐུང་ཞིག་གི་ནང་དུ་རྩོམ་ཡིག་འབྲི་དགོས་ན། ཇི་ལྟར་བྱས་ན་ད་གཟོད་འབྲི་ཐུབ། 
 
ལན། ང་ལ་དེ་ལྟ་བུའི་གདམས་ངག་ཟབ་མོ་ཞིག་མེད་ཀི ཐ་ན་ལོའུ་ཞུན་དང་དནྜི་སོགས་ལའང་ཡོད་རྒྱུ་མ་རེད། འབྲུག་པ་ཀུན་ལེགས་གྲུབ་ཐོབ་པ་རེད། ཁོང་ལ་ཡོད་ན་ཐང༌། ཡིན་ནའང༌།  ང་ཚོས་ཁོང་ལ་འདྲི་བའི་སྐལ་བ་མི་འདུག ཨ་ལ་ཀུ་རེ་ཡིན།  ངས་ཀྱང་དུས་ཚོད་ཐུང་ངུ་ཕར་ཞོག་རིང་བོའི་ནང་དུ་རྩོམ་ཡིག་ལེགས་པོ་འབྲི་ཐུབ་ཀྱིན་མེད། དེས་མཚོན་པ་ནི་ང་ལ་དེ་ལྟའི་གདམས་ངག་མེད་པ་རེད། ཡིན་ནའང༌།  ང་ལ་བཤད་རྒྱུ་ཞིག་ཡོད་པ་ནི་རྩོམ་ཡིག་ཡག་པོ་ཞིག་འབྲི་རྒྱུ་ནི་ལྷ་འབེབ་པ་ལྟ་བུ་མ་རེད། དེ་ལ་དུས་ཡུན་རིང་བོ་ཞིག་དགོས་ངེས་རེད། གཅིག་ནི་རྩོམ་འབྲིའི་སྟེང་ནས་རྨང་གཞི་དགོས་པ་རེད། གཉིས་པ་འཚོ་བར་ཆ་རྒྱུས་དགོས་པ་རེད། གསུམ་པ་རང་གི་བསམ་བློའི་གོ་རྟོགས་རྒྱས་པ། བཞི་བ་མི་རིགས་ཀྱི་བསམ་པའི་འཁྱེར་སོའི་ངེས་ཤེས་བྱུང་ན་ད་གཟོད་རྩོམ་ཡིག་ལེགས་པོ་འབྲི་བའི་རྨང་གཞི་བཏིང་བ་རེད།   གལ་ཏེ་དེ་དག་དེང་རབས་ཅན་དུ་བསྒྱུར་ཐུབ་ན་དུས་ཡུན་ཐུང་ངུའི་ནང་དུ་རྩོམ་ཡིག་ལེགས་པོ་འབྲི་ཐུབ་ནའང་ཐང༌།  དེ་མ་གཏོགས་མི་ཤེས། 
གལ་ཏེ། འདི་རྒྱུགས་ལེན་པའི་སྐབས་ཀྱི་དུས་ཡུན་ཐུང་ངུ་དེའི་ནང་དུ་བཤད་པ་ཡིན་ན་ཐོག་མར་ཁ་བྱང་དང་རྩོམ་ཡིག་འབྲི་བའི་བླང་བྱ་གསལ་བོར་ཤེས་རྗེས་དེ་དང་མཐུན་པའི་དོན་དངོས་ཤིག་འདེམས་ནས་བྲིས་ན་ལེགས་པོ་ཡོང་རྒྱུ་རེད། དོན་དངོས་དེར་དགོས་མཁོ་དང་བསྟུན་ནས་རྟོག་བཟོས་ཁ་སྐོང་བྱས་ཆོག་མོད་ཡོད་ཚད་རྟོག་བཟོ་བྱས་ན་དུང་སེམས་དང་ཚོར་བ་ཡོང་རྒྱུ་མ་རེད། དེ་མ་ཡོང་ན་ལེགས་པོ་འབྲི་ཐུབ་རྒྱུ་མ་རེད། 
 
མ་ཤེས་པ་ལ་ཉེས་པ་མེད་ཅེས་པའི་ཟེར་སྒྲོས་དེ་དོན་དངོས་གནས་ཚུལ་དང་མཐུན་ནམ། 
 
  ལན། མེད་ཅེས་པ་ཆུང་བ་སྟོན་པའི་དགག་སྒྲ་ཡིན་ན་དེ་ལ་འགྲིག་པའི་ཆ་ཅུང་ཡོད་ཀི  མ་ཤེས་པའམ་ནོར་བ་ཡང་ན་བསམ་བཞིན་མིན་པར་གཞན་སྲོག་བཅད་ན་བསམ་བཞིན་དུ་བཅད་པ་ལས་ཡང་བ་ལམ་རིམ་སོགས་སུ་བཤད་ཡོད་ཀི  དེ་འདྲ་ཞིག་ལ་འདང་བརྒྱབས་ན་བདེན་པའི་ཆ་ཅུང་ཡོད་ཀི ཡོངས་ཁྱབ་ནས་བཤད་ན་ནོར་འཁྲུལ་རེད།  འཇིག་རྟེན་གྱི་ཉེས་པ་ཐམས་ཅད་མ་ཤེས་པ་དང་མ་རིག་པའི་དབང་གིས་བྱུང་བ་རེད། མ་རིག་པ་ཞེས་པ་དེ་མ་ཤེས་པའི་དོན་རེད། གལ་ཏེ་མ་ཤེས་པའི་དབང་གིས་བྱས་པ་ལ་ཉེས་པ་མེད་ན་འཁོར་བར་འཁོར་དགོས་དོན་མེད་ལ་ཆོས་སྒྲུབ་དོན་ཡང་མི་འདུག
 
ད་ལྟ་ང་ཚོ་ལ་ཁྲིད་བཞིན་པའི་སྐད་ཡིག་དཔེ་ཆ་འདི་ཚད་ལྡན་ཞིག་རེད་དམ།
 
ལན། ཚད་ལྡན་ཞེས་པ་བཤད་དཀའ་རྒྱུ་རེད། ད་ལྟའི་བོད་ཀྱི་གནས་བབས་ལ་བལྟས་ན་ལྷག་པར་དཀའ་རྒྱུ་རེད། འདི་ནི་ང་ལ་འདྲི་བ་ལས་ངས་ཁྱོད་ཚོ་ལ་དྲིས་ན་བཟང་ཀི ང་ལ་ཁྱོད་ཚོས་ལྟ་བཞིན་པའི་དེབ་དག་ལ་གསལ་ཆ་མེད། ཡིན་ནའང༌། སྒྲིག་ཕྱོགས་དང་ནང་དོན་བཅས་གང་ཐད་ནས་དགེ་སློབ་ཚོའི་མགུ་བཀང་གི་མེད་ཀི  དེ་ཚད་ལྡན་མ་ཡིན་པའི་རྟགས་རེད། ད་ལྟའི་སློབ་དེབ་ནང་དུ་བོད་ཀྱི་རིག་གནས་མེད་པ་འདི་ཚད་ལྡན་མ་ཡིན་པའི་རྟགས་རེད། 
སློབ་དེབ་ཚད་ལྡན་ཡིན་པ་གལ་ཆེ་སྟེ་དེ་ནི་སློབ་མ་ཚད་ལྡན་ཞིག་གསོ་སྐྱོང་བྱེད་པའི་རྨང་གཞི་རེད། སློབ་དེབ་ཚད་ལྡན་མ་བྱུང་ན་སློབ་མ་ཚད་ལྡན་འབྱུང་དཀའ་ནི་རེད། ཡིན་ནའང༌། ང་ཚོས་སློབ་དེབ་ཚད་ལྡན་མ་རེད་ཅེས་འདུག་དོན་མེད་ཀི  རང་ཉིད་སློབ་མ་ཚད་ལྡན་ཡིན་པའི་ཕྱོགས་ལ་བསྙེག་དགོས་ནི་རེད། དེ་རང་ཉིད་ལ་ཐུག་ཡོད་ནི་རེད། སློབ་དེབ་ཚད་ལྡན་ཡིན་མིན་དེ་ཆབ་སྲིད་སོགས་མང་བོར་འབྲེལ་ཡོད་ནི་རེད། གཙོ་བོ་དཔེ་ཆ་གཞན་མང་བོ་ལ་བལྟ་དགོས་ཀི  སློབ་དེབ་གཅིག་པུས་ས་རྒྱ་ཆོད་ནི་མ་རེད། རྒྱ་མི་སློབ་གསོ་བ་ཞིག་གིས་འདི་ལྟར་བཤད་ཡོད་ཀི ལོ་རྒྱུས་སློབ་དེབ་ཅིག་ལ་ཐེངས་གསུམ་སྦྱོང་བ་ལས་ལོ་རྒྱུས་དཔེ་ཆ་ཞིག་ལ་ཐེངས་གཅིག་བལྟས་ན་དགའ་ཞེས་བཤད་ཡོད་ཀི དེ་བདེན་པ་རེད། གནང་བའི་སྐབས་སུ་རང་གིས་དགེ་རྒན་བསྟེན་ནས་རང་གིས་སྦྱང་འདོད་པ་དག་སྦྱངས་ན་ལེགས་ཀི  སློབ་དེབ་ཚད་ལྡན་མ་རེད་ཅེས་འདུག་དོན་མེད་ཀི  ད་ལྟ་སློབ་ཞོར་དཔེ་ཆ་ལ་བལྟས་པས་མི་འདང་གི  སྔོན་ཆད་ང་ཚོའི་སློབ་གྲྭ་ནང་དུ་སློབ་ཞོར་དཔེ་ཆ་ལྟ་མཁན་མང༌། སློབ་གྲོགས་དག་ལ་མིང་བཏགས་ནའང༌། པྲ་ཚགས་ལ་སྤྲེའུ་ཨ་ལི་མ་དང༌། བསམ་བློ་གཏོང་ཤེས་མཁན་ལ་སྤྲེའུ་རྒན་བློ་བཟང༌། ངོ་ལྐོག་ཆེ་བ་ལ་ཨ་མྱེས་ཁྲོ་ཐུང༌། གང་དང་ཡང་མཐུན་པ་ལ་ཕྲད་རང་དབང་ཅན།  གང་ལའང་བསྲེས་པ་ལ་ཀུན་འགྲོ་ཞེས་བོད་ཀྱི་རིག་གཞུང་དང་འབྲེལ་བ་མང་གི  ད་ལྟ་བལྟས་ན་སློབ་གྲྭ་ལ་བཏགས་པའི་མིང་ཐམས་ཅད་བརྙན་འཕྲིན་གྱི་མིང་རེད། དེར་བལྟས་ནའང་ཤེས་ཀི  དེ་སློབ་གྲོགས་ཚོས་ཐུགས་ལ་ངེས་པར་འཛིན་དགོས། བོད་ཀྱི་དཔེ་ཆ་མ་བལྟས་ན་བོད་ཀྱི་རིག་གནས་ལ་ངོས་ཟིན་ཡོད་ནི་མ་རེད། རིག་གནས་ངོས་མ་ཟིན་ན་མི་རིགས་ངོས་ཟིན་ནི་མ་རེད། མི་རིགས་ངོས་མ་ཟིན་ན་ལ་རྒྱ་བཤད་ནའང་སྟོང་བཤད་རེད། དེ་བས་སློབ་དེབ་ཚད་ལྡན་གལ་ཆེ་བ་བཞིན་སློབ་མ་ཚད་ལྡན་བྱེད་པ་གལ་ཆེ་གི   དེ་ལས་ཀྱང་མི་རིགས་ཀྱི་སློབ་མ་ཚད་ལྡན་ཞིག་བྱེད་པ་གལ་ཆེ་གི
 
འཛམ་གླིང་དུ་ང་ཚོ་བོད་ཀྱི་རིག་གནས་ལ་མཐོང་ཆེན་བྱེད་པའི་རྒྱུ་མཚན་ཅི། 
 
ལན། དེ་ཕྱི་གླིང་བ་ཞིག་གིས་བཤད་པ་འདི་ལ་བསམ་ན་ཤེས་ཐུབ་ཀི  ཁྱོད་ཚོ་བོད་ཀྱི་རིག་གནས་འདི་བོད་ཀྱི་རིག་གནས་མ་རེད། འཛམ་གླིང་གི་རིག་གནས་རེད། གནས་སྐབས་ཁྱོད་ཚོས་བདག་ཏུ་བཟུང་ཡོད་མོད་མ་འོངས་པར་འཛམ་གླིང་ལ་ཕན་པའི་རིག་གནས་ཤིག་ཡིན། ད་ལྟ་བོད་ནས་ཉམས་དམས་སུ་འགྲོ་བཞིན་པས་ང་ཚོ་རིག་གནས་འདི་མྱུར་སྐྱོབ་བྱེད་དུ་འོང་བ་ལས་ཁྱོད་ཚོ་ལ་ཤ་ཚ་ནས་ཡོང་བ་མིན་ཟེར། 
 
དེང་སང་བོད་རིགས་ལས་བྱེད་པ་གང་མང་ཞིག་གིས་རང་ཉིད་ཀྱི་བུ་ཕྲུག་ལ་བོད་ཡིག་སྦྱོང་དུ་མི་འཇུག་པར་རྒྱ་ཡིག་སོགས་རིག་གནས་གཞན་པ་སྦྱོང་དུ་འཇུག་པར་ཁྱེད་ཉིད་ལ་ལྟ་ཚུལ་གང་འདྲ་ཡོད། 
 
ལན། ང་དེ་འདྲ་བའི་བྱིས་པ་མང་བོ་ཞིག་ལ་ཐུག ཁོ་ཚོར་དེའི་ཐད་ནས་སྡུག་བསྔལ་ཆེ། གཅིག་གིས་ང་ལ་འདི་སྐད་ཟེར། ང་འདི་ལྟར་བོད་སྐད་མི་ཤེས་པའི་རྒྱ་མིན་བོད་མིན་ཞིག་ཏུ་གྱུར་པ་དེ་ངའི་སྐྱོན་ཆ་མ་རེད། ཕ་མའི་སྐྱོན་རེད། ཕ་མས་ཆུང་དུས་རྒྱའི་སློབ་གྲྭར་བསྐྱལ་བས་ད་ལྟ་བོད་མིའི་གྲས་སུ་མི་ཚུད་པ་འདི་བྱུང་བ་རེད།　གལ་ཏེ་བོད་ཀྱི་སློབ་གྲྭར་བསྐྱལ་ཡོད་ན་ང་ཁྱོད་ཚོ་དང་གཅིག་འདྲ་ཡིན་ངེས་རེད་ཟེར། འདི་ངོ་མ་རེད། དེ་དག་གིས་བུ་ཕྲུག་གི་རྒྱལ་ཁའི་ཆེད་དུ་བུ་ཕྲུག་ལ་ཕམ་ཁ་བཟོས་པ་རེད། དེ་ཚོས་ཕ་མའི་འོས་འགན་བསྐྱངས་པ་ཙམ་ལས་བོད་རིགས་ཕ་མའི་འོས་འགན་བསྒྲུབས་མ་ཐུབ་པ་རེད། དེ་མཐར་གཏུགས་ན་ལྟ་བའི་སྟེང་གི་གནད་དོན་སྟེ་མི་རིགས་རང་ཉིད་ལ་ཡིད་ཆེས་དང་རང་བཀུར་མེད་སོང་བ་རེད། 
 
བོད་ཀྱི་སྲོལ་རྒྱུན་རིག་གནས་ཀྱི་རིག་གནས་བསམ་བློ་དེ་གཙོ་བོ་ཕྱོགས་གང་དག་ནས་མཚོན་གྱི་ཡོད། 
 
  ལན། མི་ནི་གང་ལྟར་མི་ཡིན་པ་རེད། མི་ཡིན་པས་ང་ཚོའི་སྤྱི་ཚོགས་དེ་འགལ་འདུ་དང་རྙོག་འཛིང་གིས་གྲུབ་པས་དེ་ཐག་གཅོད་པ་ནི་མིའི་གནད་དོན་གྱི་གཙོ་བོ་རེད། ང་ཚོའི་སྲོལ་རྒྱུན་རིག་གནས་འདི་སྟབས་བདེ་བའི་ངོས་ནས་བཤད་ན་རིན་ཐང་གི་གནད་དོན་འདིའི་ཐག་གཅོད་པའི་ངོས་ནས་ཡོད་པ་རེད། གསལ་བོར་བཤད་ན་མི་བདེ་བ་སེམས་ནས་ཐོན་དགོས་ཤིང་གཅེས་སེམས་དང་དུངས་པ། མཛའ་བརྩེ་བཅས་ཕན་ཚུན་ལ་སེམས་བཟང་དང་གཞན་ཕན་གྱི་བསམ་བློ་ཡོད་ན་བདེ་སྐྱིད་འབྱུང་གི་རེད། དེ་བས་བོད་ཀྱི་སྲོལ་རྒྱུན་རིག་གནས་ཀྱིས་དེའི་ཐབས་ལམ་ཞིག་གླེང་གི་ཡོད་པས་རིན་ཐང་ཡང་དེའི་ངོས་ནས་འབྱུང་གིན་ཡོད་པ་རེད། 
 
དེང་སྐབས་བོད་ལ་མཚོན་ནས་བཤད་ན་ཆེས་མྱུར་དུ་སེལ་དགོས་པའི་གནད་དོན་ནི་གང་ཡིན། སྐད་གཅིག་གྱུར་ཡིན་ནམ། དཔལ་འབྱོར་གོང་སྤེལ་ཡིན། ད་དུང༌།
 
ལན། ངས་བལྟས་ན་མྱུར་དུ་སེལ་དགོས་པ་ནི་ཡིག་རྨོངས་ཀྱི་གནད་དོན་དང༌། མི་རིགས་ཀྱི་ལས་དོན་ཐད་བསམ་བློ་གཅིག་གྱུར་ཡོང་དགོས་པ་དེ་རེད། དེ་ཡོད་ན་མི་རིགས་ཀྱི་གནད་དོན་མང་བོ་ཞིག་ལ་ཐུན་མོང་གི་ནུས་པ་གདོན་ཐུབ། དེ་མ་ཡོང་ན་དཔལ་འབྱོར་དར་རྒྱས་སོང་བ་དང་སྐད་ཡིག་གཅིག་གྱུར་བྱས་པ་ཙམ་གྱིས་ཕན་མི་ཐོགས། དེ་བས་ང་ཚོའི་མི་རིགས་ཀྱི་འདུ་ཤེས་གཅིག་གྱུར་ཡོང་བའི་ལས་དམངས་ཁྲོད་དུ་སྤེལ་ན་ཡག་པོ་ཡིན་སྙམ། 
 
ཁྱོད་ཉིད་ཀྱི་བརྩམས་ཆོས་ལས་རང་གི་བསམ་བློའི་མཚོན་བྱེད་དུ་རུང་བ་ནི་གང་ཡིན་ནམ། 
 
ལན། ང་ལ་བསམ་བློའང་མེད་ལ་བརྩམས་ཆོས་ལེགས་པོའང་མེད། ཡིན་ནའང༌། རང་གི་བསམ་པར་བཟང་ཤོས་ནི་ད་ལྟ་འབྲི་བཞིན་པའི《གངས་རིའི་རིང་ལུགས》ཞེས་པའི་དེབ་འདི་ཡིན། འདིའི་ཚན་པ་གཅིག《ཀུར་གུམ་ཆུན་པོར》བཀོད་ཡོད། དེའི་ཁ་བྱང་ལ《གངས་རིའི་རིང་ལུགས་ཀྱི་ཆོས་ལུགས》ཟེར། དེར་གཟིགས་ནས་དགོངས་འཆར་འདོན་རོགས་ཞུ། 
 
སྙན་ངག་ལས་རྩོམ་པ་བོའི་བསམ་བློ་མཚོན་ཐུབ་བམ། 
 
ལན། མཚོན་ཐུབ་པ་རེད། ཡིན་ནའང༌། མཚོན་དུས་སྒྱུ་རྩལ་གྱི་ལམ་ནས་མཚོན་དགོས་པ་རེད། སྒྱུ་རྩལ་དང་བསམ་བློ་འོ་ཆུ་བཞིན་དུ་འདྲེས་དགོས་པ་ལས་བསམ་བློ་སྟོན་པ་ཁོ་ན་གཙོ་བོར་བཟུང་ན་མཚན་ཉིད་རིག་པའི་གཞུང་དུ་འགྱུར་འགྲོ། 
 
འཇིགས་སུ་རུང་བའི་སྙན་ངག་ནི་ཅི་འདྲ་ཞིག་ཡིན། 
 
ལན། བཀླགས་ན་འཇིགས་ཤིང་དངངས་པར་བྱེད་པའི་སྙན་ངག་ཡིན་ན་ད་གཟོད་འཇིགས་སུ་རུང་བའི་སྙན་ངག་ཡིན། 
 
སྙན་ངག་གི་མཚན་ཉིད་ལ་ཅི་ཞིག་འཇོག་གམ། 
 
ལན། དེང་སྐབས་འཛམ་གླིང་ན་མཁས་པ་སོ་སོས་སྙན་ངག་ལ་མཚན་ཉིད་བརྒྱ་ཕྲག་ལྷག་བཞག་ཡོད་པ་རེད། ཡིན་ནའང༌། གཅིག་གྱུར་གྱི་མཚན་ཉིད་འདི་ཞེས་ཚང་མས་ཁས་ལེན་པ་ཞིག་ཡོད་ནི་མ་རེད། དེ་བས་ངས་འདི་ནས་སྙན་ངག་གི་མཚན་ཉིད་འདི་ཞེས་བརྒྱ་ཁ་གཅིག་གཅོད་ཀྱིས་མཚན་ཉིད་ཅིག་འཇོག་པ་ཤིན་ཏུ་དཀའ་རྒྱུ་རེད། ཡིན་ནའང༌། ངས་གངས་རྒྱན་མེ་ཏོག་ཏུ་རྩོམ་ཡིག་ཅིག་ཏུ་བོད་ཀྱི་དེང་རབས་སྙན་ངག་གི་ཁྱད་ཆོས་བཅུ་ཞེས་པའི་ལྟ་བ་ཞིག་བཏོན་ཡོད། ཁ་སང་ཨ་ཁུ་རབ་རྒྱས་ཀྱིས་གླེང་བ་དེ་རེད། སྙན་ངག་ལེགས་པོ་ཞིག་ཡིན་ན་དེ་ལྟ་བུའི་ཁྱད་ཆོས་བཅུ་དང་ལྡན་པ་ཞིག་ངེས་པར་དགོས་སྙམ་ལ་དེ་ནི་ངས་སྙན་ངག་ལ་བཞག་པའི་མཚན་ཉིད་ཡིན་ཞེས་བཤད་ནའང་མི་འགྲིག་པ་མེད། 
 
སྐྱེ་འཆི་མཉམ་དུ་གྲུབ་པ་ཡིན་ནམ། 
 
ལན། ངས་བསམ་ན་མཉམ་དུ་གྲུབ་པ་མ་རེད། སྐྱེ་བ་ཡོད་པས་འཆི་བ་གྲུབ་ཅིང་འཆི་བ་ཡོད་པས་སྐྱེ་བ་གྲུབ་པ་རེད། སྐྱེ་འཆི་ནི་མི་ཚེའི་ཆེས་ཆེ་བའི་གནད་དོན་རེད། མཚན་ཉིད་རིག་པས་བཤད་ན་འཆི་བ་ནི་སྐྱེ་བ་ལས་ཀྱང་གལ་ཆེ་བ་རེད།  མཐར་གཏུགས་ན་སྐྱེ་འཆི་གཉིས་ནི་ལྟོས་གྲུབ་ཀྱི་འབྲེལ་བ་རེད། 
 
གཤིན་རྗེ་ཆོས་རྒྱལ་རྟག་དངོས་གཉིས་ཀྱི་གང་རེད། མཚམས་སྦྱོར་མདོར་ བསྡུས་ཤིག་མཛད་རོགས། 
 
ལན། གཤིན་རྗེ་ཆོས་རྒྱལ་དངོས་པོ་ཡིན་དགོས། རྟག་པ་ཡིན་ན་ཁོས་བདེན་རྫུན་གྱི་བརྡར་ཤ་དང་ཉེས་ཅན་ལ་ཁྲིམས་ཐག་གཅོད་ཐུབ་རྒྱུ་མ་རེད། དོན་དུ་གཤིན་རྗེ་ཆོས་རྒྱལ་ཡོད་མེད་འདི་གནད་དོན་ཞིག་རེད། གྲོགས་པོ་ཞིག་གིས་ང་ལ་འདི་སྐད་ཟེར་གི གཤིན་རྗེ་ཆོས་རྒྱལ་ཡོད་རྒྱུ་མ་རེད་པ། སངས་རྒྱས་ཀྱིས་མི་དགེ་བ་སྒྲུབ་མཁན་དག་ལ་སྐྲག་བསྐུར་བ་ལོས་ཡིན་སྙམ་ཟེར། དེ་འདང་བརྒྱབས་པ་བཟང་གི ཡིན་ནའང༌།  དེ་འདྲའི་སྟབས་བདེ་ཞིག་མ་རེད། དོན་དུ་འདི་མི་ཚེའི་གནད་དོན་ཞིག་རེད། གལ་ཏེ་སྐྱེ་བ་སྔ་ཕྱི་མེད་སོང་ན་ལྟ་བ་དེ་ཡང་དག་པ་རེད། གལ་ཏེ་ཡོད་སོང་ན་འཆི་བ་མི་ཚེའི་གསོན་པ་ལས་ཀྱང་ཆེ་བའི་གནད་དོན་ཀྱང་འདི་ལ་ཐུག དེ་བས་མི་ཚེའི་སྐྱེ་བ་སྔ་ཕྱིའི་གནད་དོན་ཐག་གཅོད་པར་ཆོས་ལུགས་བྱུང་བ་ལས་ཆོས་ལུགས་ལས་སྐྱེ་བ་སྔ་ཕྱི་བྱུང་བ་མ་རེད། ཡེ་ཤུའི་ཆོས་ལུགས་དང་ཁ་ཆེའི་ཆོས་ལུགས་གཉིས་ལས་དམྱལ་བར་འཕེན་མཁན་དང་ལྷ་ཡུལ་དུ་འདྲེན་མཁན་ཁོ་ཚོའི་ལྷ་དེ་རེད། དེ་ལྟར་ན་གཙོ་བདག་གམ་གནམ་བདག་བྱམས་སྙིང་རྗེ་ཅན་ཡིན་པས་ཐམས་ཅད་ལྷ་ཡུལ་དུ་དྲངས་ན་ཆོག་ངེས་རེད། འདིར་དགོད་གཏམ་ཞིག་བཤད་རྒྱུ་ཡོད། ཁ་ཆེའི་ཆོས་ལུགས་པ་ཞིག་གིས་ལས་འབྲས་གླེང་བར་ནང་བའི་དགེ་སློང་ཞིག་གིས་ཁྱོད་ཚོ་མི་ཤི་ན་ལྷ་ཡུལ་དུ་སྐྱེ་རྒྱུ་དང་དམྱལ་བར་སྐྱེ་རྒྱུ་ཡོད་དམ་ཞེས་པར་ཡོད་ཟེར། འོ་ན། དེར་འཕེན་མཁན་སུ་རེད་དྲིས་པས་ང་ཚོའི་སངས་རྒྱས་ཡིན་ཟེར། ཨ་ཡ། ཁྱོད་ཚོའི་སངས་རྒྱས་མི་བཟང་གི་ཚང་མ་ལྷ་ཡུལ་དུ་བསྐྱལ་ན་ཅིས་མི་ལེགས་ཞེས་པས་ཁོས་ཡུན་རིང་བོར་འདང་བརྒྱབས་ནས་དམྱལ་བར་འཕེན་དགོས་ནི་ཞིག་ཡིན་ན་སངས་རྒྱས་ཀྱང་འཕེན་རྒྱུ་རེད་ཟེར། གལ་ཏེ་སངས་རྒྱས་ཀྱིས་འཕངས་པ་ཡིན་ན་དེ་འདྲ་རེད། ང་ཚོ་ནང་བས་འཕེན་མཁན་རང་ཉིད་རེད། གཞན་མ་རེད། ལས་ངན་པ་བསགས་པས་དམྱལ་བ་སོགས་སུ་སྐྱེ་བ་རེད། རྒྱུ་མཚན་དེའི་དབང་གིས་ཕྱི་མའི་དཔང་བོ་ཆོས་རྒྱལ་ཡོད་སོང་ནི་རེད། ཐེག་དམན་ལྟར་ན་དེ་གང་ཟག་དངོས་གནས་པ་རེད། ཐེག་ཆེན་ལྟར་ན་ལས་ཀྱི་དབང་གིས་སྣང་བ་ཞིག་ལས་ས་འོག་ན་གྲོང་ཁྱེར་དང་བཅས་ང་ཚོས་རི་མོར་བྲིས་པ་དེ་བཞིན་ཡོད་ནི་མ་རེད། དེ་ཤེས་དགོས་ནི་ཞིག་རེད། དངོས་པོའི་གནས་ཚུལ་ཡིན་ན་ཐེག་ཆེན་ལྟར་ཡོད་ནི་རེད། དེ་བཞིན་དམྱལ་བ་ལ་སོགས་པའང་རང་གི་མི་དགེ་བའི་ལས་དེ་དག་གི་རྣམ་པར་ཤར་བས་སྡུག་བསྔལ་མྱོང་བ་རེད། 
 
ཕྱག་བྱས་པ་ནི་བྲན་གཡོག་གི་རང་གཤིས་ཡིན་ཞེས་བརྗོད་ན་འགྲིག་གམ། 
 
ལན། མི་འགྲིག་གི ཕྱག་ནི་དངོས་པོའི་ཆོས་ཉིད་ལ་བརྩི་བཀུར་བྱས་པའི་དགའ་བ་ཞིག་རེད། དེ་དང་བྲན་གཡོག་གཉིས་ཁ་ཁ་རེད། ཕྱག་པ་དད་པ་ལས་བྱུང་བ་རེད། དད་པ་ནི་དངོས་པོའི་ཆོས་ཉིད་བརྩི་བཀུར་བྱེད་པའི་བློ་ཞིག་རེད། དཔེར་ན། ཡོད་པ་ཡོད་པར་ཡིད་ཆེས་པ་དང་བདེན་པ་ལ་བདེན་པར་ཡིད་ཆེས་པ་དེ་དད་པ་རེད། དེ་བྲན་གཡོག་དང་རྒྱབ་འགལ་རེད། བྲན་གཡོག་ནི་བཙན་གྱིས་བཀག་སྡོམ་ལ་བརྟེན་ནས་བྱུང་རེད། ཕྱག་ལ་ལུས་ངག་ཡིད་གསུམ་གྱི་ཕྱག་ཡོད་ནི་རེད། ཡིད་ཀྱི་ཕྱག་དད་པ་དང་ངག་གི་ཕྱག་དད་པའི་དབང་གིས་ཡོན་ཏན་བརྗོད་པ། ལུས་ཀྱི་ཕྱག་གུས་པ་རེད། གུས་པ་བྲན་གཡོག་ཡིན་ཟེར་ན་ཕ་མ་ལ་གུས་པ་བྲན་གཡོག་ཨེ་རེད། བཤད་ཚུལ་འདི་རྩ་བ་ནས་མི་འགྲིག་ཀི ད་དུང་བཤད་ན་བྲན་གཡོག་གི་གུས་པ་སྐྲག་ནས་བྱེད་པ་རེད། ནང་བའི་ཕྱག་འདི་དད་ནས་བྱས་པ་རེད། དེང་སང་གི་སྐད་ཆས་བཤད་ན་སྔ་མ་རང་དབང་མེད་དེ་ཕྱག་བྱས་པ་ཡིན་ལ་ཕྱི་མ་རང་དབང་གིས་ཕྱག་བྱས་པ་རེད། དེ་ནི་དེ་གཉིས་མི་འདྲ་བའི་རྒྱུ་མཚན་གཙོ་བོ་རེད། ཕྱི་རྣམ་པ་ཙམ་གྱིས་བཤད་ན་ནོར་འཁྲུལ་རེད། 
 
ང་ཚོའི་སློབ་མ་རྣམས་དང་ཤེས་རིག་ནོར་བུའི་གླིང་གི་སློབ་མ་རྣམས་ལ་འདི་འདྲའི་རྩོམ་འབྲི་བར་བར་ཁྱད་བྱུང་བའི་རྒྱུ་མཚན་སློབ་དེབ་གཅིག་པུ་ཡིན་ནམ། 
 
ལན། ང་ཁྱེད་ཚོའི་སློབ་མ་རྣམས་ཀྱི་རྩོམ་ཡིག་ལ་ཆ་རྒྱུས་མེད་ཅིང་ཤེས་རིག་ནོར་བུའི་གླིང་གི་སློབ་མའི་རྩོམ་ལའང་ཆ་རྒྱུས་གསལ་བོ་མེད་པས་བར་ཁྱད་ག་འདྲ་ ཡོད་པ་མི་ཤེས་པས་དེ་རིང་འདི་ནས་དབྱེ་ཞིབ་བྱ་ཐུབ་རྒྱུ་མ་རེད། ཡིན་ནའང༌།  བར་ཁྱད་ཡོད་ན་དེ་སློབ་དེབ་ལ་ཡང་ཐུག་ཡོད་རྒྱུ་རེད། ཡིན་ནའང༌། དེ་ཁོ་ན་ཡིན་མི་སྲིད།　　 སློབ་ཁྲིད་ཀྱི་བྱེད་ཐབས་དང་དགེ་རྒན་ལའང་འབྲེལ་བ་དམ་པོ་ཡོད་ངེས། གཙོ་བོ་སློབ་ཁྲིད་ཀྱི་བྱེད་ཐབས་དང་སློབ་གྲྭའི་ཁོར་ཡུག་ཡིན་ངེས་རེད།
 
གུང་ཐང་སྐུ་ཕྲེང་གསུམ་པའི་ཆུང་དུས་ཀྱི་མཚན་ལ་ཅི་ཟེར། 
 
ལན། ཁོང་གི་རྣམ་ཐར་ལས་མགོན་པོ་ཚེ་བརྟན་ཟེར། གུང་ཐང་ཞེས་པ་ནི་ཁོང་གི་སྐུ་ཕྲེང་དང་བོ་ཁྲི་དགེ་འདུན་ཕུན་ཚོགས་དབུས་ཀྱི་དཔོན་རིགས་ཁག་གི་རེ་བ་བཞིན་དབུས་ཀྱི་ཚལ་གུང་ཐང་གཙུག་ལག་ཁང་བདག་སྐྱོང་བྱས་པ་ལས་གུང་ཐང་རིམ་བྱོན་ལ་གུང་ཐང་ཞེས་ཐོགས་པ་རེད། དེའི་མིང་ཇི་ལྟར་ཐོགས་མིན་མ་ངེས། སྔོན་བཙན་པོའི་སྐབས་ནས་མིང་འདི་ཡོད་པ་རེད། དེ་ལྷ་སའི་གྲོང་ཁྱེར་གྱི་ཤར་མཐའ་ན་ཡོད་སྐད།
 
བསྡུས་གྲྭར་སྦྱངས་ན་གང་ནས་མགོ་རྩོམ་དགོས་པ་དང༌། གཙོ་གནད་གང་དག་ཤེས་དགོས། བཀོལ་སྤྱོད་ཀྱི་རིན་ཐང་ཅི་ཞིག་ལྡན་ཡོད་དམ། 
 
ལན། བསྡུས་གྲྭ་ནི་བོད་ཀྱི་རིག་པའི་སྒོ་མོ་འབྱེད་བྱེད་ཡིན་ཞེས་ཟེར། དེ་ངོ་མ་རེད། བསྡུས་གྲྭ་ཤེས་ན་རིག་པ་ཤེས་ནི་རེད། དཔྱོད་ཤེས་ནི་རེད། གང་རྒྱུ་མཚན་ཡང་དག་ཡིན་པ་དང་གང་ཞིག་མིན་པ་ཤེས་ནི་རེད། དེར་མ་ཟད། རྣམ་དཔྱོད་ཀྱི་སྤོབས་པ་རྒྱས་ནི་རེད། དེ་རྒྱས་ན་འཚོ་བའི་ནང་དང་རིག་གཞུང་གི་ཞིབ་འཇུག་ཁྲོད་དུ་དགེ་མཚན་ཆེན་པོ་ཞིག་འབྱུང་ཐུབ་ཀི  བསྡུས་གྲྭའི་རིགས་ལམ་ཡ་མཚན་པ་ཡིན་ནི་རེད། སྔོན་ས་ཆ་ཞིག་ན་དགོན་པ་ཞིག་ཡོད། དེའི་མཚན་ཉིད་སྦྱོང་བས་དེའི་ཞོལ་གྱི་གྲོང་བས་གྲྭ་བ་དག་ལ་གནས་ཚང་མི་གཡོར་ཟེར། ཉིན་ཞིག་གྲྭ་བ་ཞིག་མར་ཡོང་བས་ཁྱིམ་ཞིག་ལ་གནས་ཚང་གཡར། དེ་གས་ཁྱོད་མཚན་ཉིད་པ་ཨེ་ཡིན་ཞེས་དྲིས་པར་མིན་ཞེས་བཤད་པ་རེད། གནས་ཚང་གཡར་ནས་སྡོད་སྐབས་ཨ་ཡེ་རྒན་མོ་ཞིག་ཡོད་པ་དེས་ཤིག་ཅིག་བཟུང་ནས་བུ་མོར། འདི་མི་འཆི་ས་ཞིག་ལ་ཕོངས་ཞེས་བཤད་པར་གྲྭ་བས་གོ་སྟེ། ཨ་ཡེ། མི་འཆི་ས་ཞིག་ཡོད་ན་ངའང་དེར་འཕེན་རོགས་ཞེས་བཤད་པས། ཨོ་ཁྱོད་མཚན་ཉིད་པ་རེད། ད་སོངས་ཞེས་བདས་པ་རེད། ཡང་དགོད་གཏམ་ཞིག་ལ་སྔོན་བླ་བྲང་དུ་དགེ་བཤེས་ཤིག་དམ་བཅར་བཞུགས་ནས་དྲིལ་བུ་ཁ་མི་གྲགས་པར་ཁས་བླངས་པ་ལ་ཚང་མས་ཧབ་ཆ་བརྒྱབས། ཁོ་ལངས་ཏེ་ཕྱིར་རྟགས་བསལ་འཕངས། གཅིག་གིས་གཅིག་ལ་བརྒྱབས་ནས་ཁ་གྲགས་ན་གྲགས་པས་ཁྱབ་པར་ཐལ། འདོད་པའི་ཕྱིར་ཞེས་འཕངས་པ་ལ་འདོད་ཟེར། འོ་ན་ཕ་གའི་ཕ་བོང་དག་ཆོས་ཅན། ཁ་གྲགས་པར་ཐལ། གཅིག་གིས་གཅིག་ལ་བརྒྱབས་ན་ཁྲོབ་སྒྲ་གྲགས་པའི་ཕྱིར་ཞེས་འཕངས་པ་ལྟར་རེད། དེ་བས་བསྡུས་གྲྭའི་གཙོ་གནད་རིགས་པའི་སྟེང་ན་ཡོད་པས་རིགས་པ་སྦྱང་དགོས་ནི་རེད། ཐོག་མར་ལན་གདབ་རྒྱུ་དང་རྟགས་བསལ་འཕེན་རྒྱུར་སྦྱང་ན་བཟང༌། དེར་སྦྱངས་ན་མི་གཅིག་ཡིན་ན་རང་གིས་རང་ལ་རྟགས་བསལ་འཕངས་ནས་ལན་གདབ་དགོས། རབ་ཡིན་ན་མི་གཉིས་ཀྱིས་སྦྱངས་ནས་ཕན་ཚུན་ལ་རྩོད་པ་རྒྱུན་དུ་བྱས་ན་བྱང་འགྲོ་གི་རེད། དེར་བུ་མོ་ཚོས་ཀྱང་སྦྱངས་ན་འགྲིག དེང་སང་བུད་མེད་ཀྱིས་འདི་མི་ཆོག ཀན་མི་ཆོག་ཅེས་བཤད་རྒྱུ་མང་ཡང་དེ་མ་ཤེས་པ་རེད། ཆོས་དང་ཡོན་ཏན་སྦྱོང་བ་ལ་ཕོ་མོའི་ཁྱད་པར་ཡོད་ནི་མ་རེད།
 
ད་ལྟའི་གནས་བབས་འདིར་མི་ལ་ལས་བཤད་རྒྱུར་མི་ཚེ་སྟོང་ཟད་ལ་གཏོང་འདོད་ན་གླིང་གེ་སར་གྱི་སྒྲུང་ལ་ལྟོས་ཞེས་བཤད་ཅིང་གླིང་གེ་སར་གྱི་སྒྲུང་དེབ་རེ་གཉིས་ལྟ་སྐབས་སྐྱོན་བརྗོད་བྱེད། ལྟ་ཚུལ་དེ་ཡང་དག་པ་ཡིན་ནམ། 
 
ལན། མི་ཚེ་སྟོང་ཟད་ལ་གཏོང་ན་གེ་སར་སྒྲུང་གླུ་ལ་ལྟོས་ཤིག་ཅེས་པ་འདི་དགོན་སྡེ་ནས་བྱུང་བའི་ལྟ་བ་ཞིག་རེད། དེ་ཡང་གནས་སྟངས་ངེས་ཅན་ཞིག་གི་འོག་ནས་བྱུང་བ་རེད། དེ་གང་ཡིན་ཞེ་ན་དགོན་པ་ནས་སློབ་གཉེར་དང་ཆོས་དོན་དུ་གཉེར་དགོས་པ་རེད། དེ་གཙོ་བོར་བཟུང་ནས་གླུ་བླངས་ནས་བསྡད་ན་ཆོག་ནི་མ་རེད། ཆོས་ཀྱི་ངོས་ནས་བཤད་ན་དེ་ལྟར་བཤད་ན་འགྲིག་ནི་རེད། དེར་མ་ཟད་རྒྱལ་དབང་ལྔ་བའི་རྣམ་ཐར་ལའང་བལྟས་ན་མི་ལེགས་ཞེས་ལམ་རིམ་གྱི་གསུང་སྒྲོས་ལ་ཡོད་ནི་རེད། དེའི་རྒྱུ་མཚན་ཡང་སེམས་བཟང་བོར་འགྱུར་བ་ལ་ཕན་པ་དེ་འདྲ་མེད་པས་རེད། མི་ཚེ་སྙིང་བོ་ཆོས་ཉམས་ལེན་ལས་འབྱུང་དགོས་ནི་རེད། དེ་བས་སྐད་ཆ་དེ་བཤད་པ་རེད། ཡིན་ནའང༌།  སྐད་ཆ་དེ་སློབ་མ་དག་ལ་བཤད་ན་གཏན་ནས་འགྲིག་ནི་མ་རེད། གེ་སར་སྒྲུང་མི་རིགས་འདིའི་རིན་པོ་ཆེ་རེད། དེ་ཡིན་པ་ད་ལྟ་འཛམ་གླིང་ལ་གྲགས་ཀྱིན་ཡོད་ནི་རེད། ད་དུང་གེ་སར་རིག་པ་ཞེས་རིག་ཚན་ཞིག་ཏུ་བཟུང་ནས་ཞིབ་འཇུག་དང་སློབ་སྦྱོང་བྱེད་ཀྱིན་ཡོད་ཅིང༌། སློབ་སྦྱོང་བྱེད་རིན་ཡོད་ནི་རེད། 
ལྷག་པར་འདིའི་སྐད་ཆ་བོད་སྐད་རྣལ་མ་ཡིན་པས་འདི་ལ་བལྟས་ན་བོད་ རིགས་ཀྱི་སྐད་ཆ་ངོ་མ་ལོབས་ནི་རེད། དེ་ནི་བོད་ཀྱི་གོམས་སྲོལ་དང་དམག་དོན་ལ་ སོགས་པའི་གཏེར་མཛོད་ཅིག་རེད། དེར་མ་བལྟས་ན་སེམས་ཕངས་པ་ཞིག་རེད། གེ་སར་སྒྲུང་གྲངས་ཀའི་ངོས་ནས་བཤད་ན་ད་དུང་གསར་བ་འབྱུང་གིན་ཡོད་པས། ད་ལྟ་ཡོད་པ་པོད་སུམ་བརྒྱ་བཞི་ཡོད་པ་རེད། ད་དུང་གསར་བ་འབྱུང་གིན་ཡོད་མོད། དེ་དག་སྒྲུང་གཏམ་བཞིན་དུ་བརྩམས་པ་མ་རེད། བྱིས་པའམ་སྒྲུང་བ་དེ་དག་གློ་བུར་བའི་རྐྱེན་ཞིག་ལ་བརྟེན་ནས་སྒྲུང་མང་བོ་ཤེས་འགྲོ། འདི་ལ་ལས་བེའུ་ཐོ་ཞེས་པ་སྟེ་རྨི་ལམ་རྟོགས་པ་ཀློང་བརྡོལ་བ་ཡིན་ཟེར་ཡང་ཨ་མདོ་དང་ལྷ་སའི་སྒྲུང་བ་གཉིས་ཀྱིས་གློ་བུར་བའི་རྐྱེན་ལ་བརྟེན་ནས་ཤེས་པའི་སྒྲུང་གི་མི་སྣ་དང་བྱུང་རིམ་དག་འདྲ་འདྲ་རེད། དེ་ལ་བརྟེན་ནས་གེ་སར་སྒྲུང་ངོ་མཚར་ལ་དེ་བས་ཀྱང་སྒྲུང་བ་ངོ་མཚར་ཆེ་ཞེས་བཤད་ཀྱིན་ཡོད་པ་རེད། 
 
ཐོལ་བྱུང་གི་བསམ་བློ་བྱུང་བ་སྟེ་དཔེར་ན་བྱིས་པ་ཆུང་ཆུང་ཞིག་གིས་གེ་སར་གྱི་སྒྲུང་མང་བོ་ཤེས་པ་འདིར་དེང་སང་ཚན་རིག་གི་འགྲེལ་རྒྱག་ཐབས་མེད། དེ་ལ་ནང་བ་སངས་རྒྱས་པའི་ཆོས་ལུགས་ཀྱི་སྟེང་ནས་འགྲེལ་བ་ཇི་ལྟར་རྒྱག
 
ལན། དེ་ནི་ལྷས་བྱིན་གྱིས་བརླབས་པ་རེད། དེང་སང་གཏེར་སྒྲུང་ཟེར་བ་རེད། དེ་ལྟར་བཤད་ནའང་ཆོག་གི  དེ་འདྲ་མང་བོ་ཡོད་ཀི  དཔེར་ན། རྒྱ་སྐད་ཅི་ཡང་མི་ཤེས་པ་ལ་ཡུལ་ལྷས་བཟུང་ན་རྒྱ་སྐད་ཤར་མར་བཤད་ཐུབ་པ་རེད། 
 
ཆུའི་ནང་དུ་ཆུ་གླང་ཟེར་བ་ཞིག་ཡོད་དམ། 
 
 ལན། རྒྱ་སྐད་དུ水牛ཟེར་བ་ཞིག་ཡོད་ཀི  འོན་ཀྱང་ཁྱོད་ཀྱིས་བཤད་པ་ནི་བོད་ཀྱི་གཏམ་རྒྱུད་ལས་བཤད་པའི་ཆུ་གླང་དེ་ཡིན་པ་འདྲ། དེ་འདྲ་ཡོད་མེད་ངས་སྔོན་ཆད་བརྟག་དཔྱད་བཏང་མ་མྱོང་བས་ཡོད་མེད་མི་ཤེས་ཀི
 
རང་རེའི་ནང་བ་སངས་རྒྱས་ཀྱི་ཆོས་ལུགས་དེ་མི་རིགས་ཀྱི་བསམ་བློའི་སློབ་གསོའི་ཚད་མཐོ་ཤོས་ཤིག་རེད། འོ་ན་སྐྱེ་བ་སྔ་ཕྱི་དང་ལས་རྒྱུ་འབྲས་སོགས་དངོས་སུ་ཡོད་པ་ཞིག་ཡིན་ནམ། ཡང་ན་སྤྱི་ཚོགས་བདེ་འཇགས་དང་འཆམ་མཐུན་ཡོང་ཆེད་མིའི་རིགས་ལ་བསམ་བློའི་སློབ་གསོ་གཏོང་ཕྱིར་བརྩམས་པའི་གཞུང་ལུགས་ཤིག་ཡིན། 
 
ལན། སྐྱེ་བ་སྔ་ཕྱི་དང་ལས་རྒྱུ་འབྲས་ནི་དོན་དངོས་ཏེ་དངོས་པོའི་ཆོས་ཉིད་དུ་གྲུབ་པ་ཞིག་རེད། ཆོས་ཉིད་དེ་སྟོན་པས་ང་ཚོ་ལ་གསུངས་པ་ཙམ་སྟེ་སྟོན་པ་སངས་ རྒྱས་ནི་ཆོས་ཉིད་དེ་ང་ཚོ་ལ་སྟོན་མཁན་རེད། གལ་ཏེ་དོན་དངོས་ལ་མ་གྲུབ་ན་དགོས་པ་ཇི་འདྲ་ཆེ་རུང་དེ་ལྟར་གསུངས་ན་མི་ཚེའི་གནད་དོན་འཁྱོག་བཤད་བྱེད་པའི་ཉེས་ཅན་དུ་འགྱུར་ངེས་རེད། དེའི་རྒྱུ་མཚན་གང་རེད་ཅེ་ན་མི་ཚེའི་མཐར་གཏུག་གི་གནད་དོན་ལ་འཁྱོག་བཤད་བྱས་པས་ཆོས་ལུགས་ཐམས་ཅད་ཀྱང་རིན་ཐང་ཅི་ཡང་མེད་པར་འགྱུར་ལ་ཁོང་རབ་བྱུང་བ་དང་སངས་རྒྱས་པ་ཡང་དོན་སྙིང་མེད་པར་གྱུར་པ་རེད། 
འདི་ཤེས་ན་གནད་དོན་མང་བོ་ཞིག་ལྷང་ལ་འབུད་ཐུབ་ནི་རེད། གང་རེད་ཅེ་ན་སྐྱེ་བ་སྔ་ཕྱི་དང་ལས་འབྲས་ཡོད་པས་མི་ཚེའི་མཐར་ཐུག་གི་གནད་དོན་ཡོད་སོང་བ་ཡིན་པས་ད་གཟོད་ཆོས་ལུགས་བྱུང་ཞིང་ཆོས་ལུགས་ལ་རིན་ཐང་ཡོད་སོང་བ་ལས་ཆོས་ལུགས་ཀྱི་སྐྱེ་བ་སྔ་ཕྱི་དང་ལས་འབྲས་ཡོད་སོང་མ་རེད། ཆོས་ལུགས་ཀྱི་རིན་ཐང་ཡང་འདི་འདྲའི་སྙིང་བོའི་ངོས་ན་ཡོད་དེ་ཆོས་ལུགས་ནི་སྐྱེ་བ་སྔ་ཕྱི་དང་ལས་འབྲས་ཀྱི་སྟེང་ནས་མི་ཚེའི་གནད་དོན་ཐག་གཅོད་བྱེད་རེད། 
དེང་སང་ལས་འབྲས་ངོས་ཟིན་མེད་ཀི   ཆོས་ལུགས་འགོག་མཁན་དག་གིས་ཀྱང་ལས་འབྲས་ངོས་ཟིན་ཀྱིན་མེད་ཀི  ཁོ་ཚོས་ལས་དབང་ཞེས་པ་ནི་ཟློག་མེད་ཅིག་སྟེ་གནམ་གྱིས་བཀོད་སྒྲིག་བྱས་པ་ལྟ་བུར་ངོས་འཛིན་ཀྱིན་ཡོད་ཀི  དེ་གཏན་ནས་ནོར་སོང་ནི་རེད། དཔེ་གསལ་བོ་ཞིག་གིས་བཤད་ན་མི་གསོད་འདོད་དང་ནོར་བརྐུ་འདོད་ཀྱི་སེམས་པ་དེ་ལས་རེད། དེ་ནོར་རྐུ་བ་དང་མི་དེ་བསད་ན་ལས་དེ་བསགས་པ་རེད། དེའི་དབང་གིས་བཙོན་ཁང་དུ་བསྐྱལ་ན་དེའི་རྣམ་སྨིན་རེད། ལས་དབང་ཟེར་བ་དེ་འདྲ་ཞིག་རེད། དེ་ཁས་མི་ལེན་ཞེས་ཨུ་ཚུགས་བྱས་རུང་དངོས་པོའི་ཆོས་ཉིད་ལ་གྲུབ་ཡོད་ནི་རེད། ཁས་མི་ལེན་ཟེར་ས་འགྲོ་ནི་མ་རེད། ཡིན་ནའང༌།  ལས་བསགས་ན་ངེས་པར་དུ་རྣམ་སྨིན་མྱང་དགོས་ནི་མ་རེད། ལས་བསྒྱུར་ཐུབ་ནི་རེད། ལས་མ་སྨིན་གོང་དུ་བསྒྱུར་ཐུབ་མོད། སྨིན་ཟིན་ན་ཟློག་ཐུབ་ནི་མ་རེད། ད་ལྟ་ཡོད་ཚད་ལས་དབང་ཟེར་ན་ཉལ་ནས་སྡོད་པ་དེ་ལས་དབང་མ་ཤེས་ནི་རེད། 
སྐྱེ་བ་སྔ་ཕྱི་ཤེས་དཀའ་ནི་རེད། ཤི་ན་གང་ཞིག་ཏུ་འགྲོ་བའམ། འདི་ནི་གནད་དོན་ཞིག་རེད། རྣམ་འགྲེལ་ན་རིགས་པ་མང་བོས་བསྒྲུབས་ཡོད་ནི་རེད་མོད། ང་ཚོའི་ཡིད་ལ་དེ་དག་ཅི་ཡང་འཆར་རྒྱུ་མེད། ང་ཚོ་ལ་བསྟན་རྒྱུ་མེད་པའི་དབང་གིས་ཤེས་མ་ཐུབ་པ་རེད། འདི་ནི་ང་ཚོ་ལ་གསར་དུ་འཕྲད་པའི་གནད་དོན་ཞིག་མ་རེད། ལོ་སྟོང་ཕྲག་མང་བོའི་རིང་ལ་བསམ་བློ་བ་མང་བོས་བརྩད་པ་རེད། གོང་དུ་བཤད་པ་བཞིན་སྐྱེ་བ་ལས་འཆི་བ་གལ་ཆེ་བའི་རྒྱུ་མཚན་ཡང་དེ་ལ་ཐུག་ཡོད་པ་རེད། འོ་ན་སྟོན་པ་སངས་རྒྱས་ཀྱིས་ཇི་ལྟར་རྟོགས་པ་རེད་ཅེ་ན།  ཁོང་སངས་རྒྱས་པའི་རྒྱུ་མཚན་གྱིས་ཤེས་བྱ་ཐམས་ཅད་གཟིགས་པ་རེད། གཟིགས་ནས་སྐྱེ་བ་སྔ་ཕྱི་གསུངས་པ་རེད། དེ་དཀའ་མོ་ཞིག་རེད། དེང་སང་འཛམ་གླིང་ན་ཚན་རིག་གིས་སྐྱེ་བ་སྔ་ཕྱི་ལ་དཔྱོད་པའི་དབུ་ཚུགས་པ་རེད། དེ་ཚན་རིག་ཏུ་བརྩིས་ནས་སྐྱེ་བ་སྔ་ཕྱིའི་ཚན་རིག་ཅེས་འབོད་ཀྱིན་འདུག ད་དུང་རིག་ཚན་ཞིག་ཏུ་བརྩིས་ནས་ཞིབ་འཇུག་བྱེད་ཀྱིན་ཡོད་ཀི  རིག་ཚན་དེའི་མིང་ལ་རྒྱ་སྐད་དུ་心灵学ཟེར་གི  དེས་སེམས་ཀྱི་གསང་བ་ལ་ཞིབ་འཇུག་བྱེད་ཀྱིན་ཡོད། 
དེ་ལའང་ཕྱོགས་འགའ་ཡོད་ཀི  ཁ་སང་བརྗོད་པ་ལྟར་རེད། ནུབ་ཕྱོགས་པས་ཕྱོགས་དུ་མ་ནས་ཞིབ་འཇུག་བྱེད་ཀྱིན་ཡོད་དེ་གཅིག སྐྱེ་བ་སྔ་ཕྱི་དྲན་པའི་བྱིས་པ་རེད། དེ་དག་གིས་ཕྱིར་དྲན་ལ་བརྟེན་ནས་སྐྱེ་བ་སྔོན་མ་དྲན་ཞིང་སྔོན་མའི་ས་ཆ་དང་མི་སྣ་སོགས་ངོས་ཟིན་པ་དེ་རེད། གཉིས་ནི་རྒྱ་སྐད་དུ濒死 ཟེར་གི   བོད་སྐད་ལས་བཤད་ན་འདས་ལོག་རེད། འདས་ལོག་བྱུང་བ་ལ་བརྟེན་ནས་ཚེ་ཕྱི་མ་ལ་བརྟེན་ནས་སྐྱེ་བ་སྔོན་མ་དྲན་ཞིང་སྔོན་མའི་ས་ཆ་དང་མི་སྣ་སོགས་ངོས་ཟིན་པ་དེ་རེད། འདས་ལོག་བྱུང་བ་ལ་བརྟེན་ནས་ཚེ་ཕྱི་མ་ཡོད་པར་ངོས་ཟིན་པ་རེད། དཔེར་ན། མི་ཞིག་སྨན་ཁང་དུ་དབུགས་ཆད་པ་ན་ཁོའི་རྣམ་ཤེས་ལུས་ལས་འཕོས་ཏེ་སྨན་པ་དང་ནད་གཡོག་པ་སོགས་ཀྱི་བྱ་བྱེད་མཐོང་ཞིང་དེ་ནས་གཞན་དུ་འཁྱམས་པས་མཐོང་ཐོས་བྱུང་བ་དག་སླར་གསོན་ཚེ་ཇི་བཞིན་བྱུང་བ་རེད། དེ་ལས་རྣམ་ཤེས་ཡོད་པར་བདེན་དཔང་བྱེད་ཐུབ་པ་རེད། གསུམ་ནི་གཉིད་འགུགས་པའི་བྱེད་ཐབས་རེད། དེ་སྔོན་ཆད་གསོ་བཅོས་ལག་རྩལ་ཞིག་རེད། རྗེས་སུ་ཉེན་རྟོག་པས་སྤྱད་དེ་གྱོད་གཞི་མང་བོ་ཞིག་བརྟོལ་བ་རེད། དཔེར་ན། གློ་བུར་བའི་གྱོད་དོན་བྱུང་ན་རྗེས་སུ་གནོད་འཚེ་ཐེབས་མཁན་དེས་གྱོད་ཡའི་རྣམ་པ་བརྗེད་འགྲོ་བ་རེད། གཉིད་འགུག་པའི་ཐབས་ལ་བརྟེན་ནས་ཕྱིར་དྲན་བྱེད་ཐུབ་པས་ལུགས་ལྡོག་གི་ཕྱིར་དྲན་ལ་བརྟེན་ནས་ཕྱིར་དྲན་བྱེད་ཐུབ་པས་ལུགས་ལྡོག་གིས་ཕྱིར་དྲན་ལ་བརྟེན་ནས་གྱོད་ཡ་ཐོག་མར་མཐོང་བའི་སྐབས་དེ་བཤད་ནས་ཉེས་ཅན་འཛིན་བཟུང་བྱས་པ་མང་བོ་བྱུང་བ་རེད། དེ་བཞིན་ལུགས་ལྡོག་གི་ཕྱིར་དྲན་ལ་བརྟེན་ནས་བྱིས་པའི་དུས་དང་མངལ་གྱི་དུས། སྐྱེ་བ་སྔ་མའི་དུས་སོགས་ཕྱིར་དྲན་བྱེད་ཐུབ་ཟེར། དེ་དག་ཕྱི་གླིང་གི་བྱེད་ཐབས་ཤིག་ཡིན་པས་དེའི་ཞིབ་ཕྲ་མི་ཤེས་ཀི བཞི་ནི་རྨི་ལམ་ལ་བརྟེན་ནས་སྐྱེ་བ་སྔོན་མ་ཤེས་པ་སྟེ་ཕྱི་གླིང་གི་བུ་མོ་ལོ་གསུམ་ནས་སྐྱེ་བ་སྔ་མ་རྨི་ལམ་དུ་རྨིས་པས་དབང་རྩ་རྒྱུན་ལྡན་མིན་པ་ལ་སོགས་སུ་དོགས་པ་ཟོས། རྗེས་སུ་གཉེན་བསྒྲིགས་རྗེས་སུ་ཁྱོ་བོས་མོའི་རྨི་ལམ་ལ་དོ་སྣང་བྱས་ཏེ་བཙལ་བས་སྐྱེ་བ་སྔོན་མའི་བུ་ཕྲུག་དག་རྙེད་ནས་ལྷན་འཛོམས་བྱུང༌། དེ་བས་མོས《བུད་མེད་ཅིག་གིས་སྐྱེ་བ་སྔ་ཕྱི་བརྒལ་ཏེ་རང་གི་སྐྱེ་བ་སྔོན་མའི་བུ་ཕྲུག་དག་བཙལ་དེ་རྙེད་པ》ཞེས་པའི་དཔེ་ཆ་ཞིག་བརྩམས། ལྔ་བ་ནི་རྣམ་ཤེས་གཞན་ལུས་ལ་ཞུགས་ནས་མིའི་རྣམ་པ་གཞན་དུ་འགྱུར་བ་དེ་སྟེ་ང་ཚོས་རྒྱུན་ཏུ་འདྲེས་བཟུང་བ་ལྷ་ཕབ་པ་དག་ལྟ་བུ་རེད། དེ་དག་ལ་སྔོན་གྱི་ཚན་རིག་གིས་དཔྱད་པ་གཏོང་ཐབས་མེད་པས་ཚན་རིག་གསར་བ་དང་རིག་ཚན་གསར་བ་གཏོང་དགོས་པའི་རྒྱུ་མཚན་དེ་རེད། དེ་བས་སྐྱེ་བ་སྔ་ཕྱི་དང་ལས་འབྲས་ནི་མི་ཚེའི་གནད་དོན་ཞིག་ལས་ཆོས་ལུགས་ཀྱི་གནད་དོན་མ་རེད།
 
བོད་ཀྱི་རྩོམ་རིག་གི་བྱུང་འཕེལ་དེ་དུས་རིམ་ག་ཚོད་དུ་དབྱེ་ཆོག
 
ལན། དབྱེ་སྟངས་མང་བོ་ཡོད་ཀི  ངས་བོད་ཀྱི་རིག་གནས་ཀྱི་འཕེལ་རིམ་དང་བསྟུན་ནས་སྔ་དར་བར་དར་ཕྱི་དར་གསུམ་དུ་དབྱེ་ན་འདོད་ཀི  སྔ་དར་བཙན་པོའི་སྐབས་ཀྱི་རྩོམ་རིག་དང་བར་དར་ནི་སིལ་ཐོར་ནས་བོད་ཀྱི་རིག་གནས་དར་བ་ནས་ང་བརྒྱད་ལོའི་བར། ཕྱི་དར་ལོ་རབས་བརྒྱད་ཅུ་བ་ནས་མགོ་བརྩམས་ན་ལེགས་འདོད་ཀི
བོད་ཀྱི་སྲོལ་རྒྱུན་རིག་གནས་མི་རིགས་དང་རྒྱལ་ཁབ་གང་ཞིག་གིས་མཐོང་ཆེན་བྱེད་མོད། གསར་སྐྱེས་ན་གཞོན་སྐོར་ཞིག་གིས་སྣང་འཇོག་མི་བྱེད་པའི་རྒྱུ་མཚན་ཅི། 
ལན། དེར་རྒྱུ་མཚན་དུ་མ་ཡོད་ཀི  གཅིག་སྲོལ་རྒྱུན་རིག་གནས་ཀྱི་རིན་ཐང་མ་ཤེས་ནི་རེད། གཉིས་བོད་རྗེས་སུ་ལུས་པའི་འགན་ཁུར་སྲོལ་རྒྱུན་རིག་གནས་ཀྱིས་འཁུར་དགོས་པར་འདོད་ཀྱིན་ཡོད་ཀི གསུམ་སྲོལ་རྒྱུན་རིག་གནས་ལ་གོ་ནོར་ཐེབས་སོང་ནི་རེད། མཐར་གཏུག་ན་སློབ་གསོ་དང་ཁོར་ཡུག་གི་གོ་ནོར་ཞིག་དང་ལྟ་བའི་ཐད་ནས་གོ་ནོར་བྱུང་བ་རེད། དེའི་རྒྱུ་མཚན་དངོས་པོའི་རིག་གནས་ཀྱི་འགན་བསམ་བློའི་རིག་གནས་ལ་དཀྲི་བཞིན་ཡོད་ནི་རེད། རྒྱུ་མཚན་གཙོ་བོ་དེ་རེད། 
 
སྐད་ཡིག་གང་རུང་ལ་ཆུ་ཚད་ཡོད་མེད་དེ་རྩོམ་ཡིག་ཅི་ཙམ་ཞིག་འབྲི་ཐུབ་མིན་གྱིས་ཐག་གཅོད་ཐུབ་བམ། 
 
ལན། གཏན་ནས་ཐུབ་ཀྱི་མ་རེད། དེ་ནི་ཁ་ཁ་རེད། སྐད་ཡིག་གི་ཆུ་ཚད་དེ་གོ་བ་དང་འབྲི་བ། ཤེས་པ་གསུམ་གའི་སྟེང་ན་ཡོད་ནི་རེད། ཡིན་ནའང༌།  སྐད་ཡིག་ཆུ་ཚད་ངེས་ཅན་ཡོད་རུང་རྩོམ་ཡིག་ལེགས་པོ་འབྲི་ཐུབ་པའི་ངེས་པ་མེད་ལ་རྩོམ་ཡིག་ལེགས་པོ་ལེགས་འབྲི་ཐུབ་རུང་སྐད་ཡིག་གི་ཆུ་ཚད་ངེས་ཅན་ཞིག་ཡོད་པའི་ངེས་པ་མེད། དེ་ཕལ་ཆེར་རང་གི་སློབ་གྲོགས་ཚོར་བལྟས་ནའང་ཤེས་རྒྱུ་རེད། 
 
ང་ཚོའི་མི་རིགས་ཀྱི་ནང་ཁུལ་ཏུ་ཆོས་ལུགས་ཕྱོགས་ཞེན་འཛིན་རུང་ངམ། སྤྱིར་ཆོས་ལུགས་ལ་ཕྱོགས་ཞེན་བྱས་ན་འོས་སམ། གལ་ཏེ་བཟུང་ན་མཇུག་འབྲས་ཅི་ཡིན། 
 
ལན། ཆོས་ལུགས་ཀྱི་དགོངས་དོན་ལས་བཤད་ན་ཆོས་ལུགས་ལ་ཕྱོགས་ཞེན་འཛིན་པ་དེ་ཆོས་སྤོང་གི་ལས་གསོག་པར་གསུངས་ཡོད། ཆོས་སྤོང་གི་ལས་ཞེས་པ་འཇིག་རྟེན་འདིའི་དགྲ་བཅོམ་པ་ཐམས་ཅད་བསད་ཅིང་མཆོད་རྟེན་ཐམས་ཅད་བཤིགས་པ་ལས་ཚབས་ཆེ་ནི་རེད། དགྲ་བཅོམ་པ་གཅིག་བསད་ན་དམྱལ་བ་ནས་སྐྱེ་དགོས་ནི་རེད། དེ་བས་ཆོས་ལུགས་ཀྱི་ཕྱོགས་ཞེན་འཛིན་མཁན་ཚོ་ནི་ཆོས་ལུགས་མི་ཤེས་མཁན་རེད། ཆོས་ལུགས་ཀྱི་ཕྱོགས་ཞེན་དེས་རང་ཉིད་དམྱལ་བ་ལ་འཕེན་ནི་རེད། ཤིན་ཏུ་ཉེན་ཁ་ཆེ་ཀི  འཇིག་རྟེན་གྱི་ཕྱོགས་ནས་བཤད་ན་ཁྱིམ་ཚང་གཅིག་གི་བུ་གསུམ་པོ་མ་མཐུན་ན་ཐོར་འགྲོ་ནི་རེད། ཁྱིམ་དེའི་བྱ་བ་ལམ་ལ་འགྲོ་ནི་མ་རེད།　སོག་པོའི་ལོ་རྒྱུས་ན་གཏམ་རྒྱུད་ཅིག་ཡོད། བུད་མེད་ཅིག་ལ་བུ་གསུམ་ཡོད་པ་རེད། ཕ་ཤི་རྗེས་བུ་གསུམ་མ་མཐུན་པ་རེད། ཉིན་ཞིག་བུད་མེད་དེས་བུ་གསུམ་བོས་ནས་རྩིབས་གུ་གཅིག་རེ་གཅོག་ཏུ་བཅུག་པས་ཚང་མས་བཅག དེ་ནས་རྩིབས་གུ་གསུམ་མཉམ་དུ་གཅོག་ཏུ་བཅུག་པས་སུས་ཀྱང་གཅོག་མ་ཐུབ་པས་ཁོ་ཚོས་གློ་བུར་དུ་གནས་ལུགས་ཤིག་ཤེས་ནས་མཐུན་པར་གྱུར། གནས་ལུགས་དེ་ཅི་རེད། འགལ་བས་སོ་སོར་ཕྱེད་ཅིང་དེ་ལས་གཞན་གྱིས་འཇོམས་སླ་བ་དང་སོ་སོར་བྱས་པ་དེ་རང་ཉིད་གཞོམ་བྱེད་དུ་གྱུར་པ་རེད། གནས་ལུགས་དེ་ང་ཚོའི་ལོ་རྒྱུས་ཀྱིས་ཀྱང་སྟོན་ཀྱིན་ཡོད་ཀི  དེ་ཉམས་མྱོང་རེད། ལོ་རྒྱུས་ལ་སྦྱོང་བ་ནི་ཉམས་མྱོང་གི་ཆེད་ལས་ལོ་རྒྱུས་ལ་དགག་པ་གཏོང་ཆེད་དུ་མ་རེད། 
 
དེང་སྐབས་སྤྱི་ཚོགས་སུ་འཚོ་བའི་ཁྲོད་ཀྱི་དངོས་པོ་ཉིན་རེ་ལས་ཉིན་རེ་བཞིན་གསར་བ་ཐོན་བཞིན་ཡོད་པས། ང་ཚོའི་མི་རིགས་ཀྱིས་དངོས་པོ་འདི་དག་ལ་མིང་ཇི་ལྟར་གདགས་དགོས་སམ། སྐད་རིགས་འདྲེས་མ་བརྗོད་པའི་གནད་དོན་ཇི་ལྟར་ཐག་གཅོད་བྱ་རྒྱུ་ལགས། 
 
ལན། དྲི་བ་འདི་ཤིན་ཏུ་ལེགས་ཀི  ང་ཚོས་དངོས་པོ་གསར་བ་ལ་མིང་འདོགས་དུས╒སྒྲ་བསྒྱུར་བམ་གཉིས╓ཀྱི་དགོངས་དོན་ལ་བསྟུན་ན་བཟང་གི དེ་ནང་དོན་རྒྱ་ཆེ་བས་བཤད་ནས་ཚར་རྒྱུ་མ་རེད། ཁོམ་པ་ཡོད་དུས་དགེ་རྒན་ལ་ཁྲིད་དུ་བཅུག་ན་བཟང་གི འདིར་བཤད་རྒྱུ་ནི་མི་མིང་དང་ས་མིང༌། ཆུ་མིང་བོད་ན་མེད་པའི་རྩི་ཤིང་མེ་ཏོག་སོགས་སྒྲ་སོར་བཞག་བྱེད་པ་ལས་བསྒྱུར་མི་ཉན་གི བསྒྱུར་ན་རྗེས་སུ་མ་རྩོམ་དང་ཐོད་གཏུག་དཀའ་ཀི  གལ་ཏེ་ཆུ་བོ་གང་གཱའམ་ཡུལ་དང་མེ་ཏོག་ག་གེ་མོ་ལྟ་བུ་ཞེས་བསྒྱུར་དགོས་གསུངས་ཡོད། བོད་ན་དེའི་དོད་ཡོད་པའི་དངོས་པོ་ལ་དོད་ཐུབ་ཀྱི་མིང་སྦྱར་དགོས་ལ། དགོས་པ་མེད་བཞིན་དུ་མིང་གསར་དུ་གདགས་པར་མི་བྱ་བར་གསུངས་པར་ང་ཚོས་དེ་བརྩི་དགོས་ནི་རེད། དེ་མིན་བསྒྱུར་ན་དོན་གསལ་བོ་བསྟན་ཐུབ་ན་མིང་བསྒྱུར་དགོས་ལ་མིང་བསྒྱུར་ན་ཚིག་ཏུ་འགྱུར་འགྲོ་བའི་རིགས་ལ་གང་བདེ་དང་གང་འགྲིག་གི་མིང་བཏགས་ན་འགྲིག  དེ་ཡང་འདྲ་བ་དང་འབྲེལ་བ་ཅི་རིགས་ཀྱིས་བཏགས་ན་བཟང་ཀི ད་ལྟར་མིང་བསྒྱུར་བ་ཐམས་ཅད་ཚིག་ཏུ་གྱུར་འདུག དེ་གནད་དོན་ཆེན་པོ་ཞིག་རེད། 
 
བོད་མི་རིགས་ཀྱི་རིག་གནས་འདི་ཉིད་ད་ལྟ་བོད་མི་རིགས་ཀྱིས་བདག་ཏུ་བཟུང་ཡོད་མོད། གང་ལྟར་མི་རིགས་འདིས་རང་གི་རིག་གནས་ལ་དབང་བསྒྱུར་བྱེད་མི་ཐུབ་པས་རིག་གནས་འདི་སྒེར་འཛིན་བྱེད་མི་ཆོག་ཅེས་པའི་སྐད་ཆ་འདིར་ཁྱོད་ལ་ལྟ་ཚུལ་ཅི་ཡོད། 
 
ལན། ཁོ་བོའི་བསམ་པར་འདི་སྒེར་འཛིན་བྱེད་ཆོག་མིན་གྱི་གནད་དོན་ཞིག་མིན་ལ་སྒེར་འཛིན་ཞེས་པའི་གོ་དོན་ཡང་འདིའི་སྟེང་ན་མེད་ཀི སྒེར་འཛིན་ནི་རིག་གནས་འདིའི་སྟེང་ནས་བཤད་ན་དཀའ་ཀི རིག་གནས་ལ་དབང་བསྒྱུར་བྱེད་ཐུབ་ཀྱི་གནད་དོན་ཡང་བྱ་བྱེད་གོ་ལོག་པ་རེད་འདོད་ཀི དེ་ཡང་རིག་གནས་འདིས་མི་རིགས་ལ་དབང་བསྒྱུར་བ་ལས་མི་རིགས་ཀྱིས་རིག་གནས་ལ་དབང་བསྒྱུར་བ་མིན་ཞེས་གདེང་འཇོག་བྱས་པ་བཟང་གི ང་དེ་ལ་འཐད་པ་ཡིན། ཚན་རིག་དང་ཆོས་ལུགས་ལ་རྒྱལ་ཁབ་དང་མི་རིགས་ཀྱི་ས་མཚམས་ཡོད་ནི་མ་རེད། དེའི་རིག་གནས་དེའི་རིན་ཐང་རེད། ང་ཚོའི་རིག་གནས་ལའང་རིན་ཐང་འདི་ཡོད་པར་ཁས་བླངས་པ་རེད། 
 
ད་ལྟ་སློབ་འབྲིང་གི་སློབ་དེབ་ཏུ་བོད་ཀྱི་རིག་གནས་སྐོར་གཙོ་བོར་མི་བྱེད་པར་བསྒྱུར་རྩོམ་གཙོ་བོར་བྱས་ཡོད་པ་དེར་ཁྱེད་ལ་ལྟ་ཚུལ་ག་འདྲ་ཡོད། མ་འོངས་པའི་ཁ་ཕྱོགས་འདིར་འགྱུར་བ་ཞིག་འབྱུང་ཐུབ་བམ། 
 
ལན། ངོ་མ་རེད། འདི་ལ་སློབ་འབྲིང་གི་དགེ་སློབ་མང་བོ་ལ་བསམ་འཆར་ཡོད་ཀི ངས་འདི་སློབ་དེབ་སྒྲིག་མཁན་ཞིག་ལ་དྲིས་པ་ཡིན་མོད་ཁོས་དེ་གོང་གི་ཡིག་ཆས་གཏན་ལ་ཕབ་པ་རེད་ཟེར། དེས་ན་ཆབ་སྲིད་ཀྱི་གནད་དོན་ཞིག་ཏུ་གྱུར་ཡོད་ཀི  ཡིན་ནའང༌། དེ་ལྟ་བུའི་སློབ་ཚན་དག་རྒྱ་ཡིག་ཏུའང་སྦྱངས་པས་ན་བོད་རིགས་སློབ་མས་སློབ་ཚན་གཅིག་ཐེངས་གཉིས་ལ་སྦྱང་དགོས་ཀི དེ་དུས་ཚོད་ཆུད་ཟོས་རེད། ང་ཚོས་གནད་དོན་དེ་བཤད་དགོས་མོད་ཁ་ཡ་བྱེད་མིན་ཤེས་རྒྱུ་མ་རེད། གནད་དོན་དེར་འགྱུར་བ་འབྱུང་དགོས་ན་ང་ཚོ་རང་ཉིད་ལའང་ཐུག་ཡོད་ཀི  ང་སློབ་གྲྭར་ཡོད་དུས་དགེ་རྒན་གྱིས་བོད་ཡིག་གི་བསྒྱུར་རྩོམ་དེ་དག་མ་ཁྲིད་པར་དེའི་ཚབ་ཏུ《རྒྱལ་རབས་གསལ་བའི་མེ་ལོང》དང《སུམ་རྟགས་གཉིས་ཀྱི་ཚིག་དོན་མདོར་བསྡུས།》《སྦྲང་ཆར》སོགས་ནས་རྩོམ་ཡིག་བཟང་བོ་འདེམས་ནས་ཁྲིད་པ་རེད། དེ་ང་ཚོ་ལ་ཕན་པ་ཆེན་པོ་ཐོགས། ད་བལྟས་ན་བྱེད་ཐབས་དེ་ཤིན་ཏུ་བཟང་ཀི  ཡང་ན་བྱེད་ཐབས་གཞན་ཞིག་ནི་སློབ་གྲྭ་ལའང་རག་ལས་ཡོད། སློབ་གྲྭས་བོད་ཀྱི་རིག་གནས་ཀྱི་སློབ་གསོ་དེབ་ཅིག་བསྒྲིག་ན་བཟང་གི ངེད་ས་ཆ་ན་སློབ་གྲྭ་ལ་ལས་དེ་ལྟར་བསྒྲིགས་ཤིང་སྒྲིག་བཞིན་ཡོད་ཀི  ངས་བལྟས་ན་དེ་ལྟར་བྱས་ན་གོང་ནས་སློབ་དེབ་བསྒྲིགས་པ་མི་ལེགས་རུང་ང་ཚོ་རང་གིས་ཁ་ཕྱོགས་དེར་འགྱུར་བ་གཏོང་ཐུབ་རྒྱུ་རེད། ང་ཚོས་གཞན་ལ་བལྟས་ནས་བསྡད་ན་མི་འགྲིག་གི
     བོད་ཀྱི་སྐད་ཡིག་གཅིག་གྱུར་ཐད་ཁྱེད་ཉིད་ཀྱི་དགོངས་ཚུལ་ཙམ་གསུང་བར་ཞུ། 
ལན། ངས་བལྟས་ན། བོད་ཀྱི་ཡི་གེ་གཅིག་གྱུར་རེད། ཡིན་ནའང༌། སྐད་ཆའི་གདངས་མི་འདྲ་བས་དེ་གཅིག་གྱུར་འབྱུང་བ་ལ་གཙོ་བོ་ཁྲིམས་ལུགས་དགོས་པ་རེད། དེ་ལས་གཞན་ཆོལ་ཁ་གསུམ་ཕན་ཚུན་འབྲེལ་འདྲིས་དགོས་རྒྱུ་རེད།  དེའི་ཐད་ངས《བོད་ཀྱི་ཡི་གེ་ལ་བཀས་བཅད་བཞི་བ་བྱ་དགོས་པའི་སྐོར》ཞེས་པ་ཞིག《བོད་ལྗོངས་ཞིབ་འཇུག》ན་ཡོད། དེར་གཟིགས་རོགས།
 
སྐུ་ཞབས་ཕྱོགས་དུང་གིས་རང་རིགས་ཀྱི་ཆོས་གཞུང་དང་ཡུལ་སྲོལ་གོམས་གཤིས་ཐད་གླེང་བའི་ལྟ་ཚུལ་ལ་ཁྱེད་ཉིད་ཀྱིས་དཔྱད་ན་ཇི་འདྲ་རེད། ལྟ་ཚུལ་འདི་ལྟ་བུས་མི་རིགས་ལ་ཕན་ཐོགས་སམ། 
 
ལན། ངས་དེ་ལ་དཔྱད་པ་ཞིབ་ཏུ་བཏང་མྱོང༌། དེ་ལས་ལྟ་ཚུལ་བཟང་བོའང་ཡོད་ཀི  ཐལ་དྲགས་པའི་ལྟ་བའང་མང་ཀི  ཆོས་གཞུང་ལ་དགག་པ་ལ་དགག་པ་མང་བོ་ཞིག་ཆོས་གཞུང་ལ་གོ་བ་མ་ལོན་པར་དགག་པ་རེད། དེའི་ཕྱོགས་ནས་སྤྱི་ཚོགས་ལ་གནོད་པ་འབྱུང་རྒྱུ་རེད། དེའི་རྒྱུ་མཚན་ཡང་ནོར་འཁྲུལ་གྱིས་སྤྱི་ཚོགས་ལ་འཛུབ་སྟོན་བྱེད་ཀྱི་ཡོད་ནི་རེད། དེ་གཏན་ནས་འགྲིག་ནི་མ་རེད། གཞན་ཞིག་ནས་ཡུལ་སྲོལ་དང་གོམས་གཤིས་གླེང་བའི་ལྟ་ཚུལ་དེ་ཅུང་གནད་ལ་བབས་ཡོད་ཀི  ང་ཚོས་སྐྱོན་ཆ་དག་ངེས་པར་བཅོས་བསྒྱུར་བྱ་དགོས་ནི་རེད། ཡིན་ནའང༌། ཁོང་གིས་ བརྗོད་སྟངས་ཐོག་ནས་མི་རིགས་འདི་དུད་འགྲོ་དང་བླུན་རྨོངས་སུ་བཤད་ཡོད་ཀི དེར་ང་མི་འཐད་ཀི དེ་ཡང་ཁོར་ཡུག་དང་སེམས་ཁམས་ལས་བྱུང་པའི་མཛེས་དཔྱོད་ཀྱི་ལྟ་བ་ཞིག་ལས་བླུན་རྨོངས་དང་དུད་འགྲོའི་རྟགས་མ་རེད། མི་རིགས་གཞན་པའི་མཛེས་དཔྱོད་ལྟ་བ་འཁྱེར་འོང་ནས་མི་རིགས་འདིའི་མཛེས་དཔྱོད་ཀྱི་ལྟ་བ་ལ་དགག་ན་དེ་ནི་ངོ་མ་བླུན་རྨོངས་ཀྱི་རྟགས་རེད། ཁོང་གི་ལྟ་བ་རྣམ་དག་ཡིན་ནའང༌། ཐལ་དྲགས་པའི་བརྗོད་སྟངས་དེ་སྤྱི་ཚོགས་ཀྱིས་དང་ལེན་བྱ་དཀའ་ནི་རེད། ཡིན་ནའང༌། མཛེས་དཔྱོད་ཀྱི་ལྟ་བ་གང་ཞིག་ཡིན་རུང་ང་ཚོའི་མི་རིགས་འདིར་གནོད་ན་བཅོས་བསྒྱུར་བྱ་དགོས་ནི་རེད།
 
ང་ཚོའི་སློབ་མ་རྣམས་ཀྱིས་མཁས་པའི་གསུང་རྩོམ་དང་གསུང་བཤད་མང་བོ་ཞིག་ལ་ཉན་ཡང་རང་ཉིད་ལ་ལྟ་བ་ངེས་གཏན་ཞིག་ཆགས་མི་ཐུབ་པས་ཁྱེད་ཉིད་ཀྱིས་དེའི་ཐབས་ལ་ལྟ་ཚུལ་ཞིག་བཤད་རྒྱུ་མཁྱེན། 
 
ལན། སློབ་མ་ཞིག་ལ་ལྟ་བ་ངེས་ཅན་ཞིག་ཆགས་པར་དེ་འདྲ་བྲེལ་མི་དགོས་ཀི ལྷག་པར་སློབ་འབྲིང་སློབ་མ་ཞིག་ལ་དེ་ལྟར་རེད། ལྟ་བ་ངེས་གཏན་ཞིག་ཆགས་པ་ལ་དུས་ཡུན་ངེས་ཅན་ཞིག་དགོས་ནི་རེད། དེ་ཡང་རང་གི་ལྟ་རྒྱ་མཐོང་རྒྱ་དང་བསམ་གཞིག་གི་ནུས་པ་བཅས་ལ་ཐུག་ཡོད་ནི་རེད། སློབ་མ་ཞིག་ལ་ངེས་གཏན་གྱི་ལྟ་བ་ཞིག་ཆགས་པར་གཟུ་བོའི་རྣམ་དཔྱོད་ཀྱི་ལྟ་བ་ཆགས་དགོས་ནི་རེད། དེ་ཡོད་ན་རང་གི་ནོར་འཁྲུལ་ཐེར་འདོན་བྱ་ཐུབ་ནི་རེད། མི་སུ་ཡིན་རུང་གཞན་གྱི་གསུང་རྩོམ་བཀླགས་པ་དང་གསུང་བཤད་མང་བོ་ཞིག་ལ་ཉན་པས་ཡིད་དཔྱོད་ཀྱི་ལྟ་བ་ཞིག་མ་གཏོགས་ཆགས་ཐུབ་ནི་མ་རེད། ཡིན་ནའང༌། དེ་ལྟ་བ་ངེས་གཏན་ཞིག་ཆགས་པའི་རྨང་གཞིར་འགྱུར་ནི་རེད། གལ་ཆེ་བ་ནི་དཔྱོད་པའི་རྣམ་དཔྱོད་ཀྱི་ཐད་ལ་གསོ་སྐྱོང་བྱ་དགོས་ནི་རེད། དེ་ཡོད་ན་རང་གིས་དཔྱད་ནས་བླང་དོར་འབྱེད་ཐུབ་ནི་རེད།   དེ་མིན་ད་ལྟ་མང་བོ་ཞིག་གིས་ལྟ་བ་ངེས་གཏན་ཞིག་ཆགས་སྙམ་ནས་རྨོངས་དད་ཀྱིས་རི་བོང་ཅལ་འགྲོགས་དང་ཆུ་སྣ་གར་ཁྲིད་ཀྱི་ལྟ་བ་ཆགས་ཡོད་ཀི དཔེར་ན། ཁོ་དགའ་བའི་མི་ཞིག་གི་ལྟ་བ་ལ་དགག་པ་བརྒྱབས་ན་དེ་མ་ཐག་ཏུ་ངོ་དམར་བོར་འགྱུར་ཞིང༌། དབུགས་སྟོད་ལ་འཚངས་པ་ལས་ཅིའི་ཕྱིར་ཞེས་བདེན་དོན་ལ་བསྙེགས་པའི་དྲི་བ་ཞིག་འདོན་མི་ཐུབ་ཀི   ང་དེ་འདྲ་མང་བོ་ལ་ཐུག་མྱོང༌།
 
ཁྱེད་ཉིད་ཀྱིས་རང་མོས་སྙན་ངག་ནི་ཇི་ལྟར་ངོས་བཟུང་བ་ཡིན།
 
ལན། དེ་ནི་སྒྱུ་རྩལ་གྱི་རྩོམ་སྟངས་ཤིག་ཡིན་པ་ལས་སྙན་ངག་གི་གྲུབ་མཐའ་ཞིག་མ་རེད། རྩོམ་སྟངས་འདི་ལ་གྲུབ་མཐའ་སྣ་ཚོགས་འབྱུང་ཆོག་ལ་འདི་ལ་སྲོལ་རྒྱུན་གྱི་རྩོམ་ཡོད་ཆོག་པ་དཔེར་ན་འཇུ་སྐལ་བཟང་གི་མཁའ་འགྲོ་མ་ལྟ་བུ་རེད། དེར་རྩོམ་སྟངས་ཀྱི་ཆ་ནས་རང་མོས་ཡིན་རུང་རྣམ་པའི་ཆ་ནས་སྲོལ་རྒྱུན་རེད།  རང་མོས་སྙན་ངག་ནི་སྨྱུ་གུ་ཞིག་ཡིན་པའི་དབང་དུ་བཏང་ན་དེས་རི་མོ་གང་ཞིག་འབྲི་མིན་འབྲི་བ་བོའི་རང་དབང་རེད། རི་མོ་ཞིག་འབྲི་བའི་དབང་དུ་བྱས་ན་སྨྱུ་གུ་སྣ་ཚོགས་དགོས་ངེས་རེད།
 
འདུ་ཤེས་ཞེས་པ་ནི་སེམས་ཅན་སྤྱི་ལ་ཡོད་པ་ཞིག་ཡིན་ནམ། དེའི་གོ་དོན་ཅི་རེད།
 
ལན། ནང་བའི་སེམས་ཁམས་རིག་པ་ལས་བཤད་ན་དེ་ནི་ཡུལ་གྱི་ཁྱད་པར་འབྱེད་བྱེད་ཀྱི་ཤེས་པ་ཞིག་རེད། དེ་ཀུན་འགྲོ་ལྔའི་གཅིག་ཡིན་པས་སེམས་ཀུན་གྱི་འཁོར་དུ་ཡོད་པས་སེམས་ཅན་ཐམས་ཅད་ལ་ཡོད་པ་སྨོས་མ་དགོས་པ་ཞིག་ཡིན།　　 དེའི་མཚན་ཉིད་ཀྱང་རང་ཡུལ་རང་སྟོབས་ཀྱིས་མཚན་མར་འཛིན་པའི་ཆ་ནས་བཞག་པའི་རིག་པ་དེ་ཡིན། ནུབ་ཕྱོགས་མཚན་ཉིད་རིག་པ་ལྟར་ན་འདུ་ཤེས་ཞེས་པའི་གོ་དོན་ཡང་གཞན་ཞིག་རེད། དེ་ཡང་བཤད་ཚུལ་འདྲ་མིན་ཡོད་ཀི  མར་ཁེ་སིའི་མཚན་ཉིད་རིག་པ་ལྟར་ན་འདུ་ཤེས་ནི་དངོས་པོ་འཕེལ་རྒྱས་ཕྱིན་ནས་མིའི་ཀླད་པ་ཆགས་རྗེས་བྱུང་བ་ཞིག་དང༌། དངོས་པོའི་ཚུར་སྣང་ཞིག་རེད། འདུ་ཤེས་ཀྱི་དངོས་པོ་ཚུར་སྣང་བྱེད་རྒྱུ་དེ་ཤེས་ཚོར་དང་བསམ་གཞིགས་སོགས་ཀྱི་རྣམ་པར་བརྟེན་ནས་མངོན་འགྱུར་བྱེད་ཀྱི་ཡོད་ཟེར། ཁོ་ཚོས་འདུ་ཤེས་ནི་མི་ཁོ་ནར་མ་གཏོགས་ཡོད་པར་འདོད་ཀྱིན་མེད་ཀི 
 
ཅི་ཞིག་ལ་རང་མོས་སྙན་ངག་ཟེར།
 
ལན། རང་མོས་སྙན་ངག་ཟེར་བ་ནི་ཚིགས་བཅད་ལྟར་མི་དགོས་པར་རང་མོས་སུ་ཡོད་པའི་རྩོམ་ལུས་ཤིག་རེད། སྔོན་ཨ་རིའི་སྙན་ངག་པ་ཧེའུ་ཐེ་མན་གྱིས་གསར་གཏོད་མཛད་ཟེར། དེའི་སྙན་ཚོམས（诗集）《རྩྭ་ལོའི་ཚོམས》(草叶集)ལ་བལྟས་ན་དེ་ང་ཚོའི་རང་མོས་སྙན་ངག་དང་མི་འདྲ་ཀི  ཨོ་རེད། གངས་ཞུན་གྱི་རང་མོས་སྙན་ངག་རིང་བོ་དེ་དང་ཅུང་རིགས་འདྲ་རེད། ད་ལྟ་བཤད་ན་ལྷུག་པའི་ཤེད་ཆེ་མོད་ལྷུག་པ་མ་རེད། 
 
སློབ་བུ་རྣམས་ཀྱིས་རྩོམ་ཡིག་ཚད་ལྡན་ཞིག་འབྲི་མི་ཤེས་པ་ནས་བཟུང་གང་སར་རྩོམ་ཡིག་བསྐུར་བ་དེར་ཁྱོད་ལ་ལྟ་ཚུལ་གང་འདྲ་ཞིག་ཡོད།
 
ལན། དེ་སྤོབས་པ་ཞིག་དང་རང་ལ་ཡིད་ཆེས་ཡོད་པ་ཞིག་ཡིན་པས་ངས་བལྟས་ན་ཧ་ཅང་བཟང་གི་འདོད་ཀི   ངས་ལོ་བཅོ་ལྔའི་སྟེང་རྩོམ་ཡིག་འགའ《སྦྲང་ཆར》དུ་བསྐུར་པས་མ་བསམ་ས་ནས《ལེགས་བཤད་ཚན་པ་གཅིག》ཅེས་པ《སྦྲང་ཆར》དུ་བཀོད། དེས་དགའ་ནས་ཉིན་འགའ་ལ་གནམ་ལྡིང་ས་ལྡིང་བྱས་ཤིང་རང་གིས་རང་ཅུང་ཆོག་གི་སྙམ། དཔེ་ཆར་བལྟས་པར་གྲུབ་འབྲས་ཡོད་སོང་ཟིག་འདོད། གང་ལྟར་ཀྱང༌། ང་དེར་འཐད་ཀི རང་གིས་རང་ལ་དེ་ལྟ་བུའི་ཡིད་ཆེས་བྱ་དགོས་ནི་རེད། ཡིན་ནའང༌།  རྩོམ་མ་བཀོད་ན་མུ་མཐུད་དུ་ཧུར་བརྩོན་བྱ་དགོས་པ་ལས་ཡིད་ཆད་མི་ཉན། དེ་གནད་དོན་གཙོ་བོ་ཞིག་སྟེ་རྩོམ་བསྐུར་རྒྱུར་དགའ་ནི་ཚོའི་སེམས་ལ་འཛིན་རྒྱུ་ཞིག་རེད། མ་ཕུད་པ་དེས་ཁྱོད་ལ་ཧུར་བརྩོན་བྱ་དགོས་པ་ལས་མཚམས་ཞོག་ཅེས་སྐུལ་འདེབས་བྱས་པ་མ་རེད། དེ་ཤེས་དགོས་ནི་རེད། དེ་མིན་རྩོམ་ཡིག་མ་ཕུད་ན་རྩོམ་འབྲི་མཚམས་བཞག་ན་ཤིན་ཏུ་ཕངས་ཀི
 
དེང་སང་སྤྱི་ཚོགས་ཁྲོད་ན་བོད་མི་རིགས་ཀྱི་ལ་རྒྱ་གླེང་བའི་མི་སྐོར་ཞིག་གིས་རང་གི་བུ་བུ་མོ་རྒྱ་རིགས་སློབ་གྲྭར་བསྐྱལ་ནས་བོད་སྐད་ཀྱང་མི་ཤེས་མོད། ད་དུང་ཁོ་ཚོས་ཐམས་ཅད་ལ་སློབ་གསོ་གཏོང་སྲིད། དེ་ཚད་ལྡན་གྱི་བྱ་བ་ཞིག་ཡིན་ནམ། 
 
ལན། དེ་ལྟ་བུའི་གནས་ཚུལ་ངོ་མ་མང་གི  ང་ཚོའི་ས་ཁུལ་ནས་ངས་འདི་ལྟར་བཤད།  བོད་སྐད་མ་ཤེས་ན་བོད་མིན་ལ་བོད་ཡིག་མ་ཤེས་ན་བོད་ཕྱེད་ཀ་ལས་མིན། རང་གི་བུ་ཕྲུག་གིས་བོད་སྐད་བོད་ཡིག་མ་ཤེས་ན་ཕ་མ་ཞིག་གི་འགན་མ་ཐེག་ལ་བོད་རིགས་ཕ་མའི་འགན་ཀྱང་མི་ཐེག་པ་ཞིག་གིས་བོད་རིགས་ལས་བྱེད་པའི་འགན་ཐེག་ནི་མ་རེད། བོད་སྐད་དང་བོད་ཡིག་མི་ཤེས་ལ་བོད་ཀྱི་རིག་གནས་ཀྱང་བོར་སོང་ན་དེ་ཡིས་མི་རིགས་ཀྱི་ལ་རྒྱ་བཤད་པའི་དགོས་པ་ཅི་ཞིག་ཡོད།   མི་རིགས་ཀྱི་ལ་རྒྱ་བཤད་དོན་ནི་མི་རིགས་དེར་རིག་གནས་ཡོད་པའི་རྐྱེན་གྱིས་རེད། ངོ་མ་བཤད་ན་མི་དེ་རིགས་ལ་མི་རིགས་ཀྱི་ལ་རྒྱ་བཤད་པའི་ཐོབ་ཐང་མེད་ལ་གཞན་ལ་བོད་ཀྱི་རིག་གནས་སྦྱོང་ཞེས་བཤད་པའི་ཐོབ་ཐང་དེ་བས་ཀྱང་ཡོད་ནི་མ་རེད། ངས་དེ་ལྟར་འདོད་ཀི
 
སྙན་ངག་ཅེས་འབྲི་སྐབས་སྐབས་རེར་སྙན་ངག་ཅེས་འབྲི་བ་དང་སྐབས་རེར་སྙན་དངགས་ཞེས་འབྲི་བའང་ཡོད་པ་དེ་གཉིས་ལ་གཞི་རྩའི་སྟེང་ཁྱད་པར་ཅི་ཞིག་ཡོད། 
 
ལན། ལ་ལས་སྙན་དངགས་ཞེས་པ་སྙན་གཞུང་དང་སྙན་ངག་ཅེས་པ་སྙན་ངག་ལ་གོ་ཟེར། ལ་ལས་སྙན་དངགས་སྙན་ངག་གི་བརྡ་རྙིང་ཟེར། ངས་བལྟས་ན་བརྡ་རྙིང་ཡིན་ཟེར་བ་དེ་བདེན་ཀི་འདོད་ཀི སྔོན་འབྲི་སྟངས་མ་མཐུན་པས་དངགས་དང་ངག་གཉིས་བྲིས་པ་ལས་བཀས་བཅད་ལས་གཏན་ལ་ཕབ་པར་བཤད་ན་བདེ། དེ་འདྲ་མང་བོ་ཡོད་ཀི  དཔེར་ན་སྔོན་འཇུག་འ་དང་མ་གང་བདེར་བྲིས་པ་ད་ལྟའང་མང་གི
 
བསམ་བློ་བ་ཞོགས་དུང་ལ་གདེང་འཇོག་ཅིག་གནང་རོགས། ཁོའི་བསམ་བློ་གསར་བས་རང་གི་རིག་གནས་དང་གོམས་སྲོལ་སོགས་ལ་ཕན་ནམ། 
 
ལན། ཁོང་བཤད་ཕོད་པ་དང་སྒྲུབ་ཕོད་པ་ཞིག་རེད་ལ་སྤོབས་པའི་ཆེད་དུ་ནོར་འཁྲུལ་ལ་ཇི་མི་སྙམ་ཞིག་ཀྱང་རེད། མདོར་ན་ཁོང་སྤོབས་པ་ཅན་ཞིག་རེད།    གཞན་གྱིས་བཤད་པ་ལྟར་ན་མི་བརྟན་པོ་ཞིག་རེད་ཟེར་བས་ངས་ཀྱང་ཁོ་ལ་གྲོགས་པོ་བསྒྲིགས་ན་འདོད་ཀི
ལོ་རྒྱུས་ཡིག་ཚང་ལྟར་ན་གཉའ་ཁྲི་བཙན་པོའི་འཁྲུངས་ཡུལ་ནི་སྤོ་བོའི་ཡུལ་ཡིན་ཟེར་མོད། དེས་ན་ཁོའི་ཆུང་དུས་ཀྱི་མིང་ལŸཨུ་བེ་རŹཟེར་བ་དེ་ཇི་ལྟར་ཐོགས་པ་ཡིན། （ཨུ་བེ་ར་ནི་རྒྱ་གར་གྱི་མིང་ཞིག་ཡིན་པར་སྣང）
ལན། ཁྱོད་ཀྱི་དྲི་བ་དེ་ཤིན་ཏུ་བཟང་ཀི  དེ་ལོ་རྒྱུས་ཀྱི་དོགས་གནད་ཅིག་རེད། ང་ལའང་དེ་ལྟ་བུའི་དོགས་གནས་ཡོད་ཀི  སྤྱིར་གཉའ་ཁྲིའི་ཐད་ལ་འདོད་ཚུལ་སྣ་ཚོགས་ཡོད་ཀི  ཡོངས་ཁྱབ་ལྟར་ན་བསྒྲགས་པ་བོན་ལུགས། གསང་བ་ཆོས་ལུགས།　　 ཡང་གསང་མི་མིན་ལུགས་ཞེས་གསུང་ཡོད་ཀི  བསྒྲགས་པ་བོན་ལུགས་ནི་དེའི་སྐབས་དེ་ཡོངས་ཁྱབ་ཀྱི་བཤད་སྲོལ་རེད། གསང་བ་ཆོས་ལུགས་ནི་ནང་བ་སངས་རྒྱས་པའི་ཆོས་ལུགས་ཀྱི་བཤད་སྲོལ་རེད། དེ་ལྟར་བཤད་སྲོལ་འདི་འབྱུང་འཕྱིས་ནི་རེད། ཡང་གསང་མི་མིན་ལུགས་ནི་ལྐོག་ཏུ་བཤད་སྲོལ་ཞིག་སྟེ་གཉའ་ཁྲི་ལ་མ་དགའ་བའི་བཤད་སྲོལ་ཞིག་རེད། དེ་ལོ་རྒྱུས་དེབ་ཐེར་ལས་རྗེའི་བརྔན་མཚང་དུ་བགྲང་ཞེས་བཀོད་ཡོད་ཀི དེ་བས་གཉའ་ཁྲི་ཐེའུ་རང་གི་སྤྲུལ་བར་བཤད་ཡོད་ཀི  གནའ་བོའི་བོན་པོས་མི་ལ་དམའ་འབེབས་བྱེད་དུས་ཐེའུ་རང་དུ་བཤད་ནི་རེད། དེ་བས་སྤོ་བོའི་ཡུལ་ནས་བྱུང་བར་བཤད་པ་འདི་དམའ་འབེབ་ཅིག་རེད། ངས་དེ་ལ་ཁས་ལེན་ཀི་མེད། 
བཤད་ཚུལ་གསུམ་པོ་གང་ཡིན་རུང་ཁོང་གཞན་པའི་རྒྱུད་པ་ཞིག་རེད། ལོ་རྒྱུས་རིག་པས་བཤད་ན་དེ་གནད་དོན་ཆུང་ཆུང་ཞིག་རེད། མི་རིགས་ཀྱི་ངོས་ནས་གཞན་ཞིག་ཡིན་ཞེས་བཤད་ན་དེ་འདྲ་དགའ་ནི་མ་རེད། དེ་ཕྱོགས་ཞེན་ཡིན་པ་ལས་དོན་དངོས་བརྩིས་ནི་མ་རེད། ཆབ་སྤེལ་གྱིས╒གཉའ་ཁྲི་བཙན་པོ་བོད་མི་ཞིག་ཡིན╓ཞེས་པའི་ཆེད་རྩོམ་དེ་བོད་མི་དག་གི་སེམས་ལ་འཐད་པ་བྱུང་བས་ཡང་གསང་མི་མིན་གྱི་བཤད་སྲོལ་འདི་དར་ཁྱབ་བྱུང་ནི་རེད། ཡིན་ནའང༌།  དེས་ད་དུང་གནད་དོན་ཐག་ཆོད་ཀྱི་མེད་ཀི   དཔེར་ན་ཁོང་གིས་ཁུངས་གཏུག་ས╒ལྡེའུའི་ཆོས་འབྱུང╓ན། མཐུ་ཆེ་ནས་བན་བོན་རྣམས་ཀྱིས་བསྐྲད་ཅེས་བྲིས་ཡོད་ཀི   དེར་མིག་བཙུམ་ནས་ཁ་ཡ་བྱས་མེད་ཀི   དེའི་སྐབས་སུ་བོད་ཀྱི་ལུང་ཀྱོག་ཅིག་ལ་བན་བོན་གཉིས་ཀ་ཡོད་ཟེར་ན་ལོ་རྒྱུས་དང་རྒྱབ་འགལ་རེད། དེ་ལྟར་བཤད་དོན་ཡང་གཉའ་ཁྲི་ལ་དམའ་འབེབ་ཀྱི་ཆེད་དུ་རྗེས་སུ་བཟོས་པའི་གཏམ་རྒྱུད་ཅིག་ཡིན་པ་ཤེས་ཀི   སྤོ་བོའི་ཡུལ་བོད་ཀྱི་ལུང་ཀྱོག་ཅིག་རེད། སྔོན་ཆད་དེ་ཀུན་གྱིས་དམའ་འབེབ་བྱ་ས་ཞིག་ཡིན་པས་གཉའ་ཁྲི་སྤོ་བོའི་ཡུལ་ནས་ཐེའུ་རང་གི་རྒྱུད་དུ་འཁྲུངས་ཞེས་བཤད་པ་རེད། ད་དུང་གནད་དོན་གཞན་ཞིག་ནི་བཙན་པོའི་སྐབས་ཀྱི་ཀོང་བོའི་རྡོ་རིང་དང་ཏུང་ཧོང་གཏེར་ཡིག་སོགས་སུ་བསྒྲགས་པ་བོན་ལུགས་ལྟར་བཤད་ཡོད་པ་དེ་བཙན་པོའི་སྐབས་ཀྱི་བཤད་ཚུལ་དང་བཙན་པོ་ཚང་གི་བཤད་ཚུལ་རེད།  ངས་བལྟས་ན་དེར་ཚད་འཛིན་བྱས་ན་བཟང་རྒྱུ་རེད་འདོད་ཀི  དེ་ལ་ངའི་སློབ་མ་གངས་འཚོས་ཞིབ་འཇུག་ལེགས་པོ་ཞིག་བྱས་ནས་ཡབ་ལྷ་བརྡལ་དྲུག་ལ་སོགས་གནའ་བོའི་བོད་ཀྱི་ཚོ་བ་ཞིག་ཡིན་པར་བདེན་དཔང་བྱས་ཡོད་ཀི  དེ་གནད་དོན་ཆེན་པོ་ཞིག་གསལ་བར་བྱས་པ་རེད། 
ངས་ལི་ཡུལ་ནས་ཐོན་པའི་ཡིག་ཆ་ཞིག་ལས་མི་ཞིག་གིས་གཉའ་ཁྲི་ལ་སློབ་དཔོན་ཀླུ་སྒྲུབ་ཀྱི་བསྟན་བཅོས་ཡིན་ཞེས་གཅེར་བུ་བའི་བསྟན་བཅོས་ཤིག་ཕུལ་ཁོང་གིས་གཅེར་བུ་བའི་བསྟན་བཅོས་ཡིན་པ་ཤེས་ནས་མེ་ལ་བསྲེགས་ཞེས་བཀོད་ཡོད་ཀི   དེ་དཔྱད་གཞི་གསར་བ་ཞིག་ཡིན་ལ་གཉའ་ཁྲི་ནས་བོད་ཀྱི་སྔོན་སྲོལ་ལ་བཅོས་བསྒྱུར་བྱས་ཏེ་གྲོང་གི་ཐོག་མ་དང་ཕོ་བྲང་གི་ཐོག་མ་བྱུང་བ་དེ་ཡང་རྒྱུ་ཆ་གལ་ཆེན་ཞིག་རེད། དེ་དག་ལ་དཔྱད་པ་བཏང་ན་གཉའ་ཁྲིའི་འབྱུང་ཁུངས་ཤེས་པར་ཕན་ཐོགས་ཆེན་པོ་འབྱུང་སྲིད། ཡིན་ནའང༌།  དེ་ལས་ད་དུང་སུས་ཀྱང་དཔྱད་པ་བཏང་མེད། 
གཉའ་ཁྲི་བཙན་པོ་ཞེས་པའི་ཐ་སྙད་འདི་ལ་བལྟས་ན་བོད་ཀྱི་གནའ་བཤད་ལྟ་བུའི་སྟབས་བདེ་བ་ཞིག་རེད། ཤིན་ཏུ་དཔའ་བས་དབང་བསྒྱུར་བ་དེ་མཚོན་ཀི དེ་ཡང་ལྡེའུ་ཆོས་འབྱུང་ན། དེའི་དུས་སུ་སྲིན་གྱི་དགྲ་མདོས་བྱུང་ཏེ། ལྗང་སྲིན་དང་གོང་སྲིན་ཁ་གཡེལ་ནས་སྲིན་གཡབ་དམར་བོ་གཅིག་དབྱུགས་ནས་བྱུང་བ་ལ། སྐྱེས་བློའུ་རིན་ཆེན་བདུན་མཆེད་ཀྱི་སྐུ་སྲུང་སྟེ་གླང་རུ་དཀར་གྱིས་རུའི་དབལ་བརྡར་ནས་བརྡུངས། དུང་འཕར་ཆུང་གིས་རང་བུས། ཁྲབ་ཀྱིས་རང་གོན། ཕུབ་ཀྱིས་རང་འགོག རལ་གྲི་དང་ཆུ་གྲིས་བཏབ། མདུང་གིས་རང་དྲངས། གཞུ་རང་བདུངས། དཔལ་གྱི་མདའ་རང་འཕངས། དེ་རྣམས་ཀྱིས་ལྗང་སྲིན་དང་གོང་སྲིན་བསད་དེ། ཤ་བོར་བས་རི་དམར། ཁྲག་བསྒྱིངས་པས་མཚོ་སྨུག་གོ་ཞེས་ལོ་རྒྱུས་ལས་གསལ་བོ་བཤད་ཡོད་ཀི  རྒྱུ་རྐྱེན་དེ་འདྲ་ཞིག་ཡིན་ན་ལོ་རྒྱུས་ཀྱི་གནས་བབས་དང་མཐུན་ཀི   ཆབ་སྤེལ་གྱི་ཆེད་རྩོམ་སྟབས་བདེ་རྒྱུ་མང་སོང་ཟིག  ཁྱོད་ཀྱིས་བཤད་པ་བཞིན་ཨུ་བེ་ར་ཞེས་པ་དེ་ད་སྔ་སུས་ཀྱང་འགྲེལ་བརྒྱབས་མེད་ཀི   དོན་དངོས་ཤིག་ཡིན་མིན་ཡང་མི་ཤེས་ཀི  དེ་བས་མིང་དེ་ཇི་ལྟར་ཐོགས་པའི་ཚུལ་ལ་མོ་རེ་འདེབས་ན་མ་གཏོགས་བཀོད་པ་མེད།
 
ཅི་ཞིག་ལ་གཞུང་ལུགས་ཟེར། 
 
ལན། གཞུང་ལུགས་ཞེས་པ་ནི་སྔོན་མའི་ལག་ལེན་གྱི་སྡོམ་ཚིག་སྟེ་རྗེས་མར་ལག་ལེན་ལ་མཛུབ་སྟོན་བྱེད་སྤྱད་ཅིག་རེད།
 
བོད་ཀྱི་རིག་གནས་ནང་དུ་ཚན་རིག་གི་ཁྱད་ཆོས་གང་དག་ལྡན།
 
ལན། དེ་མང་བོ་ཡོད་ནི་རེད། དཔེར་ན། ནང་དོན་རིག་པ་ནི་ཤར་ཕྱོགས་ཀྱི་སེམས་ཀྱི་ཚན་རིག་རེད་ཅེས་ནུབ་ཕྱོགས་པས་གླེང་བཞིན་ཡོད་ལ་འདིར་རགས་ཙམ་བཤད་ན་བོད་ཀྱི་གསོ་བ་རིག་པ་ལས་རྡོ་རྗེ་ཕ་ལམ་བཏུལ་བར་བྱེད་པའི་ལག་རྩལ་ཡོད་ཅིང་འདི་ལྟ་བུའི་ལག་རྩལ་དེང་གི་ཚན་རིག་ལའང་མེད། དེ་བཞིན་དེང་གི་ཚན་རིག་ལ་རིན་ཆེན་སྨན་དུ་བསྒྱུར་བའི་འདི་འདྲའི་ལག་རྩལ་མེད། དེ་བཞིན་སྐར་རྩིས་འདི་ཡང་སྔོན་ཐོན་གྱི་ཚན་རིག་རེད་དེ། དེང་སང་ཚན་རིག་གིས་འཕྲུལ་འཁོར་ལ་བརྟེན་ནས་ཉི་ཟླ་སྐར་གསུམ་གྱི་འཁོར་བསྐྱོད་གཏན་ལ་ཕབ་མོད། སྐར་རྩིས་ལ་བརྟེན་ནས་ང་ཚོས་ཀྱང་གཏན་ལ་དབབ་ཐུབ་པ་རེད། དེ་བས་ཚན་རིག་གི་ཚད་ཆེན་པོ་དང་ལྡན་པ་ནི་ནང་དོན་རིག་པ་དང༌། གསོ་བ་རིག་པ། སྐར་རྩིས་གསུམ་རེད། སྒྲ་རིག་པའི་ནང་དུ་ཚན་རིག་གི་ཆ་ཡོད་དེ་ཐོབ་ཐང་དེ་ཚན་རིག་མ་རེད་ཅེས་སུས་ཀྱང་བཤད་རྒྱུ་མ་རེད། འདི་བཞིན་བོད་ཀྱི་རིག་གནས་ལ་ཞིབ་འཇུག་བྱས་ན་ཤེས་རྒྱུ་རེད། དགེ་རྒན་ཞིག་གིས་བདག་དཔེ་ཚོགས་ལ་བརྟེན་ནས་ཆོས་ལུགས་ལ་དགག་པ་བརྒྱབས་པ་རེད། རྗེས་སུ་ངའི《སྐྱབས་འགྲོ་བྲན་གཡོག་གི་འདུ་ཤེས་ཡིན་ནམ》ཞེས་པའི་དེབ་དེར་བལྟས་པས། ཨོ། ད་གཞན་གྱི་རྗེས་སུ་རྒྱུགས་མ་རྒྱུགས་མེད་ཀི རང་གིས་དངོས་སུ་སངས་རྒྱས་ཆོས་ལུགས་ལ་སྦྱངས་ནས་ཞིབ་འཇུག་བྱ་དགོས། དེ་མིན་ན་རི་བོང་ཅལ་འདོགས་རེད། ཅེས་སངས་རྒྱས་ཆོས་ལུགས་ལ་སྦྱོང་བཞིན་ཡོད། དེ་འགྲིག་གི གཟུ་བོ་ཡིན་པའི་རྟགས་རེད། ཡང་གཞན་ཞིག་གིས་ཆོས་ལུགས་ལ་དགག་པ་བྱེད་པ་ལ་གྲྭ་བ་ཞིག་གིས་ཁྱོད་ཆོས་ལུགས་མི་ཤེས་པ་ཞིག་གིས་ཆོས་ལུགས་ལ་དགག་པ་ཇི་ལྟར་བྱེད་རྒྱུ། ཁྱོད་ཀྱིས་ཆོས་ལུགས་འགོག་འདོད་ན་ཆོས་ལུགས་ལ་སྦྱོང་ཞེས་བཤད་པས་ཁོས་ངས་ཆོས་ལུགས་ལ་མི་སྦྱོང༌། སྦྱངས་ན་ང་ཆོས་ལུགས་ལ་གཞུག་རྒྱུ་རེད་ཟེར། དེ་འདྲ་ཡིན་ན་ཡོན་ཏན་ཡོན་ཏན་དུ་མི་མཐོང་ལ་སྐྱོན་ཡང་སྐྱོན་དུ་མཐོང་ཐུབ་རྒྱུ་མ་རེད། 
 
ཁྱོད་ཀྱིས་མི་རིགས་ཀྱི་རིག་གནས་ལ་བཟུང་བའི་ལྟ་བ་ག་འདྲ་ཡོད། ང་ཚོ་ཚང་མས་བོད་ཀྱི་རིག་གནས་ལ་ཇི་འདྲ་བྱ་དགོས། 
 
ལན། མི་རིགས་ཀྱི་རིག་གནས་འདི་མི་རིགས་ཀྱི་བླ་སྲོག་རེད། ང་ཚོར་ཆ་རྐྱེན་མེད་པའི་སྒོ་ནས་འདི་ལ་སྦྱོང་བའི་འོས་འགན་ཡོད་ནི་རེད། ང་ཚོས་མི་རིགས་ཀྱི་ལ་རྒྱ་གླེང་བའང་རིག་གནས་སྟེང་ན་ཡོད་ནི་རེད། རིག་གནས་མེད་ན་མི་རིགས་དེར་སྲོག་ཡོད་ནི་མ་རེད། འདི་ནི་རིག་གནས་མཆོག་དམན་ལའང་ཐུག་མེད་དེ། འདི་ནི་ཡོངས་ཁྱབ་ཀྱི་རང་བཞིན་ཞིག་རེད། ལྷག་པར་ང་ཚོའི་རིག་གནས་འདི་གཞན་དང་འདྲ་ནི་མ་རེད། འདི་ནི་ང་ཚོ་སྤོབས་པ་བསྐྱེད་དགོས་ནི་རེད། འདིའི་སྟེང་ནས་ང་ཚོ་ཚང་མ་བོད་ཡིན་སྙམ་པའི་ལྟ་བ་དང་ལ་རྒྱ་བྱུང་ནི་རེད། གལ་ཏེ། ང་ཚོའི་རིག་གནས་མི་འདྲ་བའི་དབང་དུ་བཏང་ན་དེ་རིང་གི་ང་ཚོའི་བགྲོ་གླེང་འདི་ཡང་ཡོང་ཐབས་ཡོད་ནི་མ་རེད། དེ་བས་རིག་གནས་འདི་མཐུན་སྒྲིལ་ཞིག་རེད། སྙིང་སྟོབས་ཤིག་རེད། འདིའི་སྟེང་ནས་ང་ཚོ་ཚང་མ་ལྷན་དུ་འབྲེལ་དགོས་ནི་རེད། མི་རེ་རེས་རང་གི་གདོན་འོས་པའི་ནུས་པ་གདོན་དགོས་ནི་རེད། ཁ་དཔེ་བཞིན་འབུ་ནག་གི་ཚོད་ཀྱིས་ཀ་ལངས་ལངས་བྱ་དགོས་ནི་རེད། རང་ལ་ནུས་པ་ཡོད་མེད་དེ་གཙོ་བོ་མ་རེད། ནུས་པ་ཆུང་ངུ་ཞིག་ཡོད་ནའང་གདོན་དགོས་པ་དེ་གཙོ་བོ་རེད། གཏམ་རྒྱུད་ལས་གྲོག་མས་སེང་གེ་བསད་པ་རེད་ཟེར་མོད་དེ་གྲོག་མའི་སྟོབས་ཤུགས་མ་རེད། གྲོག་མའི་མཐུན་སྒྲིལ་གྱི་སྟོབས་ཤུགས་རེད། 
 
སྙན་ངག་མེ་ལོང་མ་དས་འཕུལ་ཅན་གྱི་སྙན་ངག་དང༌། དཔག་བསམ་འཁྲི་ཤིང་དང་སྐྱེས་རབས་སོ་བཞི་བ་དས་འཕུལ་མེད་པའི་སྙན་ངག་ཟེར་དོན་ཅི་ཡིན་ལགས། 
 
ལན། དེ་ནི་སྙན་དངགས་ཞེས་པ་སྙན་གཞུང་དང་སྙན་ངག་ཅེས་པ་སྙན་རྩོམ་ལ་གོ་བའི་ལུགས་སྟེ། གོང་དུ་བརྗོད་པ་ལྟར་རེད། 
 
དེང་སང་སྤྱི་ཚོགས་སུ་དཔེ་ཆ་ཅུང་ཙམ་ཀློག་ཤེས་པ་ནས་བཟུང་རྩོམ་འབྲིའི་ཕྱོགས་ལ་འབད་བརྩོན་བྱས་ནས་སེམས་ལ་ཅི་ཤར་བྲིས་ནས་སྤྱི་ཚོགས་འཚོ་བའི་སྟེང་གནོད་སྐྱོན་ཐེབས་སྲིད་ཅེས་བརྗོད་མཁན་མང༌། ཉིད་ཀྱིས་བལྟས་ན་ཅི་འདྲ་རེད།  
 
ལན། དེང་སང་སྒེར་གྱི་རྩོམ་དེབ་མང་བོ་བསྐྲུན་པ་ལ་མང་ཤོས་ཤིག་གི་ལྟ་ཚུལ་དེ་འདྲ་རེད། ཡིན་ནའང༌། ང་དེར་མི་འཐད་ཀི  རྒྱུ་མཚན་ནི་དེ་ནི་བོད་ཀྱི་རྩོམ་རིག་འཕེལ་རྒྱས་འགྲོ་བའི་རྟགས་དང་ལྷག་པར་ན་གཞོན་དག་གི་རྩོམ་རིག་གི་དགའ་བ་ནོན་མི་ནུས་པའི་རླབས་ཆེན་པོ་ཞིག་འཕྱུར་བ་དེ་རེད། དེ་ནི་དགའ་འོས་པ་ཞིག་རེད། ངས་བལྟས་ན་དེས་སྤྱི་ཚོགས་ལ་གནོད་པ་ཐེབས་རྒྱུ་མ་རེད། གལ་ཏེ་ཐེབས་ན་དེར་ནུས་པ་ཡོད་པའི་རྟགས་རེད། ཁོ་ཚོའི་ལྟ་ཚུལ་ནི་རྩོམ་བྲིས་པ་མི་ལེགས་ཞེས་པ་དེ་རེད། དེ་ངས་ཀྱང་ཁས་ལེན་མོད། མི་ལེགས་པ་ནས་ལེགས་པར་འགྲོ་དགོས་པ་རེད། དེ་གོ་རིམ་ཞིག་རེད། གལ་ཏེ་མི་ལེགས་པས་བྲིས་མི་ཆོག་ན་ལས་བྱའང་བྲིས་ཆོག་རྒྱུ་མ་རེད། ལ་ལས་དེ་ལྟར་དཔར་དུ་བསྐྲུན་ན་ཤོག་བུ་བརླགས་ནི་རེད་ཟེར། ཡིན་ནའང༌།  ང་ཚོས་མི་ཞིག་གི་བློ་གྲོས་ལ་སེམས་ཁུར་མི་བྱེད་པར་གུང་ཁྲན་ཏང་གི་ཤོག་བུར་སེམས་ཁུར་བྱ་དགོས་ནི་མ་རེད། དེ་མ་དགའ་བ་ཙམ་རེད། དེ་དཔར་བསྐྲུན་བྱས་པར་ཚོང་ར་ཡོད་མེད་དེ་ཁོའི་དོན་དག་རེད། ཡོད་ན་དེར་དགའ་བསུ་བྱེད་མཁན་དང་ཀློག་པ་བོ་ཡོད་པའི་རྟགས་རེད། ཀློག་པ་བོ་ཡོད་ན་དཔར་བསྐྲུན་བྱས་པར་དོན་ཡོད་ནི་རེད། འདི་གནས་ལུགས་རེད། རྩོམ་ཡིག་གི་རྒྱུ་སྤུས་ལ་ཁག་བཞག་ན་འགྲིག་ནི་མ་རེད། བོད་ཀྱི་དུས་དེབ་ལེགས་པོར་བརྩི་བ《སྦྲང་ཆར》ནང་དུའང་རྩོམ་འདྲ་མིན་མང་བོ་ཡོད་ཀི  རྩོམ་ལེགས་པོ་ཡིན་ཟེར་བ་དག་ཀྱང་ང་ཚོ་ལ་བལྟས་ན་ཅུང་ལེགས་པ་མ་གཏོགས་མི་རིགས་གཞན་གྱི་ལེགས་པོ་དང་བསྡུར་ཚེ་ལེགས་པོ་མ་རེད། བྱིས་པ་ཞིག་དང་སློབ་མ་ཞིག་གི་རྩོམ་ལེགས་མིན་དེ་སློབ་མའི་རྩོམ་དང་ཆུ་ཚད་དེ་དང་བསྡུར་བ་ལས་བོད་ཀྱི་རྩོམ་རིག་དང་བསྡུར་ན་ནོར་འཁྲུལ་རེད། 
ཡིན་ནའང༌།  ང་སློབ་མ་ཚོས་འབྲི་བའི་རྩོམ་ཡིག་ལ་མི་འཐད་ས་ཞིག་ཡོད་པ་ནི་ད་ལྟའི་སློབ་མ་ཚོས་རང་གིས་སེམས་ཁམས་དང་རང་གི་ཁོར་ཡུག་རང་གི་འཚོ་བ་བྲིས་པ་ཉུང་གི  ཚང་མས་མི་ཆེན་པོ་ལ་ལད་མོ་བྱེད་ཀྱིན་ཡོད་པས་རྩོམ་ཡིག་གི་ནང་དུ་སློབ་མ་རྙེད་དཀའ་ཀི  ལྷག་པར་སློབ་ཆུང་གི་རྩོམ་ཡིག་ལ་སློབ་ཆུང་གི་བྲོ་བ་མེད་ཀི  ཁྱོད་ཚོས་ཐེ་ཝན་གྱི་བྱིས་པའི་སྙན་ངག་ལ་ལྟོས་དང༌། བྱིས་པའི་སེམས་ཁམས་ངོ་མ་རེད། ཡིན་ནའང༌།  བོད་ནས་འདི་རིགས་རྙེད་དཀའ་ཀི
ཨོ། ཟི་ལིང་ནས་བོད་རིགས་བུ་མོ་སྐལ་བཟང་སྒྲོལ་མ་ཟེར་བས་རྒྱ་ཡིག་གི╒纯净的年代╓ཞེས་པའི་དེབ་ཅིག་བསྐྲུན་ཡོད་ཀི དེ་སློབ་འབྲིང་གི་འཚོ་བ་ངོ་མ་རེད།　　 རང་གིས་མྱོང་བཞིན་པའི་འཚོ་བ་བསྒྱུར་ནས་གཞན་ཞིག་འབྲི་རྒྱུ་ཤིན་ཏུ་དཀའ་ནི་རེད། བོད་ཡིག་ལས་མཐོང་བ་ནི╒མཚོ་སྔོན་སློབ་གསོར╓བཀོད་པའི་པད་མ་ཚེ་རིང་གིས་བྲིས་པའི╒གངས་དཀར་སེམས་སུ་བཞུར་བའི་ཆུ་ཕྲན╓╒ཁུག་རྟ╓རུ་བཀོད་པའི་སྒྲོལ་དཀར་གྱིས་བྲིས་པའི་╒དངུལ་གྱི་འཛིན་བྱང╓གཉིས་ལས་མ་མཐོང༌། དེར་བལྟས་ན་ངོ་མ་ཡིད་འགུལ་ཐེབས་ཀི དེ་གཉིས་ལས་སློབ་མའི་སེམས་ཁམས་ངོ་མ་མཐོང་ཐུབ་ཀི
 
དེང་སང་བོད་ཀྱི་ལོ་རྒྱུས་གང་ནི་ཚད་ལྡན་དུ་འཇོག་གམ།
 
ལན། ཚད་ལྡན་ཞེས་ན་བཤད་དཀའ་ཀི   ཚད་ལྡན་ཞེས་པའི་ཚད་གཞིའང་མི་འདྲ་ཀི ང་རང་གི་ཆེས་དགའ་ས་དང་ཚད་ལྡན་དུ་བརྩི་བ་ནི╒དེབ་ཐེར་སྔོན་　པོ╓དང╒མཁས་པའི་དགའ་སྟོན╓དང╒ལྡེའུའི་ཆོས་འབྱུང╓གསུམ་ཡིན། དེ་དག་ལ་ནང་དོན་རྒྱ་ཆེ་ཞིང་དཔྱད་གཞི་ཕུན་སུམ་ཚོགས་ཀི དེང་སང་ལོ་རྒྱུས་འདྲ་མིན་སྣ་ཚོགས་ཡོད་ཀི འཁྱོག་བཤད་བྱས་པའང་མང་ཀི  ལོ་རྒྱུས་སློབ་འདོད་ན་ཨ་ཁུ་དམུ་དགེའི╒དེབ་ཐེར་ཀུན་དགའི་མེ་ལོང╓ལེགས་ཀི   གཞན་རྒྱལ་མོ་འབྲུག་པའི་ལོ་རྒྱུས་ལ་བལྟས་ན་བཟང་གི  ཁྱད་པར་ལོ་རྒྱུས་འདིའི་སིལ་བུའི་རྗེས་ཀྱི་ལོ་རྒྱུས་ཅུང་བཟང་གི  ཅུང་བཟང་དོན་ཡང་གཟུ་བོ་རེད། དྲང་མོར་བཤད་ཡོད་ནི་རེད། 
 
དེང་སང་རྩོམ་པ་བོ་ཆུང་ཆུང་འགས་རང་མོས་སྙན་ངག་ནི་སེམས་ལ་གང་ཤར་དང་སྨྱུག་ཁར་གང་ཐོན་རང་མོས་སྙན་ངག་ཡིན་ཞེས་བརྗོད་བཞིན་ཡོད་པས་རང་མོས་སྙན་ངག་དེ་ལྟ་བུ་ཞིག་ཡིན་ནམ། 
 
ལན། སེམས་ལ་གང་བྱུང་དང་སྨྱུག་ཁར་གང་ཐོན་བྲིས་ན་དེ་རང་མོས་སྙན་ངག་ཡིན་རྒྱུ་མ་རེད། གལ་ཏེ་དེར་མིང་གཞན་ཞིག་འདོགས་ན་རང་མོས་རྩོམ་ཡིག་ཡིན་རྒྱུ་རེད། རང་མོས་སྙན་ངག་ཡིན་པའི་ཆ་ནས་ཚིག་གི་སྒྱུ་རྩལ་ཡིན་དགོས་ལ་སྐད་ཆ་དྭངས་མ་ཡིན་དགོས་ནི་རེད། ཚིགས་ཀྱི་བཅད་སྟངས་རང་མོས་ཡིན་པ་ཙམ་ལས་ཡོད་ཚད་རང་མོས་ཡིན་ནི་མ་རེད། གཞན་ཚིག་སྐྱོན་དང་ཡིག་ནོར་སོགས་ཡོད་པས་སྤྱི་ཚོགས་ལ་གནོད་པ་ཐེབས་རྒྱུ་མ་རེད། སྤྱི་ཚོགས་ལ་གནོད་པ་ཐེབས་རྒྱུ་ནི་དོན་སྟེང་ནས་ཡོང་ནི་རེད། ནང་དོན་མ་གཙང་ན་གནོད་པ་ཐེབས་ནི་རེད། ད་ལྟ་སློབ་མའི་རྩོམ་ན་ནང་དོན་མི་གཙང་བ་ཁྲམ་པའི་སྐད་ཆ་ལྟ་བུའང་ཡོད་ཀི  དེར་དགག་པ་བརྒྱག་པ་ལས་མིག་དཔེར་བལྟ་མི་ཉན། དེ་ཡིད་ལ་འཛིན་རྒྱུ་ཞིག་རེད། 
 
རིག་གནས་བཅུའི་ཁོངས་སུ་ཚན་རིག་གཏོགས་སམ། གལ་ཏེ་གཏོགས་ན་གང་ལ་གཏོགས་པ་གསུང་རོགས། 
 
ལན། ངས་ལྟ་ཚུལ་ཡིན་ན་རིག་གནས་བཅུའི་ཁོངས་སུ་མི་གཏོགས་པའི་རིག་གནས་ཤིག་ཡོད་རྒྱུ་མ་རེད། དེ་ཅི་ཡིན་ཞེ་ན་རིག་གནས་བཅུ་ཞེས་པ་ཁྱབ་ཆེ་ནི་རེད། ཚན་རིག་ཀྱང་རིག་གནས་བཅུའི་ཁོངས་སུ་གཏོགས་པ་རེད། ད་ལྟ་རྫས་འགྱུར་དང་དངོས་ལུགས་སོགས་ཚང་མ་བཟོ་རིག་པའི་ཁོངས་སུ་གཏོགས་ནི་རེད། བཟོ་རིག་པ་ལ་ལུས་ངག་ཡིད་གསུམ་ཀྱི་བཟོ་ཡོད་ཅིང༌། དེ་དག་ནི་ལུས་ཀྱི་བཟོའི་ཁོངས་སུ་གཏོགས། 
སྔོན་ཆད་བཟོ་རིག་པ་ཞེས་བརྗོད་དུས་ཐ་སྙད་དེ་གོ་ཡུལ་ཁྱབ་ཆུང་ནི་རེད།   བཟོ་རིག་དར་རྒྱས་སུ་སོང་བ་ལ་བརྟེན་ནས་ཐ་སྙད་དེ་གོ་ཡུལ་རྒྱ་ཆེན་པོར་འགྲོ་ཞིང་འདི་ནི་ལོ་རྒྱུས་ཀྱི་ཆོས་ཉིད་རེད། ལ་ལས་རིག་གནས་བཅུ་ཞེས་པ་ད་ལྟ་ཡོད་པའི་བོད་རིགས་ཀྱི་རིག་གནས་ཙམ་ལ་ངོས་འཛིན་དགོས་བསམ་ཡོད་ཀི  དེ་གཏན་ནས་འགྲིག་ནི་མ་རེད། རིག་གནས་འཕེལ་རྒྱས་ཀྱི་ལོ་རྒྱུས་དང་ཐ་སྙད་བར་གྱི་འབྲེལ་བ་མ་ཤེས་ནི་རེད། 
 
ད་ལྟའི་དུས་ཀྱི་བོད་ཀྱི་མཁས་དབང་དོར་ཞི་མཆོག་གིས་བོད་ཀྱི་རིག་གནས་ཆེ་ཆུང་བཅུ་དབྱེ་ན་ཁྱབ་རྒྱ་ཆུང་འདུག་པས་བོད་ཀྱི་རིག་གནས་དེ་དངོས་པོའི་རིག་གནས་དང་བསམ་པའི་རིག་གནས་གཉིས་སུ་དབྱེ་ན་འགྲིག་ཅེས་གསུང་སྐད། ཁྱེད་ཉིད་ཀྱི་ལྟ་ཚུལ་གསུང་རོགས་ཞུ་ཞུ། 
 
ལན། ཁྱབ་རྒྱ་ཆུང་ཞེས་པ་ནི་དེའི་ནང་དུ་མ་འདུས་ཞེས་པ་རེད། དེས་ན་ཁྱབ་རྒྱ་ཆུང་མིན་དེ་གནད་གཙོ་བོ་རེད། ངས་བལྟས་ན་བོད་ཀྱི་རིག་གནས་ཚང་མ་རིག་གནས་བཅུའི་ནང་འདུས་པས་མི་ཚད། འཛམ་གླིང་གི་རིག་གནས་ཐམས་ཅད་འདུས་གི དེས་ན་ཁྱབ་རྒྱ་ཆུང་བའི་སྐྱོན་མེད་ཀི་འདོད་ཀི  ཡིན་ནའང༌། རིག་གནས་བཅུར་དབྱེ་བ་དེ་སྔོན་གྱི་རིག་གནས་གཞིར་བཟུང་ནས་གཏན་ལ་ཕབ་མོད། ད་ལྟའི་རིག་གནས་ལ་འདང་བརྒྱབས་ན་དབྱེ་བའི་བགྲང་བྱ་ལ་ཁྱབ་ཆེ་ཆུང་གི་སྟེང་ནས་བསམ་རྒྱུ་ཡོད་ཀི  དེ་གནད་དོན་འདི་ལ་འབྲེལ་བ་མེད་ཀི  
དབྱེ་བ་དགར་སྟངས་མང་ནི་རེད། ངོ་བོའི་སྒོ་ནས་དབྱེ་ཚུལ་དང་སྒྲས་བརྗོད་རིགས་ཀྱི་དབྱེ་ཚུལ། དགོས་པའི་དབྱེ་ཚུལ། ལོག་རྟོག་སེལ་བའི་སྒོ་ནས་དབྱེ་ཚུལ་སོགས་མང་ནི་རེད། བསམ་པའི་རིག་གནས་དང་དངོས་པོའི་རིག་གནས་ཞེས་དབྱེ་ནའང་ཆོག་གི  དེ་གཉིས་དབྱེ་ཚུལ་གྱི་སྟེང་ནས་མི་འདྲ་བ་མ་གཏོགས་དོན་ལ་འགལ་བ་ཞིག་མ་རེད་འདོད་ཀི
 
བོད་ཀྱི་སྲོལ་རྒྱུན་སྙན་ངག་དང་རང་མོས་སྙན་ངག་གཉིས་ལ་ཁྱད་པར་གང་དག་ཡོད། ཚིག་གི་སྡེབ་སྦྱོར་ཙམ་གྱིས་དབྱེ་བ་ཕྱེ་ཆོག་གམ། 
 
ལན། ད་ལྟའི་ཡོངས་ཁྱབ་ཀྱི་ལྟ་བ་ཡིན་ན། སྲོལ་རྒྱུན་དང་རང་མོས་ཀྱི་ཁྱད་པར་ཚེག་བར་དོ་མཉམ་མིན་ཀྱིས་བཤད་ཀིན་ཡོད་ཀི ངས་བལྟས་ན་དེ་མི་འགྲིག་གི  སྲོལ་རྒྱུན་ཞེས་པ་ནི་བསམ་བློ་དང་སྒྱུ་རྩལ་གཉིས་ཀའི་སྟེང་ནས་ཡོད་པ་ལས་རྩོམ་ལུས་ཀྱི་ཆ་ནས་བཤད་མི་ཐུབ་ཀི  ཚིགས་བཅད་ཡིན་ནའང་འདྲ། རང་མོས་ཡིན་ནའང་འདྲ། དེ་གཉིས་ཀ་རྩོམ་ལུས་ཤིག་ཡིན་པ་ལས་ངོ་བོའི་སྟེང་ནས་སྒྱུ་རྩལ་ཅིག་མ་རེད། ཚིགས་བཅད་ལས་ཀྱང་དེང་རབས་རིང་ལུགས་དང་དེང་རབས་ཕྱི་མའི་རིང་ལུགས་སོགས་གྲུབ་མཐའ་གསར་བ་འབྱུང་ཆོག་པ་དཔེར་ན། སྙན་ངག་པ་དབྱངས་གོ་སྒྲོལ་མའི་སྙན་ངག་ཚིགས་བཅད་དག་དང་ད་ལྟའི་སྐྱབས་ཆེན་གྱི་ཚིགས་བཅད་སྙན་ངག་ལ་བལྟས་ན་ཤེས་ཀི རང་མོས་ཀྱང་དེ་དང་འདྲ་བས་དེ་ལས་སྲོལ་རྒྱུན་འབྱུང་ཆོག་ནི་རེད། སྲོལ་རྒྱུན་གྱི་གོ་དོན་ཁ་སང་ཨ་ཁུ་རབ་རྒྱས་ཀྱིས་གླེང་བ་ལྟར་རེད། སྔོན་གྱི་སྒྱུ་རྩལ་དང་བསམ་བློ་དེ་རྒྱུན་བཟུང་ནས་དར་སྤེལ་བྱུང་བ་ལས་སྔོན་གྱི་དེ་ཇི་མ་ཇི་བཞིན་མ་རེད། སྲོལ་རྒྱུན་སྙན་ངག་ལའང་སྙན་ངག་གསར་བ་ཡོད་ནི་རེད། དེའི་སྐོར་ངས《སྦྲང་ཆར》དུ་བཀོད་པའི《སྲོལ་རྒྱུན་སྙན་དང་སྙན་ངག་གསར་བ》ཞེས་པ་ན་རྒྱས་པར་བཤད་ཡོད། （འདིའི་མ་ཡིག་གི་ཁ་བྱང་ལ《སྲོལ་རྒྱུན་སྙན་ངག་ལ་སྙན་ངག་གསར་བ་མེད་དམ》ཞེས་པ་ཡིན་མོད་རྩོམ་སྒྲིག་པས་བརྗེས་པ་རེད། ）དེས་ད་ལྟའི་སྲོལ་རྒྱུན་སྙན་ངག་གི་ནོར་འཁྲུལ་མང་བོ་ཞིག་སེལ་ཐུབ་པའི་ཡིད་ཆེས་ཡོད།
 
སྟོན་པ་ཤཱཀྱ་ཐུབ་པའི་དུས་ཀྱི་རྒྱ་མཚོ་རྣམ་གསུམ་ནི་གང་ཡིན། 
 
ལན། མི་ཤེས་ཀི  ངས་འདི་ལྟ་བུ་ཞིག་གོ་མ་མྱོང༌། ཕལ་ཆེར་ཡོད་རྒྱུ་མ་རེད་འདོད་ཀི 
 
སྲོལ་རྒྱུན་སྙན་ངག་འབྲི་སྐབས་ཤོ་ལོ་ཀ་རེ་རེར་ཚེག་བར་དོ་མཉམ་ཡིན་དགོས་པའི་ངེས་པ་ཨེ་ཡོད། དོ་མ་མཉམ་ན་སྲོལ་རྒྱུན་སྙན་ངག་གི་ཁོངས་སུ་གཏོགས་སམ། 
 
ལན། དྲི་བ་འདི་ངོ་མ་ལེགས་ཀི  ད་ལྟ་མང་བོ་ཞིག་གིས་སྲོལ་རྒྱུན་སྙན་ངག་ཡིན་ན་ཚེག་བར་དོ་མཉམ་པའི་མེ་ལོང་མའི་ལུགས་ཀྱི་སྲོལ་རྒྱུན་སྙན་ངག་ཡིན་འདོད་ཀྱིན་ཡོད་ཀི  དེར་ལོ་རྒྱུས་ཀྱི་རྨང་གཞི་ཡོད་མོད་ཕྱོགས་གཅིག་མ་གཏོགས་མཐོང་ཐུབ་མེད་ཀི  དེ་ནོར་འཁྲུལ་རེད། སྲོལ་རྒྱུན་སྙན་ངག་ལ་ངོས་འཛིན་ཡང་དག་པ་ཞིག་འབྱུང་དགོས་ན་ལྟ་ཚུལ་དེ་ཙམ་གྱིས་ཆོག་ནི་མ་རེད། སྲོལ་རྒྱུན་སྙན་ངག་ལ་དབྱེ་ཞིབ་བྱེད་དུས་མེ་ལོང་མའི་གཞུང་ཁོ་ན་ལ་དབྱེ་ཞིབ་བྱས་པས་ཆོག་ནི་མ་རེད། བོད་ཀྱི་སྙན་ངག་ཡོངས་ལ་དབྱེ་ཞིབ་བྱ་དགོས་ནི་རེད། དེ་ལྟར་བྱས་ན་ཚེག་བར་མི་མཉམ་པའི་ཚིགས་བཅད་མང་བོ་ཞིག་མཐོང་རྒྱུ་ཡོད་ཀི  དེ་མི་ལའི་མགུར་མ་སོགས་ལ་བལྟས་ན་གསལ་གི  གཞན་ད་དུང་བསང་ཡིག་སྐས་དབྱིབས་སྙན་ངག་རེད། དེ་མི་ཚད་ད་ལྟའི་རང་མོས་ཀྱི་འགྲོས་དང་ཤིན་ཏུ་མཐུན་ཞིང་སྡེབ་རང་མོས་ཡིན་པའི་སྙན་ངག་ཡོད་ ཀི  དེ་དག་སྲོལ་རྒྱུན་སྙན་ངག་མ་རེད་ཟེར་ས་མི་འགྲོ་ཀི  གོང་དུ་བཤད་པ་ལྟར་སྲོལ་རྒྱུན་སྙན་ངག་ཅེས་པ་ནི་ཚིགས་བཅད་ཡིན་མིན་གྱིས་ཕྱེས་ན་ནོར་འཁྲུལ་རེད་སྙམ། ད་དུང་མུ་མཐུད་དུ་འདི་ལ་ཐུགས་བསམ་གཏོང་བ་གལ་ཆེ་གི
 
རང་མོས་སྙན་ངག་དང་ལྷུག་རྩོམ་ལ་ཁྱད་པར་ག་འདྲ་ཡོད། 
 
ལན། སྤྱིར་སྙན་ངག་དང་ལྷུག་རྩོམ། སྒྲུང་གཏམ་གསུམ་གྱི་ཁྱད་པར་ཤིན་ཏུ་གལ་ཆེ་སྟེ་དེ་ཡང་རྒྱ་ནག་པ་ཞིག་གིས་འདི་ལྟ་བུའི་སྐད་ཆ་ཞིག་བཤད་འདུག གྲོགས་པོ་ཞིག་གི་ང་ལ་འདི་སྐད་འདྲི། སྙན་ངག་དང་ལྷུག་རྩོམ། སྒྲུང་རྩོམ་གསུམ་གྱི་ཁྱད་པར་གང་ཡིན་ཞེས་དྲིས་པ་ལས། ངས་འདི་ལྟར་བཤད། མི་ཞིག་ལྷོད་ལྷོད་ངང་སྐྱེད་མོས་ཚལ་ནས་སྤྲོ་གསེང་དུ་རྒྱུ་བཞིན་ཡོད་དུས་ལྷུག་རྩོམ་ཡིན། མི་དེ་གློ་བུར་དུ་ཆུ་ནང་ལ་ལྷུང་བའི་ཚེ་ན་སྒྲུང་གཏམ་ཡིན། མི་དེ་མེ་ཤུགས་འཕུར་མདས་ཟླ་བའི་གོ་ལར་བསྐྱལ་བ་ཡིན་ན་སྙན་ངག་ཡིན་ཞེས་ལན་བཏབ་ཟེར། དེ་ལ་གོ་རྒྱུ་ཡོད་ཀི  ལྷུག་རྩོམ་ལྷུག་དགོས་ནི་རེད། སྒྲུང་གཏམ་ལ་བྱུང་རིམ་དགོས་ནི་རེད། སྙན་ངག་ལ་འུད་བརྗོད་དགོས་ནི་རེད། དེ་ལྟར་བཤད་ན་བཟང་གི་འདོད་ཀི ཡང་ན་ལ་ལས་ལྷུག་རྩོམ་ལ་དོན་དངོས་དགོས་ལ་སྒྲུང་གཏམ་རྟོག་བཏགས་ཡིན་པའི་ལྟ་བའང་ཤུགས་ཆེ་གི  དེ་བས་རང་མོས་སྙན་ངག་དང་ལྷུག་རྩོམ་གྱི་ཁྱད་པར་ཆེས་སླ་ཀི  ཡིན་ནའང༌།  གལ་ཆེ་བ་ནི་རང་མོས་སྙན་ངག་དང་ལྷུག་རྩོམ་སྙན་ངག་གཉིས་ཀྱི་ཁྱད་པར་རེད། ད་ལྟ་རང་མོས་སྙན་ངག་མང་བོའི་སྟེང་ན་འདི་གཉིས་ལ་ཁྱད་པར་ཐོན་ཀི་མེད་ཀི དེ་བས་ཁྱོད་ཀྱི་དྲི་བ་འདི་བཏོན་པ་རེད། འདི་གནད་དོན་ཞིག་རེད། ལྷུག་རྩོམ་སྙན་ངག་ལ་ཚིག་གི་སྟེང་ནས་ལྷུག་པའི་ཁྱད་ཆོས་ཡོད་ཀི རང་མོས་སྙན་ངག་ལ་ཁྱད་ཆོས་དེ་ཡོད་ནི་མ་རེད། རང་མོས་ཀྱི་སྒོ་ནས་བཅད་པའི་ཁྱད་ཆོས་ཤིག་དགོས་ནི་རེད།
 
ཁྱེད་ཀྱིས་གངས་ལྗོངས་ཤེས་རིག་སློབ་གླིང་ལ་ལྟ་ཚུལ་ཅི་འདྲ་རེད། 
 
ལན། ད་ལྟ་བོད་ཀྱི་རིག་གནས་འདི་མྱུར་སྐྱོབ་ཀྱི་ཚད་ལ་སླེབས་ལ། བོད་ཀྱི་ཡིག་རྨོངས་སེལ་བ་ནི་མི་རིགས་འདིའི་ད་ལྟའི་གནད་དོན་ཆེན་པོ་ཞིག་ཆགས་ཡོད། དེ་བས། སློབ་གྲྭ་བཙུགས་པ་ནི་གཅིག་ནི་མི་རིགས་རིག་གནས་མྱུར་སྐྱོབ་དང་རྒྱུན་འཛིན་དར་སྤེལ་བྱས་པ་རེད། འདི་ནི་མི་རིགས་འདི་མྱུར་སྐྱོབ་ཡར་རྒྱས་ལ་བྱས་རྗེས་ཆེན་པོ་བཞག་པས་འདི་དང་འདི་འདྲ་བ་མི་རིགས་ལ་མེད་དུ་མི་རུང་བ་ཞིག་རེད།　འདི་དང་འདི་ལྟ་བུའི་གང་མང་བྱུང་ན་མི་རིགས་འདིར་ཤིན་ཏུ་མཁོ་བ་ཞིག་རེད་འདོད་ཀི 
 
བོད་ཀྱི་སྐད་དང་ཡི་གེ་གཅིག་གྱུར་ཡོང་བའི་ཐད་ལ་ང་ཚོས་གང་འདྲ་བྱེད་དགོས།
 
ལན། གཅིག གོང་དུ་བཤད་པ་ལྟར་ཡི་གེ་གཅིག་གྱུར་ཡིན་པར་གནོད་པ་སྐྱེལ་མི་ཉན་གི  ཇི་ལྟར་གནོད་པ་སྐྱེལ་བ་རེད་ཟེར། ཡི་གེའི་ནང་དུ་ཡུལ་སྐད་བསྲེས་པ་དང་སྐད་རིགས་གཞན་བསྲེས་པ། སྐད་ཡིག་གཞན་པའི་ཁྱད་ཆོས་ཅན་དུ་བསྒྱུར་ན་སྐད་ཡིག་ལ་གནོད་པ་སྐྱེལ་འོང༌། གཉིས། སྐད་ཡིག་ཀློག་པའི་སྒྲ་གདངས་གཅིག་གྱུར་ལ་རྩོམ་དགོས་པ་དེ་རེད་འདོད། དེ་ང་ཚོས་གླེང་བཞིན་པའི་སྤྱི་སྐད་གཅིག་གྱུར་རེད། 
 
བོད་ཀྱི་སྲོལ་རྒྱུན་རིག་གནས་དང་དེང་རབས་རིག་གནས་སྐོར་གྱི་འབྲེལ་བའི་སྐོར་གྱི་མ་འདང་ས་ཉུང་ཟད་གསུང་རོགས།
 
ལན། སྐོར་ཞིག་སྲོལ་རྒྱུན་རིག་གནས་ལ་ཡང་དག་གི་གོ་བ་ཞིག་མེད། ད་དུང་ཡང་དག་པའི་ལྟ་ཚུལ་མེད་པར་འགོག་མཁན་ཡང་མང་གི སྲོལ་རྒྱུན་རིག་གནས་ཀྱི་དགེ་མཚན་གླེང་ན་དེང་རབས་རིག་གནས་འགོག་གིན་ཡོད་ཀི་སྙམ་གོ་གི  ཡང་དེང་རབས་རིག་གནས་ལ་སྦྱོང་དགོས་ཞེས་ན་སྲོལ་རྒྱུན་རིག་གནས་འགོག་གིན་འདུག་སྙམ་པའི་ལྟ་བ་ཅན་ཡང་མང་གི  དེ་ཐམས་ཅད་རིག་གནས་དང་དེང་རབས་རིག་གནས་བར་གྱི་ནོར་འཁྲུལ་གྱི་ལྟ་ཚུལ་ཞིག་རེད། ད་ལྟ་མི་འདང་བ་ནི་དེ་གཉིས་འགལ་བར་འཛིན་པ་དེ་རེད། 
ངས་བལྟས་ན་དེ་ནོར་འཁྲུལ་ཆེན་པོ་ཞིག་རེད། དེ་གཉིས་ཀ་མི་རིགས་འདིར་མཁོ་ནི་རེད། མི་རིགས་ཀྱི་བསམ་བློའི་ཆེད་དུ་སྲོལ་རྒྱུན་རིག་གནས་དང་མི་རིགས་ཀྱི་དངོས་པོའི་ཆེད་དུ་དེང་རབས་རིག་གནས་དགོས་ནི་རེད། 
 
《བོད་མིའི་དད་པ་དེ་སྙིང་སྟོབས་སུ་བསྒྱུར་དགོས》ཞེས་པའི་དཔྱད་རྩོམ་དེ་འགྲིག་མིན་ཐད་ཅུང་ཟད་ཙམ་གསུང་རོགས། 
 
ལན། ངའི་བསམ་ཚུལ་ཡིན་ན་བོད་མིའི་དད་པ་སྙིང་སྟོབས་སུ་བསྒྱུར་མི་དགོས་ཏེ་བོད་མིའི་དད་པ་དེ་མ་གཞི་ནས་སྙིང་སྟོབས་ཤིག་རེད།
 
བོད་ཀྱི་རྩོམ་རིག་གིས་སྤྱི་ཚོགས་ལ་ཤུགས་རྐྱེན་ཇི་འདྲ་ཞིག་ཐེབས་ཡོད། 
 
ལན། བོད་ཀྱི་རྩོམ་རིག་གིས་བོད་ཀྱི་སྤྱི་ཚོགས་ལ་ཤུགས་ཆེན་པོ་ཐེབས་ཀྱིན་མེད་ཀི  རྒྱུ་མཚན་བོད་མི་མང་ཆེ་བ་ཡིག་རྨོངས་ཡིན་པས་རྩོམ་རིག་ལ་ལྟ་ཐུབ་ཀྱིན་མི་འདུག་ལ་ཡི་གེ་ཤེས་མཁན་དག་ལས་ཀྱང་རྩོམ་རིག་ལ་ལྟ་མཁན་དེ་འདྲ་མང་བོ་མེད། དཔེར་ན《སྦྲང་ཆར》གྱི་འགྲེམ་སྤེལ་སྟོང་བཞི་ལྔ་རེད། 《གངས་རྒྱན་མེ་ཏོག》གི་འགྲེམ་སྤེལ་ཚད་སྟོང་གཅིག་གཉིས་རེད། དེར་བལྟས་ན་ཤེས་ཀི ལྟ་མཁན་ལས་ཀྱང་ཤུགས་རྐྱེན་ཐེབས་པ་ཅུང་ཉུང་གི  འདི་འཚོ་བ་དངོས་ལས་ཤེས་ཀི
 
ཞོགས་དུང་སོགས་ཀྱི་ལྟ་བ་དེར་ཁྱོད་འཐད་དམ།
 
ལན། འཐད་པའི་ཆ་ཡང་ཡོད་ཀི  མི་འཐད་པ་མང་གི དེའང་ཆོས་ཉིད་ཅིག་ཡིན་རྒྱུ་རེད། མི་འཐད་ན་དགག་པ་བརྒྱབ་ཆོག་ནི་རེད། དགག་པ་ཞིག་བརྒྱབས་ནས་རྩོད་པ་ཞིག་བྱས་ན་མི་མང་བོ་ཞིག་གི་བློ་སྒོ་འབྱེད་ནི་རེད། བདེན་དོན་གྱི་ཆེད་དུ་རྩོད་པ་ལས་རྩོད་པ་ཡི་ཆེད་དུ་བདེན་དོན་གླེང་དགོས་ནི་མ་རེད། རྩོད་པ་མ་བྱས་ན་མི་མང་བོ་རི་བོང་ཅལ་འདྲོགས་བྱེད་ནི་རེད། དེ་འདྲ་མང་བོ་མཐོང་མྱོང༌། རང་གིས་གང་འདོད་འདོད་བཤད་ནི་རེད། གཞན་གྱིས་དགག་པ་བརྒྱབས་ན་བདེན་དོན་མི་བསམ་པར་ངོ་དམར་བོར་འགྱུར་ནི་རེད། ལྐོག་ནས་བླ་བཙག་ནི་རེད། དེ་འདྲའི་གང་ཟག་ལ་རྩོད་པ་དེ་དུག་ཏུ་འགྱུར་འགྲོ་ནའང་བསམ་བློ་གཏོང་ཤེས་པ་མང་བོ་ཞིག་ལ་ཕན་ནི་རེད། དེ་དག་ལས་མི་འཐད་པའི་ཆ་ལ་དགག་པ་གཏོང་ནི་རེད། དགག་ཡིག་གི་དེབ་གཅིག་ཀྱང་བྲིས་ཡོད་མོད་ད་དུང་གཉིད་དུ་བཅུག་ཡོད། ཡིན་ནའང༌། ངས་ཁོ་ཚོ་ལ་བརྩི་བཀུར་བྱ་ནི་རེད།
 
བདག་དཔེ་ཚོགས་ཀྱི་ལྟ་བ་དེ་འགྲིག་གམ། 
 
ལན། ལྟ་བའི་ཆ་ནས་བཤད་ན་དེར་མི་འཐད་ཀི  ཡིན་ནའང༌། ངས་མི་འགྲིག་གི་ཟེར་ནི་མ་རེད། དེ་ལྟ་བ་མི་འདྲ་བའི་བར་གྱི་གནད་དོན་རེད། ངའི་ལྟ་བ་མི་འགྲིག་ནའང་ཐང༌། དེ་གནད་དོན་ཞིག་མ་རེད། གནད་དོན་ནི་ལྟ་བའི་འགལ་བ་དེ་མིའི་འགལ་བ་ལ་བརྩིས་པ་དེ་རེད། དེ་ཡོད་ན་ལྟ་བའི་ཆ་ནས་འབྲེལ་འདྲིས་བྱ་ཐུབ་ནི་མ་རེད། དེ་མ་ཐུབ་ན་རང་མཐོང་མཁྲེགས་འཛིན་གྱིས་སུ་ཞིག་གི་ལྟ་བ་མི་འགྲིག་པ་ཤེས་ནི་མ་རེད། གཞན་གྱི་ལྟ་བ་རྣམ་དག་དང་ལེན་བྱ་ཐུབ་ནི་མ་རེད། ཕན་ཚུན་བགྲོ་གླེང་དང་ཞིབ་འཇུག་བྱས་ནས་རང་གི་ནོར་འཁྲུལ་ཤེས་ན་རང་གི་ནོར་འཁྲུལ་གྱི་ལྟ་བ་འདོར་དགོས་ནི་རེད། དེ་མིན་ན་བདེན་དོན་གྱི་ཉེས་ཅན་དུ་འགྱུར་འགྲོ་ནི་རེད། ང་ལྟ་བ་དེ་ལས་ཀྱང་ཚབས་ཆེན་གྱི་གྲོགས་པོ་དག་ལ་འཕྲད་མྱོང༌། ཁོ་ཚོས་རྒྱ་རིགས་ཀྱི་སློབ་གསོ་མྱངས་པ་རེད། ཁོས་པོ་ཏ་ལ་བཙོང་ནས་སློབ་གྲྭ་བཙུགས་ན་བཟང་ཞིང་བོད་ཀྱི་སྐུ་སྐྱེས་དང་གྲྭ་བ་ཚང་མའི་མགོ་གཅད་དགོས། ཆོས་ལུགས་རྩ་མེད་མ་བཏང་ན་བོད་ལ་ཡར་རྒྱས་མེད་པའི་ལྟ་བ་འདོན་པ་རེད། དེ་ཐོས་མ་ཐག་མང་བོ་ཞིག་ཁོང་ཁྲོས་གད་འགྲོ་བར་བྱེད། ཡིན་ནའང༌།  ངས་ལྟ་བ་དེར་བརྩི་བཀུར་བྱས་པ་ཡིན། དེ་ཡང་ལོ་རྒྱུས་ཀྱིས་བཟོས་པ་ལས་ཁོའི་སྐྱོན་ཆར་ཁོ་ནར་ངོས་བཟུང་ན་མི་འགྲིག་པས་ང་ཚོས་མི་ངོས་ནས་གྲོགས་པོར་བྱས་ཏེ་བགྲོ་གླེང་བྱས་པ་རེད། དེ་ལྟར་ཁོས་རང་གི་ལྟ་བ་ལ་གནད་དོན་ཡོད་པར་ཐེ་ཚོམ་བྱུང་ཞིང་ང་ཚོས་སྐུལ་མ་ལས་ཁོས་བོད་ཀྱི་རིག་གནས་དང་ཆོས་ལུགས་དང་མི་རིགས་ཀྱི་འབྲེལ་བ་དང༌། ཆོས་ལུགས་ཀྱི་རིན་ཐང་བཅས་ལ་ཆེད་དུ་ཞིབ་འཇུག་བྱས་པས་སྔོན་ཆད་ནང་བསྟན་རྩ་མེད་གཏང་རྒྱུ་ཟེར་མཁན་དེ་ད་ལྟ་ནང་བསྟན་ལ་དད་མོས་བྱེད་མཁན་ཞིག་ཏུ་གྱུར་འདུག  གྲྭ་བ་ཚོའི་མགོ་གཅད་རྒྱུ་ཟེར་མཁན་དེ་ད་ལྟ་གྲྭ་བ་དག་ལ་མཉམ་འབྲེལ་བྱེད་མཁན་ཞིག་ཏུ་གྱུར་འདུག  འདི་ལྟར་བྱ་ནུས་ན་ད་གཟོད་གཟུ་བོ་ཟེར་བ་རེད། དེང་གི་སྐད་ཆས་བཤད་ན་བདེན་དོན་དང་ལེན་བྱེད་པའི་སྙིང་སྟོབས་ཡོད་ནི་རེད། དེ་ལྟར་དུ་བགྲོ་གླེང་བྱས་ན་བཟང་གི  བགྲོ་གླེང་བྱས་ན་རེ་བའང་ཡོད་ཀི དཔེར་ན་ཞོགས་དུང་རེད། ཁོའི་དཔྱོད་ཤེས་རྒྱང་འབོད་ན་རྒྱུན་ཤེས་ཐད་ཀྱི་ནོར་འཁྲུལ་ཡང་མང་ཞིང་ཐལ་དྲགས་པའི་ལྟ་བའང་མང་གི  ཁོས་ནོར་འཁྲུལ་དེ་དག་ཐད་གར་དུ་ནོར་འཁྲུལ་དུ་ཁས་བླངས་མེད་ཀི ཡིན་ནའང༌།  བདག་དཔེ་ཚོགས་ཀྱི་སྐབས་སུ་ནོར་འཁྲུལ་དེ་དག་བསྒྱུར་ཡོད་ཀི སྔར་ལས་ཆོས་ལུགས་ལ་ཞིབ་འཇུག་ཅུང་བྱས་ཡོད་ཀི བདེན་དོན་གྱི་ཕྱོགས་ལ་སོང་ནོ་ཆོག་གི དེ་ལྟར་ནོར་འཁྲུལ་སྤངས་ནས་བདེན་དོན་དང་ལེན་གྱི་ཕྱོགས་ལ་སྙེག་གིན་ཡོད་ཀི ཡིན་ནའང༌།  ད་དུང་གནད་དོན་མང་བོ་ཡོད་ཀི དེ་དག་ལ་སེམས་ལྷོད་ལ་བབས་ནས་བགྲོ་གླེང་བྱས་ན་བཟང་གི སྤྱིར་ན་མི་ལ་ལྟ་བ་གང་ཞིག་འདོན་པའི་ཐོབ་ཐང་ཡོད་གི ཐ་ན་ནོར་འཁྲུལ་གྱི་སྐད་ཆ་བཤད་པའི་ཐོབ་ཐང་ཡང་ཡོད་ནི་རེད། དེ་ཡོད་པའི་རྒྱུ་མཚན་ཡང་མི་ཡིན་པའི་རྐྱེན་གྱིས་རེད། དེ་བས་ལྟ་བ་དེ་འདྲ་བཏོན་པ་ལ་བརྩི་བཀུར་བྱ་ངེས་ཡིན་ལ་དེ་ལྟ་བུའི་ལྟ་བ་བཏོན་ཆོག་ཆོག་ཡིན།　　 ཡིན་ནའང༌།  ད་ལྟའི་མི་རིགས་འདིའི་གནས་བབས་ལ་འདང་ཅུང་ཟད་རྒྱག་དགོས་རྒྱུ་རེད། མི་རིགས་འདིའི་གནས་བབས་ལ་བལྟས་ན་མྱུར་སྐྱོབ་བྱེད་པ་ཁ་ཚ་དགོས་གཏུག་རེད། མྱུར་སྐྱོབ་བྱེད་རྒྱུ་བསྐྱུར་ནས་རྩོད་པ་བྱས་ནས་བསྡད་ན་མི་ལེགས་ཀི  ད་དུང་ཉེན་ཁ་ཆེ་གི  ཉེན་ཁ་ཆེ་དུས་འདིར་མ་ཡུམ་སྐྱོབ་མ་ཐུབ་ན་བུ་ཕྲུག་ཉེས་ཅན་དུ་འགྱུར་ནི་རེད། དཔེར་ན་དགོད་གཏམ་ཞིག་ཡོད་ཀ  སྤུན་གཉིས་ཀས་རྒོད་ཅིག་གསོད་དུས་གཅིག་གིས་བསད་ནས་ཤ་བཙོ་དགོས་ཟེར།  གཅིག་གིས་ཤ་བསྲེག་དགོས་ཟེར་ནས་རྩོད་པ་ཛ་དྲག་བྱས།  མི་གཅིག་གིས་མཐོང་ནས་ཕྱེད་ཀ་བསྲེག་པ་དང་ཕྱེད་ཀ་བཙོ་བའི་གྲོས་བཏོན་ཅིང༌། དེ་ནས་ལྟ་དུས་བྱ་རྒོད་སྔར་ནས་འཕུར་ཚར་བ་རེད། གཏམ་རྒྱུད་འདིས་གནས་ལུགས་གླེང་བ་བཟང་གི མི་རིགས་ལྷོད་ལ་བབ་དུས་ད་གཟོད་ཤ་བསྲེག་རྒྱུ་གླེང་ན་འགྲིག་གི  བཙོ་རྒྱུ་གླེང་ན་འང་འགྲིག་གི དེ་མིན་ད་ལྟ་མཐུན་སྒྲིལ་གལ་ཆེ་གི  སྤྱིར་ལྟ་བའི་གནད་དོན་དེ་མིའི་གནད་དོན་ལ་མ་བརྩིས་ན་མཐུན་སྒྲིལ་ལ་གནོད་ནི་མ་རེད་མོད། དེ་ལྟ་བུའི་བསམ་བློའི་གོ་རྟོགས་ཡོད་པ་ཤིན་ཏུ་ཉུང་གི  སློབ་ཆེན་ཁག་ལས་ལྟ་བ་རྩོད་པ་ལས་དཔའ་རྩལ་འགྲན་ཞིང་ལང་ཚོའི་རྦབ་ཆུ་དེ་ཁྲག་དམར་གྱི་རྦབ་ཆུར་གྱུར་པའང་མང་གི  གོ་ཐོས་ལྟར་ན་བདག་དཔེ་ཚོགས་ཀྱི་རྗེས་འབྲང་འགས་བདག་དཔེ་ཚོགས་ཀྱི་མདུན་དུ་མཆོད་མེ་བཞག་ནས་ཕྱག་འཚལ་གྱིན་འདུག་ཟེར། འདི་ངོ་མ་རྨོངས་དད་མིན་ནམ། སྐུ་ཞབས་ཞོགས་དུང་གིས་ཐོས་ནའང་ཧ་ལས་ངེས་རེད། ད་དུང་བསང་ཁྲི་བཤིག་པ་སོགས་རིག་གསར་གྱི་ལས་བྱེད་ཀྱིན་ཡོད་ཀ དེ་འདྲ་ཡིན་ན་ནང་ཁུལ་དུ་འགལ་བ་མི་འབྱུང་ག་མེད་རེད།　འདང་རྒྱག་རྒྱུ་ཡོད་ནི་རེད། 
 
ཆོས་ལུགས་ཀྱིས་ད་ལྟ་ང་ཚོའི་འཚོ་བ་ལ་བག་ཆགས་ག་འདྲ་ཞིག་བཞག་ཡོད། 
 
ལན། ད་ལྟ་ང་ཚོའི་འཚོ་བ་ཆོས་ལུགས་དང་འདྲེས་ཡོད་ཀི  དེ་བས་ཆོས་ལུགས་མ་ཤེས་ན་བོད་ཀྱི་འཚོ་བའི་རིག་གནས་མི་ཤེས་པའི་ཚད་ལ་སླེབས་ཡོད་ཀི
 
མི་ལ་ལས་ཆོས་ལུགས་ད་ལྟའི་ང་ཚོའི་སྲོལ་རྒྱུན་ཙམ་དུ་ཆགས་པ་ལས་སེམས་གཏིང་ལ་ཟིན་མེད་ཟེར། སྐད་ཆ་འདི་བདེན་ནམ།
 
ལན། སེམས་གཏིང་ལ་ཟིན་མེད་ཅེས་པ་དེ་གཞུང་ལུགས་ཀྱི་ཆ་ནས་བཤད་ན་འགྲིག་གི   གོང་དུ་བཤད་མ་ཐག་པ་ལྟར་ང་ཚོའི་འཚོ་བ་ཆོས་ལུགས་དང་འདྲེས་ཡོད།  ཡིན་ནའང༌།  ནང་བསྟན་རྒྱུས་ལོན་བྱུང་བ་ཅུང་ཉུང་གི དེ་བས་ནང་བསྟན་ལ་གོ་འཛོལ་བྱུང་བའང་ཡོད་ཀི   ད་ལྟའི་ན་གཞོན་འགའི་ཐལ་དྲགས་པའི་ལྟ་བའང་གོ་འཛོལ་འདི་ལས་བྱུང་བ་རེད། དེ་ནི་བླ་མ་དང་གྲྭ་བ་དག་གི་སྐྱོན་ཆ་ཞིག་ཀྱང་རེད། ནང་བསྟན་ལ་མང་ཚོགས་དང་བསྟུན་ནས་འགྲེལ་བཤད་བྱས་པ་ཉུང་གི   གནད་དོན་དེ་བསྒྱུར་ཨེ་ཐུབ་བལྟ་དགོས་ནི་རེད། དེ་ཡིན་ན་མི་རིགས་ལ་ཕན་ནི་རེད།
 
ད་ལྟ་ཞོགས་དུང་སོགས་མང་བོ་ཞིག་གིས་ཆོས་ལུགས་ལ་དགག་བཞིན་འདུག  ཁྱོད་ཀྱིས་བལྟས་ན་བསམ་བློ་དེ་ཐོག་མར་གང་ལ་བརྟེན་ནས་བྱུང༌། 
 
ལན། འདི་ང་ལ་འདྲི་བ་ལས་ཁོ་ཚོ་ལ་དྲིས་ན་གསལ་བོར་བཤད་ངེས་རེད། གོང་དུའང་ཞོགས་དུང་གི་སྐོར་མང་བོ་བཤད། ངས་བལྟས་ན་གཅིག་ནས་ཁོས་བོད་ཀྱི་གནས་བབས་འདིར་བསམ་ནས་དེའི་རྒྱུ་རྐྱེན་ནང་བསྟན་གྱི་མགོར་དཀྲིས་པ་རེད། གཉིས་སུ་ནུབ་ཕྱོགས་པས་ཡེ་ཤུའི་ཆོས་ལུགས་ལ་དགག་པ་མང་བོར་བལྟས་ནས་ཆོས་ལུགས་ཀྱི་མི་འདྲ་བའི་ཁྱད་པར་དེ་མ་ཤེས་པར་ནང་བསྟན་ལའང་དེ་བཞིན་སྦྱོར་བ་རེད། གསུམ་དུ་ནང་བའི་ཆོས་པའི་སྐྱོན་དེ་ནང་བསྟན་ལ་སྦྱོར་བ་རེད། བཞི་རུ་ཆོས་ལུགས་ཉལ་ཐར་བརྩི་བའི་སློབ་གསོ་མྱངས་པས་དེའི་ཤུགས་རྐྱེན་ཡང་ཚབས་ཆེ། ལྔ་རུ་ལྔ་བཞི་ལས་འགུལ་དང་རིག་གནས་བསྐྱར་དར་ལ་ལད་མོ་བྱེད་ཀྱིན་ཡོད་ཀི  མཐར་གཏུག་ན་ནང་བསྟན་ལ་རྒྱུས་ལོན་བྱུང་བ་མེད་པ་ལ་ཐུག་འདུག་པ་སྟེ་ནང་བསྟན་གྱི་བྱམས་སྙིང་རྗེ་ལས་མིའི་རིགས་འདིས་ཕམ་ཁ་མྱངས་པ་རེད་འདོད་ནས་ནུབ་ཕྱོགས་ཀྱི་མཚན་ཉིད་རིག་པ་དང་མིའི་རིག་པ་སོགས་ལ་བརྟེན་པ་རེད་འདོད་ཀི   
 
མདོ་དབུས་ཁམས་གསུམ་ནས་བོད་ཀྱི་སྐད་ཡིག་ཀློག་སྟངས་མི་འདྲ་བ་ཡོད་པར་ཁྱོད་ལ་ལྟ་ཚུལ་ཇི་འདྲ་ཡོད།
 
 ལན། དེ་ཆོས་ཉིད་ཅིག་རེད། ལོ་རྒྱུས་དང་ཁོར་ཡུག་གིས་བཟོས་པ་རེད། མི་རིགས་གང་ལའང་དེ་འདྲའི་ཁྱད་ཆོས་ཡོད་ནི་རེད། བརྡ་འཕྲིན་དང་ཚན་རིག་ལ་བརྟེན་ནས་སའི་གོ་ལ་ཇེ་ཆུང་ལ་འགྲོ་བཞིན་ཡོད་ཀི  དེའི་རྐྱེན་གྱིས་ས་གནས་ཀྱང་དེ་བཞིན་རེད། འབྲེལ་འདྲིས་དེ་དག་ནི་སླད་མར་ཡི་གེ་ཀློག་སྟངས་དང་སྐད་ཆ་གཅིག་གྱུར་ལ་ཕན་ནི་རེད། 
 
བོད་ཀྱི་སྐད་ཆ་དག་མོ་ལྷ་སའི་སྐད་ཡིན་ནམ་ཨ་མདོའི་སྐད་ཡིན། 
 
ལན། ངས་ཡུལ་སྐད་ལ་ཞིབ་འཇུག་བྱས་མ་མྱོང་བས་དེའི་ཐད་ནས་ཤེས་པ་ཉུང་གི  ངས་བསམ་ན་སྐད་ཆ་དག་མིན་ནི་ཕྱོགས་གཉིས་ནས་བཤད་དགོས་ཀི     གཅིག་མིང་དང་ཐ་སྙད་ཀྱི་ཆ་ནས་རེད། བཤད་པ་ལྟར་བྲིས་ན་བོད་ཡིག་གི་ཆོས་ཉིད་དང་མཐུན་ན་དག་ནི་རེད། དེ་མིན་དག་ནི་མ་རེད།  ད་ལྟ་འདིའི་ཐད་ཀྱི་དག་མིན་དེ་ཡི་གེ་དང་མཐུན་མིན་ལ་བལྟ་དགོས་ནི་རེད། དེ་ལས་བལྟས་ན་ཨ་མདོའི་སྐད་ཕལ་ཆེར་བྲིས་ན་ཆོག་གི མི་ཆོག་པའང་ཡོད་ཀི  ལྷ་སའི་སྐད་ན་འབྲི་མི་ཐུབ་པ་མང་གི་ཟེར་གི དེ་ལ་བལྟས་ན་ཤེས་ཀི དབུས་གཙང་གི་འབྲོག་སྐད་ཡི་གེར་བྲིས་ན་བོད་ཡིག་གི་ཆོས་ཉིད་དང་མཐུན་ཟེར་གི དེས་ན་དག་ནི་རེད། ངས་བསམ་ན་གང་ཡིན་རུང་ བརྒྱ་ཆའི་བརྒྱ་བོ་དག་རྒྱུ་མ་རེད། གཉིས་པ་ནི་སྒྲ་གདངས་དག་མིན་དེ་རེད། འོ་ན་གདངས་དག་མིན་དེ་ཇི་ལྟར་བལྟ་དགོས། ངས་བསམ་ན་རྟགས་འཇུག་གི་སྒྲ་གདངས་དང་མཐུན་མིན་བལྟ་དགོས། དེ་ན་ཨ་མདོའི་སྐད་ཅུང་དག་པའི་རེ་བ་ཡོད་ཀི ལྷ་སའི་སྐད་ལའང་ཁོའི་ཐུན་མིན་གྱི་ཁྱད་ཆོས་ཡོད་ནའང་སྔོན་རྗེས་ཀྱི་སྒྲའི་ནུས་པ་དེ་འདྲ་མི་ཐོན་པ་འདྲ་གི  དེ་དང་འདྲ་བ་མང་བོ་ཡོད་པས་དག་ཅེས་བཤད་དཀའ་ཀི 
 
ལྷ་སའི་སྐད་དེ་སྤྱི་སྐད་བྱེད་ན་སྐུ་ཉིད་ལ་ལྟ་ཚུལ་ག་འདྲ་ཡོད། 
 
ལན། ངས་བལྟས་ན་བོད་ལ་སྤྱི་སྐད་མེད་པ་མ་རེད། སྤྱིའི་སྐད་ཀྱི་སྒྲ་གདངས་མ་མཐུན་པ་རེད། འོ་ན་སྤྱི་སྐད་གང་ཞེ་ན་བསྟན་བཅོས་སྤྱི་སྐད་འདི་རེད། དེ་གལ་ཆེན་པོ་རེད། གདངས་གཏན་ལ་ཕབ་པ་ལ་བོད་ཡོངས་ཀྱི་ཕལ་སྐད་ཀྱི་གདངས་དེ་རྟགས་འཇུག་དང་མཐུན་པ་ཞིག་ཡིན་ན་བཟང་གི དེ་ལ་དུས་ཡུན་རིང་བོ་ཞིག་དགོས་པས་ད་ལྟའི་གནས་བབས་ལ་བལྟས་ན་དེ་ནི་འགྲུབ་ཐབས་མེད་པ་ཞིག་རེད། དེ་བས་ལྷ་སའི་སྐད་གདངས་དེ་སྤྱི་སྐད་ཀྱི་གདངས་སུ་གཏན་འཁེལ་བྱས་ན་མི་ཆོག་པ་མེད་ཀི ཡིན་ནའང༌། ལྷ་སའི་སྐད་སྤྱི་སྐད་ཀྱི་གཞི་འཛིན་ས་ཞེས་པའི་དོན་ནི་ལྷ་སའི་སྐད་ཀྱི་སྒྲ་གདངས་སྤྱོད་པ་ལས་ལྷ་སའི་ཕལ་སྐད་སྤྱོད་པའི་དོན་མིན། སྐད་ཆ་ནི་བསྟན་བཅོས་ཀྱི་སྤྱི་སྐད་དེ་ཡིག་སྐད་ཡིན་དགོས་ནི་རེད། དེ་བས་ལྷ་ས་བ་ཚོས་བོད་ཀྱི་སྤྱི་སྐད་བཤད་པ་ལ་ཨ་མདོ་བ་ལས་ཀྱང་དཀའ་ངལ་ཡོད་ནི་རེད། ཁོ་ཚོས་སྒྲ་གདངས་ཐོན་ནའང་ཕལ་སྐད་དེ་དག་བསྒྱུར་དཀའ་ནི་རེད། དེ་བས་མཁས་པ་ལ་ལས་ཕྱོགས་ཞེན་བྱེད་པ་ནི་གནས་ལུགས་འདིར་འདང་བརྒྱག་མ་ཐུབ་པ་རེད།
 
མཐོ་འབྲིང་གཉིས་པའི་བསླབ་དེབ་ཏུ་མཁས་དབང་དུང་དཀར་བློ་བཟང་འཕྲིན་ལས་ཀྱིས་རྩོམ་ཡིག་ཏུ་བོད་ཀྱི་སྐད་ཡིག་གཅིག་གྱུར་སྐོར་གླེང་བ་ཞེས་པ་ཞིག་བཀོད་ཡོད་པར ། ལ་ལས་ལྷ་སའི་སྐད་དེ་བོད་ཀྱི་སྤྱི་སྐད་ལ་འཇོག་དགོས་པའི་འདོད་ཚུལ་སྟོན་པར་དགག་པ་ནན་མོ་བཏང་ཡོད། ན་ནིང་ལྷ་སའི་སྐད་དེ་བོད་ཀྱི་སྤྱི་སྐད་དུ་གཏན་འཁེལ་བྱས།  འདིའི་སྐོར་ལ་ཁྱེད་ཚང་ལ་ལྟ་ཚུལ་ཇི་འདྲ་ཡོད་ལགས། 
 
ལན། ད་སོ་མ་དེ་སྐོར་ཅུང་ཟད་བརྗོད་མོད། ད་དུང་ང་ལ་བརྗོད་རྒྱུ་རེ་འགའ་འདུག སྤྱིར་ན་ལྷ་སའི་སྐད་སྤྱི་སྐད་དུ་གཏན་འབེབ་བྱས་ནའང་ཅུང་དཀའ་རྒྱུ་རེད་འདོད་ཀི རྒྱུ་མཚན་ནི་ཆབ་སྲིད་དང་ཁྲིམས་ལུགས་དཔལ་འབྱོར་སོགས་མེད་ན་ལག་ལེན་དུ་འཁྱོངས་དཀའ་ནི་རེད། གཏན་འབེབ་བྱས་ན་ཡང་དེར་ད་དུང་མི་འཐད་ནི་ཡང་མང་ནི་རེད། གཙོ་བོ་འབྲེལ་འདྲིས་མང་ན་གཅིག་གྱུར་ཡོང་ནི་རེད། རྒྱ་གར་གྱི་བོད་དག་ལ་སྤྱི་སྐད་ཅིག་ཆགས་འདུག་ཟེར། དེ་ག་རེ་རེད་ཟེར་ན་ཡུལ་ཁམས་གསུམ་པོའི་བར་གྱི་སྐད་ཅིག་རེད། ཨ་ལགས་དུང་དཀར་གྱི་དེར་གནས་ལུགས་ཡོད་ཀི  དེའི་གནད་ཀྱང་ལྷ་སའི་སྐད་ཇི་བཞིན་བྱེད་མི་རུང་བ་དེ་རེད། དེ་ལྟར་བྱེད་ཉན་ནི་མ་རེད། དེ་ལྟར་བྱས་ན་བོད་ཡིག་བོད་ཡིག་མ་ཡིན་པར་ལྷ་སའི་ཡི་གེར་གྱུར་སོང་ནི་རེད། དེ་བས་སྤྱི་སྐད་ལྷ་སའི་སྐད་གཏན་ལ་ཕབ་ཟེར་བ་ནི་ལྷ་སའི་སྐད་ཚད་འཛིན་བྱ་དགོས་པར་གཏན་ལ་ཕབ་ཟེར་བ་ལས་ལྷ་སའི་སྒྲ་གདངས་ཚད་འཛིན་བྱ་དགོས་པར་གཏན་ཕབ་པ་མིན་པར་ཁྱོད་ཚོའི་སློབ་དེབ་ལས་ཨ་ལགས་དུང་དཀར་གྱིས་དགག་པ་བཞིན་བོད་ཀྱི་སྤྱི་སྐད་དེ་ཡིག་སྐད་ལ་ཆ་འཇོག་མི་བྱེད་པར་ཡུལ་སྐད་ཇི་བཞིན་གཏན་ལ་ཕབ་པ་ཡིན་ན་གཏན་ནས་འགྲུབ་ཐབས་ཡོད་ནི་མ་རེད། ང་ཚོས་མཐའ་གཅིག་ཏུ་ངོ་རྒོལ་གཏོང་དགོས་ནི་རེད། དེ་ལྟར་ཡིན་ན་མི་རིགས་ལ་ཕན་འདོགས་པ་མ་ཡིན་པར་གཏོར་བརླག་བྱས་པ་ཞིག་རེད། དེའི་སྐོར་ངས་གསལ་བོར་མ་ཤེས། སྤྱི་སྐད་གཏན་འབེབ་ཏུ་མཁས་པ་མང་བོ་ཞུགས་ཡོད་ཀི  དེ་འདྲ་སྐོར་ལོག་མི་ལས་སམ་སྙམ།
 
ང་ཚོས་དུས་རྒྱུན་སློབ་ཚན་རེ་རེ་ཁྲིད་ན་ཕན་ནུས་སམ་དོན་སྙིང་ཅི་ལྡན། 
 
ལན། འདི་ཉིན་རྒྱུན་བཞིན་སློབ་ཁྲིད་ཀྱི་སྟེང་ནས་ནན་ཏན་གྱིས་ཉོན་དང་ཤེས་རྒྱུ་རེད། ལན་འདེབས་མི་དགོས།
 
སྲོང་བཙན་སྒམ་པོ་ལ་དབུ་གཉིས་ཡོད་དམ། 
 
ལན། དགོད་གཏམ་ཞིག་ཡོད། སློབ་མ་ཞིག་གིས་དཔྱད་རྩོམ་བྲིས་ཏེ་གླང་དར་ལ་རྭ་སྐྱེས་ཡོད་པ་མ་ཟད། སྲོང་བཙན་ལའང་རྭ་སྐྱེས་ཡོད། ཡིན་ནའང༌། སྲོང་བཙན་ལ་བྱས་རྗེས་ཡོད་པས་རྭ་དེ་འོད་དཔག་མེད་ཀྱི་དབུ་རུ་གྱུར་པ་རེད་ཟེར། 
ངོ་མ་མིའི་མགོ་ལ་རྭ་སྐྱེས་ན་མི་ཆོག་གམ། སྐྱེས་ན་ཐན་ལྟས་ཤིག་ཡིན་དགོས་ནི་མ་རེད། ད་ལྟའང་སྐྱེས་ཡོད་ནི་མང་གི  ཡིན་ནའང༌། དེ་གཉིས་ཀྱི་དབུ་ན་རྭའམ་དབུ་ཞིག་ཡོད་མེད་དགེ་འདུན་ཆོས་འཕེལ་གྱིས་གསུངས་པ་ལྟར་ལོ་སྟོང་ཕྲག་བརྒལ་བའི་རྒན་མོ་ཞིག་ཡོད་རྒྱུ་ན་དེར་དྲིས་ན་ཤེས་རྒྱུ་རེད། དེ་མིན་ང་ལ་བཀོད་པ་མེད་ཀི
ཨ་ལ་ཀུ་རེ་ཡིན། ང་ལ་ལྟ་ཚུལ་འདི་ལྟ་བུ་ཞིག་ཡོད་ཀི  སྲོང་བཙན་གྱི་དབུ་ལ་རས་ཁྲི་གང་དཀྲིས་ཏེ་ཡོད་པའི་སྟེང་ན་དབུ་ཡོད་ཀི  དེ་ལ་འདང་བརྒྱག་རྒྱུ་ཡོད་ཀི ངས་དུར་ལམ་ཁའི་དུར་ཁྲོད་ཀྱི་ཤིང་ལེབ་སྟེང་ལ་བྲིས་པའི་སྐྱེས་པ་ཞིག་གི་དབུ་ལ་དཀྲིས་སྟངས་ཀྱང་པོ་ཏ་ལ་ན་ཡོད་པའི་སྲོང་བཙན་དང་འདྲ་ཀི དེ་ལ་ལས་སྲོང་བཙན་གྱི་བང་སོ་ཡིན་ཟེར་གི་ཡོད་མོད་ད་དུང་ཤེས་རྒྱུ་མ་རེད། གང་ལྟར་དེ་ལས་ཤེས་ཐུབ་པ་ནི་མགོ་ལ་རས་ཁྲི་ཙམ་དཀྲིས་པ་དེ་སྐབས་དེ་བཙན་པོའི་སྲོལ་ལ་ཡོད་ཀི དེར་བལྟས་ན་དེར་རིམ་བཞིན་དབུ་ཞིག་ཏུ་གྱུར་སོང་བ་ལོས་ཡིན་འདོད་ཀི   ཁོས་སྤྱན་རས་གཟིགས་ཀྱི་སྤྲུལ་བར་བཤད་པ་དེ་ཡང་དབུ་གཉིས་བྱུང་བའི་རྒྱུ་རྐྱེན་གཙོ་བོ་ཞིག་རེད། དེ་གཉིས་ལས་དབུ་གཉིས་བྱུང་བ་རེད། ངས་བལྟས་ན་ཁོང་གི་མཛད་པ་ལས་ཁོང་སྤྱན་རས་གཟིགས་ཀྱི་སྤྲུལ་བར་གྱུར་པ་མ་གཏོགས་སྤྱན་རས་གཟིགས་ཀྱི་སྤྲུལ་བ་ལས་མཛད་པ་དེ་དག་བྱུང་བ་མ་རེད། གང་ལྟར་ཡང་སྤྱན་རས་གཟིགས་སྲོང་བཙན་དུ་མ་སྤྲུལ་ན་མཛད་པ་དེ་དག་བྱེད་མ་ཐུབ་ནི་རེད། དེ་བས་དབུ་གཉིས་བྱུང་བ་དེ་ང་ཚོ་ལ་གནོད་པ་ཅི་ཡང་མི་སྐྱེལ་བ་མ་ཟད་ཁོང་གི་ནུས་པ་མཚོན་ཀི  ང་དེ་ལྟའི་འཆར་ཡན་ལ་དགའ་ཀི  གལ་ཏེ་ངས་གཏམ་རྒྱུད་ཅིག་བཟོ་རྒྱུ་ན་ད་དུང་དེས་ཚད་ནི་མ་རེད། དེ་ལ་ཆོས་ལུགས་ཀྱི་ངོས་ནས་འགྲེལ་བ་བྱེད་ཚུལ་ཞིག་ཡོད་ཀི ད་དུང་དེ་ལ་ཐུན་མོང་མ་ཡིན་པའི་སྣང་ཚུལ་ཟེར། ཐུན་མོང་མ་ཡིན་པའི་སྣང་ཚུལ་ཟེར་བ་ནི་རྟོགས་པ་མཐོན་པོའི་མི་རེ་གཉིས་ལ་སྣང་ཚུལ་རེད། དེ་བས་མི་མང་བོས་མཐོང་ནི་མ་རེད། སྲོང་བཙན་གྱི་དབུ་གཉིས་ཀྱང་དེ་ལ་འབྲེལ་བ་ཡོད་ཀི དེ་ཡང་ཐོན་མི་དང་མགར་གཉིས་ཀྱིས་མཐོང་བ་ལས་གཞན་གྱིས་མ་མཐོང་བའི་སྒྲོས་ལོ་རྒྱུས་ལས་འབྱུང་ཡོད་ཀི ལོ་རྒྱུས་ཐུན་མོང་བ་ལྟར་བཤད་དགོས་པས་ཐུན་མོང་བ་ལྟར་ན་དབུ་གཉིས་མེད་ཅེས་བཤད་ན་ཆོག་ནི་རེད། དེ་ཤེས་རྒྱུ་ཞིག་ཡིན། མཁས་དབང་དགེ་འདུན་ཆོས་འཕེལ་གྱིས་ཐུན་མོང་མ་ཡིན་པ་ལྟར་ན་དུང་གི་བྱིས་པའང་ཡོད་ཆོག་ཅེས་བཤད་པའི་དོན་ཡང་དེ་རེད།
 
བོད་གངས་ཅན་པའི་ཡིག་གཟུགས་འདི་ཚད་ལྡན་ཞིག་འབྲི་ཐུབ་ན་ཕན་པ་གང་ཡོད། 
 
ལན། ཡིག་གཟུགས་འདི་རིག་གནས་ཤིག་རེད། སྒྱུ་རྩལ་ཞིག་རེད། ཚད་ལྡན་ཞིག་འབྲི་ཐུབ་ན་མི་རིགས་ཀྱི་ཡིག་གཟུགས་རིག་གནས་དར་སྤེལ་བཏང་བ་རེད། མི་རིགས་ཀྱི་རིག་གནས་ལས་ཡིག་གཟུགས་འདི་གལ་ཆེན་ཞིག་རེད། མི་རིགས་གཞན་པའི་ཡིག་གཟུགས་མཁན་གྱིས་ཡིག་གཟུགས་འདི་དཔལ་འབྱོར་གྱི་རིན་ཐང་ཡོད་པའི་རིག་གནས་ཤིག་ཏུ་བརྩི་བཞིན་ཡོད་ཀི  
ཡིག་གཟུགས་ཚད་ལྡན་ཞེས་པ་ནི་ཐིག་རྩ་དང་མཐུན་མི་མཐུན་ཁོ་ན་ལ་བྱེད་མི་དགོས། གཙོ་བོ་མཛེས་དཔྱོད་པའི་སྟེང་ན་ཡོད་ཀི དེ་བས་ཡིག་གཟུགས་འབྲི་སྟངས་གསར་བའང་བྱུང་ན་ཆོག་གི  དེ་ལྟར་བྱུང་ན་རིག་གནས་ཀྱི་འཕེལ་རིམ་དང་མཐུན་ཀི  ཡིག་གཟུགས་གསར་བ་ཡིན་རུང་མཛེས་རྩལ་གྱི་ཆོས་ཉིད་དང་མི་རིགས་ཀྱི་ཁྱད་ཆོས་དང་བསྟུན་པ་དེ་གཙོ་བོ་རེད།
 
ཚིག་རྒྱན་ཤེས་ན་སྙན་ངག་ལ་མི་རྨོངས་ཞེས་ཟེར་བ་དེ་ནོར་ཡོད་དམ། 
 
ལན། ཐོག་མར་སྙན་ངག་དང་ཚིག་རྒྱན་གཉིས་ཀྱི་ཁྱད་པར་ཤེས་དགོས། སྙན་ངག་གོས་ཤིག་ཡིན་པའི་དབང་དུ་བཏང་ན་ཚིག་རྒྱན་དེའི་མདངས་དང་རི་མོ་རེད། དེ་བས་ན་སྙན་ངག་དང་ཚིག་རྒྱན་གཉིས་ལ་འབྲལ་དུ་མེད་པའི་འབྲེལ་བ་ཡོད་ཀི  ཡིན་ནའང་ཚིག་རྒྱན་སྙན་ངག་མ་རེད། སྙན་ངག་ཀྱང་ཚིག་རྒྱན་མ་རེད། ཡིན་ནའང༌། ཚིག་རྒྱན་དང་བྲལ་བའི་སྙན་ངག་ཅིག་ཡོད་ནི་མ་རེད། ཚིག་རྒྱན་ནི་སྙན་ངག་གི་གྲུབ་བྱེད་ཅིག་སྟེ་སྙན་ངག་སྙན་ངག་ཏུ་འགྱུར་བའི་ཆ་རྐྱེན་རེད། ཨ་ལགས་དུང་དཀར་གྱིས་སྙན་ངག་འཇུག་ཚུལ་ཚིག་རྒྱན་རིག་པའི་སྒོ་འབྱེད་ཅེས་བཤད་པ་དེར་གོ་རྒྱུ་ཡོད་ཀི  དེ་ལྟར་བཤད་ན་འགྲིག་གི  
དེ་བས་བལྟས་ན་སྙན་ངག་ཤེས་ན་ཚིག་རྒྱན་ལ་མི་རྨོངས་ཞེས་པ་ལའང་མི་འགྲིག་གི་ཟེར་ས་འགྲོ་ནི་མ་རེད། འདི་ལ་དོན་སྟེང་ནས་ནོར་འཁྲུལ་ཅི་ཡང་མེད་ཀི  སྙན་ངག་ཤེས་མཁན་ཞིག་ཡིན་ན་ཚིག་རྒྱན་ལ་རྨོངས་ཉན་ནི་མ་རེད། ཚིག་རྒྱན་ལ་རྨོངས་ན་སྙན་ངག་པ་མ་རེད། ཡིན་ནའང༌།  ཁམས་འབྲུག་སྤྲུལ་གྱིས་དེ་རྒྱུ་འབྲས་གོ་ལོག་པ་རེད་ཟེར་གྱིན་ཡོད་ཀི   དེ་ལའང་གོ་རྒྱུ་ཡོད་ཀི དེ་ཡང་ཚིག་རྒྱན་སྦྱོང་བ་དེ་སྙན་ངག་གི་ཐབས་སུ་འགྲོ་བ་ཐུག་ཡོད་ནི་རེད། ཡིན་ནའང༌། ངའི་བསམ་ཚུལ་ཡིན་ན་ངེས་པར་སྙན་ངག་ཤེས་ན་ཚིག་རྒྱན་ལ་མི་རྨོངས་ཞེས་རྒྱལ་དབང་ལྔ་བ་ལྟར་བཤད་ན་འབྲེལ་ཆགས་ཀི  དེ་རྒྱུ་མཚན་གང་རེད་ཟེར་ན། འདིའི་སྐབས་རིག་གནས་དེ་དག་ནི་ནུས་པའམ་ཕན་ཡོན་བཤད་ཀྱིན་ཡོད་པས་སྒྲ་དང་མངོན་བརྗོད། སྐར་རྩིས། སྡེབ་སྦྱོར། ཟློས་གར་སྙན་ངག་བཅས་རིག་གནས་དེ་དག་ཁྱད་གཞིར་བཟུང་ནས་བཤད་ཀྱིན་ཡོད་པས་ན། སྙན་ངག་མ་བརྩིས་པར་ཚིག་རྒྱན་ལ་བརྩིས་ན་དེ་ཁྱད་གཞིར་བཟུང་བས་ཚིག་རྒྱན་རིག་གནས་ཆུང་བ་ལྔའི་གྲས་སུ་བརྩི་དགོས་རྒྱུ་རེད་མོད། དེ་སྙན་ངག་གི་ཡན་ལག་ཅིག་ཏུ་འགྱུར་འགྲོ་བས་སྙན་ངག་མ་བརྩིས་པར་དེ་བརྩིས་ས་མི་འགྲོ་ཀི
 
ང་ཚོས་ཇི་ལྟར་བྱས་ན་རྟགས་ཀྱི་འཇུག་པར་དབྱེ་བ་གསལ་བོ་ཞིག་ལོན་ཐུབ། 
 
ལན། དབྱེ་བ་ཞེས་པ་འདི་ནོར་བ་འདྲ། གོ་བ་གསལ་བོ་ཞིག་ཡིན་རྒྱུ་རེད། ངས་བསམ་ན་རྟགས་འཇུག་གི་གནད་གསུམ་ཡོད་ཀི  གཅིག་སྒྲ་གདངས་རེད།　གཅིག བདག་གཞན་དུས་གསུམ་རེད། གཅིག མིང་མཐའ་འདྲེན་ཚུལ་རེད། དེ་སྔའི་གཞུང་ལུགས་ལ་བལྟས་ན་དཀའ་མོ་ཞིག་རེད། ལག་ལེན་ལ་བསམ་ན་ཤིན་ཏུ་དཀའ་ཀི རྟགས་འཇུག་ལ་ཐོབ་ཐང་ལྟ་བུར་གཞུང་ལུགས་ལ་ནུས་པ་ཐོན་པའི་སྡོམ་ཚིག་ཅིག་མེད་ཀི  དེ་རྟགས་འཇུག་ལག་ལེན་གྱི་སྟེང་ན་དཀའ་བའི་རྒྱུ་མཚན་རེད། དེ་ཡང་ཅུང་གསལ་བོ་བཤད་ན་འདི་ལྟར་རེད། དང་བོ་སྒྲ་གདངས་ཀྱི་ཐད་ནས་བཤད་ན་ཕོ་མོ་མ་ནིང་གི་འཇུག་ཚུལ་དྲག་ཞན་ལྟར་ངོས་ཟིན་རྒྱུ་སླ་གི ཡིན་ནའང༌། ལག་ལེན་གྱིས་ངོས་འཕྲོད་དཀའ་ཀི དེའི་རྐྱེན་ཡང་ང་ཚོའི་སྒྲ་གདངས་ཀྱི་འགྱུར་ཚུལ་གྱི་ཐད་ནས་མཛུབ་སྟོན་བྱས་ནས་ཁྲིད་དགོས་ནི་རེད། སློབ་མ་ཚོས་སྒྲ་གདངས་ལ་ཞིབ་འཇུག་བྱས་ན་གོ་བ་གསལ་བོ་ཆགས་ནི་རེད། གཉིས་པ། བདག་གཞན་དུས་གསུམ་རེད། བདག་གཞན་ཐད་ནས་ད་དུང་བརྡ་ཆད་ཀྱང་གཅིག་གྱུར་བྱུང་མེད་ཀི  གཞུང་ལུགས་ཐད་ནས་ད་དུང་མི་མཐུན་པ་སྟེ་དཔེར་ན་བྱ་བའི་ལས་དང་བྱ་ལས་ སོགས་ཀྱང་སྣ་ཚོགས་བཤད་ཀི་ཡོད་ཀི ཕན་ཚུན་འདྲེས་ཉེན་ཡོད་ཀི  བྱ་བའི་ལས་དང་བྱེད་པའི་ལས་ངོས་འཛིན་ཀྱང་མག་མོག་རེད། ལྷག་པར་དུས་གསུམ་དང་བྱེད་འབྲེལ་ལས་ཚིག་དང་བྱེད་མེད་ལས་ཚིག་གི་སྤྱོད་སྟངས་རེད། དེ་དག་གི་གཞུང་ལུགས་རགས་ཆེ་ཞིང་སྤྱི་འགྲོས་རྣམ་པ་ཆགས་མེད་པས་རེ་རེ་བཞིན་སྦྱང་དགོས་ནི་རེད། དེ་ཧ་ཅང་དཀའ་ཀི བོད་ཡིག་གི་དཀའ་སའང་འདིའི་སྟེང་ན་ཡོད། བརྡ་སྤྲོད་པས་ད་དུང་ཞིབ་འཇུག་བྱ་དགོས་ཀི  དེ་ཞིབ་འཇུག་པའི་ལས་ཀ་རེད། ང་ཚོས་ལག་ལེན་ངོས་ནས་ཤེས་པ་ལ་རྟགས་འཇུག་སྦྱངས་པ་ནས་དཔེ་ཆ་བལྟས་ནའང་འདྲ།  རྩོམ་ཡིག་འབྲི་ནའང་དག་ཡིག་ལ་ཐུགས མཉམ་འཇོག་པར་ལོབས་ན་འགྲིག་གི དེ་ལྟར་རྒྱུན་དུ་བྱས་ན་ཡི་གེའི་རྐང་ཆུད་ནི་རེད། གསུམ། མིང་མཐའ་འདྲེན་ཚུལ་རེད། རྗེས་འཇུག་གི་ངོས་འཛིན་མ་མཐུན་པས་མིང་མཐའ་འདྲེན་ཚུལ་ཡང་མི་མཐུན་མོད། དེ་ལ་གནད་དོན་ཆེན་པོ་མེད་ཀི་རྒྱུན་དུ་ཐུགས་མཉམ་བཞག་ན་འགྲིག་གི  སྟབས་བདེ་བའི་སྒོ་ནས་གཞུང་ལུགས་ངེས་དགོས་ན་ཐོག་མར་རྩ་བ་བློར་བཟུང་ནས་འགྲེལ་འཁྱོངས་ན་བཟང་སྙམ།
 
བོད་ཀྱི་རིག་གནས་ཀྱི་རིན་ཐང་ནི་འཛམ་གླིང་གི་རིག་གནས་གོང་མཐོར་ གཏོང་བར་ནུས་པ་ག་ཚོད་ཐོན་ཡོད། 
 
ལན། བོད་ཀྱི་རིག་གནས་ཀྱི་རིན་ཐང་ནི་བསམ་བློའི་ཕྱོགས་སུ་ཡོད་པས་འཛམ་གླིང་གི་བསམ་བློའི་གོང་འཕེལ་དུ་གཏོང་བ་ལ་ཕན་པ་ཡོད་ཅིང༌། འདིས་འཛམ་གླིང་གི་མི་དང་མིའི་བར་གྱི་གནད་དོན་དང༌། མི་དང་སྲོག་ཆགས་བར་གྱི་གནད་དོན་མི་དང་ཁོར་ཡུག་གི་གནད་དོན་ཐག་གཅོད་པ་ལ་ནུས་པ་ཐོན་ཡོད། 
 
གངས་སེང་དོན་དངོས་སུ་ཡོད་དམ། ཁྱོད་ཀྱི་ལྟ་ཚུལ་ཅི། 
 
ལན། སྔོན་ཆད་བོད་ན་གངས་སེང་མེད་ཅེས་བཤད་མཁན་ཞིག་ཡོད་ནི་མ་རེད། རྗེས་སུ་དགེ་འདུན་ཆོས་འཕེལ་གྱིས་གངས་སེང་ཞེས་པ་གངས་རི་དང་ཉེ་བའི་སེང་གེ་ཞེས་པ་ལས་གངས་རིའི་ནང་དུ་ཡོད་པའི་སེང་གེ་ཞེས་པ་ཞིག་མིན་པའི་ལྟ་བ་བཏོན་པ་ལས་རྩོད་པ་བྱུང༌། དེ་ལ་རྡོ་སྦིས་དགེ་བཤེས་ཀྱིས་དེ་ལྟར་ཆུ་དང་ཉེ་བའི་འབྲོག་པ་ལ་ཆུ་འབྲོག་ཟེར་དགོས་ཞེས་དགག་པ་བཏང༌། སྤྱིར་འདི་ནས་ཤེས་རྒྱུ་ནི་གངས་སེང་ཞེས་པ་ཞིག་ཡོད་མེད་གང་ལྟར་ཡང་དེ་བོད་ཀྱི་རིག་གནས་དང་སྤོབས་པ་མཚོན་བྱེད་ཅིག་ཏུ་གྱུར་ཡོད་ནི་རེད། ཁྱོད་ཚོས་ལྟོས་དང་རྒྱ་ཡིས་འབྲུག་ལ་ཇི་ལྟར་མཐོང་ཆེན་བྱེད་ཀྱིན་ཡོད་ཀི  གངས་སེང་ང་ཚོ་ལ་མཚོན་ནའང་དེ་ལྟར་རེད། ང་ཚོས་སྔར་བཞིན་གངས་སེང་ལ་མཐོང་ཆེན་བྱ་དགོས་ནི་རེད། 
གངས་སེང་དོན་གྱིས་ཡོད་དམ་ཞེ་ན། ངས་བལྟས་ན་ཡོད་པ་འདྲ་ཀི  རྒྱུ་མཚན་ཉེ་སྔོན་མི་སྐོར་ཅིག་རྨ་ཆེན་གངས་ན་སྲོག་ཆགས་དཀར་བོ་ཞིག་ལ་ཐུག་ཟེར། རྨ་ཆེན་གངས་ན་སྲོག་ཆགས་དཀར་བོ་ཞིག་ཤི་བའི་རོ་རྒྱང་མཐོང་ནས་མི་མང་བོས་མཐོང་ཟེར། རྒྱལ་བ་ཚངས་དབྱངས་པས་དངོས་སུ་གངས་སེང་མཐོང་མྱོང་བ་རྣམ་ཐར་ན་ཡོད། ཨ་ཆེན་གངས་རྒྱབ་ནས་གཡུ་དགེ་ཞང་གི་མི་སྣ་དག་གིས་སྲོག་ཆགས་དཀར་བོ་ཆེ་ཆུང་རྟ་འདྲ་བ་སེང་གེ་དབྱིབས་དང་འདྲ་བ་ཞིག་མཐོང༌། མངའ་རིས་ནས་རླངས་འཁོར་ཁ་ལོ་བ་མང་བོས་དེ་འདྲ་མཐོང་མྱོང༌། དེ་དག་ནི་རྒྱ་ཡིག་དཔེ་ཆ་ཞིག་ན་ཡོད་ཀི   དེ་དག་ངས《གངས་སེང་གི་དྲིས་ལན》ནའང་ཞིབ་ཏུ་བཤད་ཡོད། དེར་བལྟས་ན་ཡོད་ཅེས་བཤད་ན་ཆོག་གི
 
བོད་ཀྱི་སློབ་གྲྭ་དང་དགོན་པ་གཉིས་ལས་སློབ་གྲྭའི་སློབ་གསོ་ཡུན་རིང༌། ཡིན་ནའང༌། སློབ་གྲྭ་བས་རྩོམ་ལེགས་འབྲི་མི་ཐུབ་པ་སློབ་ཁྲིད་ཁྱད་པར་དང་བྱེད་ཐབས་ལ་རག་ལས་སམ། 
 
ལན། སྤྱིར་ན་སློབ་གྲྭ་ནས་ཐོན་པའི་ནང་དུ་རྩོམ་ཡིག་ལེགས་པོ་འབྲི་མཁན་མང་གི ལྷག་པར་དེང་གི་རྩོམ་པ་བོ་ལེགས་པོ་མང་ཆེ་བ་སློབ་གྲྭ་ནས་ཐོན་ནི་རེད།  ཡིན་ནའང༌།  གྲངས་ཀྱི་ཆ་ནས་ཞིབ་བསྡུར་བྱས་ན་ཁྱོད་ཀྱིས་བཤད་པ་བདེན་ཀི གྲྭ་བའི་མང་ན་རྩོམ་ཡིག་སྦྱོང་མཁན་མང་བོ་མེད་ཀི  ཡིན་ནའང༌། སྦྱོང་མཁན་དག་ལ་བསྡུར་ན་སློབ་གྲྭ་བ་ལས་གྲུབ་འབྲས་བྱུང་བ་མང་གི
ངས་རྩོམ་ཡིག་ཅིག་ན་འདི་ལྟར་བཤད་པ་མཐོང༌། གྲྭ་བའི་བོད་རིག་གནས་ཀྱི་ཤེད་ཆེ་བ་ལས་ཡིག་རིགས་གཞན་མི་ཤེས་པའི་ཞད་ཅིག་མཐོང་གི་ཞེས་བཤད་པ་དེ་སྔོན་ཆད་ལ་སྦྱར་ན་མི་འགྲིག་པ་མེད་ཀྱང་ད་ལྟའི་གྲྭ་བའི་སྙན་ངག་པར་སྦྱར་ན་ནོར་འཁྲུལ་རེད། ངས་ཞིབ་འཇུག་བྱས་པ་ལྟར་ན་གྲྭ་བའི་རྩོམ་པ་བོ་བརྒྱ་ཆའི་བདུན་ཅུས་རྒྱ་ཡིག་ཤེས་ཤིང་བརྒྱ་ཆའི་བཅུས་དབྱིན་ཇི་ཤེས་ཀི  དེ་བས་སྡོམ་ཚིག་དེ་དངོས་དོན་ལ་མ་བལྟས་པར་ཚོད་དཔག་གི་སྡོམ་ཚིག་ཅིག་རེད། ངས་འདི་བཤད་དོན་ནི་ཆ་རྐྱེན་འདི་གྲྭ་བའི་རྩོམ་ཡིག་འབྲི་བ་ལ་ཤུགས་རྐྱེན་ཐེབས་ཡོད་ཅེས་པ་རེད། ལྷག་པར་གྲྭ་བ་དག་བོད་ཀྱི་རིག་གནས་ལ་སྦྱངས་པ་སློབ་གྲྭ་བ་ལས་བཟང་ཀི དེའི་རྐྱེན་གཙོ་བོ་རེད། དེ་ཁྱོད་ཀྱིས་བཤད་པ་ལྟར་སློབ་ཁྲིད་དང་བྱེད་ཐབས་ལ་འབྲེལ་བ་ཡོད་ནི་རེད།  དགོན་སྡེའི་སློབ་ཁྲིད་དང་བྱེད་ཐབས་འདི་སྲོལ་རྒྱུན་གྱི་སློབ་གསོ་རེད། སློབ་གསོ་འདི་ལོ་སྟོང་ཕྲག་ལྷག་ལ་བོད་ཀྱི་ཉམས་མྱོང་བསགས་ཡོད་པས་བོད་མི་རིགས་ཀྱི་སེམས་ཁམས་དང་འབྱོར་ཞིང་གནས་བབས་དང་མཐུན་ནི་རེད། དེ་གཙོ་བོ་རེད།
 
ཐང་གའི་མཚོན་དོན་ཅི་ཡིན་པ་དང་དུས་སྐབས་ནམ་ཞིག་ལ་སྤྱི་ཚོགས་ལ་ཤུགས་རྐྱེན་ཇི་འདྲ་ཞིག་གི་དབང་གིས་བྱུང་བ་ཡིན།
 
ལན། སྤྱི་ཆ་ནས་ཐང་གའི་མཚོན་དོན་འདི་ཞེས་བཤད་དཀའ་ཀི  གལ་ཏེ་བཤད་དགོས་ན་སྒྱུ་རྩལ་པའི་དད་མོས་སོགས་བསམ་པའི་འཁྱེར་སོ་མཚོན་པ་རེད། བྱེ་བྲག་གིས་བཤད་ན་རེ་རེ་ནས་བཤད་རྒྱུ་ཡོད་ནི་རེད། ཐང་ག་འདི་ནམ་ཞིག་དར་མིན་ལོ་རྒྱུས་གསལ་བོ་མ་མཐོང་ཡང་བོད་ཀྱི་ཐང་ག་ནི་ནང་བསྟན་གྱི་ནང་དོན་ཅན་རེད། དེ་ནང་བསྟན་དང་བསྟུན་ནས་བོད་དུ་དར་ཞེས་བཤད་ན་འགྲིག་གི་འདོད་ཀི  དེའི་རྒྱུ་མཚན་ཅི་རེད་ཟེར་ན་དང་བོའི་སྐབས་ཀྱི་དགོན་པ་དང་ལྷ་སྐུ་བཞེངས་སྟངས། མཛེས་རིས། མ་མཐའ་ཀ་རྡོ་ཡང་རྒྱ་གར་གྱི་ཀ་རྡོ་དང་དཔར་གཅིག་ལས་བླངས་པ་འདྲ་ཞེས་མཁས་དབང་དགེ་འདུན་ཆོས་འཕེལ་གྱིས་གསུངས་ཡོད་པ་ལྟར་རེད་འདོད། དེ་བས་བསྟན་པ་དར་བའི་དགོས་མཁོ་དང་བསྟུན་པ་རེད་ཅེས་བཤད་ན་འགྲིག་གི
 
མི་ལ་མཚན་ཉིད་ཡང་དག་གཅིག་ཡོད་དམ། སྨྲ་ཤེས་ཤིང་དོན་གོ་བ་མི་མཚན་ཉིད་མི་ཐོབ་སྟེ། ལྐུགས་པ་མི་ཡིན་པའི་ཕྱིར།
 
ལན། མིའི་མཚན་ཉིད་འཇོག་སྟངས་ཀྱང་སྣ་ཚོགས་ཡོད་ཀི འདི་ཡང་ངག་རྒྱུན་ཞིག་རེད། འདི་ནི་མིའི་རྩ་བའི་ཆ་རྐྱེན་ཐད་ནས་བཞག་པའི་མཚན་ཉིད་རེད། གཙོ་བོ་སྨྲ་ཤེས་ཤིང་དོན་གོ་བའི་ནུས་པ་ལྡན་པ་ལ་གོ་ནི་རེད། དེ་བས་བསྡུས་གྲྭ་ལྟར་ན་མ་ཁྱབ་ཅེས་བཤད་ན་ཆོག་ནི་རེད། ལྐུགས་པ་ལ་ནུས་པ་དེ་ཡོད་ཀྱང་མངོན་དུ་འགྱུར་མ་ཐུབ་པ་རེད། སྤྱིར་བཤད་ན་མཚན་ཉིད་ཀྱང་འགྱུར་ཆོག་པ་རེད། དངོས་བོའི་འགྱུར་ལྡོག་ལ་བརྟེན་ནས་ཐ་སྙད་ཀྱི་གོ་བའང་ཁྱབ་ཆེ་ཆུང་སྣ་ཚོགས་སུ་འགྱུར་བས་མཚན་ཉིད་ཀྱང་དེ་ལྟར་འགྱུར་ལྡོག་འབྱུང་ཆོག་ནི་རེད། དངོས་བོ་འགྱུར་ལྡོག་ལ་བརྟེན་ནས་ཐ་སྙད་ཀྱི་གོ་བའང་ཁྱབ་ཆེ་ཆུང་སྣ་ཚོགས་སུ་འགྱུར་བས་མཚན་ཉིད་ཀྱང་དེ་ལྟར་མི་འདྲ་བ་སྟེ་སྔོན་མཆི་གུ་ནས་རིམ་བཞིན་དུད་འགྲོ་དང༌། ཆུ། འཕྲུལ་འཁོར།  གློག་སོགས་ཀྱི་རང་འཐག་ཏུ་འགྱུར་བས་དུས་སྐབས་སོ་སོའི་མཚན་ཉིད་འདྲ་ནི་མ་རེད། དཔེར་ན་དེ་འདྲ་རེད། མཚན་ཉིད་མི་འགྲིག་ན་བསྒྱུར་ཆོག་ནི་རེད། རྩོད་དགོས་ནི་རེད། དཔྱད་དགོས་ནི་རེད། གལ་ཏེ་ཁྱོད་ནི་དེས་ཡིད་མི་ཚིམ་ན་ཆ་བཞག་ཅིག་སྦྱར་ན་འགྲིག་གི  ཆ་བཞག་དེས་གནད་དོན་ཚང་མ་ཐག་གཅོད་ཐུབ་ནི་རེད།
 
བོད་མི་རིགས་ཀྱི་སྐད་དང་ཡི་གེ་ཡུལ་སྲོལ་གོམས་གཤིས་ཉམས་པ་ཧ་ཅང་ཚབས་ཆེན་རེད། དེ་ནི་ང་ཚོས་སྐད་ཡིག་ཁོ་ནར་སྦྱངས་ན་ཕན་ཐོགས་ཡོད་དམ། ཇི་ལྟར་བྱས་ན་ང་ཚོས་ཉམས་པ་སླར་གསོ་བྱེད་ཐུབ།
 
ལན། ཁྱོད་ཀྱིས་དྲི་བ་བཟང་གི  བོད་ཡིག་སྦྱོང་བ་ང་ཚོའི་བོད་མི་ཚང་མར་བབས་པའི་འོས་འགན་རེད། ཆ་རྐྱེན་ཅི་ཡང་མེད་པར་སྦྱང་དགོས་པ་རེད། ཡིན་ནའང༌།  ད་ལྟ་བོད་ཉམས་རྒུད་ཀྱི་ཀློང་ན་ཡོད་པས་དེ་ཁོ་ན་སྦྱངས་ནས་འདུག་མི་རུང༌། བསམ་བློའི་ཐད་ནས་ཀྱང་འདྲ། རིག་གནས་ཐད་ནས་ཀྱང་འདྲ། གོམས་སྲོལ་ཐད་ནས་ཡིན་ནའང་འདྲ། དེ་སྐྱོབ་པའི་ལས་སུ་ཞུགས་དགོས་ནི་རེད། འདི་སྐྱོབ་པའི་འོས་འགན་བླ་མ་དང་གྲྭ་བ། དགེ་རྒན་དང་སློབ་མ་ཚང་མ་ལ་ཡོད་ནི་རེད། ཚང་མ་མཉམ་འབྲེལ་བྱས་ན་བཟང་གི  དེ་ལྟར་བྱས་ན་ནུས་པ་ཆེ་ཀི  ཕན་ཚུན་དགྲ་རུ་བཟུང་ན་འགྲིག་ནི་མ་རེད། 
ཕན་ཚུན་དགྲ་རུ་བཟུང་ནས་བསྡད་ན་ཕམ་ཁ་མྱོང་བ་ལས་གཞན་མེད་ཀི    འདི་ལ་སྤྲུལ་སྐུ་ཚོས་ནུས་པ་གདོན་དགོས། མི་རིགས་གཞན་པས་བོད་ཀྱི་སྤྲུལ་སྐུ་ཆབ་སྲིད་ཀྱི་ལག་ཆར་འཁྱེར་ཐུབ་ན་ང་ཚོའི་ཅིའི་ཕྱིར་མི་རིགས་འདི་སྐྱོབ་པའི་ལག་ཆར་ འཁྱེར་མི་ཐུབ་པ་ཡིན་ནམ། ང་ཚོས་མཉམ་འབྲེལ་གྱིས་དེ་དག་སྐྱོབ་པའི་བྱ་འགུལ་སྣ་ཚོགས་སྤེལ་དགོས་ནི་རེད། 
 
དགེ་འདུན་ཆོས་འཕེལ་གྱི་མི་ཚེའི་ལྟ་ཚུལ་སྐོར་གསུང་རོགས། 
 
ལན། མི་ཚེ་ལྟ་ཚུལ་ཟེར་བ་ནི་མཚན་ཉིད་རིག་པའི་བརྡ་ཆད་ཅིག་སྟེ་མི་ཚེ་ལ་འཛིན་པའི་ལྟ་ཚུལ་ཞིག་རེད། མི་རིགས་གསོན་པའི་དམིགས་ཡུལ་དང་དགེ་མཚན་དོན་སྙིང་གང་འདྲ་ཡོད་མེད་ཀྱི་ལྟ་ཚུལ་ཞིག་རེད། འོ་ན་དགེ་འདུན་ཆོས་འཕེལ་ལ་དེའི་ཐད་ནས་ལྟ་ཚུལ་གང་འདྲ་ཡོད་ཟེར་ན་ངས་བསམ་ན་ཁོའི་ལྟ་ཚུལ་གྱི་གཞི་མ་ནི་མི་ཞིག་ཡིན་ན་བདེ་བའི་ཆེད་དུ་གསོན་ཡོད་པས་བདེ་བ་དོན་དུ་གཉེར་ཐུབ་པ་ནི་མི་ཚེའི་དགེ་མཚན་དང་རྣམ་དཔྱོད་ཀྱིས་དོན་དུ་གཉེར་བ་ནི་མི་ཚེའི་དོན་སྙིང་ཡིན་པར་འདོད། 
 
དགོན་སྡེ་སློབ་གསོ་དང་སློབ་གྲྭའི་སློབ་གསོའི་གཅིག་གྱུར་ཐད་ཅུང་གསུང་རོགས། 
 
ལན། དགོན་སྡེའི་སློབ་གསོ་ནི་བོད་ཀྱི་སྲོལ་རྒྱུན་སློབ་གསོ་རེད། སློབ་གྲྭའི་སློབ་གསོ་ནི་དེང་རབས་སློབ་གསོ་རེད།  སྲོལ་རྒྱུན་དེ་མི་རིགས་ཀྱི་སེམས་བློའི་འཁྱེར་སོ་དང་མཐུན་ནི་རེད། དེང་རབས་སློབ་གསོ་དེ་དུས་རབས་ཀྱི་འཕེལ་འགྲོས་དང་མཐུན་ནི་རེད། ངའི་བསམ་པ་ཡིན་ན་དེ་གཉིས་ཟུང་འབྲེལ་བྱ་ཐུབ་ན་བོད་ཀྱི་སློབ་གསོ་མ་ལག་གསར་བ་ཞིག་ཆགས་རྒྱུ་རེད། དེ་མི་ཚད་བོད་ཀྱི་སློབ་གསོ་ནུས་པ་ཆེན་པོ་ཐོན་ངེས་རེད། ཇི་ལྟར་གཅིག་གྱུར་བྱ་དགོས་ཞེ་ན་དེ་ནི་སློབ་གསོའི་ཐབས་ལམ་གྱི་སྟེང་ནས་གཅིག་གྱུར་བྱེད་པ་ལས་ནང་དོན་གྱི་ཆ་ནས་ཡོངས་སུ་མཐུན་པར་གཅིག་གྱུར་བྱེད་མི་རུང༌། སློབ་གྲྭ་ལ་སློབ་གྲྭ་དང་མཐུན་པའི་ནང་དོན་བཀོད་སྒྲིག་བྱ་དགོས་ནི་རེད། དགོན་སྡེ་ལ་དགོན་སྡེ་དང་མཐུན་པའི་ནང་དོན་བཀོད་སྒྲིག་བྱ་དགོས་ནི་རེད། གཉིས་ཀ་གཅིག་གྱུར་གྱི་བཀོད་སྒྲིག་བྱ་དགོས་པའི་ནང་དོན་ཡང་མང་གི  གཅིག་གྱུར་བྱ་ཐུབ་ན་དེ་དག་གི་གནད་དོན་ཅུང་དྲག་གི
 
དེང་སང་གྲགས་བཞིན་པའི་“ཤམ་བྷ་ལ”ཞེས་པའི་ཡུལ་མཆོག་ཏུ་གྱུར་པ་ཞིག་ཡོད་ཟེར་བ་དེ་བདེན་ནམ། ངོ་སྤྲོད་ཅུང་གནང་རོགས། 
 
ལན། ཁྱོད་ཀྱིས་དྲི་བ་འདི་ཤིན་ཏུ་ལེགས་ཀི ཁྱོད་ཀྱིས་འདི་ལྟར་དྲིས་ན་ང་རང་ཆོས་ལུགས་པ་ཞིག་ཡིན་པའི་ཆ་ནས་བདེན་པ་ཡིན་ཟེར་ནི་རེད། ཡིན་ནའང༌།  ངས་བདེན་པ་ཡིན་ཞེས་བཤད་པ་ཙམ་གྱིས་ཡིད་ཆེས་དཀའ་རྒྱུ་རེད། རྒྱུ་མཚན་ཡང༌།  སངས་རྒྱས་བཅོམ་ལྡན་འདས་ཀྱིས་ཡོད་ཅེས་གསུངས་ཡོད་ཀྱང་ཡིད་མ་ཆེས་པར་དྲི་བ་འདི་བཏོན་ནི་རེད། དེ་བས་དྲི་བ་འདིའི་ལན་དུ་ཡང་ནང་བསྟན་གྱི་ལྟ་བ་མ་འདྲེས་པའི་སྒོ་ནས་ལན་བཏབས་ན་འགྲིག་ནི་རེད། དེང་སང་སྐད་ཆས་བཤད་ན་བདེན་དཔང་ཞིག་སྟོན་དགོས་ནི་རེད། ཡིན་ནའང༌།  ང་ལ་ཆོས་ལུགས་མ་འབྲེལ་ན་ཁྱོད་ཚོར་བདེན་དཔང་ཅི་ཡང་བཤད་རྒྱུ་མེད། 
དེ་བས་ངས་འདི་ནས་ཆོས་ལུགས་ཀྱི་ལྟ་བ་དང་བཅས་དེའི་སྐོར་བཤད་པར་བྱ་སྟེ་དེ་ལྟར་བྱ་ཡང་དགོས་ནི་རེད། རྒྱུ་མཚན་ནི་ནང་བསྟན་གྱི་ཐུན་མོང་མ་ཡིན་པའི་གནས་ཤིག་རེད། དེ་ང་ཚོ་ལ་སྣང་དཀའ་བའི་རྒྱུ་མཚན་གྱིས་རེད། ཐུའུ་བཀྭན་གྲུབ་མཐའ་ལས་བཤད་པ་ལྟར་ན་ཤམ་བྷ་ལ་ཞེས་པ་ཤཱཀྱཱ་རིགས་ཤམ་བྷ་ཞེས་བྱ་བས་བཟུང་བས་དེ་ལྟར་དུ་གྲགས་ཟེར་ལ། ཤམ་བྷ་ལ་ཞེས་པ་བདེ་འབྱུང་འཛིན་པ་ཞེས་བྱ་སྟེ་བདེ་འབྱུང་ནི་དབང་ཕྱུག་གི་མིང་ཡིན་ལ་དེས་བཟུང་བའི་ཡུལ་ལ་ཤམ་བྷ་ལའོ་ཞེས་ཀྱང་ཟེར། ཞེས་ཐོགས་ཚུལ་མི་འདྲ་བ་གཉིས་གསུངས་ཡོད།
ཡུལ་གང་དུ་ཡོད་པ་ནི་པཎ་ཆེན་དཔལ་ལྡན་ཡེ་ཤེས་ཀྱི《ཤམ་བྷ་ལའི་རྣམ་བཤད》དུ་རྒྱ་གར་དང༌། བོད་དང༌། ལི་ཡུལ་དང༌། རྒྱ་ནག་དང༌། རྒྱ་ནག་ཆེན་པོ་དང༌། ཀེ་ལ་ཤའི་དུམ་བུ་དྲུག་ཏུ་བྱས་པ་ཀེ་ལ་ཤའི་དུམ་བུ་དེ་ལ་ཕྱེད་ཕྱེད་དུ་བགོས་པའི་ཕྱེད་གཡས་མ། རྒྱབ་རི་རྒྱལ་ལྷུན་པོའི་ངོས་ས་ལ་གཏད་ཅིང༌། མདུན་ཆུ་བོ་སི་ཏའི་ཕྱོགས་ལ་བསྟུན་པ་དེ་ཡིན་གསུངས། ཡིན་ནའང༌།  པོ་ཏ་ལ་དང་ཨུ་རྒྱན་རི་བོ་རྩེ་ལྔ་སོགས་དེང་སང་གི་ས་ཁྲའི་རི་མོ་དང་བསྟུན་ནས་ངོས་འཛིན་རྒྱུ་ཡོད་ཀྱང༌། ཤམ་བྷ་ལ་ཟེར་བ་འདིའི་ཡུལ་གྱི་བཀོད་པ་དང་མཐུན་པའི་ཡུལ་ཞིག་ངོས་འཛིན་རྒྱུ་མེད་པས་མི་རྣམས་ལ་དོགས་པ་བྱུང་ཞིང་ལ་ལས་མི་ཕལ་བས་མཐོང་དུ་མེད་པའི་དག་ཞིང་ཞིག་ཏུ་ངོས་འཛིན། 
འོ་ན་ཡུལ་འདིའི་བཀོད་པ་ཇི་ལྟར་ཡོད་ཅེ་ན། དེ་སྔོན་གྱི་དཔེ་དག་ལས་འདི་ལྟར་གསུངས་ཡོད་དེ་དབྱིབས་ཟླུམ་པོ་མཐའ་གངས་རིས་བསྐོར་བ། ནང་པད་མ་འདབ་བརྒྱད་ཀྱི་དབྱིབས་དང་ལྡན་པ། འདབ་མའི་དབྱིབས་ཀྱི་བར་རྣམས་ཆུ་བོས་བཅད་པ། དབུས་ཀྱི་ཟེའུ་འབྲུ་ལྟ་བུ་གངས་རི་ཆེན་པོ་ཡོད་པ། པད་འདབ་རེ་རེའི་ནང་དུ་གྲོང་ཁྱེར་བྱེ་བ་ཕྲག་བཅུ་གཉིས་བཅུ་གཉིས་གནས་པས་བསྡོམས་པའི་གྲོང་ཁྱེར་བྱེ་བ་ཕྲག་གོ་དྲུག་དང༌། གྲོང་ཁྱེར་རེ་རེ་ལ་ཡུལ་ཁམས་བྱེ་བ་བརྒྱ་ཕྲག་ཡོད་ཅིང༌། བྱེ་བ་རེ་རེའི་དབང་བསྒྱུར་བའི་རྒྱལ་ཕྲན་ཀྱང་རེ་རེ་ཡོད་ཅིང་ཡུལ་སླར་ཡང་གངས་རིས་བཅད་པའི་ས་གླིང་བཞིའི་ཚུལ་དུ་སོང་བའི་དབུས་ན་ཀཱ་ལ་པའི་གྲོང་དང་དེའི་ཕྱོགས་ན་མ་ལ་ཡའི་སྐྱེད་ཚལ་དུ་ཆོས་རྒྱལ་ཟླ་བ་བཟང་བོས་བཞེངས་པའི་དུས་འཁོར་གྱི་བློས་བསླངས་ཆེན་མོ། ཤར་དུ་ཉེ་བའི་མཚོ། ནུབ་ཏུ་པད་དཀར་མཚོ། བྱང་དུ་ཆོས་རྒྱལ་རིགས་ལྡན་རྣམས་ཀྱི་བཞུགས་གནས་ཆ་བསགས་ཀྱི་ཕོ་བྲང་ཆེན་པོ་ཡོད་དོ་ཟེར། 
འདི་ལྟ་བུའི་གནས་ཤིག་ཡོད་མེད་དེ་མི་རྣམས་ཀྱིས་དོ་སྣང་ཤིན་ཏུ་ཆེན་པོ་བྱེད་ལ་ལ་ལས་ཤམ་བྷ་ལའི་ལམ་ཡིག་ལ་བརྟེན་ནས་འཚོལ་བའི་ངལ་བ་བྱེད། ལྷག་པར་ནུབ་ཕྱོགས་ཀྱི་རྟོག་ཞིབ་པ་སྙིང་སྟོབས་ཅན་དག་གིས་ཤམ་བྷ་ལ་མཐོང་མི་ཐུབ་པའི་གནས་ཤིག་ཏུ་ནམ་ཡང་བསམ་གྱིན་མེད། 1924——1927བར་དུ་སུའུ་ཨུག་གི་མི་ཉི་གུ་ལ་ལེ་ལེ་ཞི་ཟེར་བས་དཀའ་བ་ཆེན་པོས་བཙལ་མྱོང་ཟེར། བཤད་ཚུལ་ལྟར་ན་ཁོ་བོད་དང་རྒྱ་གར་གྱི་ས་མཚམས་སུ་ཤམ་བྷ་ལའི་དགེ་སློང་ཞིག་ལ་ཐུག དགེ་སློང་དེས་ཁོ་ལ་ཤམ་བྷ་ལ་ནི་ས་འོག་གི་རྒྱལ་ཁབ་ཅིག་ཡིན་ལ་ས་འོག་གི་འཇིག་རྟེན་ཐམས་ཅད་དབང་དུ་བསྡུས་ཡོད་ཟེར། ད་དུང་རྒྱལ་བོར་མེ་ལོང་ཆེན་པོ་ཞིག་ཡོད་པ་དེས་མིའི་འགྲོ་འདུག་སྤྱོད་གསུམ་མཐོང་ལ་ཕྱོགས་སོ་སོའང་མཐོང་ཐུབ་ཟེར། རྗེས་སུ་ཁོ་གར་སོང་ཆ་མེད་དུ་གྱུར། བཤད་ཚུལ་ལྟར་ན་ཁོ་ཤམ་བྷ་ལར་བུད་སོང་ཟེར། 
འཛམ་གླིང་འཁྲུག་ཆེན་གཉིས་པའི་སྐབས་སུ་ཨ་རིའི་མཁའ་དམག་གི་གནམ་གྲུ་ཞིག་ས་འོག་གི་འཇིག་རྟེན་དུ་སླེབས་ཤིང་དེ་ན་ཉི་ཟླ་སོགས་ཡོད་ཚུལ《གསང་བ》ཞེས་པའི་དེབ་ཏུ་འཁོད་འདུག བོད་ཀྱི་དཔེ་རྙིང་ཞིག་ན་ཤམ་བྷ་ལར་འགྲོ་བའི་ལམ་ས་འོག་ན་ཡོད་ཅེས་བྲིས་པ་ཞིག་ཀྱང་མཐོང་མྱོང་མོད་ད་ནི་དེའི་མིང་བརྗེད་འདུག 
པཎ་ཆེན་གྱི་ཤམ་བྷ་ལའི་ལམ་ཡིག་ལ་བརྟེན་ནས་གནའ་རྫས་རྟོག་ཞིབ་པ་དང་རྟོག་ཞིབ་པ་མང་བོས་བོད་ཀྱི་ཕྱི་ནང་ཀུན་ཏུ་བཙལ་མྱོང༌། ཁོ་ཚོས་ཤམ་བྷ་ལའི་གནས་རྙེད་ཅེས་ཟེར་མོད་ངོས་འཛིན་གཏན་ནས་མི་མཐུན་ཏེ་གནའ་རྫས་རྟོག་ཞིབ་པས་པེད་ཨེར་མུའུ་མཐོ་སྒང་དུ་ཤམ་བྷ་ལའི་ཤུལ་རྙེད་ཟེར། ལ་ལས་ཐ་ལི་མུ་རུ་རྙེད་ཟེར། ཐུ་ལི་ཧྥན་དུ་རྙེད་ཟེར། ལ་ལས་ཞི་པུ་ལི་རེད་ཟེར། ལ་ལས་ཤམ་བྷ་ལར་འགྲོ་བའི་ལམ་པོ་ཏ་ལའི་འོག་ན་ཡོད་ཟེར།
ང་ཚོའི་བཤད་རྒྱུན་ལ་སྐུ་ཕྱོགས་ཤིང་བཟའ་ཤམ་བྷ་ལར་སོང་བའི་ལོ་རྒྱུས་ཡོད། ཐེངས་གཅིག་གཉེར་བའང་ཁྲིད། གཉེར་བ་མཐའ་ཞིག་ནས་འདུག་ཏུ་བཅུག་ནས་ཁོ་གྲོང་ཁྱེར་ནང་དུ་སོང་གཉེར་བས་མེ་ཏོག་པད་མ་ཞིག་བཏོག་ནས་ཡོང་བ་སྔོན་ཆད་ཤིང་བཟའ་བླ་བྲང་ན་ཡོད་ཟེར། གང་ལྟར་ཡང་ནང་བའི་ལྟ་བས་བཤད་ན་གལ་ཏེ་ཤམ་བྷ་ལ་མེད་ན་དུས་འཁོར་དབང་ཆེན་གྱི་དོན་སྙིང་ཡང་མེད་པར་གྱུར་པ་ཡིན། 
དེ་བས་ཤེས་རྒྱུ་ཞིག་ནི་ཤམ་བྷ་ལ་ནི་ང་ཚོས་བཙལ་ནས་རྙེད་རྒྱུ་ཞིག་མིན། དེའི་རྒྱུ་མཚན་ཡང་དུས་འཁོར་རྒྱུད་རྩ་འགྲེལ་ལས་ཤམ་བྷ་ལ་སོགས་སྤྲུལ་པའི་གྲོང་ཁྱེར་དུ་གསུངས་ཡོད་པས་དེ་དག་ལས་གསུངས་པའི་ཡུལ་གྱི་དབྱིབས་དང་ཚད་གནས་སོགས་གདུལ་བྱ་ཐུན་མོང་བ་ང་ཚོ་ལྟ་བུ་རྣམས་ལ་ཇི་ལྟ་བུ་བཞིན་དུ་སྣང་བའི་ངེས་པ་གཏན་ནས་མེད་པས་སོ། །དེ་ཡང་ཡིན་ཏེ། དེ་དག་ནི་རྣལ་འབྱོར་བའི་སྣང་བ་བཞིན་ཡིན་པས་དེ་ལྟ་བུ་བཞིན་མཐོང་འདོད་ན་དཔལ་དུས་ཀྱི་འཁོར་ལོ་ཉམས་སུ་བླངས་ན་འོས་པ་ལས་ས་ཁྲ་བཟུང་ཞིང་རྩམ་ཁུག་ཁུར་ནས་འཚོལ་བ་ནི་ངལ་བ་ལས་མི་འདུག
དེ་སྔོན་ཕྱི་རོལ་མུ་སྟེགས་པའི་གྲུབ་མཐའ་དར་ཞིང་བདག་ཅག་སྟོན་པས་ཆོས་རྒྱལ་ཟླ་བ་བཟང་བོ་ལ་དཔལ་དུས་ཀྱི་འཁོར་ལོ་གསུངས། དེ་ནས་རིམ་བཞིན་རིགས་ལྡན་དྲག་པོའི་འཁོར་ལོ་ཅན་གྱི་རིང་ལ་ནུབ་ཕྱོགས་ནས་ཀླ་ཀློའི་དཔུང་བྱུང་ནས་བོད་དང་བཅས་པ་དབང་དུ་བསྡུས་ནས་འཛམ་གླིང་ཕྱེད་ཙམ་དབང་བསྒྱུར་ནས་ཤམ་བྷ་ལར་དམག་དྲངས་པ་ལ་དྲག་པོ་འཁོར་ལོ་ཅན་གྱིས་ཀླ་ཀློ་དེ་རྣམས་ཚར་གཅོད་པར་བྱེད། 
དེ་གཉིས་འཁྲུག་པའི་སྐོར་ལ་ངོ་མཚར་བ་མང་བོ་ཡོད་ཀི  དཔེར་ན། རྡོ་ཡི་རྟ་འཕུར་ཏེ་འགྲོ་བ་དང་མེ་སྒྱོགས་དང་མཚོན་ཆ་སྣ་ཚོགས་འཕྲུལ་འཁོར་སྣ་ཚོགས་ཡོད་ཀི  གལ་ཏེ་འདི་ཁ་ཐུང་གློག་བརྙན་ལ་ཕབ་ན་ངོ་མ་བལྟ་རྒྱུ་ཡོད་རྒྱུ་རེད། དེ་ནས་བཟུང་འཇིག་རྟེན་ཡར་རྒྱས་ཀྱི་ཕྱོགས་ལ་བསྙེག་རྒྱུ་རེད། 
བཀྲ་ཤིས་བདེ་ལེགས། 

༡ བོད་ཀྱི་ལོ་རྒྱུས་ཐོག་ཆོས་རྒྱུད་གང་ཞིག་ཆོས་རྒྱུད་གཞན་དུ་སྒྱུར་མཁན་ཚོར་འུ་ཚོས་ཡི་རང་བྱ་དགོས་སམ། ཡང་ན་ཁོ་ཚོ་ལོ་རྒྱུས་ཀྱི་ཉེས་ཅན་དུ་བགྲང་དགོས།
 
ལན། དྲི་བ་འདི་ནི་ཆེས་དཀའ་ཉོག་ཆེ་བའི་དྲི་བ་ཞིག་རེད། དེ་བས་བདག་གིས་དབྱེ་ཞིབ་ཅུང་རེ་བྱ་འདོད་པ་ཡིན།ང་ཚོས་གནད་དོན་གང་ཞིག་ལ་དཔྱད་པ་དང་གདེང་འཇོག་བྱེད་དུས་སྤྱིའི་ཆ་ནས་གཏན་ནས་བཤད་མི་རུང༌། དྲི་བ་འདིའི་ལན་ཀྱང་གནད་འདིའི་སྟེང་ན་ཡོད། སྤྱིའི་ཆ་ནས་ཉེས་ཅན་ཡིན་དང་མིན་ཞེས་ཐག་གཅོད་པ་ནི་མི་རུང་སྟེ། ཆོས་རྒྱུད་གཞན་དུ་བསྒྱུར་བ་ཕྱོགས་འགའ་ནས་བལྟ་དགོས་ཏེ། གཅིག་ཆོས་ལུགས་དེས་སྤྱི་ཚོགས་ལ་གནོད་པའི་རིགས་ཡིན་ན་དེ་གཞན་དུ་བསྒྱུར་བ་ལ་དགེ་མཚན་ཆེ་སྟེ་དཔེར་ན་རྒྱལ་བ་བསོད་ནམས་རྒྱ་མཚོས་སོག་པོ་ས་མན་ཆོས་ལུགས་ནང་བསྟན་དུ་བསྒྱུར་བ་ལྟ་བུ་ཡིན། དེ་བསྒྱུར་བ་ནི་གཅིག་ནས་སོག་པོ་དེ་དག་གི་ཚབ་བྱེད་པའི་རྒྱལ་བོ་དེ་དང་མཐོ་རིམ་མི་སྣ་དག་ཡིད་མཐུན་བྱུང་བ་ཡིན་ལ། གཉིས་སུ་སོག་པོའི་ཁྱོ་ག་ཤི་ན་ཆུང་མ་བསད་ནས་དུར་དུ་སྦ་བ་དེ་སོག་པོ་ཁོ་རང་རྣམས་ལ་གནོད་པ་ཤིན་ཏུ་ཆེ་བས་སོ། །གཉིས། ཆོས་ལུགས་དེ་ལ་དད་མོས་བྱེད་པའི་མང་ཚོགས་རྣམས་འཐད་ན་དེ་ཆོས་ལུགས་གཞན་དུ་བསྒྱུར་ན་འགལ་བ་མེད་དེ།    དཔེར་ན་ནང་བསྟན་ནུབ་ཕྱོགས་ལ་དར་ནས་མང་བོ་ཞིག་གི་དད་པ་བསྒྱུར་བ་ལྟ་བུ་རེད།  གསུམ་པ་ནི་དཔེར་ན་ཆོས་ལུགས་དེར་དད་པ་བྱེད་པའི་མང་ཚོགས་ཡིད་ འཐད་ཀྱང་མེད་ལ། ཆོས་ལུགས་དེས་སྤྱི་ཚོགས་ལ་ཡང་གནོད་པ་ཅི་ཡང་འབྱུང་བ་ཡིན་ན་བཙན་ཤེད་ཀྱིས་བསྒྱུར་མི་རུང་སྟེ། དེ་ལྟར་བཙན་གྱིས་བསྒྱུར་ན་དེ་ནི་འགྲོ་བ་མིའི་ཐོབ་ཐང་རྡོག་རལ་བཏང་བ་ཞིག་རེད། དཔེར་ན་ཀླ་ཀློ་ཚོས་བཙན་ཤུགས་ལ་བརྟེན་ནས་ཁོ་ཚོས་མངའ་རུ་བསྒྱུར་བའི་མི་དག་ལ་ཤི་བ་དང་ཆོས་ལུགས་བསྒྱུར་བ་གཉིས་ལས་གཅིག་འདེམས་སུ་བཅུག་པ་ལྟ་བུ་རེད། 
དེ་བས་ཁྱོད་ཀྱིས་དེར་ཡི་རང་བྱེད་མིན་དང་ཡང་ན་ངོ་རྒོལ་བྱེད་མིན་ནི་ཁྱོད་ རང་གི་དགའ་ཕྱོགས་ཙམ་ཡིན་ལ། དགའ་ཕྱོགས་དེ་ནི་རྣམ་དཔྱོད་དང་ལྡན་མིན་དེ་ལོ་རྒྱུས་ལ་དབྱེ་ཞིབ་བྱས་པ་ལས་བལྟ་དགོས་པ་ལས། ཆོག་དང་མི་ཆོག་ཅེས་པའི་སྐད་ཆ་དེས་ཕན་ཅི་ཡང་མི་ཐོགས། ལོ་རྒྱུས་ཀྱི་ཉེས་ཅན་ཞེས་པ་སྡིགས་དམོད་ཅིག་ལས་ཕན་པའི་ཐ་སྙད་ཅིག་མིན། ཉེས་ཅན་ཞེས་ཇི་འདྲས་སྨད་ཀྱང་ལོ་རྒྱུས་ནི་བྱུང་ཟིན་པ་ཞིག་ཡིན་པས་སོ། །
 
༢ སྔོན་ཆད་འུ་ཚོས་ཆོས་རྒྱུད་ཁག་ནང་ཕན་ཚུན་དགག་པ་གཏོང་རེས་བྱས་པ་དེས་བོད་ཀྱི་བསྟན་སྲིད་ལ་ཕན་ཐོགས་ཅི་ཞིག་ཡོད་པ་དང༌། ཕྱི་རབས་པ་ཚོས་ད་དུང་དགག་པ་རྒྱག་རེས་བྱས་ན། འུ་ཚོའི་མཐུན་སྒྲིལ་དང་ཆོས་རྒྱུད་ཁག་ལ་ཕན་གནོད་ཅི་ཞིག་ཡོད་དམ།
 
ལན། དགག་སྒྲུབ་བྱེད་པ་ལ་དུ་མ་དབྱེ་ཆོག་སྟེ་གཅིག་མཁས་པའི་རྣམ་དཔྱོད་ཀྱི་དགག་སྒྲུབ་དང་གཉིས་བླུན་པོའི་ཕྱོགས་ལྷུང་གི་དགག་སྒྲུབ་གཉིས་ཡོད་པ་རེད།  དང་བོ་ལ་མཚོན་ན་དགག་པ་གཏོང་བ་དེ་རང་ངོས་ནས་བདེན་པ་བརྡར་བ་ཞིག་ཡིན་ལ་བདེན་དོན་གྱི་ཆེད་དུ་རྩོད་པ་ཞིག་རེད། དེ་ནི་སྟོན་པས་ཀྱང་གནང་ཞིང༌། རྒྱན་དྲུག་མཆོག་གཉིས་ཀྱིས་ཀྱང་ཕྱག་སྲོལ་རྨ་མེད་པ་ཡིན་པས་བསྟན་པ་ལ་ཕན་པ་མ་གཏོགས་གནོད་པ་ཞིག་གཏན་ནས་ཡིན་མི་སྲིད། དེ་ནི་ང་ཚོས་དཔེ་གསལ་བོ་ཞིག་གིས་བརྗོད་ན། ཐེག་ཆེན་དང་ཐེག་དམན་གྱི་རྩོད་པ་ལ་བརྟེན་ནས་ཕན་ཚུན་གྱིས་རྒྱུས་མ་ལོན་པ་དག་གསལ་བོར་ཤེས་ནས་རྗེས་སུ་སྟོན་པ་གཅིག་གི་བསྟན་པ་ཤེས་པས་ཆོས་སྤོང་གི་སྒོ་བཀག་པ་ལྟ་བུ་ཡིན་ཞིང༌། ཡང་ཇོ་བོ་རྗེས་བོད་ཀྱི་ཆོས་ལོག་བཀག་པ་ནི་བསྟན་པ་ལ་དག་ཐེར་མཛད་པ་ཞིག་ཡིན་ལ། དེ་བཞིན་རྗེ་ཙོང་ཁ་བ་ཆེན་པོས་ཀྱང་བསྟན་པ་ལ་དག་ཐེར་མཛད་པའི་ཆེད་དུ་དགག་སྒྲུབ་བྱེད་པ་ཡིན་པས། དེ་ལྟ་བུའི་དགག་སྒྲུབ་བྱེད་པས་བསྟན་པ་ལ་ཕན་ཐོགས་པས་ངེས་པར་དགོས་པ་ཞིག་རེད། དེ་ལྟར་བསྟན་པ་ལ་སྨན་ཞིང་གཟུ་བོར་གནས་པའི་རྩོད་པ་ཞིག་ཡིན་ན་གཞན་གྱི་རྨོངས་པ་སེལ་བར་བྱེད་པ་ལས་མཐུན་སྒྲིལ་ལ་གནོད་པ་ཞིག་གཏན་ནས་ཡིན་མི་ སྲིད་ལ།  གཉིས་པ་ལ་མཚོན་ན་དེ་ནི་ཕྱོགས་ལྷུང་གི་ཆེད་དུ་ཡིན་པས་དེ་ལྟ་བུའི་རྩོད་པ་ནི་ཕྱོགས་ལྷུང་གི་གདོན་གྱི་དབང་དུ་སོང་བས་ཆོས་སྤོང་གི་ལས་གསོག་པར་བྱེད་ ཅིང༌། རང་དང་འབྲེལ་བ་ཡོད་པ་ཀུན་ཀྱང་ལྟུང་བར་བྱེད་པས་ཆོས་ཕྱོགས་ནས་ བཤད་ན་ཆོས་ལ་བརྟེན་པའི་ཉེས་པ་ཚབ་ཆེན་གསོག་ཅིང༌། མི་རིགས་མཐུན་སྒྲིལ་ལ་གནོད་ཅིང་བསྟན་པ་དང་འགྲོ་བ་བཅས་རང་གཞན་ཀུན་ལ་གནོད་ཆེ་བ་ཞིག་ཡིན། ད་ལྟ་རང་ཉིད་ཀྱི་གྲགས་པ་རྒྱས་པའི་ཆེད་དུ་གཞན་ལ་དགག་པ་དང་ཡང་ན་རང་གི་ཁེ་ཕན་གྱི་ཆེད་དུ་དགག་པ་གཏོང་བ་དེ་ནི་ངན་སྐྱུགས་ཀྱི་ཁྲོན་པ་སློང་བར་ཟད་དོ། །
དེང་སང་ཕྱི་མའི་ཁོངས་སུ་གཏོགས་པའི་དགག་པ་ལྟར་སྣང་མང་དུ་མཐོང་སྟེ་དེ་དག་ནི་རང་མངོན་པའི་ཆེད་དམ། ཡང་ན་རང་ཉིད་ལ་གཞན་གྱི་དོ་སྣང་བྱེད་པའི་ཆེད་དུ་ཀུ་ཅོ་བཏོན་པ་ཙམ་རེད།
 
༣ གྲྭ་བ་ནི་སློབ་མ་དང་དགོན་པ་ནི་སློབ་གྲྭ་ཡིན་པས། སློབ་གཉེར་མེད་པའི་ དགོན་སྡེ་དག་བོད་ཀྱི་ཆོས་དང་སྤྱི་ཚོགས་ལ་ཕན་ཐོག་ཅི་ཞིག་ཡོད་དམ། 
 
ལན། འདི་ནི་དགོན་པ་དེའི་གནས་བབས་ལ་བརྟག་ནས་དཔྱད་པ་མ་གཏོགས་ཟུར་བལྟས་ལེབ་མཐོང་གིས་བརྗོད་དཀའ་བ་ཞིག་རེད། རྒྱུ་མཚན་ཡང་དགོན་པ་ཞིག་ཡིན་ན་སྒྲིག་འཛུགས་ཤིག་ཡིན་པས་དེས་གང་ཞིག་ལ་ཕན་ཐོགས་མིན་དེ་སྒྲིག་འཛུགས་དེ་ཚད་དང་ལྡན་མིན་ལ་ཐུག་ཡོད་པ་རེད། ངའི་བསམ་པར་སློབ་གཉེར་མེད་པའི་དགོན་པ་ཞིག་ཡིན་ཡང༌། དེས་བོད་ཀྱི་སྤྱི་ཚོགས་ལ་ཕན་ཐོགས་ཤིག་ཡོད་པ་ངེས་ཅན་ཡིན་པར་འདོད་མོད། འོན་ཀྱང་སློབ་གཉེར་ལམ་ལུགས་ཆ་ཚང་བ་ཞིག་ཡོད་ན་གཞན་ལ་ཕན་འདོགས་པའི་ནུས་པ་ཡང་ཇེ་ཆེར་འགྲོ་བ་ཞིག་ཡིན་པར་འདོད། ཡིན་ན་ཡང་ཕྱོགས་གཅིག་ནས་གཞན་ལ་ཕན་འདོགས་པའི་ནུས་པ་ཡོད་པ་དེས་ཕྱོགས་གཞན་གཅིག་ནས་དེ་ལ་སྐྱོན་ཆ་མེད་པ་ཡང་གཏན་ནས་མཚོན་མི་ཐུབ། སློབ་གཉེར་མེད་པ་དེས་བསྟན་པ་ངོས་ཟིན་པར་དགེ་འདུན་གྱི་སྡེ་ཞིག་ཡིན་ན་རང་གི་ལས་ཀ་མ་འགྲུབ་པ་ཞིག་ཡིན་ལ་གྲྭ་བ་ཞིག་ཡིན་ན་བསྟན་པ་ངོས་མི་ཟིན་པས་རབ་ཏུ་བྱུང་བ་ནི་ཕྱིའི་ཆ་ལུགས་ཙམ་དུ་འགྲོ་བའི་ཉེན་ཁ་ཆེ་བ་རེད། དེ་བས་དགོན་སྡེ་དག་ གིས་སློབ་གཉེར་ལ་འབད་པ་ཤིན་ཏུ་གལ་ཆེ་བར་འདོད།
 
༤ དགོན་སྡེའི་ཤེས་ཡོན་པ་དང་སྤྱི་ཚོགས་ཤེས་ཡོན་པ་གཉིས་ཀྱིས་དགག་པ་ གཏོང་རེས་བྱེད་པ་འདིས། ང་ཚོ་ལམ་ཁ་གང་ཞིག་ཏུ་འདེད་ཀྱིན་ཡོད། འདིའི་མཐུན་ལམ་གང་འདྲ་བྱས་ན་འཛུགས་ཐུབ།
 
ལན། འདི་ནི་རིག་གནས་གསར་བར་འབྲེལ་འདྲིས་བྱེད་པ་དང་ཡང་ན་སླར་ ཡང་མི་རིགས་ལ་བསམ་གཞིག་གཏོང་བའི་ནང་དུ་རྩོད་པ་འབྱུང་བ་ནི་སྨོས་མ་དགོས་པ་ཞིག་རེད། ཡིན་ན་ཡང༌། རྩོད་པ་དེ་རིགས་ཀྱིས་ཕན་ཐོགས་པའམ་ཡང་ན་གནོད་སྐྱེལ་བ་དེ་རྩོད་པ་བོའི་གང་ཟག་ལ་རག་ལས་ཡོད་དེ། དགོན་པའི་ཆོས་གྲྭའི་ནང་ནས་རྒྱུན་ཏུ་རྩོད་པ་བྱེད་མོད། མཐུན་སྒྲིལ་ལ་གནོད་པ་མ་མཐོང་བས་སོ། །འོན་ཀྱང༌། དེང་སང་ལྟ་བའི་རྩོད་པ་དེ་མི་སྒེར་གྱི་རྩོད་པར་བསམ་པ་འདི་དང་ཡང་ན་མི་སྒེར་གྱིས་རྩོད་པ་ལས་ལྟ་བའི་རྩོད་པ་འབྱུང་བ་འདི་ནི་ཆེས་ཡ་ང་བ་ཞིག་རེད། ད་ལྟའི་རྩོད་པ་མང་བོ་ནི་རང་ཉིད་གཞན་གྱིས་དོ་སྣང་བྱེད་པའི་ཆེད་དུ་གཞན་ལ་སྡིགས་མོ་བྱེད་པའི་ཆོ་ངེ་དང་ཀུ་ཅོ་རེད། དེས་སྐྱེལ་འོང་བ་ནི་གུ་དོག་པའི་ཁོར་ཡུག་ཅིག་རེད། སྤྱིར་ན་རྩོད་པ་ལས་བསམ་བློ་གཞི་གཅིག་ཏུ་འབབ་པ་ཡིན་མོད། འདི་རིགས་ལ་དེ་རེ་བ་ གཏན་ནས་མེད། དེ་བས་ཕན་ཚུན་གྱི་མཐུན་ལམ་རྩོད་པ་བྱེད་མཁན་གྱི་བསམ་བློའི་གོ་རྟོགས་ལ་རག་ལས་ཤིང༌། ད་ལྟ་རྩོད་པ་བྱེད་མཁན་དག་གི་བསམ་བློ་ནི་བྱིས་པ་གོག་ནས་འགྲོ་བ་དང་མཚུངས་སོ། །
 
༥ བོད་ཀྱི་དགོན་སྡེ་ཁག་ཏུ་སྔར་བཞིན་སྲོལ་རྒྱུན་རིག་གནས་ཁོ་ན་སྦྱང་བརྩོན་བྱས་པས་ཆོག་གམ། རིག་གནས་གསར་བ་ནང་འདྲེན་བྱ་དགོས། དེ་ལྟར་བྱས་ན་ ཐབས་ཤེས་གང་འདྲ་གཉེར་དགོས། 
 
ལན། དགོན་པ་ཞིག་ལ་མཚོན་ན་རིག་གནས་གསར་བ་ནང་འདྲེན་བྱེད་མིན་ གཙོ་བོར་རང་གི་གནས་བབས་ལ་བསྟུན་དགོས་པ་རེད། གལ་ཏེ་ཆོས་ལུགས་ཀྱི་སློབ་གཉེར་ཆ་ཚང་བ་མེད་པ་ཞིག་ལ་མཚོན་ན་རིག་གནས་གསར་བར་ནང་འདྲེན་བྱས་ན་དེ་ནི་གོ་ལོག་པ་ཞིག་རེད། དགོན་སྡེས་རིག་གནས་གསར་བར་ནང་འདྲེན་བྱེད་པ་འདི་ལ་ང་ཚོས་ཕྱོགས་གཉིས་ནས་བསམ་གཞིག་གཏོང་དགོས་ཏེ། གཅིག་ནི་མི་རིགས་ཀྱི་ཆེད་དུ་རིག་གནས་གསར་བ་ནང་འདྲེན་བྱེད་པ་དང་གཅིག་ནི་ཆོས་ལུགས་ཀྱི་དར་སྤེལ་གྱི་ཆེད་དུ་ནང་འདྲེན་བྱེད་པ་དེ་རེད། སྔ་མ་ལས་འདང་བརྒྱབས་ན་བསྟན་པར་སློབ་གཉེར་བྱེད་ཐུབ་ཀྱིན་མེད་པའི་དགོན་པ་ཞིག་ཡིན་ན་རང་ཚུགས་ཐུབ་ཀྱིན་མེད་པས་དགོན་པ་ཞིག་ཡིན་ལ། རང་དོན་ཀྱང་འཁྱོངས་ཀྱིན་མེད་པས་དགོན་པ་ཞིག་ཡིན་པས། རང་དོན་སྒྲུབ་མི་ནུས་པ་ཞིག་གིས་མི་རིགས་ཀྱི་དོན་སྒྲུབ་པ་ནི་ཆེས་དཀའ་བ་ཞིག་རེད། ཕྱི་མའི་ཐད་ནས་འདང་བརྒྱབས་ན་ནང་བསྟན་གྱི་སློབ་གཉེར་ཆ་ཚང་ཞིག་རང་ཚུགས་ཐུབ་པ་ཞིག་ཡིན་ན་དེང་རབས་ཅན་གྱི་རིག་གནས་དེ་ནང་འདྲེན་བྱས་ཏེ་དེ་ཡང་བསྟན་པའི་སྤེལ་བའི་མཐུན་རྐྱེན་ཞིག་ཏུ་བསྒྱུར་དགོས་པ་དེ་རེད། དེ་ལྟ་བུའི་དམིགས་ཡུལ་མེད་པར་ནང་འདྲེན་ཞེས་པའི་ཚིག་སྙན་མོ་དེས་ད་དུང་ཕན་པ་ཞིག་གམ་ཡང་ན་གནོད་པ་ཞིག་འབྱུང་མིན་ཐག་མི་ཆོད་པ་རེད།
 
༦ གྲྭ་བས་རྩོམ་རིག་གཉེར་ན་བརྗོད་བྱ་གཙོ་བོ་གང་འཛིན་དགོས།
 
ལན། དེ་ནི་བདག་ཅག་སྟོན་པས་མདོ་དྲན་པ་ཉེར་བཞག་ལས། དེས་དམ་པའི་ཆོས་གསལ་བར་འགྱུར་བ་གང་ཡིན་པ་དང༌། ཇི་སྟེ་ཡང་དག་པའི་ཆོས་རྣམས་ཡོངས་སུ་རྟོགས་པར་འགྱུར་བ་སངས་རྒྱས་ལ་བསྟོད་པར་བྱའོ། །དཀོན་མཆོག་གསུམ་ལ་བསྟོད་པར་བྱའོ། །དམ་པའི་ཆོས་གསལ་བར་བྱེད་པའི་སྙན་ངག་བྱའོ། །དེ་ལ་མྱ་ངན་ལས་འདས་པའི་མཐར་ཐུག་པར་འགྱུར་རོ། །ཞེས་དང༌།མདོ་གཞན་ལས་ཀྱང༌།  དཀོན་མཆོག་གསུམ་ལ་བསྟོད་པར་བྱའོ། །དེ་བས་བླ་ན་མེད་པའི་བྱང་ཆུབ་ཐོབ་པར་འགྱུར་རོ། །ཞེས་གསལ་བར་གསུངས་སོ། །དེ་བཞིན་འགྲོ་བའི་དོན་དང་བསྟན་པའི་ དོན་དུ་རྩོམ་རིག་གཉེར་ན་གྲྭ་བའི་སྤྱོད་པ་དང་མཐུན་པས་ནང་བའི་ལྟ་སྤྱོད་སྒོམ་གསུམ་དང་བྱང་ཆུབ་སེམས་དཔའི་རླབས་ཆེ་བའི་སྤྱོད་པ་རྨད་དུ་བྱུང་བའི་བསམ་བློ། མ་མཐའ་ཡང་ནང་བའི་མི་ཆོས་བསམ་བློ་སོགས་འདོན་ཐུབ་ན་ལེགས། དེ་མིན་ཁྱོད་ཀྱིས་རྩོམ་རིག་དེ་དགེ་མི་དགེ་གང་ཡིན་ཚོད་ཀྱིས་མི་ཐུག་པ་ཞིག་རེད། 
 
༧ མི་རིགས་འདི་སྐྱོབ་དགོས་ན་གྲྭ་བས་ལས་རིགས་གཙོ་བོ་གང་གཉེར་དགོས།
 
ལན།  མི་རིགས་འདི་སྐྱོབ་པའི་ཐོག་མར་རང་ཉིད་སྐྱོབ་དགོས་པ་དེ་ཡིན་ལ།  རང་མ་བསྐྱབས་ན་མི་རིགས་གཏན་ནས་སྐྱོབ་མི་ཐུབ། རང་ཉིད་མ་རྙེད་ན་མི་རིགས་ གཏན་ནས་རྙེད་མི་ཐུབ། རང་ཉིད་བོར་བའི་སྤྱི་ཚོགས་འདིར་ང་ཚོས་མི་རིགས་འདིའི་སྐྱོབ་ཅེས་པའི་སྐད་ཆ་ཆེན་པོ་དེ་ཕར་བསྐྱུར་ནས་གླེང་འདོད་པ་ནི་མི་རིགས་སྐྱོབ་པའི་ཐོག་མར་རང་ཉིད་སྐྱོབ་དགོས་པ་དེ་ཡིན་ལ་དེ་ནི་རང་གི་ནུས་ཚོད་ཀྱིས་མི་རིགས་འདི་ལ་ཞབས་ཞུ་གང་ཞིག་བསྒྲུབ་དགོས་པ་དེ་ཡིན། སྐད་ཆ་འདི་ལྟར་བཤད་ན་གཅིག་ནི་འོལ་བཤད་དུ་མི་འགྲོ་ལ། གཉིས་སུ་མཆོག་དམན་ཀུན་ལ་ཡང་འཚམས་པ་ཞིག་ཡིན་པར་འདོད། 
འོ་ན་རང་ཉིད་སྐྱོབ་པ་དང་མི་རིགས་འདི་ལ་ཞབས་ཞུ་ཇི་ལྟར་བསྒྲུབ་དགོས་ཞེ་ན་ཐོག་མར་ཤེས་དགོས་པ་ནི་མི་རིགས་ནི་མི་རེ་རེས་གྲུབ་པ་ཡིན་པས་མི་རེ་རེ་རང་ ཉིད་ཤི་བཞིན་པ་འདི་ལས་སྐྱོབ་ཐུབ་ན་མི་རིགས་སྐྱོབ་ཐུབ་པ་རེད། རང་ཉིད་ཤི་ཞེས་པ་ནི་རངཉིད་ལ་མི་རིགས་ཀྱི་སྙིང་སྟོབས་དང་རིག་གནས་མེད་པར་ཤི་བ་དེ་རེད།   གལ་ཏེ་མི་གཅིག་ཤི་ན་མི་རབས་ཤིག་ཤི་འགྲོ་ཞེས་བཤད་ན་འུད་བརྗོད་དུ་འགྲོ་སྲིད་མོད་རང་གི་བུ་རབས་ཚ་རྒྱུད་ཤི་འགྲོ་ཞེས་བཤད་ན་ཆེས་གནད་དུ་འབབ་པ་ཞིག་རེད། དེ་བས་ང་ཚོས་རིག་གནས་དང་མི་རིགས་ཀྱི་སྙིང་སྟོབས་ཐད་ནས་མི་རང་ཉིད་ཐོག་མར་བསྐྱབ་རྒྱུ་ནི་ཤིན་ཏུ་གལ་ཆེ་བ་རེད། 
གཉིས་པ་ནི་མི་རེ་རེས་མི་རིགས་འདིར་འདོན་འོས་པའི་ནུས་པ་འདོན་པ་སྟེ། མི་རིགས་ཤིག་སྐྱོབ་མཁན་ནི་མི་རིགས་དེའི་རིག་གནས་ཡིན་ལ། རིག་གནས་སྲོག་ཏུ་མི་འཛིན་པའི་མི་རིགས་ཤིག་ལ་མཚོན་ན་མི་རིགས་དེའི་སྐྱོབ་དགོས་པའི་གནས་ ལུགས་ཅི་ཡང་མེད། དེ་བས་མི་རིགས་ཀྱི་རིག་གནས་དར་སྤེལ་གཏོང་བ་ནི་རིག་ གནས་ཀྱི་བྱ་བ་སྒྲུབ་མཁན་དག་གི་ལས་འགན་ཁོ་ན་མ་ཡིན་པར་མི་རིགས་འདིའི་རེ་རེ་ལ་ཡོད་པའི་འོས་འགན་ཞིག་རེད།མ་མཐའ་ཡང་མི་རིགས་ཀྱི་ལས་དོན་གྱི་ཆེད་དུ་ཕལ་བས་བསམ་བློའི་རྒྱབ་སྐྱོར་བྱེད་པ་དང༌། ཚོང་བས་དཔལ་འབྱོར་གྱི་རྒྱབ་སྐྱོར་བྱེད་པ། དཔོན་པོའི་དབང་གིས་རྒྱབ་སྐྱོར་བྱེད་པ་དེ་ཡིན།འདི་ནི་གནས་ལུགས་སྟབས་བདེ་ཞིག་རེད།

མཇུག་བྱང༌།
 
 
 
སྐྱབས་འགྲོ་བྲན་གཡོག་གི་འདུ་ཤེས་ཡིན་ནམཞེས་པ་འདི་ཁྱེད་ཀྱི་སྤྱན་ལམ་དུ་སླེབས་པ་འདི་བདག་ཁྱེད་ཀྱི་སྤྱན་ལམ་དུ་སླེབས་པ་དང་འདྲ། སྔོན་ཆད་འབྲེལ་འདྲིས་མེད་པའི་ཁྱེད་ཀྱིས་ཡིག་འབྲུ་འདི་དག་གི་ཁྲོད་ནས་བདག་གི་ལུས་ངག་ཡིད་གསུམ་དང་ཕྱི་ནང་གསང་གསུམ་མཐོང་ངེས་ཡིན། ཡིན་ན་ཡང༌། ཁྱེད་རང་གང་ཞིག་ན་ཡོད་པ་དང་ཁྱེད་ཀྱི་གནས་ཚུལ་དག་སྔར་བཞིན་བདག་ལ་རྒྱུས་མེད་དུ་གྱུར་ཡོད། 
དྲིས་ལན་འདི་དག་གིས་ཁྱེད་ལ་བློ་གྲོས་འབྱེད་ཐུབ་པའི་ཡིད་ཆེས་མེད་མོད།　　 ཁྱེད་ལ་སྤྲོ་བ་ཞིག་སྟེར་ཐུབ་པའི་ཡིད་ཆེས་བདག་ལ་ཡོད། སྤྲོ་བ་དེ་ནི་སྤྱིར་བཏང་གི་སྤྲོ་བ་ཞིག་མིན་པར་གནད་དོན་འདི་རིགས་ལ་ཡང་བསྐྱར་བསམ་གཞིག་གཏོང་འདོད་ཀྱི་སྤྲོ་བ་དེ་ཡིན་ངེས། 
དེ་ལྟར་བསམ་གཞིག་གང་མང་ཞིག་བཏང་རྗེས་ད་གཟོད་བདག་གི་ལྟ་ཚུལ་འདི་དག་ལ་གདེང་འཇོག་བྱས་ཆོག་ལ་དགག་པ་ཡང་གཏང་ཆོག ཐ་ན་མི་ཤེས་ཤེས་ཁུལ་ཞེས་སྡིགས་མོ་བྱས་ཀྱང་ཆོག དེ་ཡིན་ན་ངོ་མ་བདག་གི་རེ་བ་གྲུབ་པ་ཡིན། 
ངའི་དྲིས་ལན་འདི་དག་སྐོར་ཅིགབསམ་བློའི་ཤེས་རིགསོགས་སྒེར་གྱི་དུས་དེབ་དག་ཏུ་སྤེལ་ཡོད་ལ་ཀློག་པ་བོ་མང་བོས་དེ་དག་ཕྱོགས་བསྒྲིགས་ཀྱིས་པར་དུ་བསྐྲུན་པར་རེ་སྐུལ་ཡང་ཡང་བྱས་པས་ལོ་འགའི་སྔོན་དུ་སྔོན་འགྲོ་ཞིག་བྲིས་ནའང་བདག་ལ་སྨྱུ་གུ་དང་ཤོག་བུ། ཤེལ་མིག་བཅས་ལས་དཔར་དུ་བསྐྲུན་པའི་ཡོན་མ་བྱུང་བས་སྔར་བཞིན་སྒམ་ནང་དུ་བསྡུས་ནས་ད་ལྟའི་བར་དུ་གཉིད་དུ་བཅུག་པ་ཡིན། དེ་སྔོན་ཚོད་ལྟའི་ཚུལ་དུ་འདིའི་ཆ་ཤས་ཤིག་དེབ་ཆུང་དུ་བྱས་ནས་བཀྲམ་པར་དགའ་བསུ་ཆེན་པོ་ཐོབ།
ད་ཐེངས། ཐར་ཤུལ་དགོན་པའི་སྤྲུལ་བའི་སྐུ་ཡེ་ཤེས་དབང་ཕྱུག་སྒོར།   1000 སྤྱི་གཉེར།1000 ཟླ་བ1100ལུང་རིགས།1000 ཚོགས་གཉིས། 1000 བསྟན་པ། 1000བསྟན་དར། 600 ཆོས་རྒྱ་མཚོ། 500 ཡེ་ཤེས། 500 གྲགས་པ་ཆེ་བ། 500 འཇིགས་མེད། 500    བྱམས་པ། 500 རབ་རྒྱས། 500 སྐལ་བཟང༌། 500 སྙན་གྲགས། 500 འཇམ་དབྱངས་ཡེ་ཤེས་ཆུང༌། 500 ཡེ་ཤེས། 400 དགེ་ལེགས། 300 དབང་ཕྱུག 300 བསམ་འགྲུབ། 300   ནོར་བུ་བཟང་བོ། 300 ཡེ་ཤེས་གྲགས་པ། 300 ངག་དབང༌། 200 ཡེ་ཤེས་སྨོན་ལམ། 200 དར་རྒྱས། 200 སྐལ་བཟང་ཡེ་ཤེས། 100 བྱམས་པ་རྒྱ་མཚོ། 100 ཆོས་འཛིན། 100 དགེ་ལེགས། 100 ནོར་སྐྱོང༌། 100 སྐལ་བཟང་ཡེ་ཤེས། 50 གྲགས་པ་ཆུང༌། 50 གྲགས་པ་རྒྱ་མཚོ། 50 བསམ་གཏན་རྒྱ་མཚོ། 50 འཇམ་དབྱངས་ཡེ་ཤེས་ཆེ་བ། 50 སྨོན་ལམ་རྒྱ་མཚོ། 50 ཤེས་རམས་པ་འབའ་སྨད་ཕག་མོ་དོན་འགྲུབ 300 ཐར་ཤུལ་སྨན་པ་མཁས་གྲུབ། 300 རྫ་ཆུ་ཁ་བ་འཇམ་དཔལ་སེང་གེ 100 བཅས་ཞལ་འདེབས་གནང་བ་ལས་ དེབ་འདི་སྒམ་ནང་ནས་ཀློག་པ་བོའི་སྤྱན་སྔར་བུད་པ་ཡིན།  ངའི་དྲིས་ལན་འདི་དག་གིས་ཁྱེད་ལ་སྤྲོ་སྣང་ཞིག་སྟེར་ཐུབ་པར་སྨོན།
དེ་བས་ཐར་ཤུལ་དགོན་པའི་བླ་གྲྭ་ཡོངས་ལ་སྙིང་ཐག་པ་ནས་བཀའ་དྲིན་ཞུ་བ་དང་ཆབས་ཅིག་དེབ་འདི་ཞུ་དག་དང་དཔར་བསྐྲུན་བཅས་ལ་རོགས་རམ་བྱས་པའི་གྲོགས་པོ་ཡོངས་དང༌། ཀློག་པ་བོ་རྣམས་ཀྱི་བསམ་དོན་ཡིད་བཞིན་དུ་འགྲུབ་པའི་སྨོན་འདུན་ཞུ་བཞིན་ཡོད།
མཐར། ཁྱེད་ཀྱིས་བདེན་དོན་ལ་ཐུགས་ཁུར་དང་ངའི་ཉོག་བཤད་འདིར་ཞིབ་གཟིགས་གནང་བར་སྙིང་ཐག་པ་ནས་བཀའ་དྲིན་ཆེ་ཞུ། 
 
རྩོམ་པ་བོས2004ལོའི་ཟླ7པའི་ཚེས7ཉིན་བྲིས། 
2010ལོའི་ཟླ6བའི་ཚེས6ལ་མང་རར་བཅོས། 

དཔར་བྱང་སྨོན་ཚིག
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།
ཚིག་གི་གཟེགས་མ་རེས་ཀྱང་དུག་གསུམ་གྱི།།
དྲི་མ་ཡོངས་འཁྲུད་ལེགས་བཤད་བདུད་རྩི་འདི།། 
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།། 
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།། 

